Վրաստանի օրենք 
 «Ձեռնարկատերերի մասին» 
     (2025 թվականի հունվարի 1-ի դրությամբ)

Գլուխ I. Ներածական դրույթներ
Հոդված 1. Օրենքի կիրառման ոլորտը և դիսպոզիցիայի սկզբունքը
1. Սույն օրենքը կարգավորում է ձեռնարկատերերի իրավական ձևերը, դրանց հիմնադրման և գրանցման ընթացակարգերը և դրանց գործունեության հետ կապված հարցերը: Եթե ​​նշված ընթացակարգը կամ հարցը այլ կերպ է կարգավորվում մեկ այլ օրենսդրական ակտով կամ մեկ այլ օրենսդրական ակտի հիման վրա ընդունված/հրապարակված Վրաստանի Ազգային բանկի համապատասխան իրավական ակտով, գործում է այս այլ օրենսդրական ակտը/Վրաստանի Ազգային բանկի համապատասխան իրավական ակտը։  
2. Համատեղ պատասխանատվությամբ ընկերության, կոմանդիտային ընկերության, սահմանափակ պատասխանատվությամբ ընկերության, կոոպերատիվի կանոնադրությամբ կամ գործընկերների համաձայնությամբ  կարող են սահմանվել սույն օրենքով սահմանվածից տարբեր կանոններ, բացառությամբ այն դեպքերի, երբ, նորմի բովանդակությունից և նպատակից ելնելով, պարզ է, որ դա իմպերատիվ է։
3. Ձեռնարկատիրական ընկերության կանոնադրությամբ (այսուհետ՝ կանոնադրություն) կարող են կարգավորվել նաև այն հարցերը, որոնք սույն օրենքով կարգավորված չեն, կամ տարածվել սույն օրենքի այն նորմերը, որոնք համապատասխան հարցերը սպառիչ չեն կարգավորում:
4. Բաժնետիրական ընկերության կանոնադրությամբ կամ բաժնետերերի համաձայնագրով կարող են սահմանվել սույն օրենքով սահմանվածից տարբեր կանոններ միայն օրենքով թույլատրված դեպքերում և սահմաններում:
Հոդված 2. Ձեռնարկատերեր հասկացությունը
1. Ձեռնարկատեր է համարվում այն ֆիզիկական կամ իրավաբանական անձը, որն ունի ձեռնարկություն:
2. Ձեռնարկությունը ձեռնարկատիրական գործունեության իրականացման կազմակերպված համակարգ է: Ձեռնարկատիրական գործունեությունը օրինաչափ, ոչ միանվագ, ինքնուրույն և կազմակերպված գործունեություն է, որն իրականացվում է շահույթ ստանալու նպատակով։
3. Ձեռնարկատիրական գործունեությունը կարող է իրականացվել անհատ ձեռնարկատիրոջ կամ ձեռնարկատիրական ընկերության ձևով: Համատեղ պատասխանատվությամբ ընկերությունը, կոմանդիտային  ընկերությունը, սահմանափակ պատասխանատվությամբ ընկերությունը, բաժնետիրական ընկերությունը, կոոպերատիվը ձեռնարկատիրական ընկերություններ են:
4. Ձեռնարկատիրական ընկերությունը իրավաբանական անձ է:
5. Անհատ ձեռնարկատերը իրավաբանական անձ չէ: Այն գործնական հարաբերություններում իր իրավունքներն իրականացնում է և   պարտականությունները  կատարում է որպես ֆիզիկական անձ: Անհատ ձեռնարկատերը ձեռնարկատիրական գործունեությունից բխող պարտավորությունների համար անձամբ պատասխանատվություն է կրում պարտատիրոջ առջև՝ իր ողջ գույքով, եթե այլ բան նախատեսված չէ անհատ ձեռնարկատիրոջ և պարտատիրոջ միջև համաձայնագրով (բացառությամբ Վրաստանի քաղաքացիական օրենսգրքով սահմանված պայմանագրի ստանդարտ պայմանների):
Հոդված 3. Գործունեություն, որը չի համարվում ձեռնարկատիրական գործունեություն
1. Ձեռնարկատիրական գործունեություն չի համարվում ֆիզիկական անձանց արվեստի, գիտական, բժշկական, ճարտարապետական, փաստաբանական, արբիտրաժային, հաշտարարական, նոտարական, հաշվեստուգման կամ խորհրդատվական (այդ թվում՝ հարկային խորհրդատուների) գործունեությունը, արտոնագրային հավատարմատարի, ինչպես նաև ֆիզիկական կամ իրավաբանական անձանց կամ այլ կազմակերպչական կազմավորումների կողմից էլեկտրաէներգիայի բաշխիչ ցանցին միացված միկրոհզորությամբ էլեկտրակայանից օգտվելը՝   համապատասխան օրենսդրությամբ սահմանված կարգով։ 
2. Ձեռնարկատիրական գործունեություն չի համարվում ֆիզիկական անձանց գյուղատնտեսական կամ անտառտնտեսական գործունեությունը, բացառությամբ այն դեպքի, եթե դրա իրականացման համար մշտապես աշխատանքի է ընդունված առնվազն 5 անձ, որոնք չեն հանդիսանում ձեռնարկության սեփականատիրոջ ընտանիքի անդամներ: Նման դեպքում գործունեության իրականացման համար անհրաժեշտ է հիմնադրել  ձեռնարկատիրոջ իրավական ձև։ 
3. Եթե հատուկ օրենքով այլ բան չի սահմանված, սույն հոդվածի առաջին կետով նախատեսված գործունեություն իրականացնող ֆիզիկական անձինք՝ ազատ մասնագիտության ներկայացուցիչները, կարող են օգտվել սույն օրենքով սահմանված ձեռնարկատիրոջ իրավական ձևերից:
2024 թվականի մայիսի 15-ի Վրաստանի № 4168 օրենք – կայք, 29.05.2024թ.

Գլուխ II. Ձեռնարկատիրոջ հիմնադրումը
Հոդված 4. Ձեռնարկատիրական ընկերության հիմնադիր փաստաթղթերը և դրանց ձևը
1. Ձեռնարկատիրական ընկերություն ստեղծելու համար անհրաժեշտ է ձեռնարկատիրական ընկերության հիմնադիր համաձայնագիր։
2. Ձեռնարկատիրական ընկերության հիմնադիր համաձայնագիրը ձևակերպվում է գրավոր և այն ստորագրում են ձեռնարկատիրական ընկերության բոլոր հիմնադիր գործընկերները:
3. Ձեռնարկատիրական ընկերության հիմնադիր համաձայնագրի ստորագրությունը վավերացվում է նոտարական կարգով: Ստորագրության նոտարական կարգով վավերացում  պարտադիր չէ, եթե այն սահմանված կարգով վավերացված է Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձի՝ Հանրային ռեեստրի ազգային գործակալության (այսուհետ՝ գրանցող մարմին) կամ գրանցող մարմնի կողմից լիազորված մեկ այլ վարչական մարմնի կամ այլ անձի կողմից, կամ եթե ստորագրությունը կատարված է «Էլեկտրոնային փաստաթղթերի և էլեկտրոնային հուսալի ծառայությունների մասին» Վրաստանի օրենքի համաձայն: 
4. Ներկայացուցչական լիազորությունը պահանջում է նոտարական կարգով վավերացում կամ ստորագրության կատարում՝ «Էլեկտրոնային փաստաթղթերի և էլեկտրոնային վստահելի ծառայությունների մասին» Վրաստանի օրենքին համապատասխան։
Հոդված 5. Ձեռնարկատիրական ընկերության հիմնադիր համաձայնագիրը
1. Ձեռնարկատիրական ընկերության հիմնադիր համաձայնագիրը ներառում է կանոնադրությունը և սույն հոդվածով նախատեսված տվյալները:
2. Ցանկացած իրավական ձևի ձեռնարկատիրական ընկերության հիմնադիր պայմանագիրը կանոնադրության հետ միասին պետք է ներառի հետևյալ տվյալները.
ա) ձեռնարկատիրական ընկերության ֆիրմային անվանումը,
բ) ձեռնարկատիրական ընկերության իրավաբանական հասցեն,
գ) յուրաքանչյուր գործընկերոջ/հիմնադրի նույնականացման տվյալները՝ անունը, ազգանունը, բնակության հասցեն և անձնական համարը, իսկ եթե գործընկերն իրավաբանական անձ է՝ նրա ֆիրմային անվանումը, իրավաբանական հասցեն և նույնականացման համարը,
դ) ձեռնարկատիրական ընկերության ղեկավարության և ներկայացուցչության համար լիազորված անձի՝ դիտորդական խորհրդի առկայության դեպքում՝  նաև դիտորդական խորհրդի անդամի  նույնականացման տվյալները և լիազորության ժամկետը, եթե այդպիսի ժամկետ սահմանված է, 
ե) գլխավոր առևտրային ներկայացուցչի առկայության դեպքում` նրա նույնականացման կամ գրանցման տվյալները, նաև՝ նրա  լիազորության ժամկետը,
զ) գործընկերոջ բաժնեմասի կառավարչի առկայության դեպքում` նրա նույնականացման կամ գրանցման տվյալները,
է) ձեռնարկատիրական ընկերության ղեկավարության և ներկայացուցչության համար լիազորված անձի՝ դիտորդական խորհրդի  առկայության դեպքում՝ նաև դիտորդական խորհրդի անդամների թիվը և նրանց նշանակման և ազատման կարգը, եթե այդ հարցերը կարգավորվում են սույն օրենքից տարբեր կերպ, ինչպես նաև նշված անդամների լիազորությունը,
ը) սույն օրենքի 42-րդ հոդվածի 2-րդ կետով նախատեսված միասնական ներկայացուցչությունից տարբերվող ձևի ներկայացուցչության առկայության դեպքում` դրա նկարագրությունը։
3. Եթե հիմնադիրների կողմից մշակված կանոնադրություն գոյություն չունի,  ստանդարտ կանոնադրությունը համարվում է ձեռնարկատիրական ընկերության հիմնադիր համաձայնագրի մաս:
4. Կոմանդիտային ընկերության հիմնադիր համաձայնագիրը պետք է լրացուցիչ ներառի տեղեկություն այն մասին, թե որ գործընկերն է կոմանդիտ, և տեղեկություն նրա ավանդի   չափի մասին:
5. Սահմանափակ պատասխանատվությամբ ընկերության հիմնադիր համաձայնագիրը լրացուցիչ պետք է պարունակի հետևյալ տեղեկությունները.
ա) այն բաժնեմասերի քանակը, որը վճարի դիմաց տրվել է  սահմանափակ պատասխանատվությամբ ընկերության կողմից,   անկախ նրանից, թե այս ձեռնարկատիրական ընկերությունը ստացել է վճար (տեղաբաշխված բաժնեմաս), ինչպես նաև՝ կապիտալում գործընկերների բաժնային մասնակցությունը։ Դրանք պետք է արտահայտվեն տոկոսներով, և դրանց գումարը պետք է կազմի 100 տոկոս,
բ) առկայության դեպքում՝ հիմնադրման պահին կապիտալի առավելագույն չափը, որի շրջանակներում սահմանափակ պատասխանատվությամբ ընկերությունը կարող է որոշում կայացնել ապագայում բաժնեմասերի տեղաբաշխման մասին (թույլատրված կապիտալ),
գ) առկայության դեպքում` հիմնադրման պահին թողարկված բաժնեմասերի չափը, ինչպես նաև տեղեկություն դրանց տեղաբաշխման դեպքում կապիտալում գործընկերների առկա բաժնեմասերի և տոկոսային մասնակցության վերաբաշխման մասին, 
դ) առկայության դեպքում` բաժնեմասերի անվանական արժեքը,
ե) հատուկ պայման, որը սահմանափակում է բաժնեմասերի օտարումը, եթե այդպիսի սահմանափակում կա,
զ) սույն կետի «դ» և «ե» ենթակետերով նախատեսված տեղեկություն՝  կապված յուրաքանչյուր դասի բաժնեմասի հետ։ 
6. Բաժնետիրական ընկերության հիմնադիր համաձայնագիրը լրացուցիչ պետք է ներառի հետևյալ տեղեկությունները.
ա) բաժնետիրական ընկերության գրանցման պահին տեղաբաշխված կապիտալի չափը,
բ) կապիտալի առավելագույն չափը, որի շրջանակներում բաժնետիրական ընկերությունը կարող է ապագայում որոշում կայացնել բաժնետոմսերի տեղաբաշխման մասին (թույլատրված կապիտալ), ինչպես նաև բաժնետոմսերի անվանական արժեքը (առկայության դեպքում),
գ) բաժնետիրական ընկերության հիմնադրման պահին տեղաբաշխված բաժնետոմսերի անվանական արժեքը (առկայության դեպքում) և դրանց քանակը, իսկ առանց անվանական արժեքի տեղաբաշխված բաժնետոմսերի դեպքում` դրանց քանակը,
դ) հատուկ պայման, որը սահմանափակում է բաժնետոմսերի օտարումը, եթե այդպիսի սահմանափակում կա,
ե) սույն կետի «գ» և «դ» ենթակետերով նախատեսված տեղեկությունը՝ կապված յուրաքանչյուր դասի բաժնետոմսի հետ, 
զ) բաժնետիրական ընկերության հիմնադրման պահին տեղաբաշխված կապիտալի կանխիկացված մասի (կանխիկացված կապիտալ) քանակը,
է) ոչ դրամական ավանդի  դիմաց թողարկված բաժնետոմսերի անվանական արժեքը, իսկ առանց անվանական արժեքի թողարկված բաժնետոմսերի դեպքում` դրանց քանակը, ավանդի   տեսակը և ավանդի  համար պատասխանատու անձի անունը/անվանումը,
ը) բաժնետիրական ընկերության հիմնադրման, ինչպես նաև լիցենզիա/թույլտվություն ստանալու հետ կապված այն առկա կամ ենթադրյալ ծախսերը, որոնք պետք է կատարի բաժնետիրական ընկերությունը,
թ) հիմնադրման, ինչպես նաև լիցենզիա/թույլտվություն ստանալու հետ կապված գործողությունների իրականացմանը մասնակցող անձանց կողմից բաժնետիրական ընկերությունից ստացված կամ ստացվելիք տնտեսական օգուտը։ 
7. Կոոպերատիվի հիմնադիր համաձայնագիրը լրացուցիչ պետք է ներառի տեղեկություն փայի անվանական արժեքի մասին:
8. Սույն հոդվածի 2-րդ կետի «ա», «բ», «է» և «ը» ենթակետերով, 5-րդ կետի «բ» և «գ» և ենթակետերով և 6-րդ և 7-րդ կետերով նախատեսված տվյալների/տեղեկությունների փոփոխությունը   պահանջվում է որոշման ընդունում կանոնադրությունը փոխելու  համար անհրաժեշտ մեծամասնությամբ։ 
9. Վրաստանի քաղաքացիություն չունեցող ֆիզիկական անձի կամ օտար պետության իրավաբանական անձի դեպքում ձեռնարկատիրական ընկերության հիմնադիր փաստաթուղթը պետք է ներառի Վրաստանի քաղաքացու կամ Վրաստանում գրանցված ձեռնարկատիրական ընկերության համար սահմանված համարժեք տվյալներ, որոնք օգտագործվում են Վրաստանում նոտարական գործողություններ կատարելիս անձին նույնականացնելու համար:
10. Ձեռնարկատիրոջ իրավաբանական հասցեն նրա ֆիզիկական հասցեն է Վրաստանի տարածքում։
Հոդված 6. Կանոնադրությունը
1. Ցանկացած իրավական ձևի ձեռնարկատիրական ընկերության կանոնադրությունը պետք է ներառի առնվազն հետևյալ տվյալները.
ա) ձեռնարկատիրական ընկերության իրավական ձևը,
բ) ձեռնարկատիրական ընկերության գործունեության առարկան։ Որպես գործունեության առարկա կարող է նշվել ինչպես ընդհանուր ձեռնարկատիրական գործունեությունը, այնպես էլ գործունեության կոնկրետ առարկան,
գ) բաժնետոմսի նկատմամբ սեփականության իրավունքի վերաբերյալ գործընկերների միջև համաձայնեցված սահմանափակումները, եթե այդպիսի համաձայնագիր գոյություն ունի, 
դ) տեղեկություն գործընկերների համաձայնագրի առկայության մասին, եթե այդպիսի համաձայնագիր գոյություն ունի։
2. Ստանդարտ կանոնադրությունները, ըստ ձեռնարկատիրական ընկերության իրավական ձևերի,   հաստատում է Վրաստանի արդարադատության նախարարը (այսուհետ` նախարար): Նախարարի կողմից ստանդարտ կանոնադրության մեջ փոփոխություն կատարելը կամ այն չեղարկելը չի պահանջում այն ​​ձեռնարկատիրական ընկերության կանոնադրության մեջ փոփոխություն կատարելու անհրաժեշտություն,  որը գրանցման նպատակով օգտագործել է այն պահին գործող ստանդարտ կանոնադրությունը, բացառությամբ այն դեպքերի, երբ ստանդարտ կանոնադրության մեջ փոփոխության կատարման կամ դրա չեղարկման պատճառը օրենքի համապատասխան փոփոխությունն է, որը պարտավորեցնում է ձեռնարկատիրական ընկերությանը ապահովել կանոնադրության համապատասխանեցում օրենքի իմպերատիվ պահանջին։
Հոդված 7. Ձեռնարկատիրական ընկերության գործընկերը
1. Ձեռնարկատիրական ընկերության գործընկերն այն անձն է, որը հանդիսանում է ձեռնարկատիրական ընկերության բաժնեմասի սեփականատեր (սույն օրենքի ընդհանուր մասում «գործընկեր» տերմինը ներառում է համատեղ պատասխանատվությամբ ընկերության,  կոմանդիտային  ընկերության,  սահմանափակ պատասխանատվությամբ ընկերության գործընկերոջը, բաժնետիրական ընկերության բաժնետիրոջը, կոոպերատիվի փայատիրոջը):
2. Ձեռնարկատիրական ընկերության գործընկեր կարող է լինել ինչպես ֆիզիկական, այնպես էլ իրավաբանական անձը, ինչպես նաև իրավաբանական անձի կարգավիճակ չունեցող, գրանցված, անկախ կազմակերպչական կազմավորումը, որն իր անունից կարող է ձեռք բերել իրավունքներ և ստանձնել պարտավորություններ:
3. Բաժնեմասի նկատմամբ սեփականության իրավունքի ձեռքբերման սահմանափակումներ կարող են սահմանվել օրենքով կամ կանոնադրությամբ ուղղակիորեն նախատեսված դեպքերում:
Հոդված 8. Ձեռնարկատիրոջ գրանցումը
1. Ձեռնարկատիրոջ գրանցումը պարտադիր է։ Ձեռնարկատիրոջ գրանցումը ներառում է ինչպես պետական ​​գրանցում, այնպես էլ հարկային գրանցում: Ձեռնարկատիրոջ գրանցումն իրականացնում է գրանցող մարմինը:
2. Ձեռնարկատիրական և ոչ ձեռնարկատիրական (ոչ առևտրային) իրավաբանական անձանց ռեեստրում (այսուհետ՝ ռեեստր) պահպանվող տվյալների գրանցման, գրանցված տվյալներում փոփոխության կատարման և դրանց չեղարկման մասին տեղեկությունը գրանցող մարմինը էլեկտրոնային եղանակով ուղարկում է Վրաստանի ֆինանսների նախարարության ենթակայության ներքո գործող հանրային իրավունքի իրավաբանական անձին՝ Եկամուտների ծառայությանը։ 
3. Ռեեստրում պետք է գրանցվի միայն համատեղ պատասխանատվությամբ ընկերության, կոմանդիտային ընկերության,  սահմանափակ պատասխանատվությամբ ընկերության գործընկերը/հիմնադիրը:
4. Գրանցող մարմնին ներկայացված տվյալների և փաստաթղթերի իսկության, դրանց բովանդակության ճշգրտության և ստեղծման ընթացակարգերի պահպանման համար պատասխանատու է սույն օրենքով և (կամ) ձեռնարկատիրական ընկերության հիմնադիր համաձայնագրով սահմանված, նշված տվյալները և փաստաթղթերը ստեղծելու լիազորություն ունեցող մարմինը։ Գրանցող մարմինը պատասխանատու է միայն գրանցված տվյալների և  այս մարմնում պահպանված գրանցման և այլ փաստաթղթերի փոխադարձ համապատասխանության ու անվտանգության համար: 
5. Ռեեստրի վարման կարգը և գրանցման պայմանները սահմանվում են Վրաստանի «Հանրային ռեեստրի մասին» օրենքով, «Ձեռնարկատերերի և ոչ ձեռնարկատիրական (ոչ առևտրային) իրավաբանական անձանց  գրանցման մասին»  հրահանգը հաստատելու մասին» Վրաստանի արդարադատության նախարարի հրամանով (այսուհետ՝ Հրահանգ) և այլ նորմատիվ ակտերով։ 
6. Ձեռնարկատերը ստեղծված է համարվում ռեեստրում գրանցման պահից:
7. Ձեռնարկատիրոջ գրանցման մասին գրանցող մարմնի որոշումն ուժի մեջ է գրանցող մարմնի միասնական էլեկտրոնային հարթակում տեղադրելու պահից:
Հոդված 9. Ձեռնարկատիրական ընկերության գրանցման նախապայմանը
1. Ձեռնարկատիրական ընկերության գրանցման համար գրանցման մարմնին ներկայացվում են․ 
ա) ձեռնարկատիրական ընկերության հիմնադիր հաաձայնագիրը,
բ) ձեռնարկատիրական ընկերությունը ղեկավարելու և ներկայացնելու լիազորված յուրաքանչյուր անձի համաձայնությունը նշված գործառույթն իրականացնելու համար, բացառությամբ այն դեպքի, երբ նրանց կամքն արտահայտված է ձեռնարկատիրական ընկերության հիմնադիր համաձայնագրում:
2. Վրաստանի օրենսդրությամբ ձեռնարկատիրական ընկերության գրանցման համար կարող են սահմանվել նաև գրանցման այլ նախապայմաններ։
Հոդված 10. Պատասխանատվությունը ձեռնարկատիրական ընկերության անունից մինչև դրա գրանցումը կատարված գործողության համար 
1. Մինչև ձեռնարկատիրական ընկերության գրանցումը դրա անունից ստանձնած պարտավորությունների համար անմիջական և անսահմանափակ,  որպես համապարտ պարտապաններ,  պատասխանատվություն են կրում  ձեռնարկատիրական ընկերության հիմնադիր գործընկերները և այն գործողություն  կատարողները, որը հանգեցրել է այս  պարտավորությունների առաջացման, եթե այլ բան համաձայնեցված չէ պարտապանի հետ։  
2. Մինչև ձեռնարկատիրական ընկերության գրանցումը նրա անունից ձեռք բերված իրավունքներն ու ստանձնած պարտականությունները  ձեռնարկատիրական ընկերության կողմից հավանության արժանանալու դեպքում վերածվում են ձեռնարկատիրական ընկերության  իրավունքների ու պարտականությունների։  Նման դեպքում ձեռնարկատիրական ընկերության հիմնադիր գործընկերները և նշված իրավունքների և (կամ) պարտականությունների առաջացմանը հանգեցրած գործողությունը կատարողները ազատվում են այդ պարտականություններից, եթե այլ բան համաձայնեցված չէ պարտատիրոջ հետ:
Հոդված 11. Անհատ ձեռնարկատիրոջ գրանցումը
1. Որպես անհատ ձեռնարկատեր գրանցվելու կամ փոփոխություն գրանցելու համար ֆիզիկական անձը գրանցող մարմնին է ներկայացնում գրավոր դիմում որպես անհատ ձեռնարկատեր գրանցման կամ փոփոխության գրանցման պահանջով և Վրաստանի քաղաքացու ինքնությունը հաստատող փաստաթուղթ, իսկ եթե դիմողը Վրաստանի քաղաքացիություն չունեցող անձ է կամ օտար պետության քաղաքացի՝ անձը հաստատող փաստաթուղթ, որն օգտագործվում է նոտարական գործողությունների կատարման ժամանակ անձի նույնականացման համար։
2. Սույն հոդվածի առաջին կետով նախատեսված դիմումը պետք է ներառի հետևյալ տվյալները.
ա) դիմողի անունը,
բ) դիմողի իրավաբանական հասցեն,
գ) դիմողի անձնական համարը, իսկ եթե դիմողը Վրաստանի քաղաքացիություն չունեցող անձ է կամ օտար պետության քաղաքացի, ապա՝ նրա կողմից ներկայացված անձը հաստատող փաստաթղթի նույնականացման տվյալները,
դ) դիմումատուի ստորագրությունը:
3. Որպես անհատ ձեռնարկատեր գրանցման կամ փոփոխության գրանցման համար դիմումը գրանցող մարմին ներկայացնելու իրավունք ունեն նաև «Բռնազավթված տարածքների մասին» Վրաստանի օրենքով սահմանված տարածքներում՝  Աբխազիայի Ինքնավար Հանրապետության տարածքներում և Ցխինվալիի տարածաշրջանում (նախկին Հարավային Օսիայի Ինքնավար Մարզի տարածքներում) օրինական կերպով բնակվող ֆիզիկական անձինք, որոնք գրանցված են Վրաստանի օրենսդրությամբ սահմանված կարգով և որոնց շնորհվել է անձնական համար։  
4. Սույն հոդվածի 3-րդ կետով նախատեսված ֆիզիկական անձանց որպես անհատ ձեռնարկատեր գրանցելու կարգը սահմանվում է Հրահանգով:
Հոդված 12. Գրանցված տվյալների փոփոխության գրանցումը
1. Սույն օրենքի 5-րդ և 6-րդ հոդվածներով նախատեսված տվյալների փոփոխությունը պետք է գրանցվի ռեեստրում:
2. Գրանցված տվյալների փոփոխությունն իրականացվում է ձեռնարկատիրական ընկերության ղեկավարության և ներկայացուցչության համար լիազորված անձի դիմումի հիման վրա, եթե այլ բան նախատեսված չէ կանոնադրությամբ կամ այս փոփոխության գրանցման համար հիմք ներկայացված գործարքով: «Հեղինակային և հարակից իրավունքների մասին» Վրաստանի օրենքով նախատեսված դեպքում ձեռնարկատիրական ընկերության ձեռնարկատիրական անվանումը փոխելու հայտ կարող է ներկայացնել նաև հանրային իրավունքի իրավաբանական անձը` Վրաստանի մտավոր սեփականության ազգային կենտրոնը` «Սաքպատենտը»: 
3. Բացի սույն հոդվածի 2-րդ կետով նախատեսված անձի դիմումից, սույն օրենքի 5-րդ հոդվածի 2-րդ կետի «գ» ենթակետով նախատեսված տվյալների փոփոխություն բաժնեմասն օտարելու դեպքում կարող է կատարվել նաև բաժնեմասն օտարող գործընկերոջ կամ ձեռք բերողի պահանջի հիման վրա, իսկ ժառանգության դեպքում՝ ժառանգորդի/ ժառանգորդների պահանջի հիման վրա։ Սույն օրենքի 5-րդ հոդվածի 2-րդ կետի «դ» ենթակետով նախատեսված տվյալների փոփոխությունը կարող է կատարվել նաև ցանկացած գործընկերոջ պահանջի հիման վրա։ Գրանցման ենթակա ձեռնարկատիրական ընկերության կապիտալում գործընկերոջ բաժնեմասային մասնակցության փոփոխությունը, ինչպես նաև սույն օրենքի 5-րդ հոդվածի 2-րդ կետի «զ» ենթակետով նախատեսված տվյալների փոփոխությունը կարող է կատարվել նաև համապատասխան գործընկերոջ դիմելու հիման վրա:
4. Եթե ձեռնարկատիրական ընկերության հիմնադիր համաձայնագրով այլ կարգ սահմանված չէ,  կանոնադրության փոփոխությունն ստորագրում է գործընկերների ընդհանուր ժողովի/բաժնետերերի ընդհանուր ժողովի/կոոպերատիվի անդամների ընդհանուր ժողովի (այսուհետ՝ ընդհանուր ժողով) նախագահը։ Եթե ​​ընդհանուր ժողովին ներկա է նոտար,  ընդհանուր ժողովի արձանագրությունը կազմում և ստորագրում է նաև նոտարը։  Եթե ​​այլ բան նախատեսված չէ ձեռնարկատիրական ընկերության հիմնադիր համաձայնագրով, կանոնադրության կամ դրա նոր խմբագրության փոփոխության համար գործընկերների ստորագրություններ  չեն պահանջվում: Կանոնադրության փոփոխության վավերացման նկատմամբ տարածվում է սույն օրենքի 4-րդ հոդվածի 3-րդ կետով սահմանված կարգը:
5. Գրանցված տվյալների փոփոխություն կատարելու համար ներկայացված գործարքը պետք է վավերացված լինի սույն օրենքի 4-րդ հոդվածի 3-րդ կետով սահմանված կարգով:
6. Ձեռնարկատիրական ընկերության հիմնադիր համաձայնագրում փոփոխություն կատարելու պահանջի դեպքում գրանցող մարմնին սույն փոփոխության տեքստին կից պետք է ներկայացվի հիմնադիր համաձայնագրի համախմբված տեքստը: Ներկայացված համախմբված տեքստի սխալը գրանցմանը խոչընդոտող հանգամանք է։  
7. Ձեռնարկատիրոջ գրանցված տվյալի փոփոխությունն իրականացվում է «Հանրային ռեեստրի մասին» Վրաստանի օրենքի և այլ նորմատիվ ակտերի համաձայն:
8. Բաժնեմասի նկատմամբ սեփականության իրավունքի նախնական գրանցումն իրականացվում է «Հանրային ռեեստրի մասին» Վրաստանի օրենքով անշարժ գույքի նկատմամբ իրավունքի նախնական գրանցման համար սահմանված կարգով։ 
9. Եթե համատեղ պատասխանատվությամբ ընկերությունում, կոմանդիտային ընկերությունում, սահմանափակ պատասխանատվությամբ ընկերությունում բաժնեմաս ձեռք բերող անձը սեփականության իրավունքի գրանցման հետ մեկտեղ պահանջել է իրականացնել այնպիսի փոփոխություն, որի հիման վրա տվյալ հարցի հետ կապված ևս նա կարող էր որոշում կայացնել,  որպես բաժնեմասի սեփականատեր, նրա՝ որպես բաժնեմասի սեփականատեր գրանցելուց հետո, որոշումը համարվում է իրավազոր անձի կողմից ընդունված։  
10. «Ներդրումային հիմնադրամների մասին» Վրաստանի օրենքով սահմանված լիազորված ներդրումային ընկերության սույն հոդվածի առաջին կետով նախատեսված տվյալների փոփոխություն իրականացնելու համար շահագրգիռ անձը ներկայացնում է Վրաստանի Ազգային բանկի համաձայնությունը, բացառությամբ. Վրաստանի Ազգային բանկի իրավական ակտով սահմանված դեպքերի։ 
11. Ռեզոլյուցիայի ռեժիմում գտնվող առևտրային բանկի գրանցված տվյալների փոփոխությունը Վրաստանի Ազգային բանկի դիմումի հիման վրա ռեեստրում գրանցվում է անհապաղ։ 
2023 թվականի հուլիսի 3-ի Վրաստանի № 3452 օրենք – կայք, 25.07.2023թ.
Հոդված 13. Ռեեստրի հրապարակայնությունը և տեղեկության հրապարակման պարտավորությունը
1. Ռեեստրում գրանցված տվյալները հրապարակային են: Ցանկացած անձ իրավունք ունի ծանոթանալ ռեեստրում գրանցված տվյալներին և քաղվածք ստանալ գրանցող մարմնից։
2. Քաղվածքը տրվում է Վրաստանի կառավարության որոշմամբ  քաղվածքի պատրաստման համար սահմանված ժամկետում և սահմանված վճարի վճարումից հետո։ Քաղվածքը պատրաստվում է ռեեստրի, հրապարակային-իրավական սահմանափակման, հարկային գրավի/հիփոթեքի, շարժական և ոչ նյութական գույքային բարիքի իրավունքների և պարտապանների ռեեստրների տվյալների հիման վրա և արտացոլում է քաղվածքը պատրաստելու պահին ուժի մեջ գտնվող տվյալները  սուբյեկտի վերաբերյալ։  
3. Գրանցման գործընթացում ներկայացված փաստաթղթերի էլեկտրոնային պատճենները տեղադրված են գրանցող մարմնի միասնական էլեկտրոնային հարթակում և ցանկացած անձի հասանելի են առանց վճար վճարելու: Գրանցման մասին պահանջը համարվում է տվյալների սուբյեկտի կողմից անձնական տվյալների սույն հոդվածի համաձայն մշակման վերաբերյալ համաձայնության հայտարարություն:
4. Սույն օրենքով կամ կանոնադրությամբ նախատեսված դեպքերում հրապարակում է համարվում փաստի վերաբերյալ տեղեկությունը կամ փաստաթուղթը գրանցող մարմնի միասնական էլեկտրոնային պորտալում  տեղադրումը:
5. Սույն օրենքով նախատեսված այլ դեպքերից բացի, պետք է հրապարակվեն․ 
ա) ռեեստրում գրանցված տվյալները և դրանցում կատարված բոլոր փոփոխությունները,
բ) առնվազն տարին մեկ անգամ` բաժնետիրական ընկերության տեղադրված կապիտալի չափը, եթե այդ տվյալը գրանցված է ռեեստրում:
6. Ձեռնարկատիրոջ, արտասահմանում գրանցված ձեռնարկատիրոջ մասնաճյուղի ղեկավարության համար իրավազոր անձը պատասխանատու է սույն օրենքով նախատեսված հրապարակվելիք տվյալները ռեեստրին տրամադրելու համար։  Այս պարտավորությունը չկատարելու համար վարչական պատասխանատվությունը սահմանվում է Վրաստանի օրենսդրությամբ։ 
Հոդված 14. Ռեեստրի տվյալների արժանահավատության և ամբողջականության կանխավարկածը
1. Ռեեստրում գրանցված, հրապարակված տվյալների նկատմամբ գործում է արժանահավատության և ամբողջականության կանխավարկածը։  
2. Երրորդ անձի հետ  հարաբերություններում ձեռնարկատերը ռեսստրում գրանցված տվյալների վրա կարող է հիմնվել  միայն դրանց հրապարակումից հետո, բացառությամբ այն դեպքի, երբ ձեռնարկատերը կհաստատի, որ  երրորդ անձին համապատասխան փաստը կամ փաստաթուղթը հայտնի է եղել։ 
3. Երրորդ կողմի հետ հարաբերությունների շրջանակներում, որոնք ծագել են տվյալների գրանցումից և հրապարակումից հետո 15 օրվա ընթացքում, թույլ է  տրվում    հիմնվել գրանցված և հրապարակված տվյալների վրա, բացառությամբ այն դեպքի, երբ երրորդ անձը կհաստատի, որ նա համապատասխան փաստի և փաստաթղթի մասին  չի իմացել և չէր կարող իմանալ։
 4. Երրորդ կողմն իրավունք ունի հիմնվել այն տվյալների վրա, որոնց գրանցման և հրապարակման ընթացակարգը չի ավարտվել, բացառությամբ այն դեպքի, երբ այդ տվյալներն ուժի մեջ են մտնում միայն դրանց գրանցումից և հրապարակումից հետո:
5. Ձեռնարկատիրական ընկերության ներկայացուցչության համար  լիազորված անձին պաշտոնի նշանակելու և նրա մասին տվյալները պատշաճ կարգով գրանցելու և հրապարակելու դեպքում երրորդ  անձի հետ հարաբերություններում թույլ չի տրվում հիմնվել այդ անձի նշանակման հետ կապված թերության վրա, բացառությամբ այն դեպքի, երբ  ձեռնարկատիրական ընկերությունը կապացուցի, որ երրորդ անձին այդ թերությունը հայտնի էր։  
Հոդված 15. Ձեռնարկատիրոջ մասնաճյուղը
1. Ձեռնարկատերը կարող է մասնաճյուղ հիմնադրել։ Այս մասնաճյուղը իրավաբանական անձ չէ։ Վրաստանում գրանցված ձեռնարկատիրոջ մասնաճյուղ  չի գրանցվում։ 
2. Ազատ արդյունաբերական գոտում գրանցված ձեռնարկատերը սույն հոդվածի 5-րդ–9-րդ կետերին համապատասխան կարող է մասնաճյուղ հիմնել ազատ արդյունաբերական գոտուց դուրս։
3. Ազատ արդյունաբերական գոտուց դուրս գրանցված ձեռնարկատերը սույն հոդվածի 5-րդ–9-րդ կետերին համապատասխան կարող է մասնաճյուղ հիմնել ազատ արդյունաբերական գոտում:
4. Արտերկրում գրանցված ձեռնարկատիրոջ մասնաճյուղի գրանցման համար անհրաժեշտ բոլոր փաստաթղթերը պետք է ներկայացվեն գրանցող մարմնին Վրաստանի օրենսդրությանը համապատասխան վավերացված ձևով:
5. Արտերկրում գրանցված ձեռնարկատիրոջ մասնաճյուղի գրանցման մասին դիմումը պետք է ներառի հետևյալ տվյալները.
ա) ձեռնարկատիրոջ ֆիրմային անվանումը,
բ) ձեռնարկատիրոջ իրավաբանական հասցեն,
գ) ձեռնարկատիրոջ գործունեության հիմնական վայրը,
դ) ձեռնարկատիրոջ իրավական ձևը և այն երկիրը, որի օրենսդրությունը տարածվում է ձեռնարկատիրոջ գրանցման վրա,
ե) օտար երկրի այն մարմնի անվանումը, որի կողմից ձեռնարկատերը գրանցված է, և գրանցման համարը, եթե այս երկրի օրենսդրությամբ գրանցումը պարտադիր է կամ   պարտադիր չէ, թեև ձեռնարկատերը գրանցված է,
զ) մասնաճյուղի ֆիրմային անվանումը, որը բաղկացած է ձեռնարկատիրոջ ֆիրմային անվանումից և «մասնաճյուղ» կամ «ձեռնարկատիրոջ ֆիրմային անվանումից տարբեր ֆիրմային անվանում» լրացումից,
է) մասնաճյուղի իրավաբանական հասցեն,
ը) մասնաճյուղի ղեկավարի անձը հաստատող տվյալները և նրա ներկայացուցչական լիազորության ծավալը։ Եթե ​​մասնաճյուղն ունի ներկայացուցչական լիազորություն ունեցող մի քանի անձ, նշված պետք է լինի՝ նրանք մասնաճյուղը ներկայացնում են միասին, թե առանձին-առանձին,
թ) ձեռնարկատիրոջ, ինչպես նաև մասնաճյուղի գործունեության առարկան։ Այն նշելիս  կիրառվում են սույն օրենքով սահմանված նորմերը ձեռնարկության գործունեության առարկան կանոնադրությամբ սահմանելու մասին,
ժ) առկայության դեպքում` մասնաճյուղի գրանցման պահին ձեռնարկատիրական ընկերության  տեղաբաշխված կապիտալի չափը։
6. Արտերկրում գրանցված ձեռնարկատիրոջ մասնաճյուղի գրանցման մասին դիմումին պետք է կցվեն.
ա) Վրաստանի օրենսդրությանը համապատասխան վավերացված, ձեռնարկատիրոջ գրանցումը հաստատող փաստաթուղթը,
բ) Վրաստանի օրենսդրությանը համապատասխան վավերացված ձեռնարկատիրական ընկերության հիմնադիր փաստաթղթերը և կանոնադրությունը,
գ) փաստաթուղթը, որով սահմանվում է ձեռնարկատիրական ընկերության  ղեկավարության և ներկայացուցչության լիազորված անձի ինքնությունը և անձը հաստատող տվյալները, ինչպես նաև տեղեկություններ նրա պաշտոնում նշանակվելու և լիազորության  ժամկետը լրանալու մասին: Այս փաստաթուղթը պետք է ներառի ցուցում այն մասին, թե անձը ներկայացնում է մասնաճյուղը որպես ձեռնարկատիրական ընկերության մարմնի անդամ, թե որպես մասնաճյուղի գործունեության հետ կապված ձեռնարկատիրական ընկերության մշտական ​​ներկայացուցիչ,
դ) Վրաստանի օրենսդրությանը համապատասխան վավերացված ձեռնարկատիրոջ (նրա ղեկավարության համար լիազորված համապատասխան անձի/մարմնի) որոշումը մասնաճյուղ հիմնադրելու մասին,
ե) մասնաճյուղի ղեկավար/ներկայացուցիչ նշանակվելիք անձի համաձայնությունը։
7. Առկայության դեպքում, բաժնետիրական ընկերության, սահմանափակ պատասխանատվությամբ ընկերության մասնաճյուղը պարտավոր է ձեռնարկատիրական ընկերության ֆինանսական հաշվետվությունը/համախմբված հաշվետվությունը, որը կազմված, հաշվեստուգման ենթարկված և հրապարակված է ձեռնարկատիրոջ գրանցում իրականացնող երկրի օրենսդրության  համաձայն, հրապարակել կամ տեղադրել ձեռնարկատիրական ընկերության/մասնաճյուղի կայքում։  
8. Մասնաճյուղը ղեկավարելու համար լիազորված անձը պարտավոր է գրանցող մարմնին տեղեկացնել սույն հոդվածով նախատեսված գրանցման համար պարտադիր տվյալների ցանկացած փոփոխության, ինչպես նաև մասնաճյուղի փակման, ձեռնարկատիրական ընկերությունը կազմալուծելու, նրա լուծարման  ընթացակարգ սկսելու և ավարտելու, լուծարողների ինքնության, նրանց պաշտոնում նշանակվելու և լիազորության ժամկետը լրանալու, անվճարունակության վարույթ սկսելու և ավարտելու, ձեռնարկատիրոջ գրանցումը չեղարկելու մասին։
9. Ձեռնարկատիրոջ գոյության դադարեցմամբ դադարեցվում է նաև նրա մասնաճյուղի գոյությունը:
Հոդված 16. Ձեռնարկատիրոջ ֆիրմային անվանումը
1. Ձեռնարկատիրոջ ֆիրմային անվանումն այն անվանումն է, որը որպես այդպիսին գրանցված է ռեեստրում, և որով ձեռնարկատերն իրականացնում է իր գործունեությունը:
2. Որպես ձեռնարկատիրոջ ֆիրմային անվանում կարող է օգտագործվել անհատ ձեռնարկատիրոջ կամ ձեռնարկատիրական ընկերության գործընկերոջ անունը և (կամ) ազգանունը: Հնարավոր է նաև, որ ֆիրմային անվանումն ընտրվի ըստ ձեռնարկատիրական ընկերության գործունեության առարկայի կամ լինի երևակայության պտուղ՝ սույն հոդվածի 5-րդ–8-րդ կետերով սահմանված պայմանների պահպանմամբ:
3. Ձեռնարկատիրոջ ֆիրմային անվանումը պետք է ներառի դրա իրավական ձևն արտահայտող լրացում․ 
ա) անհատ ձեռնարկատիրոջ դեպքում՝ „ინდივიდუალური მეწარმე“ – «անհատ ձեռնարկատեր» կամ „ინდმეწარმე“ - «կրճատ՝ անհատ ձեռնարկատեր», 
բ) համատեղ պատասխանատվությամբ ընկերության դեպքում՝ „სოლიდარული პასუხისმგებლობის საზოგადოება“ - «համատեղ պատասխանատվությամբ ընկերություն» կամ «სპს - ՀՊԸ»,
գ) կոմանդիտային   ընկերության դեպքում՝ „კომანდიტური საზოგადოება“  - «կոմանդիտային ընկերություն» կամ „კს“ – «ԿԸ»,
դ) սահմանափակ պատասխանատվությամբ ընկերության դեպքում՝ „შეზღუდული პასუხისმგებლობის საზოგადოება“ - «սահմանափակ պատասխանատվությամբ ընկերություն»   կամ „შპს“ - «ՍՊԸ»,
ե) բաժնետիրական ընկերության դեպքում՝ „სააქციო საზოგადოება“ - «բաժնետիրական ընկերություն» կամ „სს“ - «ԲԸ»,
զ) կոոպերատիվի դեպքում՝ „კოოპერატივი“ - «կոոպերատիվ» կամ „კოოპ.“ - «կոոպ․»։
4. Եթե համատեղ պատասխանատվությամբ ընկերությունում կամ կոմանդիտային  ընկերությունում անհատապես պատասխանատու անձը միայն այնպիսի ընկերությունն է, որի գործընկերների պատասխանատվությունը սահմանափակ է, նրա ֆիրմային անվանումը պետք է ներառի „შეზღუდული პასუხისმგებლობის სპს“ «սահմանափակ պատասխանատվությամբ ՀՊԸ» կամ „შეზღუდული პასუხისმგებლობის კს“ «սահմանափակ պատասխանատվությամբ ԿԸ» լրացումը: 
5. Ձեռնարկատիրոջ (բացառությամբ անհատ ձեռնարկատիրոջ) ֆիրմային անվանումը պետք է տարբերվի արդեն գրանցված ձեռնարկատիրոջ ֆիրմային անվանումից: Ձեռնարկատիրոջ ֆիրմային անվանումը պետք է փոխվի կամ դրան ավելացվի լրացում, եթե անհրաժեշտ է այս անվանումը տարբերակել մեկ այլ ձեռնարկատիրոջ ֆիրմային անվանումից:
6. Ձեռնարկատիրոջ ֆիրմային անվանումը պետք է լինի վրաց լեզվով:
7. Ձեռնարկատիրոջ ֆիրմային անվանումը չպետք է ներառի այնպիսի գրաֆիկական խարհրդանիշներ, որոնք չունեն լեզվական նորմերով սահմանված հնչյունային կամ բառային համարժեքներ:
8. Ձեռնարկատիրոջ ֆիրմային անվանման մեջ թույլ չի տրվում օգտագործել.
ա) այնպիսի բառ կամ արտահայտություն, որը ներառում է Վրաստանի սահմանադրական կարգը տապալելու կամ բռնությամբ փոխելու,  երկրի անկախությանը ոտնձգելու, նրա տարածքային ամբողջականությունը խախտելու հավանություն և (կամ)  դրա կոչ կամ, որը ծառայում է երկրում ազգային, երկրամասային, կրոնական կամ սոցիալական ատելության բորբոքման կամ  պատերազմի, ահաբեկչության, բռնության և (կամ)  Վրաստանի օրենսդրության խախտումների  հավանություն և (կամ)  քարոզչություն,
բ) այնպիսի բառ կամ արտահայտություն, որը թշնամանք է հրահրում ռասայի, մաշկի գույնի, լեզվի, սեռի, կրոնի, քաղաքական կամ այլ կարծիքի, ազգային, էթնիկական և սոցիալական պատկանելության, ծագման, գույքային կամ կոչումնային վիճակի, մասնագիտության, բնակության կամ ծննդյան վայրի, ընտանեկան վիճակի,  սեռական կողմնորոշման, գենդերային ինքնության, առողջական վիճակի, սահմանափակ հնարավորության կամ այլ հիմքերով, ինչպես նաև հակասում է հասարակական կարգին  և բարոյականության ընդհանուր ճանաչված նորմերին,
բ1)  «գույքային իրավունքների կոլեկտիվ հիմունքներով կառավարող կազմակերպություն» բառերը կամ այս բառերի օգտագործմամբ այլ արտահայտություն, բացառությամբ «Հեղինակային և հարակից իրավունքների մասին» Վրաստանի օրենքին համապատասխան հավատարմագրված գույքային իրավունքների կոլեկտիվ հիմունքներով  կառավարման կազմակերպության, 
գ) այնպիսի լրացում, որը կարող է մոլորեցնել երրորդ անձին և (կամ)  առաջացնել սխալ և (կամ)  թյուր կարծիք՝ կապված ձեռնարկատիրոջ իրավական ձևի, գործունեության ծավալի կամ բնույթի և (կամ)  գործընկերային հարաբերությունների բովանդակության հետ,
դ) պետության, Աբխազիայի Ինքնավար Հանրապետության, Աջարիայի Ինքնավար Հանրապետության կամ մունիցիպալիտետի մարմնի (հիմնարկի), «Հանրային իրավունքի իրավաբանական անձի մասին» Վրաստանի օրենքի համաձայն ստեղծված հանրային իրավունքի իրավաբանական անձի, հասարակական-իրավական լիազորություն իրականացնող այլ մարմնի կամ քաղաքացիների քաղաքական միավորման  անվանման նույնական կամ նմանեցված ձևակերպում,  բացառությամբ այս անձանց կողմից հիմնադրված և (կամ)  դրանց բաժնային մասնակցությամբ առկա իրավաբանական անձանց,
ե) Վրաստանում գրանցված մեկ այլ իրավաբանական անձի անվան նույնական կամ նմանեցված ձևակերպում` առանց սույն անձի համաձայնության,
զ) Վրաստանում համընդհանուր հայտնի անձի ֆիրմային անվանմանը նույնական կամ այնքան նման ձևակերպում, որը կարող է շփոթություն առաջացնել՝ առանց այդ անձի համաձայնության,
է) «Կոռուպցիայի դեմ պայքարի մասին» Վրաստանի օրենքի 2-րդ հոդվածի առաջին կետով սահմանված պաշտոնատար անձի պաշտոնը արտահայտող բառ կամ արտահայտություն,
ը) Վրաստանի օրենսդրությամբ սահմանված զինվորական կոչման կամ պետական ​​հատուկ կոչման և (կամ)  դիվանագիտական ​​կոչումն արտահայտող տերմինի նույնական կամ նմանեցված բառ կամ ձևակերպում,
թ) անպարկեշտ կամ վիրավորական բառ կամ արտահայտություն,
ժ) ֆիզիկական անձի անունը՝ առանց նրա գրավոր համաձայնության,
ժա) ֆիզիկական անձի անունը՝ նրա մահից հետո առնվազն 30 տարվա ընթացքում, բացառությամբ այն դեպքի, երբ առկա է այդ անձի ժառանգի գրավոր համաձայնությունը՝ օգտագործելու նրա անունը։
9. Գրանցող մարմինը, համապատասխան բազաների վրա հիմնվելով, ստուգում է սույն հոդվածով սահմանված պայմանների պահպանումը: Եթե ​​գրանցող մարմնում առկա տեղեկությունն անբավարար լինի, ապա նա իրավունք ունի, շահագրգիռ անձին  սույն հոդվածով նախատեսված հանգամանքների բացակայությունը հաստատելու համար,  պահանջել լրացուցիչ տեղեկություններ/փաստաթղթեր ներկայացնել:
10. Այլ իրավաբանական անձի ֆիրմային անվանումը ոչ օրինաչափ օգտագործող անձը պարտավոր է դադարեցնել այդ օգտագործումը և փոխհատուցել ոչ օրինաչափ օգտագործումով պատճառած վնասը իրավազոր անձի պահանջի հիման վրա: Ձեռնարկատիրական ընկերությունը կարող է խախտողից պահանջել նշված վնասի հատուցման փոխարեն պահանջել այլ իրավաբանական անձի ֆիրմային անվանման ոչ օրինաչափ օգտագործմամբ ստացված օգուտները փոխանցել ձեռնարկատիրական ընկերությանը  կամ զիջել նման օգուտ ստանալու իրավունքը։
2022 թվականի նոյեմբերի 30-ի Վրաստանի №2205 օրենք – կայք, 15.12.2022թ.
2023 թվականի հուլիսի 3-ի Վրաստանի №3452 օրենք – կայք, 25.07.2023թ.
Հոդված 17. Գործնական նամակ և կայք
1. Կոմանդիտային ընկերության, սահմանափակ պատասխանատվությամբ ընկերության, բաժնետիրական ընկերության բոլոր գործարար նամակների վրա պետք է նշվեն   առնվազն հետևյալ տվյալները.
ա) ֆիրմային անվանումը,
բ) իրավաբանական հասցեն,
գ) նույնականացման համարը։
2. Գործնական նամակի վրա կապիտալին հղում կատարելիս՝ այդ տվյալները պետք է վերաբերեն տեղաբաշխված կապիտալին և դրա կանխիկացված մասին:
3. Լուծարման գործընթացում գտնվող ձեռնարկատիրական ընկերությունը գործնական նամակի վրա ֆիրմային անվանման հետ պետք է մատնանշի «լուծարման գործընթացում» լրացումը: Նույն կարգը տարածվում է անվճարունակության վարույթում գտնվող անձի նկատմամբ: Այդ անձը պարտավոր է նշել նաև «անվճարունակության գործընթացում» կամ նշել անվճարունակության կոնկրետ ռեժիմի մասին՝ «վերակազմավորման ռեժիմում» կամ «սնանկության ռեժիմում»:
4. Օտար երկրի  ձեռնարկատիրական ընկերության մասնաճյուղի բոլոր գործնական նամակների վրա պետք է նշվեն նաև մասնաճյուղը գրանցող մարմինը և գրանցման համարը:
5. Բոլոր տվյալները, որոնք նշվում են գործնական նամակի վրա,  պետք է նշվեն նաև ձեռնարկատիրական ընկերության կայքում (առկայության դեպքում):
6. Սույն հոդվածի պահանջները վերաբերում են ինչպես նյութական, այնպես էլ էլեկտրոնային տեսքով կազմված գործնական նամակներին։
7. Սույն հոդվածով նախատեսված պարտավորությունը չկատարելու համար ղեկավարելու համար իրավազոր անձի վարչական պատասխանատվությունը սահմանվում է Վրաստանի օրենսդրությամբ:
Հոդված 18. Գրանցող մարմնի  ծանուցումը հանձնելու կարգը
1. Գրանցող մարմնի ծանուցումը հանձնված է համարվում ձեռնարկատիրոջ կողմից ծանոթանալուն պես, իրավաբանական հասցեին հանձնելու պահից  կամ էլեկտրոնային հասցեում տեղադրվելուց հետո 15-րդ օրը, եթե չի հաստատվում  էլեկտրոնային հասցեում տեղադրված հաղորդագրության հասցեատիրոջ կողմից ավելի վաղ ծանոթացում։ 
2. Էլեկտրոնային հասցեն ձեռնարկատիրոջ և գրանցող մարմնի միջև հաղորդակցության և ձեռնարկատիրոջը էլեկտրոնային ծառայություններ տրամադրելու նպատակով գրանցող մարմնի կողմից միասնական էլեկտրոնային պորտալի շրջանակներում ձեռնարկատիրոջը հատկացված ձեռնարկատիրոջ ավտորիզացված օգտատիրոջ էջ է։  
3. Իրավաբանական հասցեի և էլեկտրոնային հասցեի ստանդարտը սահմանելու և սույն ստանդարտին համապատասխան գրանցելու համար կիրառվում են սույն օրենքով, «Հանրային ռեեստրի մասին» Վրաստանի օրենքով և Հրահանգով սահմանված կանոնները:
Գլուխ III. Մեկ անձի ձեռնարկատիրական ընկերությունը
Հոդված 19. Մեկ անձի ձեռնարկատիրական ընկերությունը
1. Սահմանափակ պատասխանատվությամբ ընկերություն կամ բաժնետիրական ընկերություն կարող է հիմնադրել մեկ անձը:
2. Սահմանափակ պատասխանատվությամբ ընկերության կամ բաժնետիրական ընկերության գրանցումից հետո  բոլոր բաժնեմասերը/բաժնետոմսերը մեկ գործընկերոջ սեփականությանն անցնելու դեպքում   այս ձեռնարկատիրական ընկերությունը դառնում է մեկ անձի ձեռնարկատիրական ընկերություն: Այդ մասին տեղեկությունը և գործընկերոջ նույնականացման տվյալները սահմանափակ պատասխանատվությամբ ընկերության դեպքում  պետք է արտացոլվեն ռեեստրում, իսկ բաժնետիրական ընկերության դեպքում՝ սույն օրենքի 162-րդ հոդվածով սահմանված կարգով և պետք է հանրությանը հասանելի լինեն։
2023 թվականի նոյեմբերի 16-ի Վրաստանի №3720 օրենք – կայք, 07.12.2023թ.
Հոդված 20. Գրավոր ձևի պահպանման պարտավորությունը
1. Եթե ձեռնարկատիրական ընկերությունն ունի միայն մեկ գործընկեր, ապա ընդհանուր ժողովի լիազորությունը նա է իրականացնում: Սույն լիազորության սահմաններում կայացված որոշումը ձևակերպվում է գրավոր:
2. Ձեռնարկատիրական ընկերության և նրա միակ գործընկերոջ միջև պայմանագիրը պետք է կնքվի գրավոր, բացառությամբ այն դեպքի, երբ պայմանագիրը կնքվում է սովորական գործունեության շրջանակներում:
Գլուխ IV. Ավանդի ներդրումը
Հոդված 21. Ավանդի հասկացությունը
Ավանդը ձեռնարկատիրական ընկերության սեփականությանը փոխանցված գույք է, որի տնտեսական արժեքն արտացոլվում է ձեռնարկատիրական ընկերության հաշվեկշռում:
Հոդված 22. Ավանդի առարկան
Ավանդի առարկան գույքային բարիք է, որը ձեռնարկատիրական ընկերությանը փոխանցելու պարտավորությունը (ավանդ ներդնելու պարտավորությունը) ստանձնում է ձեռնարկատիրական ընկերության ապագա կամ գործող գործընկերը ձեռնարկատիրական ընկերության կապիտալում բաժնեմաս ձեռք բերելու կամ դրա արժեքը մեծացնելու  դիմաց։ 
Հոդված 23. Ավանդների տեսակները
Ավանդ  կատարելու պարտավորությունը կարող է իրականացվել դրամական (դրամական ավանդ) վճարումով կամ այլ նյութական կամ ոչ նյութական գույքային բարիք  փոխանցելով  (ոչ դրամական ավանդ): Աշխատանքի կատարումը կամ ծառայության մատուցումը կարող է լինել ոչ դրամական ավանդի առարկա:
 Հոդված 24. Ավանդ ներդնելու եղանակը և ժամկետը
1. Ավանդը պետք է կատարվի օրենքով և կանոնադրությամբ սահմանված կարգով և սահմանված ժամկետում:
2. Դրամական ավանդը համարվում է կատարված այն պահից, երբ գումարը/դրամը մուտքագրվում է ձեռնարկատիրական ընկերության կողմից բացված բանկային հաշվին:
3. Ոչ դրամական ավանդը համարվում է կատարված սեփականության իրավունքի փոխանցման համար անհրաժեշտ,   Վրաստանի օրենսդրությամբ սահմանված գործողությունները կատարելու պահից։
4. Եթե ոչ դրամական ավանդ ներդնելու ժամանակ դրա արժեքը պակաս է համաձայնեցված ավանդի գումարից, ապա գործընկերը պարտավոր է համաձայնեցված ավանդի արժեքը լրացնել դրամական տեսքով:
5. Եթե համատեղ պատասխանատվությամբ ընկերություն, կոմանդիտային ընկերություն կամ սահմանափակ պատասխանատվությամբ ընկերություն   ոչ դրամական ավանդի արժեքը դրա կատարման պահին գերազանցում է համաձայնեցված ավանդի գումարը, ապա գործընկերն իրավունք ունի պահանջել տարբերությունը վերադարձնել դրամական տեսքով,  իսկ ընկերությունն իրավունք ունի հետաձգել այդ պարտավորության կատարումը ոչ ավելի, քան 1 տարով, եթե կողմերն այլ կերպ չեն համաձայնվի։ 
Հոդված 25. Ավանդների ներդրման կազմակերպչական ապահովումը
1. Ոչ դրամական ավանդի արժեքի ներդրման չափի հետ համապատասխանության գնահատումը և ավանդ ներդնելու պարտավորության կատարման կազմակերպումն ապահովում է ձեռնարկատիրական ընկերություն  ղեկավարելու լիազորություն ունեցող մարմինը:
2. Գործընկերոջ պահանջի դեպքում ձեռնարկատիրական ընկերություն ղեկավարելու լիազորություն ունեցող մարմինը պարտավոր է գրավոր տեղեկանք  տալ ավանդի կատարման, մասնավորապես, ավանդը կատարելու պարտավորության, դրա կատարման կամ մասնակի կատարման, ինչպես նաև այս պարտավորության կատարման ժամկետների և  պայմանների մասին։  
3. Ավանդների ներդրման մասին տեղեկանքի մեղավոր անճշտության համար պատասխանատու է ձեռնարկատիրական ընկերության ղեկավարման լիազորություն ունեցող մարմինը:
Հոդված 26. Գործընկերոջ պատասխանատվությունը
1. Կոմանդիտային ընկերության կոմանդիտը,  սահմանափակ պատասխանատվությամբ ընկերության, բաժնետիրական ընկերության, կոոպերատիվի գործընկերը ձեռնարկատիրական ընկերության պարտավորության  համար պատասխանատվության   չի կրում պարտատիրոջ նկատմամբ:
2. Բացառիկ դեպքում կոմանդիտային ընկերության կոմանդիտը,    սահմանափակ պատասխանատվությամբ ընկերության, բաժնետիրական ընկերության, կոոպերատիվի գործընկերը ձեռնարկատիրական ընկերության պարտատիրոջ նկատմամբ պատասխանատվություն է կրում անձամբ, եթե նա չարաշահում է պատասխանատվության սահմանափակման իրավական ձևը,  և ձեռնարկատիրական ընկերությունը չի կարող բավարարել պարտատիրոջ պահանջը։
Հոդված 27. Ավանդներ ներդնելու պարտավորությունից ազատվելու անթույլատրելիությունը
Թույլ չի տրվում կոմանդիտային ընկերության կոմանդիտին, սահմանափակ   պատասխանատվությամբ ընկերության, բաժնետիրական ընկերության, կոոպերատիվի գործընկերոջը ազատել  ավանդ ներդնելու պարտավորությունից,   բացառությամբ սույն օրենքով նախատեսված դեպքի:
Գլուխ V. Ձեռնարկատիրական ընկերության տեղաբաշխված կապիտալը, բաժնեմասը, շահաբաժինը,   պարտքային արժեթղթերը 

Հոդված 28. Ձեռնարկատիրական ընկերության տեղաբաշխված կապիտալի հասկացությունը
Ձեռնարկատիրական ընկերության տեղաբաշխված կապիտալը ձեռնարկատիրական ընկերության կողմից սահմանված դրամական չափ է: Տեղաբաշխված կապիտալը պետք է հավասար լինի ձեռնարկատիրական ընկերության տեղաբաշխված բաժնեմասերի անվանական արժեքների գումարին, իսկ եթե ձեռնարկատիրական ընկերությունը տեղաբաշխել է նաև   անվանական արժեք չունեցող  բաժնեմասեր,   ներդրված կապիտալը պետք է գերազանցի տեղաբաշխված բաժնեմասերի անվանական արժեքների գումարը։   Եթե ​​ձեռնարկատիրական ընկերությունը (բացառությամբ բաժնետիրական ընկերության) տեղաբաշխել է միայն անվանական արժեք չունեցող բաժնեմասեր, ապա տեղաբաշխված կապիտալը կարող է սահմանվել ցանկացած չափով։
Հոդված 29. Բաժնեմասը
Բաժնեմասը իրավունք է, որը ենթադրում է ձեռնարկատիրական ընկերության կապիտալում անձի մասնակցություն և որի հետ կապված են իրավունքներ ու պարտականություններ: Բաժնետմասը սեփականության առարկա է:
Հոդված 30. Բաժնեմասի տնօրինումը
1. Գործընկերն իրավունք ունի ազատորեն տնօրինելու ձեռնարկատիրական ընկերությունում իր բաժնեմասը, եթե Վրաստանի օրենսդրությամբ, կանոնադրությամբ կամ ձեռնարկատիրական ընկերության գործընկերների համաձայնագրով բաժնեմասի տնօրինման հետ կապված սահմանափակումներ չեն սահմանված։  Բաժնետոմսի փոխանցումն արգելելն անթույլատրելի է:
2. Եթե բաժնեմասը ձեռնարկատիրական ընկերության մեջ մի քանի անձանց համասեփականության մեջ է, նման դեպքում  նրանք համարվում են համագործընկերներ: Այս դեպքում բաժնեմասի հետ կապված իրավունքները կարող է իրականացնել նրանց կողմից որոշված համագործընկերներից մեկը կամ ​​մի երրորդ անձ: Այդ անձինք համարվում են համատեղ պարտատերեր: Տվյալ դեպքում գործում են Վրաստանի քաղաքացիական օրենսգրքի նորմերը համասեփականության և (կամ)  ընդհանուր իրավունքների մասին։
3. Եթե համագործընկերները կամ ժառանգները ձայների մեծամասնությամբ չեն կարողանում համաձայնության գալ բաժնեմասի կառավարման շուրջ, ձեռնարկատիրական ընկերության կամ համագործընկերոջ կամ ժառանգներից մեկի դիմումի հիման վրա  դատարանը նշանակում է բաժնեմասի կառավարիչ, որին շնորհվել  են բաժնեմասի հետ կապված բոլոր իրավունքները.
4. Պետության, Աբխազիայի կամ Աջարիայի Ինքնավար Հանրապետության  բաժնային մասնակցությամբ գործող ձեռնարկության բաժնեմասերի/բաժնետոմսերի «Ձեռնարկատերերի մասին» Վրաստանի օրենքով սահմանված կարգով  գնման/մարման    մասին որոշումը կայացնում է Վրաստանի կառավարությունը։   
Հոդված 31. Շահաբաժիններ ստանալու իրավունք
1. Սույն օրենքով սահմանված կանոնների նախատեսմամբ, ձեռնարկատիրական ընկերության շահույթի/գույքի բաշխման մասին որոշման հիման վրա գործընկերն իրավունք ունի ստանալու տարեկան կամ միջանկյալ շահաբաժին:
2. Կոմանդիտային ընկերությունում, սահմանափակ պատասխանատվությամբ ընկերությունում, բաժնետիրական ընկերությունում, կոոպերատիվում շահաբաժինների վճարման ընդհանուր արգելք    թույլ չի տրվում։
3. Շահաբաժինը որոշվում է ձեռնարկատիրական ընկերության գործընկերների բաժնեմասերի համամասնությամբ, եթե օրենքով, կանոնադրությամբ կամ ձեռնարկատիրական ընկերության գործընկերների համաձայնագրով այլ բան սահմանված չէ:
Հոդված 32. Տրված շահաբաժնի վերադարձը
 Թույլ չի տրվում պահանջել տրված շահաբաժինը վերադարձնել, բացառությամբ այն դեպքի, երբ շահաբաժին ստացող գործընկերը այն ստանալիս իմացել է կամ պետք է իմանար, որ շահաբաժնի բաշխման ժամանակ խախտվել են օրենքով կամ կանոնադրությամբ սահմանված նորմերը։
Հոդված 33. Շահաբաժնի տրամադրման սահմանափակումը
Ձեռնարկատիրական ընկերությունը իրավունք չունի շահաբաժին  տրամադրել, եթե դա կհանգեցնի ձեռնարկատիրական ընկերության անվճարունակության։
Հոդված 34. Այլոց օրինական շահերի և իրավունքների նախատեսումը և իրավահավասարության սկզբունքը
1. Գործընկերն իր իրավունքներից օգտվելիս պետք է նախատեսի    ձեռնարկատիրական ընկերության և մնացած գործընկերների օրինական շահերն ու իրավունքները:
2. Հավասար պայմաններում գործընկերներն ունեն հավասար իրավունքներ և պարտականություններ: Այս սկզբունքից բացառություն թույլ է տրվում միայն այն դեպքում, եթե դա ուղղակիորեն նախատեսված է սույն օրենքով կամ կանոնադրությամբ և անհրաժեշտ է՝ ելնելով ձեռնարկատիրական ընկերության շահերից։
3. Կանոնադրությամբ   կարելի  է անկախ գործընկերների ավանդներից սահմանել բաժնեմասեր և տարբերվող իրավունքներ ու պարտականություններ:
Հոդված 341. Ձեռնարկատիրական ընկերության կողմից պարտքային արժեթղթերի թողարկումը
1. Ձեռնարկատիրական ընկերությունն իրավունք ունի թողարկել պարտքային արժեթղթեր: Պարտքային արժեթղթերի սեփականատերերի իրավունքներն ու պարտավորությունները ձեռնարկատիրական ընկերության  նկատմամբ որոշվում են պարտքային արժեթղթերի թողարկման պայմաններով և համապատասխան օրենսդրությամբ:
2. Պարտքային արժեթղթերի թողարկման պայմաններով կամ կանոնադրությամբ կարող են սահմանվել նաև առանձին լիազորություններ, որոնք կիրականացնի պարտքային արժեթղթերի սեփականատերերի ժողովը պարտքային արժեթղթերի սեփականատերերի անունից: Այդ լիազորությունները կարող են կապված լինել պարտավորության վերակազմավորման, ինչպես նաև պարտքային արժեթղթերի թողարկման պայմաններով նախատեսված այլ հարցերի հետ:
3. Պարտքային արժեթուղթը ենթադրում է ձեռնարկատիրական ընկերության նկատմամբ   դրամական պահանջ:
4. Պարտքային արժեթղթերը կարող են թողարկվել պարբերական տոկոսների (կուպոնի) վճարման պայմանով կամ առանց դրա:
5. Պարտքային արժեթուղթը   կարող է ներառել նաև այլ իրավունքներ, այդ թվում՝ սույն օրենքի 158-րդ հոդվածի 6-րդ կետի համաձայն բաժնետոմսերի վերածելու իրավունքը:
6. Պարտքային արժեթղթերի թողարկման պայմանները պետք է կցվեն էմիսիայի   ազդագրին կամ այն համարժեք փաստաթղթին, որի հիման վրա թողարկվել են պարտքային արժեթղթերը: Ձեռք բերելով պարտքային արժեթղթեր՝ անձը համաձայնում է պարտքային արժեթղթերի թողարկման պայմաններին:
2023 թվականի նոյեմբերի 16-ի Վրաստանի № 3720 օրենք – կայք, 07.12.2023թ.
Գլուխ VI. Ձեռնարկատիրական ընկերության մարմինները
Հոդված 35. Ընդհանուր դրույթներ
1. Ձեռնարկատիրական ընկերության մարմիններն են` ընդհանուր ժողովը, ղեկավար մարմինը և դիտորդական խորհուրդը, եթե այդ խորհրդի ստեղծումը նախատեսված է օրենքով կամ կանոնադրությամբ:
2. Ձեռնարկատիրական ընկերության մարմինները և նրանց անդամները գործունեություն են իրականացնում և որոշումներ են կայացնում միայն օրենքով կամ կանոնադրությամբ սահմանված իրավասության շրջանակներում:
Հոդված 36. Ընդհանուր ժողովը
1. Ընդհանուր ժողովին մասնակցելու իրավունք ունեն ձեռնարկատիրական ընկերության բոլոր գործընկերները, բացառությամբ սույն օրենքով նախատեսված բացառիկ դեպքերի:
2. Ձեռնարկատիրական ընկերությունն առնվազն տարին մեկ անգամ,  տարեկան հաշվեկշիռը կազմելուց ոչ ուշ, քան 6 ամիս հետո հրավիրում է հերթական ընդհանուր ժողովը: Հերթական ընդհանուր ժողովի անցկացման համար պատասխանատվությունը կրում է ձեռնարկատիրական ընկերության ղեկավար մարմինը։
3. Ընդհանուր ժողովն ընտրում է ընդհանուր ժողովի նախագահ: Մինչև ընդհանուր ժողովի նախագահի ընտրությունը, կամ  եթե ընդհանուր ժողովի նախագահ չի ընտրվել, ժողովը վարում է այն հրավիրող անձը, հրավիրող մարմնի նախագահը կամ հրավիրող իրավաբանական անձի ղեկավարը, իսկ եթե  մի քանի հրավիրող անձ կա՝   հրավիրող անձանց կամ հրավիրող իրավաբանական անձանց ղեկավարներից   վիճակահանությամբ որոշված ​​անձը։ 
4. Ընդհանուր ժողովի կողմից իր իրավասության սահմաններում ընդունված որոշման կատարումը պարտադիր է ձեռնարկատիրական ընկերության գործընկերների և մարմինների համար:
5. Ընդհանուր ժողովը որոշում է ընդունում այն ​​հարցի վերաբերյալ, որը օրենքով գտնվում է ընդհանուր ժողովի լիազորության ներքո: Բացի բաժնետիրական ընկերությունից, ընդհանուր ժողովի լիազորությունը կարող է ընդլայնվել կամ  պատվիրակվել կանոնադրության հիման վրա:
6. Ընդհանուր ժողովը որոշում է կայացնում ղեկավար մարմնի և դիտորդական խորհրդի կողմից կատարված աշխատանքին հավանություն տալու մասին: Համատեղ պատասխանատվությամբ ընկերությունում, կոմանդիտային ընկերությունում, սահմանափակ պատասխանատվությամբ ընկերությունում ընդհանուր ժողովի կողմից ղեկավար մարմնի կամ դիտորդական խորհրդի կողմից կատարված աշխատանքին հավանություն տալը հանգեցնում է տվյալ ձեռնարկատիրական ընկերության կողմից այս մարմինների նկատմամբ վնասը հատուցելու պահանջի իրավունքից հրաժարման,   եթե   այդ իրավունքը ակնհայտ կլիներ ընդհանուր ժողովին ներկայացված փաստաթղթերի ու տրամադրված տեղեկությունների ջանասիրաբար ստուգելու դեպքում:
7. Ընդհանուր ժողով հրավիրելու սույն օրենքով և (կամ) կանոնադրությամբ սահմանված կարգի խախտման դեպքում որոշումների ընդունումը թույլատրվում է, եթե ժողովին ներկա են բոլոր գործընկերները, և նրանք համաձայն են ժողով անցկացնել և որոշում կայացնել: Գործընկերոջ համաձայնություն  է համարվում, եթե նա չի պահանջում ընդհանուր ժողովն այլ ժամանակ անցկացնել՝ դրա հրավիրման ընթացակարգի խախտման պատճառով:
8. Ընդհանուր ժողովը պատշաճ կերպով հրավիրելու և վարելու համար պատասխանատու է սույն ժողովը հրավիրող մարմինը:
Հոդված 37. Ընդհանուր ժողովի որոշումը
1. Եթե այլ բան նախատեսված չէ կանոնադրությամբ, ընդհանուր ժողովն իրավունակ է  որոշում կայացնել, եթե նրան ներկա է/ներկա են ձայների մեծամասնություն ունեցող գործընկերը/գործընկերները: Եթե ​​ընդհանուր ժողովն իրավունակ չէ որոշում կայացնելու, ժողով հրավիրողը կարող է նույն կարգով և նույն օրակարգով վերահրավիրել ժողովը։ Երկրորդ ժողովն իրավունակ է որոշում կայացնելու՝ անկախ ձայնի իրավունք ունեցող գործընկերների թվից։
2. Համատեղ պատասխանատվությամբ ընկերությունում, կոմանդիտային   ընկերությունում  ձայների քանակը հաշվարկվում է ըստ գործընկերների թվի, իսկ սահմանափակ պատասխանատվությամբ ընկերությունում, բաժնետիրական ընկերությունում, կոոպերատիվում` ըստ ձեռնարկատիրական ընկերություն կապիտալում բաժնեմասի, եթե կանոնադրությամբ այլ բան նախատեսված չէ:
3. Ընդհանուր ժողովը որոշում է կայացնում քվեարկության մասնակիցների ձայների մեծամասնությամբ, բացառությամբ այն դեպքի, երբ  օրենքով կամ կանոնադրությամբ սահմանված են ավելի մեծ թվով ձայներ կամ այլ, լրացուցիչ պայմաններ: Սույն օրենքով կամ կանոնադրությամբ նախատեսված պաշտոնատար անձի և (կամ) մարմնի ընտրության  կամ այլընտրանքային առաջարկի քվեարկության համար կանոնադրությամբ կարող են սահմանվել տարբեր կանոններ, այդ թվում, նախատեսել  ավելի քիչ թվով ձայներ։ 
4. Պետության, Աբխազիայի կամ Աջարիայի Ինքնավար Հանրապետության 100 տոկոսանոց բաժնեմասային մասնակցությամբ գործող ձեռնարկության գործընկերոջ գրավոր որոշումը/համաձայնությունը ընդհանուր ժողովի արձանագրությանը համարժեք փաստաթուղթ է և համարվում է ընդհանուր ժողովի որոշում։   
Հոդված 38. Ընդհանուր ժողովի արձանագրությունը
1. Ընդհանուր ժողովի հրավիրման, ընթացքի և արդյունքների մասին արձանագրություն է կազմվում այս ժողովի ավարտից հետո 15-օրյա ժամկետում, որն ստորագրում է ընդհանուր ժողովի կողմից ընտրված կամ կանոնադրությամբ սահմանված ընդհանուր ժողովի նախագահը: Սույն օրենքով կամ կանոնադրությամբ նախատեսված դեպքերում ընդհանուր ժողովի արձանագրությունը կազմում և վավերացնում է նոտարը: Ընդհանուր ժողովի արձանագրությունն անհապաղ, ձեռնարկատիրական ընկերության   հաշվին ուղարկվում է գործընկերներին։
2. Ընդհանուր ժողովի արձանագրության մեջ պետք է նշվի․  
ա) ձեռնարկատիրական ընկերության ֆիրմային անվանումը և նույնականացման համարը,
բ) ընդհանուր ժողովի անցկացման վայրը և ամսաթիվը/ժամանակը,
գ) հղում ընդհանուր ժողովի հրավիրման ընթակարգի պահպանմանը և այս ժողովի որոշումներ կայացնելու իրավունակությանը։ Արձանագրությանը կարող են կցվել նշված հանգամանքների հետ կապված փաստաթղթեր,
դ) հիմնական փաստաթղթում կամ հավելվածի տեսքով` ընդհանուր ժողովի աշխատանքին մասնակցող կամ դրան ներկա գտնվող ընտրելու իրավունք ունեցող գործընկերների և ներկա գտնվող այլ անձանց ցուցակը և անձը հաստատող տվյալները։ Ներկայացուցչության դեպքում արձանագրությանը պետք է կցվի ներկայացուցչական լիազորությունը հաստատող գրավոր փաստաթուղթ կամ պետք  է հղում արվի այսպիսի փաստաթղթի, եթե ձեռնարկատիրական ընկերությունն այն պահպանում է այլ փաստաթղթերի հետ միասին,
ե) ընդհանուր ժողովի նախագահի անձը հաստատող տվյալները,
զ) ընդհանուր ժողովի օրակարգը,
է) ընդհանուր ժողովի որոշումը. նրանում պետք է նշվեն քվեարկության արդյունքները,
ը) ընդհանուր ժողովի մասնակցի կողմից ժողովում ընդունված որոշման նկատմամբ այլ կարծիք հայտնելու կամ հակառակ դիրքորոշում արտահայտելու դեպքում՝ ժողովի համապատասխան մասնակցի ինքնությունը և հակառակ դիրքորոշման բովանդակությունը, եթե նա պահանջում է  այս կարծիքը/դիրքորոշումը ներառել արձանագրության մեջ։
Հոդված 39. Ընդհանուր ժողովի որոշման կամ դրա   մի մասի անվավերությունը
1. Բացի սույն օրենքով սահմանված անվավերության հիմքերից,   սահմանափակ պատասխանատվությամբ ընկերությունում, բաժնետիրական ընկերությունում ընդհանուր ժողովի որոշումը կամ դրա մի մասը անվավեր է համարվում, եթե չկա սույն օրենքի 36-րդ հոդվածի 7-րդ կետով  նախատեսված դեպք  և.
ա) ընդհանուր ժողովի արձանագրությունը սահմանված կարգով վավերացված չէ,
բ) ընդհանուր ժողովը հրավիրել է չլիազորված մարմինը/անձը,
 գ) ընդհանուր ժողով  հրավիրելու մասին գրավոր ծանուցման մեջ նշված չեն  կամ սխալ են նշված ձեռնարկատիրական ընկերության ֆիրմային անվանումը, ընդհանուր ժողովի անցկացման վայրը, ամսաթիվը կամ սկսելու ժամանակը,
դ) խախտված է ընդհանուր ժողովի անցկացման մասին որոշումը  գործընկերներին ծանուցելու կարգը,
ե) հարցը, որին վերաբերում է որոշումը, չի պատկանում ընդհանուր ժողովի լիազորությանը,
զ) որոշումը վերաբերում է կանոնադրության մեջ այնպիսի փոփոխություն կատարելուն, որը հակասում է օրենքին,
է) որոշումը հակասում է օրենքի այն նորմերին, որոնց հիմնական նպատակը պարտատերերի իրավունքների պաշտպանությունն է,
ը) որոշումը հակասում է հասարակական կարգին կամ բարոյականության նորմերին,
թ) որոշումը վիճարկման հիման վրա դատարանն   անվավեր է ճանաչել։
2. Սույն հոդվածի առաջին կետով նախատեսված դեպքում ընդհանուր ժողովի որոշման կամ դրա մասի անվավերության մատնանշում չի թույլատրվում,    եթե ընդհանուր ժողովի որոշումը ռեեստրում  գրանցելուց հետո անցել է 3 տարի,    բացառությամբ այն դեպքի, երբ դատարանում ընդհանուր ժողովի որոշման անվավերության ճանաչման վերաբերյալ վեճը  սկսվել է մինչև այդ ժամկետը լրանալը:
Հոդված 40. Ընդհանուր ժողովի որոշումն անվավեր ճանաչելուց հետո իրականացվող միջոցառումները
1. Ղեկավար անձինք պարտավոր են ընդհանուր ժողովի որոշման անվավերության մասին դատարանի օրինական ուժի մեջ մտած որոշումը անհապաղ ներկայացնել գրանցող մարմնին, եթե ընդհանուր ժողովի բողոքարկված որոշման հիման վրա արդեն իրականացվել է գրանցում:
2. Ղեկավար անձինք պարտավոր են սույն հոդվածի առաջին կետով նախատեսված դատարանի որոշման մասին տեղեկությունն անհապաղ տեղադրել ձեռնարկատիրական ընկերության կայքում կամ այլ կերպ տրամադրել գործընկերներին:
Հոդված 41. Ձեռնարկատիրական ընկերության ղեկավար մարմինը
1. Ձեռնարկատիրական ընկերությունում ղեկավարող գործունեության իրականացումն ապահովելու համար ձեռնարկատիրական ընկերությունը պետք է ունենա ղեկավար մարմին: Սույն մարմնի լիազորությունը, ինչպես նաև նրա կողմից որոշումների ընդունման կարգը սահմանվում են օրենքով և կանոնադրությամբ:
2. Համատեղ պատասխանատվությամբ ընկերությունում ղեկավարելու իրավունք ունեն բոլոր գործընկերները։ Կոմանդիտային ընկերությունում    ղեկավարելու իրավունք ունեն անհատապես պատասխանատու գործընկերները (կոմպլեմենտարները), եթե գործընկերների որոշմամբ ձեռնարկատիրական ընկերության ղեկավար այլ անձ չի նշանակվի: Սահմանափակ պատասխանատվությամբ ընկերությունում, բաժնետիրական ընկերությունում, կոոպերատիվում ղեկավարելու իրավունք ունի/ունեն ղեկավար անձը/անձինք։  
3. Կանոնադրությունը կարող է նախատեսել  ձեռնարկատիրական ընկերության  ղեկավարության իրականացում․
ա)   մեկ անձի կողմից միանձնյա,
բ) մի քանի ղեկավարների կողմից համատեղ կամ առանձին-առանձին, 
գ) բոլոր ղեկավար անձանց կողմից համատեղ:
4. Եթե այլ բան նախատեսված չէ կանոնադրությամբ, ենթադրվում է, որ ձեռնարկատիրական ընկերությունում ղեկավարման գործունեությունն իրականացնում են բոլոր ղեկավար անձինք համատեղ։  
Հոդված 42. Ձեռնարկատիրական ընկերության ղեկավար մարմնի ներկայացուցչական լիազորությունը
1. Ձեռնարկատիրական ընկերության ղեկավար մարմինը ներկայացնում է ձեռնարկատիրական ընկերությունը երրորդ կողմի հետ հարաբերություններում: Ղեկավար մարմնի ներկայացուցչական լիազորությունը չի կարող սահմանափակվել երրորդ անձի հետ հարաբերություններում։
2. Եթե ձեռնարկատիրական ընկերության ղեկավար մարմինը բաղկացած է մի քանի անդամից, նրանք իրենց ներկայացուցչական լիազորությունն իրականացնում են միայն համատեղ, բացառությամբ այն դեպքի, երբ   կանոնադրությունը   սահմանում է մեկ կամ մի քանի անձանց միանձնյա ներկայացուցչություն կամ մի քանի անձանց համատեղ ներկայացուցչություն կամ թույլ է տալիս նման հնարավորություն։ Երրորդ անձի հետ հարաբերության մեջ կիրառվում են սույն օրենքի 14-րդ հոդվածի 2-րդ–4-րդ կետերը:
3. Եթե պայմանագիրը կնքելու պահին պայմանադիր կողմը տեղյակ է եղել ձեռնարկատիրական ընկերության ղեկավար մարմնի լիազորության սահմանափակման մասին,   ձեռնարկատիրական ընկերությունն իրավունք ունի վիճարկել այս պայմանագիրը։ Նույն կարգը կիրառվում է, եթե ներկայացուցչական լիազորություն ունեցող անձը և պայմանադիր կողմը դիտավորությամբ են գործում   միասին, որպեսզի վնաս հասցվի այն ձեռնարկատիրական ընկերությանը, որի անունից գործում է ներկայացուցչական լիազորություն ունեցող անձը։
4. Ձեռնարկատիրական ընկերության առջև կամքի դրսևորման իսկության համար բավական է կամքը դրսևորել միայն մեկ ղեկավար անձի առջև։
Հոդված 43. Ձեռնարկատիրական ընկերության կառավարման մարմնի կազմը և որոշումների ընդունման կարգը 
1. Ղեկավար մարմինը կարող է լինել միանձնյա կամ կոլեգիալ:
2. Եթե ղեկավար մարմինը բաղկացած է մի քանի անդամից, նրանք իրենց կազմից ձայների մեծամասնությամբ ընտրում են ղեկավար մարմնի նախագահ, որն իրականացնում է կոլեգիալ ղեկավար մարմնի կազմակերպչական ղեկավարումը, եթե այլ բան նախատեսված չէ օրենքով: Եթե ​​թեկնածուները հավաքեն հավասար թվով ձայներ,  ղեկավար մարմնի նախագահը կընտրվի վիճակահանությամբ։
3. Կոլեգիալ կառավարման մարմնի նիստն իրավունակ է   որոշման ընդունման, եթե նրան ներկա է   անդամների մեծամասնությունը: Եթե ​​նիստին ներկա չէ ղեկավար մարմնի նախագահը,  ներկա անդամները ձայների մեծամասնությամբ ընտրում են նիստի նախագահ:
4. Ղեկավար մարմինը որոշումներ է ընդունում նրա նիստին ներկա անդամների ձայների մեծամասնությամբ: Կանոնադրությունը կարող է նախատեսել որոշման համար անհրաժեշտ ձայների ավելի մեծ քանակություն։ Սույն օրենքով կամ կանոնադրությամբ նախատեսված պաշտոնատար անձի և (կամ) մարմնի ընտրության կամ այլընտրանքային առաջարկի քվեարկության համար կանոնադրությամբ կարող են սահմանվել տարբեր կանոններ, այդ թվում, նախատեսվել ավելի քիչ թվով ձայներ։ Որոշման կայացման ժամանակ ձայների հավասար   բաշխման դեպքում որոշիչ է ղեկավարն մարմնի նախագահի/նիստի նախագահի ձայնը, եթե այլ բան նախատեսված չէ սույն օրենքով կամ կանոնադրությամբ:
5. Ղեկավար մարմնի անդամ կարող է լինել գործունակ ֆիզիկական անձը կամ իրավաբանական անձը:
6. Եթե ընդհանուր ժողովը կամ դիտորդական խորհուրդը  չի կարողանա նշանակել ղեկավար մարմնի անդամ, դրանով իսկ էական վտանգ ստեղծելով ձեռնարկատիրական ընկերության գործունեությանը, գործընկերներից մեկի կամ պարտատիրոջ դիմումի հիման վրա  դատարանը նշանակում է  ղեկավար մարմնի անդամի   պաշտոնակատար այն ժամկետով, որն անհրաժեշտ է  ընդհանուր ժողովի կամ դիտորդական խորհրդի կողմից նոր անդամ նշանակելու համար:
7. Ղեկավար մարմինը, որպես կանոն, որոշում է կայացնում նիստի ժամանակ: Կանոնադրությունը կարող է նախատեսել որոշում կայացնելու տարբեր կարգ։  
Հոդված 44. Ձեռնարկատիրական ընկերության ղեկավար անձի պաշտոնի նշանակումը և պաշտոնից ազատումը
1. Սահմանափակ պատասխանատվությամբ ընկերության, բաժնետիրական ընկերության, կոոպերատիվի ղեկավար անձին պաշտոնի է նշանակում և պաշտոնից ազատում է ընդհանուր ժողովը, եթե նրա նշանակումը չի պատկանում դիտորդական խորհրդի լիազորությանը:
2. Ղեկավար անձը պաշտոնի  նշանակվում է ոչ ավելի, քան  3 տարի ժամկետով՝ վերանշանակման իրավունքով։ Եթե ​​այս ժամկետը լրանալուց հետո  օրենքով սահմանված կարգով չի իրականացվում ղեկավար անձի լիազորության  նոր ժամկետի  կամ ղեկավարության  և ներկայացուցչության համար լիազորված անձի փոփոխության գրանցում,   գրանցված ղեկավար անձի լիազորությունը համարվում է անորոշ ժամկետով երկարաձգված։  
3. Ընդհանուր ժողովը, իսկ դիտորդական խորհրդի առկայության դեպքում՝ դիտորդական խորհուրդը, իրավունք ունի ցանկացած ժամանակ ղեկավար  անձին ազատել պաշտոնից՝ առանց համապատասխան հիմքերը նշելու: Ցանկացած համաձայանգիր, որը հակասում է սույն դրույթին, առոչինչ է:
4. Ղեկավար անձն իրավունք ունի ազատվել պաշտոնից՝ պահպանելով այդ նպատակով սահմանված ընթացակարգերը:
Հոդված 45.  Ծառայության պայմանագիր
1. Ղեկավար անձի/դիտորդական խորհրդի անդամի  պաշտոնի նշանակման մասին որոշում կայացնելուց հետո սահմանափակ պատասխանատվությամբ ընկերության/բաժնետիրական ընկերության/կոոպերատիվի և ղեկավար անձի/դիտորդական խորհրդի անդամի միջև կնքվում է ծառայության պայմանագիր: Դրա վրա չեն տարածվում աշխատանքային իրավունքի դրույթները։ Նույն կարգը գործում է նաև համատեղ պատասխանատվությամբ ընկերության, կոմանդիտային ընկերության ղեկավար անձի նկատմամբ, եթե որպես ղեկավար նշանակվում է հրավիրված անձ, այլ ոչ թե գործընկեր։
2. Ղեկավար անձի հետ ծառայության պայմանագիրը ձեռնարկատիրական ընկերության անունից կնքում է դիտորդական խորհրդի նախագահը կամ ընդհանուր ժողովի այն նախագահը, որը սահմանված է կանոնադրությամբ կամ ընտրվել է ժողովի կողմից, որը անձին ղեկավար անձ ընտրելու մասին որոշում է կայացրել։ Դիտորդական  խորհրդի  անդամի հետ ծառայության պայմանագիրը կնքում է ընդհանուր ժողովի այն նախագահը, որը սահմանված է կանոնադրությամբ կամ ընտրվել է  այն ժողովի կողմից,   որը անձին ղեկավար անձ ընտրելու մասին որոշում է կայացրել։  
3. Ծառայության պայմանագրում պետք է նշվի ղեկավար անձի  գործունեության վարձատրության չափը, ձևը և պարբերականությունը, ծառայողական  արտոնությունները, որոնք ղեկավար անձը կստանա պայմանագրի գործողության ընթացքում, ինչպես նաև նրա իրավունքներն ու պարտականությունները, որոնք կգործեն նույնիսկ պայմանագիրը  դադարեցնելուց հետո:   Եթե ծառայության պայմանագիրը տեղեկություն չի պարունակում ղեկավար անձի գործունեության վարձատրության մասին, ենթադրվում է, որ նա իր գործունեությունն իրականացնում է անվճար:
4. Եթե ծառայության պայմանագրով այլ բան նախատեսված չէ, ղեկավար անձը/դիտորդական խորհրդի անդամն իրավունք ունի լուծել ծառայության պայմանագիրը և դրանով իսկ հրաժարվել պաշտոնից, եթե նա գրավոր առնվազն 1 ամիս առաջ այդ մասին կծանուցի  դիտորդական խորհրդին, ղեկավար մարմնին   կամ ընդհանուր ժողովին։ Այս ժողովը հրավիրելու պարտավորությունը վերապահված է նրան։   
5. Ղեկավար անձի/դիտորդական խորհրդի անդամի պաշտոնից ազատվելը ինքնաբերաբար հանգեցնում է ձեռնարկատիրական ընկերության կողմից նրա հետ կնքված ծառայության պայմանագրի լուծման, եթե այլ բան նախատեսված չէ պայմանագրով:
Հոդված 46. Ձեռնարկատիրական ընկերության դիտորդական խորհուրդը
1. Ղեկավար մարմնի/անձանց գործունեությունը վերահսկելու նպատակով ձեռնարկատիրական ընկերությունը օրենքով կամ կանոնադրությամբ նախատեսված դեպքերում կարող է ունենալ դիտորդական խորհուրդ:
[1. Ղեկավար մարմնի/անձանց գործունեությունը վերահսկելու նպատակով ձեռնարկատիրական ընկերությունը օրենքով կամ կանոնադրությամբ նախատեսված դեպքերում կարող է ունենալ դիտորդական խորհուրդ, իսկ սույն հոդվածի 7-րդ կետով նախատեսված դեպքում՝ դիտորդական խորհուրդ ստեղծելը պարտադիր է։ (Ուժի մեջ  մտնի 2025 թվականի մարտի 29-ից)] 
2. Դիտորդական խորհուրդն իրականացնում է ղեկավար   մարմնի/անձանց գործունեության վերահսկողություն,  և ղեկավարման մարմնի գործառույթները չեն կարող փոխանցվել նրան, բացառությամբ օրենքով նախատեսված դեպքի:
3. Դիտորդական խորհրդի նիստն իրավունակ է որոշում կայացնելու, եթե նրան   ներկա է  անդամների մեծամասնությունը: Դիտորդական խորհուրդը որոշում է կայացնում ձայների մեծամասնությամբ, եթե կանոնադրությամբ ավելի մեծ թվով ձայներ նախատեսված չեն։
4. Այն ձեռնարկատիրական ընկերությունում, որում պետությունը, Աբխազիայի կամ Աջարիայի Ինքնավար Հանրապետությունը տիրապետում են ձայների ընդհանուր թվի ավելի քան 50 տոկոսին, Վրաստանի կառավարության, Աբխազիայի կամ Աջարիայի Ինքնավար Հանրապետության կառավարության որոշումով կարող է ստեղծվել դիտորդական խորհուրդ։ Այս դեպքում   դիտորդական խորհրդում պետության, Աբխազիայի կամ Աջարիայի Ինքնավար Հանրապետության ներկայացուցիչ  կարող է լինել հանրային ​​ծառայող, եթե նա շահերի բախում չունի կոնկրետ ձեռնարկության հետ։ Դիտորդական  խորհրդի անդամը, որը միաժամանակ հանդիսանում է հանրային ծառայող, իրեն վերապահված պարտականությունները կատարում է առանց համապատասխան  վարձատրության, և նրա գործունեությունը հանրային հիմնարկում շահերի բախում չի համարվում։
[4. Այն ձեռնարկատիրական ընկերությունում, որում պետությունը, Աբխազիայի կամ Աջարիայի Ինքնավար Հանրապետությունը տիրապետում են ձայների ընդհանուր թվի ավելի քան 50 տոկոսին, Վրաստանի կառավարության, Աբխազիայի կամ Աջարիայի Ինքնավար Հանրապետության կառավարության որոշումով կարող է ստեղծվել դիտորդական խորհուրդ,  բացառությամբ սույն հոդվածի 6-րդ և 7-րդ կետերով նախատեսված դեպքերի։ Տվյալ ձեռնարկատիրական ընկերության դիտորդական խորհրդում   պետության, Աբխազիայի կամ Աջարիայի Ինքնավար Հանրապետության ներկայացուցիչ  կարող է լինել հանրային ​​ծառայող, եթե նա շահերի բախում չունի կոնկրետ ձեռնարկության հետ։ Ձեռնարկատիրական ընկերության դիտորդական  խորհրդի անդամը, որը միաժամանակ հանդիսանում է հանրային ծառայող, իրեն վերապահված պարտականությունները կատարում է առանց համապատասխան  վարձատրության, և նրա գործունեությունը հանրային հիմնարկում շահերի բախում չի համարվում։ (Ուժի մեջ մտնի 2025 թվականի մարտի 29-ից)]
5. Այն ձեռնարկատիրական ընկերությունում, որում պետությունը, Աբխազիայի կամ Աջարիայի Ինքնավար Հանրապետությունը տիրապետում են ձայների ընդհանուր թվի ավելի քան 50 տոկոսին,  դիտորդական խորհուրդը ղեկավար անձի պաշտոնի նշանակումը և պաշտոնից ազատումը   պետք է համաձայնեցնի ձեռնարկության ձայների ավելի քան 50 տոկոսին տիրապետող բաժնետերերի հետ։  
[6. «Էներգետիկայի և ջրամատակարարման մասին» Վրաստանի օրենքով նախատեսված  էլեկտրաէներգիայի փոխանցման համակարգի օպերատորի,  բնական գազի փոխանցման համակարգի օպերատորի    անկախության և տարանջատման պահանջների ապահովման նպատակով պետական   սեփականության մեջ եղած էլեկտրաէներգետիկայի, բնական գազի հատվածում արտադրություն  և վաճառք իրականացնող ձեռնարկությունում Վրաստանի էներգետիկայի և կայուն զարգացման նախարարության համակարգում գործող հանրային  իրավունքի իրավաբանական անձի՝ Պետական գույքի ազգային գորրծակալության որոշումով կարող է ստեղծվել  դիտորդական խորհուրդ։ Այս ձեռնարկության դիտորդական խորհրդի և նրա անդամի առնչությամբ պետք է պահպանվեն Վրաստանի «Էներգետիկայի և ջրամատակարարման մասին» օրենքով սահմանված պահանջները։   Տվյալ ձեռնարկության դիտորդական խորհրդում պետության ներկայացուցիչ կարող է լինել հանրային   ծառայող, եթե նա այս ձեռնարկության հետ շահերի բախում չունի: Ձեռնարկության դիտորդական խորհրդի անդամը, որը միաժամանակ հանդիսանում է հանրային ծառայող, իրեն վերապահված պարտականությունները կատարում է առանց համապատասխան վարձատրության, և նրա գործունեությունը հանրային հիմնարկում շահերի բախում չի համարվում:
7. Պետական ​​սեփականություն հանդիսացող էլեկտրաէներգիա  փոխանցող   համակարգի օպերատորի, բնական գազ  փոխանցող համակարգի օպերատորի գործառույթ իրականացնող ձեռնարկությունում պարտադիր է դիտորդական  խորհրդի ստեղծումը: Այս ձեռնարկության դիտորդական խորհրդի և նրա անդամի առնչությամբ պետք է պահպանվեն «Էներգետիկայի և ջրամատակարարման մասին» Վրաստանի օրենքով նախատեսված պահանջները։ Նշված ձեռնարկության դիտորդական խորհրդում պետության ներկայացուցիչ  կարող է լինել հանրային ծառայող, եթե նա  այս ձեռնարկության հետ շահերի բախում չունի: Ձեռնարկության դիտորդական խորհրդի անդամը, որը միաժամանակ հանդիսանում է հանրային ծառայող, իրեն վերապահված պարտականությունները կատարում է առանց համապատասխան վարձարրության, և նրա գործունեությունը հանրային հիմնարկում շահերի բախում չի համարվում: Պետական ​​սեփականություն հանդիսացող էլեկտրաէներգիա փոխանցող համակարգի օպերատորի, բնական գազի փոխանցման համակարգի օպերատորի դիտորդական խորհրդի անդամների մեծ  մասը չպետք է լինի հանրային ծառայող։ (Ուժի մեջ  մտնի 2025 թվականի մարտի 29-ից)]
2024 թվականի դեկտեմբերի 13-ի Վրաստանի №116 օրենք – կայք, 30.12.2024թ.
Հոդված 47. Ձեռնարկատիրական ընկերության դիտորդական խորհրդի անդամի պարտականությունն ու պատասխանատվությունը
Ձեռնարկատիրական ընկերության դիտորդական խորհրդի անդամը պարտավոր է բարեխղճորեն իրականացնել ձեռնարկատիրական ընկերության ղեկավար մարմնի/անձանց գործունեության հսկողություն և օրենքով նախատեսված դեպքում ներկայացնել ձեռնարկատիրական ընկերությունը ղեկավար մարմնի/անձանց հետ հարաբերություններում:
Հոդված 48. Ընդհանուր առևտրային լիազորագիրը
1. Անհատ ձեռնարկատիրոջ, ձեռնարկատիրական ընկերության  դեպքում` ընդհանուր ժողովի, իսկ դիտորդական խորհրդի առկայության դեպքում` դիտորդական խորհրդի որոշման հիման վրա, սույն օրենքի 41-րդ հոդվածի 2-րդ կետով նախատեսված անձինք    կարող են գրավոր տալ ընդհանուր առևտրային լիազորագիր: Ընդհանուր առևտրային լիազորագիր կարող է տրվել երկու կամ ավելի անձանց համատեղ և կարող է սահմանվել, որ նրանք առանձին-առանձին կամ միասին ներկայացեն ձեռնարկատիրոջը   (ընդհանուր առևտրային լիազորագիր):
2. Ընդհանուր առևտրային լիազորագիր ունեցող անձը պետք է գրանցված լինի ռեեստրում:
3. Ընդհանուր առևտրային լիազորագիրը գլխավոր առևտրային ներկայացուցչին շնորհում է լիազորություն, որ նա  դատարանում և այլ հարաբերություններում իրականացնի ձեռնարկության գործունեության հետ կապված բոլոր գործունեություններն ու իրավական գործողությունները, բացառությամբ անշարժ գույքի օտարման և պարտավորություններով ծանրաբեռնելու լիազորությունների: Անշարժ գույքի օտարման կամ պարտավորություններով   ​​ծանրաբեռնելու լիազորություն գլխավոր առևտրային ներկայացուցիչն ունի  միայն այն դեպքում, եթե այն նրան տրվում է հատուկ։  
4. Բացառությամբ օրենքով ուղղակիորեն նախատեսված դեպքերի, երրորդ անձի համար ընդհանուր առևտրային լիազորագրի շրջանակի սահմանափակումն անվավեր է։ Ընդհանուր առևտրային լիազորագիրը մեկ կամ մի քանի մասնաճյուղերով սահմանափակելը երրորդ անձի համար միայն այն դեպքում ունի ուժ, երբ մասնաճյուղերը կառավարվում են տարբեր ֆիրմային անվանումներով:
5. Գլխավոր առևտրային ներկայացուցիչը  ստորագրելիս ֆիրմային անվանմանը կցում է  իր անուն-ազգանունը և ընդհանուր առևտրային լիազորագիր  նշող լրացումը:
6. Ընդհանուր առևտրային լիազորագիրը կարող է ցանկացած ժամանակ չեղյալ համարվել՝ չխախտելով նույն լիազորագրով  հատուցում պահանջելու իրավունքը:
7. Թույլ չի տրվում ընդհանուր առևտրային լիազորագրի փոխանցում։
8. Ձեռնարկատիրոջ գրանցումը չեղյալ հայտարարելը հանգեցնում է ընդհանուր առևտրային լիազորագրի դադարեցման:
Հոդված 49. Ձեռնարկատիրական ընկերությունում դատարանի կողմից նշանակված անձանց աշխատավարձի և ծախսերի  հատուցումը 
1. Սույն օրենքով նախատեսված դեպքերում ձեռնարկատիրական ընկերությունում դատարանի կողմից նշանակված անձինք իրավունք ունեն ձեռնարկատիրական ընկերությունից պահանջել աշխատավարձ և ողջամիտ սահմաններում կատարված ծախսերի հատուցում:
2. Աշխատավարձի և ծախսերի հատուցման վերաբերյալ ձեռնարկատիրական ընկերությունում դատարանի   կողմից նշանակված անձանց  և  ձեռնարկատիրական ընկերության միջև տարաձայնությունների դեպքում   հատուցվելիք   ծախսերի չափը սահմանում է դատարանը:
Հոդված 50. Հոգածության պարտականությունը
1. Ղեկավար անձը պարտավոր է ձեռնարկատիրական ընկերության գործերն առաջնորդել օրինաչափ և բարեխիղճ ղեկավարի ուշադրությամբ,   մասնավորապես՝ նրա մասին հոգ տանել այնպես,  ինչպես նմանատիպ պայմաններում պետք է հոգ տաներ/գործեր սովորաբար ողջախոհ անձը, այն համոզմունքով, որ իր այս գործողությունը ձեռնարկատիրական ընկերության համար տնտեսապես ամենաշահավետն է։
2. Ղեկավար անձը պատասխանատվություն է կրում ձեռնարկատիրական ընկերության առջև՝ բարեխղճության պարտականությունը չկատարելու հետևանքով պատճառված վնասի համար: Չի թույլատրվում կանոնադրությամբ կամ գործընկերների որոշմամբ սահմանափակել ղեկավար անձի պատասխանատվությունը այդ պարտականությունը դիտավորությամբ չկատարելու համար:
3. Ղեկավար անձի կողմից ձեռնարկատիրական ընկերությանը պատճառված վնասի հատուցում պահանջելու իրավունք ունեն ղեկավար մարմինը, մեկ այլ ղեկավար անձ,   դիտորդական խորհուրդը, իսկ օրենքով նախատեսված դեպքում և սահմանված կարգով` յուրաքանչյուր գործընկեր։  Կանոնադրությամբ կարող է լրացուցիչ սահմանվել այն անձը, որն ունի ձեռնարկատիրական ընկերությանը   պատճառված վնասի հատուցում պահանջելու իրավունք։
4. Ղեկավար անձն ազատվում է պատասխանատվությունից, եթե նա իր գործողությամբ   կատարում է ընդհանուր ժողովի որոշումը, բացառությամբ այն դեպքի, երբ նա  նպաստել է ընդհանուր ժողովի որոշման կայացմանը ոչ ճիշտ տեղեկություն տրամադրելով կամ   իմացել է, որ այս որոշման կայացումը կհանգեցնի վնասի,    բայց այդ մասին չի տեղեկացրել ընդհանուր ժողովին մինչև որոշումը կայացնելը կամ մինչև ի կատար ածումը:
5. Եթե գործարքի արժեքը գերազանցում է ձեռնարկատիրական ընկերության ակտիվների հաշվեկշռային արժեքի 50 տոկոսը կամ կանոնադրությամբ նախատեսված ավելի փոքր քանակությունը,  գործարքը պետք է հաստատի ընդհանուր ժողովը:
Հոդված 51. Հոգածության պարտականությունը հատուկ հանգամանքներում 
Եթե ​​ձեռնարկատիրական ընկերությունն անվճարունակ է կամ գտնվում է  անվճարունակության վտանգի տակ,   ղեկավար անձը առանց մեղավոր ձգձգման, սակայն ձեռնարկատիրական ընկերության անվճարունակության պահից ոչ ուշ, քան 3 շաբաթվա ընթացքում,   պետք է «Վերակազմավորման և պարտատերերի կոլեկտիվ բավարարման մասին»  Վրաստանի օրենքով սահմանված կարգով հայտարարի անվճարունակության մասին։    Անվճարունակության մասին հայտարարությունը մեղավոր կերպով  ձգձգված չէ, եթե վերը նշված անձը պատշաճ կերպով կատարում է հոգածության  պարտականությունը։
Հոդված 52. Ձեռնարկատիրական որոշման ազատությունը
1. Հոգածության պարտականությունը  խախտված չէ, և ղեկավար անձը պարտավոր չէ հատուցել այն վնասը, որը ձեռնարկատիրական ընկերությանը  պատճառվել է իր կողմից կայացրած ձեռնարկատիրական որոշմամբ,    եթե ղեկավար անձը ողջամտորեն կարող էր ենթադրել, որ ինքը ձեռնարկատիրական որոշումը կայացրել է    բավարար և վստահելի տեղեկության հիման վրա, ձեռնարկատիրական ընկերության շահերից ելնելով, ինքնուրույն և առանց շահերի բախման կամ ուրիշների ազդեցության։  
2. Սույն հոդվածի առաջին կետը չի կիրառվում այն ​​դեպքում, երբ ձեռնարկատիրական որոշումը կայացվել է օրենքով կամ կանոնադրությամբ նախատեսված պարտականությունների խախտմամբ։
Հոդված 53. Մրցակցության արգելքը
1. Ղեկավար անձը իրավունք չունի առանց ձեռնարկատիրական ընկերության համաձայնության իրականացնելու նույն գործունեությունը, որն իրականացնում է ձեռնարկատիրական ընկերությունը, կամ լինել նույն ոլորտում գործող ձեռնարկատիրական ընկերության ղեկավար անձ: Ղեկավար անձի հետ կնքված ծառայության պայմանագրով նշված պարտավորությունը կարող է ուժի մեջ մնալ նույնիսկ նրա պաշտոնից ազատվելուց հետո, բայց ոչ ավելի, քան 3 տարի ժամկետով։ Այս պարտավորությունը խախտելու համար կարող է նախատեսվել փոխհատուցում: Դրա չափը և վճարման կարգը որոշվում են ծառայողական պայմանագրով կամ կողմերի լրացուցիչ համաձայնագրով: Մրցակցությունն արգելելու կարգը խախտելու դեպքում ձեռնարկատիրական ընկերությունը կարող է խախտողից ձեռնարկատիրական ընկերությանը հասցված վնասի համար փախհատուցման հետ պահանջել   վճարել նաև համաձայնեցված տույժը:   Ձեռնարկատիրական ընկերությունը կարող է խախտողից փոխհատուցման փոխարեն պահանջել իր կամ երրորդ անձի անունից կնքված գործարքից խախտողի կողմից  ստացված օգուտը փոխանցել ձեռնարկատիրական ընկերությանը   կամ զիջել նման օգուտ ստանալու իրավունքը։ Այս իրավունքից կարող են օգտվել ղեկավարող մարմինը,  այլ ղեկավար անձ, դիտորդական խորհուրդը, իսկ օրենքով նախատեսված դեպքում՝ յուրաքանչյուր գործընկեր։
2. Համատեղ պատասխանատվությամբ ընկերությունում, կոմանդիտային  ընկերությունում սույն հոդվածի առաջին կետով նախատեսված գործունեության  իրականացման    համաձայնություն կարող է տալ ընդհանուր ժողովը, իսկ  սահմանափակ պատասխանատվությամբ ընկերությունում, բաժնետիրական ընկերությունում, կոոպերատիվում` այն մարմինը, որը նշանակում է ղեկավար անձին։ Նշված համաձայնությունը կարող է տրվել ինչպես ընդհանրապես, այնպես էլ կոնկրետ գործունեության, գործարքի տեսակի և ձեռնարկատիրական ընկերության մեջ մասնակցության համար: Թույլ չի տրվում համաձայնություն տալն անհիմն մերժել։
3. Սույն հոդվածի առաջին կետով նախատեսված գործունեության իրականացման համաձայնությունը համարվում է տրված, եթե ձեռնարկատիրական ընկերության ղեկավար անձ նշանակելիս գործընկերներն իմացել են, որ ձեռնարկատիրական ընկերության ղեկավար անձն  իրականացնում էր նշված  գործունեությունը, սակայն նրանից չեն պահանջել    դադարեցնել այդ գործունեությունը։
Հոդված 54. Գործարար հնարավորության  յուրացման արգելքը
1. Ղեկավար անձն իրավունք չունի, առանց ձեռնարկատիրական ընկերության նախնական համաձայնության,   անձնական շահի կամ,  այլ անձանց կողմից օգուտ ստանալու համար օգտվել   ձեռնարկատիրական ընկերության գործունեության ոլորտին առնչվող գործնական հնարավորությունից,  որը նրան հասանելի է դարձել իր պարտականությունները կատարելիս կամ ելնելով պաշտոնեական դրությունից, և որը, ողջամտորեն, կարող էր լինել ձեռնարկատիրական ընկերության հետաքրքրության առարկա։ Անհրաժեշտ չէ ձեռնարկատիրական ընկերության նախնական համաձայնություն  ստանալ, եթե ընդհանուր ժողովը կամ դիտորդական խորհուրդն արդեն դատողություն են արել նշված հնարավորության մասին և հրաժարվել   նրա կիրառումից։   Սույն պարտավորությունն ուժի մեջ է մնում ղեկավար անձի պաշտոնից ազատվելուց ոչ ավելի, քան 3 տարի: Նրա հետ կնքված ծառայողական պայմանագրով կարող է սահմանվել ավելի կարճ ժամկետ։
2. Համատեղ պատասխանատվությամբ ընկերությունում, կոմանդիտային ընկերությունում սույն հոդվածի առաջին կետով նախատեսված գործնական հնարավորությունից օգտվելու համար նախնական համաձայնություն կարող է տալ ընդհանուր ժողովը, իսկ սահմանափակ պատասխանատվությամբ ընկերությունում, բաժնետիրական ընկերությունում, կոոպերատիվում՝ այն մարմինը, որը նշանակում է ղեկավար անձին։
3. Գործնական հնարավորության  յուրացման արգելքի կարգը խախտելու դեպքում ձեռնարկատիրական ընկերությունը կարող է խախտողից պահանջել հատուցել այս խախտմամբ ձեռնարկատիրական ընկերությանը պատճառված վնասի համար (այդ թվում, չստացած եկամուտը): Ձեռնարկատիրական ընկերությունը կարող է խախտողից վնասի հատուցման փոխարեն պահանջել  իր կամ երրորդ անձի անունից կնքված գործարքից խախտողի կողմից ստացած օգուտը փոխանցել ձեռնարկատիրական ընկերությանը կամ զիջել նման օգուտ ստանալու իրավունքը։
4. Սույն հոդվածի 3-րդ կետով նախատեսված պահանջի իրավունքից կարող են օգտվել ղեկավար մարմինը, դիտորդական խորհուրդը, իսկ օրենքով նախատեսված դեպքում` յուրաքանչյուր գործընկեր:
Հոդված 55. Համատեղ պատասխանատվություն
1. Մի քանի ղեկավար անձանց գործողությամբ  կամ անգործությամբ   պարտավորությունը չկատարելու դեպքում նրանք ձեռնարկատիրական ընկերության առջև համապարտ պատասխանատվություն են կրում:
2. Ընդհանուր ժողովը կարող է որոշում կայացնել ղեկավար անձի կողմից ձեռնարկատիրական ընկերությանը պատճառված վնասի հատուցման պահանջը մերժելու կամ նրա հետ համաձայնության գալու մասին, եթե այդ որոշմանը դեմ չեն լինի ձայների առնվազն 10 տոկոսի սեփականատեր   գործընկերները: Ղեկավար անձը ազատվում է նաև ձեռնարկատիրական ընկերությանը պատճառված վնասը հատուցելու պարտականությունից, եթե նա իր գործողությամբ կատարում էր ընդհանուր ժողովի որոշումը։ Ղեկավար անձին, որի ձեռնարկատիրական ընկերությանը հասցված վնասի հատուցման  պարտականությունից ազատվելու հարցն է քննարկվում, արգելվում է այս հարցով քվեարկության ժամանակ քվեարկել։  
3. Կանոնադրությամբ կամ ղեկավար անձի հետ կնքված ծառայության պայմանագրով չի կարող   բացառվել ղեկավար անձի պատասխանատվությունը, նրա կողմից պարտավորությունը դիտավորությամբ չկատարելով,  ընկերությանը պատճառված վնասի համար։
Գլուխ VII. Հաշվապահական հաշվառումը, հաշվետվողականությունը և հաշվեստուգումը
Հոդված 56. Հաշվապահական հաշվառումը, հաշվետվողականությունը և հաշվեստուգումը
1. Հաշվապահական հաշվառումը կատարվում է, հաշվետվությունները կազմվում և ներկայացվում են և հաշվեստուգումն իրականացվում  է «Հաշվապահական հաշվառման, հաշվետվողականության և հաշվեստուգման մասին» Վրաստանի օրենքի համաձայն:
2. «Հաշվապահական հաշվառման, հաշվետվողականության և հաշվեստուգման մասին» Վրաստանի օրենքով սահմանված հանրային հետաքրքրության  անձը (այսուհետ՝ հհա), որը հանդիսանում է առաջին կամ երկրորդ կարգի ձեռնարկություն, պարտավոր է ամեն տարի ապահովել իր ֆինանսական հաշվետվողականության/համախմբված հաշվետվողականության հաշվեստուգման իրականացում   «Հաշվապահական հաշվառման, հաշվետվողականության և հաշվեստուգման մասին» Վրաստանի օրենքին համապատասխան:
3. Հաշվեստուգման իրականացմանը ձեռնարկատիրական ընկերության բաժնետերերի/ գործընկերների, կառավարման մարմնի և դիտորդական խորհրդի անդամների մասնակցությունը չպետք է վտանգի հաշվեստուգիչի անկախությունն ու օբյեկտիվությունը:
4. Ձեռնարկատիրոջ ղեկավար անձինք, դիտորդական խորհրդի   անդամները համատեղ պատասխանատվություն են կրում «Հաշվապահական հաշվառման, հաշվետվողականության և հաշվեստուգման մասին» Վրաստանի օրենքին համապատասխան հաշվետվությունների պատրաստման և ներկայացման համար:
Հոդված 57. ՀՀԱ-ի հաշվեստուգման հանձնաժողովը
1. ՀՀԱ-ի դիտորդական խորհրդում ստեղծվում է հաշվեստուգման հանձնաժողով, որը բաղկացած է դիտորդական խորհրդի անդամներից և առնվազն 1 անկախ անդամից: Անկախ անդամ է համարվում այն ​​անձը, որը ձեռնարկության  հետ կապված չէ իրավական առումով և (կամ) տնտեսապես,    այդ թվում՝ չի տիրապետում այս ձեռնարկության բաժնետոմսերին/բաժնեմասերին և նշված ձեռնարկությունից չի ստանում վարձատրություն կամ այլ տնտեսական օգուտ, բացառությամբ դիտորդական խորհրդի և (կամ) վերստուգիչ հանձնաժողովի անդամության և (կամ)  հաշվեստուգման հանձնաժողովի անդամության համար սահմանված վարձատրության:
2. Այն ՀՀԱ-ում, որտեղ բացակայում է դիտորդական խորհուրդը, ձևավորվում է անկախ հաշվեստուգման հանձնաժողով, որի անդամներն են ընդհանուր ժողովի կողմից սահմանված ժամկետով ընտրված անկախ անձինք:
3. Հաշվեստուգման հանձնաժողովի անդամը պետք է լինի ձեռնարկության գործունեության ոլորտում իրավասու անձ: Հաշվեստուգման հանձնաժողովի առնվազն 1 անդամ պետք է լինի հաշվապահական հաշվառման ոլորտում և (կամ)  հաշվեստուգման ոլորտում իրավասու անձ:
4. Հաշվեստուգման հանձնաժողովի նախագահին հաշվեստուգման  հանձնաժողովի անդամներից ընտրում է ՀՀԱ-ի դիտորդական խորհուրդը, իսկ ՀՀԱ-ում, որտեղ բացակայում է դիտորդական խորհուրդը` ընդհանուր ժողովը: ՀՀԱ-ի դիտորդական խորհուրդը/ընդհանուր ժողովը հաշվեստուգման հանձնաժողովի նախագահ պետք է ընտրի սույն հոդվածի առաջին կետով նախատեսված անկախ անդամի։   
5. Հաշվեստուգման հանձնաժողովի գործառույթն է վերահսկել.
ա) ֆինանսական հաշվետվողականության կազմման գործընթացը,
բ) որակի վերահսկողության, ռիսկերի կառավարման և, անհրաժեշտության դեպքում, ֆինանսական տեղեկության ներքին հաշվեստուգման արդյունավետությունը,
գ) ֆինանսական հաշվետվողականության/համախմբված հաշվետվողականության հաշվեստուգման իրականացումը՝ որակի վերահսկման մոնիթորինգի հաշվետվության մեջ արտացոլված եզրակացությունների նախատեսմամբ,   
դ) հաշվեստուգիչի/հաշվեստուգման  կազմակերպության կողմից «Հաշվապահական հաշվառման, հաշվետվողականության և հաշվեստուգման մասին» Վրաստանի օրենքի պահանջների (ներառյալ անկախության մասին նորմերը) պահպանումը:
6. Հաշվեստուգման հանձնաժողովը ՀՀԱ-ի դիտորդական խորհրդին, իսկ նրա բացակայության դեպքում՝ ընդհանուր ժողովին տեղեկություն է տրամադրում իրականացված հաշվեստուգման արդյունքների,   ֆինանսական հաշվետվողականության ճշգրտության վրա հաշվեստուգման ազդեցության և այս գործընթացում հաշվեստուգման հանձնաժողովի  մասնակցության մասին։   
7. Հաշվեստուգման հանձնաժողովը հանձնարարականներ է հրապարակում ֆինանսական տեղեկության ճշգրտությունն ապահովելու և ընդհանուր ժողովի կողմից ընտրվելիք հաշվեստուգիչի/հաշվեստուգման  կազմակերպության վերաբերյալ:
8. Հաշվեստուգման հանձնաժողովը դիտորդական խորհրդին, իսկ նրա բացակայության դեպքում՝ ընդհանուր ժողովին,     գործունեության մասին պարբերաբար հաշվետվություն է ներկայացնում   և  անհապաղ տեղեկացնում է իր գործառույթների կատարման    ընթացքում ծագած  հակասությունների մասին:
9. Պարտադիր հաշվեստուգման արդյունքները պարզաբանելու նպատակով հաշվեստուգման  ընկերությունը գրավոր լրացուցիչ հաշվետվություն է ներկայացնում հաշվեստուգման հանձնաժողովին: Նշված լրացուցիչ հաշվետվության պատրաստման և ներկայացման կարգը սահմանում է Վրաստանի ֆինանսների նախարարության համակարգում ընդգրկված ենթագերատեսչային հաստատությունը՝ Հաշվապահական հաշվառման, հաշվետվողականության և հաշվեստուգման վերահսկողության ծառայությունը։
10. Հաշվեստուգման  կազմակերպությունը, որն իրականացնում է ՀՀԱ-ի   ֆինանսական հաշվետվողականությունը, «Հաշվապահական հաշվառման, հաշվետվողականության և հաշվեստուգման մասին» Վրաստանի օրենքի 141  հոդվածի 3-րդ կետով նախատեսված հանգամանքներն արատացոլում է    հաշվեստուգման ենթարկված սուբյեկտի հաշվեստուգման հանձնաժողովին ներկայացված, սույն հոդվածի 9-րդ կետով սահմանված   լրացուցիչ հաշվետվության մեջ։    Եթե ​​հաշվեստուգման ենթարկված սուբյեկտը  չունի հաշվեստուգման հանձնաժողով,  լրացուցիչ հաշվետվությունը  հաշվեստուգման ենթարկված սուբյեկտում պետք է ներկայացվի նմանատիպ գործառույթներ կատարող մարմնին։   
11. Հաշվեստուգման  հանձնաժողովը  կամ համանման գործառույթներ իրականացնող մարմինը, անհրաժեշտության դեպքում հրապարակում է «Հաշվապահական հաշվառման, հաշվետվողականության և հաշվեստուգման մասին» Վրաստանի օրենքի 141  հոդվածի 3-րդ կետով նախատեսված ոչ հաշվեստուգման  ծառայությունների հետ կապված ուղեցույց ցուցում։   
2024 թվականի մայիսի 29-ի Վրաստանի №4207 օրենք – կայք, 14.06.2024թ.
Հոդված 58. Հաշվեստուգիչի/հաշվեստուգման  կազմակերպության հետ կնքված պայմանագրից դուրս գալը
1. Ընդհանուր ժողովն իրավազոր է որոշում կայացնել հաշվեստուգիչի/հաշվեստուգման  կազմակերպության հետ պայմանագրից դուրս գալու մասին միայն պատշաճ հիմքերի առկայության դեպքում: Հաշվապահական հաշվառում վարելու  և հաշվեստուգում իրականացնելու  ընթացակարգերի վերաբերյալ տարակարծությունները չեն կարող դառնալ նշված պայմանագրից դուրս գալու հիմք:
2. Ձեռնարկատերը, հաշվեստուգիչը/հաշվեստուգման  ընկերությունը պարտավոր է հաշվեստուգիչի/հաշվեստուգման  կազմակերպության հետ կնքված պայմանագրից դուրս գալու և համապատասխան հիմնավորման մասին ծանուցել Վրաստանի ֆինանսների նախարարության համակարգում ընդգրկված պետական ենթագերատեսչային հիմնարկին՝ Հաշվապահական հաշվառման, հաշվետվողականության և հաշվեստուգման վերահսկողության ծառայությանը:
3. ՀՀԱ-ի ձայների կամ բաժնեմասերի/բաժնետոմսերի 5 տոկոսին տիրապետող գործընկերը/բաժնետերը կամ նման գործընկերների/բաժնետերերի խումբն իրավունք ունի համապատասխան հիմքի առկայության դեպքում  հաշվեստուգիչի/ հաշվեստուգման  կազմակերպության հետ կնքված պայմանագրից դուրս գալու պահանջով   դիմել դատարան։  
Գլուխ VIII. Ձեռնարկատիրական ընկերության վերակազմավորումը։ Օտար  երկրում գրանցված ձեռնարկատիրոջ գրանցումը Վրաստան տեղափոխելը
Հոդված 59. Ձեռնարկատիրական ընկերության վերակազմավորման ձևերը
1. Թույլատրվում է ձեռնարկատիրական ընկերության վերակազմավորում իրականացնել հետևյալ ձևերով.
ա) ձեռնարկատիրական ընկերության վերափոխում,
բ) ձեռնարկատիրական ընկերությունների միաձուլում (միացում կամ միավորում),
գ) ձեռնարկատիրական ընկերության բաժանում (մասերի բաժանում կամ  անջատում)։
2. Ձեռնարկատիրական ընկերության վերակազմավորման մասին որոշման նկատմամբ տարածվում են սույն օրենքի 82-րդ հոդվածի 2-րդ կետով ձեռնարկատիրական ընկերության լուծարման համար սահմանված ծանուցման կանոնները:
Հոդված 60. Ձեռնարկատիրական ընկերության վերափոխումը
1. Գործընկերների որոշման հիման վրա ձեռնարկատիրական ընկերությունը կարող է վերափոխվել այլ իրավական ձևի ձեռնարկատիրական ընկերության: Վերափոխումից հետո ձեռնարկատիրական ընկերությունը շարունակում է գոյություն ունենալ նոր իրավական ձևով։
2. Ձեռնարկատիրական ընկերության վերափոխման դեպքում  նոր իրավական ձևի ձեռնարկատիրական ընկերության հիմնադրման հետ կապված սույն օրենքով սահմանված պահանջները կիրառվում են վերափոխված ձեռնարկատիրական ընկերության նկատմամբ:
3. Համատեղ պատասխանատվությամբ ընկերության գործընկերները, կոմանդիտային ընկերության կոմպլեմենտարները համատեղ, անձամբ,  իրենց ողջ գույքով պատասխանատվություն են կրում նշված ձեռնարկատիրական ընկերության այն պարտավորությունների համար, որոնք ծագել են մինչև ձեռնարկատիրական ընկերության վերափոխումը, ինչպես նաև պահանջի ժամկետը լրացել է մինչև նրա վերափոխումը կամ նրա վերափոխումից ոչ ուշ, քան հինգ տարում։
Հոդված 61. Վերափոխման մասին որոշումը
1. Համատեղ պատասխանատվությամբ ընկերությունում, կոմանդիտային ընկերությունում վերափոխման   մասին որոշումը կայացվում է բոլոր գործընկերների համաձայնությամբ: Կանոնադրությունը կարող է նախատեսել սույն որոշման ընդունում  քվեարկության մասնակիցների ձայների առնվազն 3/4-ի մեծամասնությամբ։
2. Սահմանափակ պատասխանատվությամբ ընկերությունը, բաժնետիրական ընկերությունը կամ կոոպերատիվը բաժնետիրական ընկերության վերափոխվելու դեպքում վերափոխվելու  մասին որոշումն ընդունվում է բոլոր գործընկերների համաձայնությամբ, իսկ կոմանդիտային ընկերության վերափոխվելու դեպքում՝ քվեարկության մասնակիցների ձայների 3/4-ի մեծամասնությամբ, այն պայմանով, որ այս որոշմանը կողմ կքվեարկեն բոլոր այն գործընկերները, որոնք պետք է դառնան կոմպլեմենտար։   
3. Բացառությամբ սույն հոդվածի 1-ին և 2-րդ կետերով նախատեսված դեպքերի, վերափոխման մասին որոշումն ընդունվում է քվեարկության մասնակիցների ձայների 3/4-ի մեծամասնությամբ։ Բաժնետիրական ընկերության վերափոխման մասին որոշումն ընդունվում է քվեարկության մասնակիցների ձայների 3/4-ի մեծամասնությամբ, իսկ բաժնետոմսերի տարբեր դասերի առկայության դեպքում՝ յուրաքանչյուր դասի բաժնետոմսերի տիրապետողներերի ձայների 3/4-ի մեծամասնությամբ, եթե կանոնադրությամբ նախատեսված չեն ավելի մեծ թվով ձայներ:
4. Ղեկավար մարմինը բոլոր գործընկերներին ընդհանուր ժողովի հրավերի հետ միասին պետք է ուղարկի ձեռնարկատիրական ընկերության հաստատվելիք կանոնադրության նախագիծը և գրավոր հաշվետվություն, որտեղ արտացոլված են ձեռնարկատիրական ընկերության վերափոխման պատճառներն ու նպատակները: 100-ից ավելի բաժնետեր ունեցող բաժնետիրական ընկերության ղեկավար մարմնի որոշմամբ ընդհանուր ժողով կարող է հրավիրվել՝ համապատասխան տեղեկություն հրապարակմամբ, իսկ հաշվետվությունը պետք է հասանելի դառնա բաժնետիրական ընկերության վարչության շենքում տեսանելի տեղում և տեղադրելով բաժնետիրական ընկերության կայքում (առկայության դեպքում): Հաշվետվության ներկայացումը պարտադիր չէ, եթե ձեռնարկատիրական ընկերությունն ունի միայն մեկ գործընկեր կամ բոլոր գործընկերները գրավոր կհրաժարվեն հաշվետվություն  ներկայացնելուց:
5. Վերափոխման մասին որոշման մեջ պետք է նշվի.
ա) ձեռնարկատիրական ընկերության նոր իրավական ձևը, 
բ) ձեռնարկատիրական ընկերության նոր ֆիրմային անվանումը,
գ) տեղեկություն ստեղծվելիք ձեռնարկատիրական ընկերության կանոնադրության նախագծի մասին․   այս նախագիծը պետք է կցվի վերափոխման մասին որոշմանը,
դ) ստեղծվելիք ձեռնարկատիրական ընկերությունում   բաժնեմասի հատկացման պայմանները և դրամական փոխհատուցման հետ (առկայության դեպքում) կապված պայմանները, ներառյալ այն իրավունքները, որոնք ստեղծվելիք  ձեռնարկատիրական ընկերությունը շնորհում է բաժնեմասերի/բաժնետոմսերի (բացառությամբ սովորական բաժնետոմսերի) տիրապետողներին, ինչպես նաև այն գործընկերներին, որոնք բաժնեմասերին/բաժնետոմսերին առանձնահատուկ իրավունքներ ունեին շնորհված, և այլ արժեթղթերի տիրապետողներին, կամ այս անձանց նկատմամբ առաջարկված միջոցները,   
ե) որոշումը ղեկավար անձանց նշանակման և դիտորդական խորհրդի անդամների ընտրության մասին, եթե նրանց գոյությունն անհրաժեշտ է ստեղծվելիք ձեռնարկատիրական ընկերության   համար. այս որոշումը պետք է կցվի վերափոխման մասին որոշմանը:
6. Վերափոխման մասին ձեռնարկատիրական ընկերության գործընկերների որոշումը պետք է վավերացվի սույն օրենքի 4-րդ հոդվածի 3-րդ կետին համապատասխան:
Հոդված 62. Վերափոխման պայմանները
Վերափոխված ձեռնարկատիրական ընկերությունում գործընկերոջ բաժնեմասը պետք է լինի այն բաժնեմասին համաչափ, որ նա ուներ  նախորդ ձեռնարկատիրական  ընկերությունում։   Մնացած դեպքերում ձեռնարկատիրական ընկերության գործընկերները վերափոխման մասին որոշումը պետք է կայացնեն միաձայն։
Հոդված 63. Վերափոխման մասին որոշման հրապարակումը
Վերափոխման մասին ձեռնարկատիրական ընկերության  գործընկերների որոշումը   պետք է հրապարակվի սույն օրենքի 13-րդ հոդվածի 4-րդ կետի համաձայն։
Հոդված 64. Վերափոխման գրանցումը
1. Վերափոխման գրանցումն ապահովելու համար ղեկավար մարմինը գրանցող մարմնին    պետք է ներկայացնի դիմում ձեռնարկատիրական ընկերության վերափոխման մասին։  
2. Ձեռնարկատիրական ընկերության վերափոխման մասին դիմումը պետք է ստորագրեն լիազորված անձինք։  
3. Ձեռնարկատիրական ընկերության վերափոխման մասին դիմումին պետք է կցվեն հետևյալ փաստաթղթերը.
ա) ձեռնարկատիրական ընկերության գործընկերների որոշումը վերափոխման մասին,
բ) սույն օրենքի 61-րդ հոդվածի 5-րդ կետի համաձայն ձեռնարկատիրական ընկերության գործընկերների որոշմանը կից փաստաթղթերը,
գ) տվյալներ  գործընկերների ինքնության և վերափոխված ձեռնարկատիրական ընկերության մեջ (բացառությամբ կոոպերատիվի և բաժնետիրական ընկերության) նրանց մասնաբաժինների մասին:
4. Ձեռնարկատիրական ընկերության վերափոխման մասին դիմումի հետ մեկտեղ ձեռնարկատիրական ընկերությունը պետք է ներկայացնի բոլոր այլ   փաստաթղթերն ու տվյալները, որոնք անհրաժեշտ են  նոր իրավական ձևի ձեռնարկատիրական ընկերություն հիմնադրելու համար։   
5. Վերափոխումն ուժի մեջ է մտնում նրա գրանցման պահից: Վերափոխման գրանցումից հետո թույլ չի  տրվում հղում կատարել վերափոխման վերաբերյալ ձեռնարկատիրական ընկերության գործընկերների որոշման անվավերությանը։
6. Ձեռնարկատիրական ընկերության վերափոխումը գրանցելու մասին դիմումը գրանցող մարմնին կարող է ներկայացվել վերափոխման մասին ձեռնարկատիրական ընկերության գործընկերների որոշման հրապարակումից 1 ամիս հետո: Այս  ժամկետի պահպանումը պարտադիր չէ, եթե բոլոր գործընկերները գրավոր հրաժարվում են բողոքարկման իրավունքի կիրառումից, ինչը պետք է վավերացվի սույն օրենքով   կանոնադրության մեջ ստորագրության   վավերացման համար սահմանված կարգով: Պարտատերերի իրավունքները սահմանվում են սույն օրենքի 74-րդ հոդվածով:
7. Վրաստանի օրենսդրությամբ նախատեսված դեպքերում գրանցող մարմնին պետք է ներկայացվի համապատասխան վարչական մարմնի համաձայնությունը:
Հոդված 65. Ձեռնարկատիրական ընկերությունների միաձուլումը և ձեռնարկատիրական ընկերության բաժանումը 
1. Մեկ կամ մեկից ավելի ձեռնարկատիրական ընկերություններ (այսուհետ՝ միացած ձեռնարկատիրական ընկերություն) կարող են  առանց լուծարման ընթացակարգ սկսելու, միանալ մեկ այլ ձեռնարկատիրական ընկերության (այսուհետ՝ ձեռքբերող ձեռնարկատիրական ընկերություն)՝ նրան ամբողջությամբ փոխանցելով իրենց ակտիվներն ու պարտավորությունները, որի դիմաց միաձուլված ձեռնարկատիրական ընկերության գործընկերները բաժնեմասեր կստանան ձեռք բերող ձեռնարկատիրական ընկերությունում։   
2. Երկու կամ երկուսից ավելի ձեռնարկատիրական ընկերություններ (այսուհետ՝ միավորված ձեռնարկատիրական ընկերություններ) կարող են միավորվել առանց լուծարման ընթացակարգ  սկսելու՝ հիմնադրելով նոր ձեռնարկատիրական ընկերություն (այսուհետ՝ միավորված  ձեռնարկատիրական ընկերություն), որին օրենքի ուժով ամբողջությամբ    կփոխանցվեն միավորված ձեռնարկատիրական ընկերությունների ակտիվները և պարտավորությունները, ինչի դիմաց միավորված   ձեռնարկատիրական ընկերությունների գործընկերները կստանան  բաժնեմասեր   միավորված ձեռնարկատիրական ընկերությունում։ Ակտիվների և պարտավորությունների փոխանցումն ուժի մեջ է մտնում սույն օրենքի 67-րդ հոդվածի 2-րդ կետի «թ» ենթակետով կամ 4-րդ և 5-րդ կետերով սահմանված կանոններին համապատասխան:
3. Ձեռնարկատիրական ընկերությունը, որը պետք է բաժանվի, կարող է իր ակտիվների և պարտավորությունների մասերը իրավունքի ուժով ամբողջությամբ փոխանցել.
ա) բաժանման հետևանքով նոր հիմնադրված երկու կամ երկուսից ավելի  ձեռնարկատիրական ընկերությունների (բաժանում ըստ հիմնադրման),
բ) երկու կամ ավելի գործող ձեռնարկատիրական ընկերությունների (բաժանում ըստ գնման):
4. Ձեռնարկատիրական ընկերությունը, որից անջատվում է  ձեռնարկատիրական ընկերությունը, կարող է իր ակտիվների և պարտավորությունների մի մասը/մասերը փոխանցել․
ա)  անջատման արդյունքում նոր հիմնադրված մեկ կամ մեկից ավելի ձեռնարկատիրական ընկերությունների  (առանձնացում հիմնադրմամբ),
բ) մեկ կամ մի քանի գործող ձեռնարկատիրական ընկերությունների  (առանձնացում գնման միջոցով):
5. Սույն հոդվածի 1-ին–4-րդ կետերով նախատեսված դեպքերում միավորված ձեռնարկատիրական ընկերությունում/ձեռքբերող ձեռնարկատիրական ընկերությունում նախկին ձեռնարկատիրական ընեկերության/ձեռնարկատիրական ընկերությունների գործընկերներն իրավունք ունեն, բացի բաժնեմասերից, ստանալ համապատասխան դրամական  հատուցում, եթե բաժնեմասերի փոխանակման հարաբերակցությունը հնարավոր չէ պահպանել: Բաժնետիրական ընկերության դեպքում դրամական  հատուցումը չպետք է գերազանցի միաձուլման/բաժանման նպատակով գործընկերներին տրվելիք բաժնեմասերի անվանական արժեքի 10 տոկոսը, իսկ եթե բաժնեմասերն անվանական արժեք չունեն՝ սույն օրենքի 156-րդ հոդվածի 2-րդ մասով սահմանված արժեքի 10 տոկոսը:
6. Չի թույլատրվում ձեռք բերող բաժնետիրական ընկերության բաժնետոմսեր տրամադրել բաժանված բաժնետիրական ընկերության/միացված բաժնետիրական ընկերության բաժնետոմսերի դիմաց, որի տիրապետողն է․
ա) ձեռք բերող բաժնետիրական ընկերությունը կամ այն ​​անձը, որը հանդես է գալիս իր անունից և ձեռք բերող բաժնետիրական ընկերության անունից,
բ) բաժանված բաժնետիրական ընկերությունը/միացված բաժնետիրական ընկերությունը կամ այն անձը, որը գործում է իր անունից և   բաժանված բաժնետիրական ընկերության/միացված բաժնետիրական ընկերության առաջադրանքով։ 
7. Միաձուլումը/բաժանումը մասնատված ձեռնարկատիրական ընկերության նկատմամբ կարող է իրականացվել այն դեպքում, եթե այս ձեռնարկատիրական ընկերության գույքի բաշխումը գործընկերների միջև չի սկսվել։
8. Միաձուլմանը/բաժանմանը մասնակցող ձեռնարկատիրական ընկերությունները  կարող են ունենալ տարբեր իրավական ձևեր:
9. Միաձուլման/բաժանման դեպքում միավորված ձեռնարկատիրական ընկերության/միացված ձեռնարկատիրական ընկերության/բաժանված ձեռնարկատիրական ընկերության գրանցումը չեղարկվում է  առանց լուծարման ընթացակարգ սկսելու, և նրա ակտիվներն ու պարտավորությունները ամբողջությամբ փոխանցվում են միավորված ձեռնարկատիրական ընկերությանը/ձեռքբերող ձեռնարկատիրական ընկերությանը/նոր հիմնադրված ձեռնարկատիրական ընկերությանը։
10. Միաձուլման դեպքում միավորված ձեռնարկատիրական ընկերությունը/ձեռք բերող ձեռնարկատիրական ընկերությունը պատասխանատվություն է կրում բոլոր պարտավորությունների համար, որ ունեին միաձուլված ձեռնարկատիրական ընկերությունները։ Բաժանման դեպքում նոր հիմնադրված ձեռնարկատիրական ընկերությունը/ձեռքբերող ձեռնարկատիրական ընկերությունը համատեղ պատասխանատվություն է կրում բաժանված ձեռնարկատիրական ընկերության  պարտավորությունների համար: Այս պատասխանատվությունը սահմանափակվում է   բաժանումով իրեն հատկացված զուտ ակտիվների քանակությամբ։
Հոդված 66. Միաձուլման/բաժանման մասին որոշումը
1. Միաձուլման/բաժանման մասին որոշումը կայացնում է միաձուլմանը/բաժանմանը մասնակցող յուրաքանչյուր ձեռնարկատիրական ընկերության ընդհանուր ժողով:
2. Հիմնադրմամբ բաժանման դեպքում միաձուլման/բաժանման մասին որոշումը կայացնում է բաժանված ձեռնարկատիրական ընկերությունը, իսկ ձեռքբերմամբ բաժանվելու դեպքում՝ այն կայացնում են բաժանված ձեռնարկատիրական ընկերությունը և ձեռք բերող ձեռնարկատիրական ընկերությունները։ Միավորման դեպքում նշված որոշումը կայացնում են միավորված ձեռնարկատիրական ընկերությունները, իսկ միացնելու դեպքում՝ միացված ձեռնարկատիրական ընկերությունը և ձեռք բերող ձեռնարկատիրական ընկերությունը։
3. Սահմանափակ պատասխանատվությամբ ընկերությունում, բաժնետիրական ընկերությունում, կոոպերատիվում միաձուլման/բաժանման մասին որոշումն ընդունվում է քվեարկության մասնակիցների ձայների 3/4-ի մեծամասնությամբ, իսկ այլ դեպքում՝ բոլոր գործընկերների կողմից միաձայն։ Եթե ​​միաձուլմանը/բաժանմանը մասնակցող բաժնետիրական ընկերությունը թողարկել է տարբեր դասերի բաժնետոմսեր,   միաձուլման/բաժանման մասին որոշումը բոլոր դասերի բաժնետոմսերի սեփականատերերը քվեարկում են առանձին-առանձին, եթե նրանց իրավունքների վրա ազդեցություն է գործում այս որոշումը։   
4. Միաձուլման/բաժանման հետևանքով առաջացած նոր ձեռնարկատիրական ընկերության հիմնադրման և գրանցման նպատակով կիրառվում են սույն օրենքի համապատասխան պահանջները, եթե միաձուլման/բաժանման հետ կապված սույն օրենքի դրույթներով այլ բան նախատեսված չէ:
Հոդված 67. Միաձուլման/բաժանման պլանը
1. Միաձուլման դեպքում միաձուլմանը մասնակցող ձեռնարկատիրական ընկերության ղեկավարելու համար լիազորված բոլոր մարմինները, ձեռքբերման միջոցով բաժանման դեպքում՝ բաժանված ձեռնարկատիրական ընկերության  և ձեռքբերող ձեռնարկատիրական ընկերությունների ղեկավարության համար լիազորված մարմինները, իսկ  հիմնադրմամբ բաժանման դեպքում՝ բաժանված ձեռնարկատիրական ընկերության ղեկավար մարմինը մշակում են/մշակում  է միաձուլման/բաժանման պլան։    Այս պլանը նախատեսում է միաձուլման/բաժանման պայմաններ:
2. Միաձուլման/բաժանման պլանը պետք է ներառի առնվազն հետևյալ տվյալները.
ա) միաձուլմանը/բաժանմանը մասնակցող յուրաքանչյուր ձեռնարկատիրական ընկերության նույնականացման տվյալները, ինչպես նաև նրա և նոր հիմնադրված ձեռնարկատիրական ընկերության իրավական ձևը, ֆիրմային անվանումը և իրավաբանական հասցեն,
բ) բաժնեմասերի փոխանակման հարաբերակցությունը և սույն օրենքի 65-րդ հոդվածի 5-րդ կետով նախատեսված դրամական հատուցման չափը, եթե այդպիսի հատուցում  կիրառվում է,
գ) ձեռք բերող ձեռնարկատիրական ընկերությունում/նոր հիմնադրված ձեռնարկատիրական ընկերությունում բաժնեմասերի տրամադրման հետ կապված պայմանները,
դ) այն ամսաթիվը, երբվանից  սույն կետի «գ» ենթակետով նախատեսված բաժնեմասերը դրանց տիրապետողներին իրավունք են տալիս մասնակցելու ձեռնարկատիրական ընկերության շահույթին, ինչպես նաև, առկայության դեպքում՝ հատուկ պայման, որն ազդում է նշված իրավունքի վրա,
ե) ամսաթիվը, երբվանից  միաձուլված ձեռնարկատիրական ընկերությունների/բաժանված ձեռնարկատիրական ընկերությունների գործարքները համարվում են հաշվապահական նպատակներով միավորված ձեռնարկատիրական ընկերության/ձեռքբերող ձեռնարկատիրական ընկերության/նոր հիմնադրված ձեռնարկատիրական ընկերության գործարքներ,
զ) այն իրավունքները, որոնք միավորված ձեռնարկատիրական ընկերությունը/ձեռքբերող ձեռնարկատիրական ընկերությունը/նոր հիմնադրված ձեռնարկատիրական ընկերությունը  շնորհում է    միաձուլված ձեռնարկատիրական ընկերությունների/բաժանված ձեռնարկատիրական ընկերության բաժնեմասերի/ բաժնետոմսերի (բացությամբ սովորական բաժնետոմսերի) տիրապետողներին, ինչպես նաև այն գործընկերներին, որոնց բաժնեմասերին/բաժնետոմսերին շնորհվել էին առանձնահատուկ իրավունքներ, և  այլ արժեթղթերի տիրապետողներին կամ այդ անձանց նկատմամբ առաջարկվող միջոցները,
է) բոլոր այն օգուտները, որոնք շնորհվում են/շնորհվում է  միաձուլմանը/բաժանմանը մասնակցող որևէ ձեռնարկատիրական ընկերության ղեկավար անձանց, դիտորդական խորհրդի անդամներին, գործընկերներին կամ անկախ հաշվեստուգիչին,   
ը) անհրաժեշտության դեպքում` նոր դիտորդական խորհրդի կազմը,
թ) բաժանման դեպքում ձեռք բերող ձեռնարկատիրական ընկերությանը/նոր հիմնադրված ձեռնարկատիրական ընկերությանը փոխանցվելիք ակտիվների և պարտավորությունների սպառիչ նկարագրությունը և բաշխումը,
ժ) ձեռք բերող ձեռնարկատիրական ընկերությանը/նոր հիմնադրված ձեռնարկատիրական ընկերության բաժնեմասերի հատկացումը և այն չափանիշը, ոի հիման վրա դրանք հատկացվել են նրանց,
ժա) բաժնեմասի անվանական արժեքը, որը կստանան գործընկերները ձեռք բերող ձեռնարկատիրական ընկերությում/նոր հիմնադրված ձեռնարկատիրական ընկերությունում/միավորված ձեռնարկատիրական ընկերությունում, եթե այդպիսի արժեքը կիրառելի է։
3. Միաձուլման/բաժանման պլանին կցվում են դրա անբաժանելի մասը կազմող հետևյալ փաստաթղթերը.
ա) միաձուլման կամ ձեռքբերման միջոցով բաժանման դեպքում` ձեռք բերող ձեռնարկատիրական ընկերության կանոնադրության մեջ փոփոխությունների նախագիծը,
բ) միաձուլման կամ հիմնադրմամբ բաժանման դեպքում՝ միաձուլված ձեռնարկատիրական ընկերության/նոր հիմնադրված ձեռնարկատիրական ընկերության կանոնադրության նախագիծը։
4. Եթե ըստ բաժանման պլանի   ձեռք բերող ձեռնարկատիրական ընկերությանը կամ նոր հիմնադրված ձեռնարկատիրական ընկերությանը որևէ ակտիվ չի հատկացվում   և դրա հատկացումը չի կարող որոշվել ոչ էլ ըստ բաժանման պլանի, ապա այդ ակտիվը հատկացվում է  բոլոր ձեռք բերող ձեռնարկատիրական ընկերություններին կամ նոր հիմնադրված ձեռնարկատիրական ընկերություններին բաժանման պլանով  հատկացված զուտ ակտիվների համամասնությամբ:
5. Եթե ըստ բաժանման պլանի որևէ պարտավորություն չի վերագրված ձեռք բերող ձեռնարկատիրական ընկերությանը կամ նոր հիմնադրված ձեռնարկատիրական ընկերությանը,    և դրա հատկացումը հնարավոր չէ որոշել բաժանման պլանի համաձայն, բոլոր ձեռքբերող ձեռնարկատիրական ընկերությունները կամ նոր հիմնադրված ձեռնարկատիրական ընկերությունները  համատեղ պատասխանատվություն են կրում այդ պարտավորության  համար, բայց ոչ ավելի, քան բաժանման պլանով իրենց հատկացված զուտ ակտիվների:
Հոդված 68. Բաժնետիրական ընկերության միաձուլման/բաժանման հաշվետվությունը
1. Միաձուլմանը/բաժանմանը մասնակցող բաժնետիրական ընկերության ղեկավարման համար լիազորված անձինք պատրաստում են բաժնետիրական ընկերության միաձուլման/բաժանման հաշվետվություն: Այս հաշվետվությունը պետք է մանրամասն պարզաբանի․
ա) միաձուլման/բաժանման պլանի դրույթները, դրանց իրավական և տնտեսական հիմքերը,
բ) բաժնեմասերի փոխանակման հարաբերակցության որոշման չափանիշներն ու մեթոդները, ինչպես նաև բաժնեմասերի փոխանակման հարաբերակցության գնահատման ժամանակ ծագած դժվարությունները, եթե այդպիսի դժվարություններ ծագել են, 
գ) բաժանման ժամանակ, անհրաժեշտության դեպքում, տեղեկությունը սույն օրենքի 164-րդ հոդվածի 4-րդ կետով նախատեսված ոչ դրամական ավանդի մասին, տեղեկություններ ձեռքբերող բաժնետիրական ընկերության համար հաշվետվության կազմման և գրանցող մարմնի կողմից դրա գրանցման մասին։
2. Բացառությամբ Վրաստանի օրենսդրությամբ նախատեսված դեպքերի, բաժնետիրական ընկերության միաձուլման/բաժանման հաշվետվության պատրաստումը պարտադիր չէ, եթե միաձուլմանը/բաժանմանը մասնակցող բաժնետիրական ընկերության բոլոր բաժնետերերը գրավոր հրաժարվում են հաշվետվություն ներկայացնել:
Հոդված 69. Միաձուլման/բաժանման պլանի  նախագծի հրապարակումը և հնարավոր միաձուլման/բաժանման մասին ծանուցումը
1. Միաձուլմանը/բաժանմանը մասնակցող յուրաքանչյուր ձեռնարկատիրական ընկերության  ղեկավարման համար լիազորված մարմինը պարտավոր է հրապարակել միաձուլման/բաժանման պլանի նախագիծը կամ տեղադրել այն ձեռնարկատիրական ընկերության կայքում 30 օրվա ընթացքում մինչև այն ընդհանուր ժողովը, որը   պետք է հաստատի միաձուլման/բաժանման պլանը։   Միաձուլման/բաժանման նախագիծը պետք է հասանելի լինի անվճար:
2. Միաձուլմանը/բաժանմանը մասնակցող բաժնետիրական ընկերությունը ղեկավարելու     լիազորված մարմինը պարտավոր է բաժնետիրական ընկերության բաժնետերերի անվճար հասանելիությունն ապահովելու համար  բաժնետիրական ընկերության վարչակազմի շենքում կամ բաժնետիրական ընկերության կայքում կամ գրանցող մարմնի միասնական էլեկտրոնային հարթակում, ինչպես նաև հանրային իրավունքի իրավաբանական անձի՝ «Վրաստանի օրենսդրական տեղեկատուի» կայքում    միաձուլման/բաժանման պլանը հաստատելու համար հրավիրված ընդհանուր ժողովի անցկացման օրվանից առնվազն 30  օր առաջ հրապարակել հետևյալ փաստաթղթերը.
ա) միաձուլման/բաժանման պլանի նախագիծը, 
բ) միաձուլմանը/բաժանմանը մասնակցած ձեռնարկատիրական ընկերությունների  վերջին 3 տարիների ֆինանսական հաշվետվությունները՝ համեմատելիության սկզբունքի պահպանմամբ,  
գ) ֆինանսական հաշվետվությունը, որը կազմված է ոչ շուտ, քան միաձուլման/բաժանման պլանի նախագծի հրապարակմանը նախորդող երրորդ ամսվա առաջին օրը: Բաժնետիրական ընկերությունն ազատվում է այդ պարտավորությունից, եթե «Հաշվապահական հաշվառման, հաշվետվողականության և հաշվեստուգման մասին» Վրաստանի օրենքով սահմանված կարգով հրապարակել է կիսամյակային ֆինանսական հաշվետվողականությունը,
դ) եթե այդպիսին կա՝ միաձուլման/բաժանման հաշվետվությունը, 
ե) եթե այդպիսին կա՝ անկախ հաշվեստուգիչի հաշվետվությունը:
3. Միաձուլմանը/բաժանմանը մասնակցող բաժնետիրական ընկերության ղեկավար մարմինը պարտավոր է միաձուլմանը/բաժանմանը մասնակցող յուրաքանչյուր ձեռնարկատիրական ընկերության     ղեկավար մարմնին տեղեկացնել միաձուլման/ բաժանման պլանի նախագծի նախապատրաստումից մինչև ընդհանուր ժողովի անցկացումն ընկած ժամանակահատվածում ակտիվների և պարտավորությունների էական փոփոխությունների կատարման մասին։ 
4. Եթե սույն օրենքի 72-րդ հոդվածի 3-րդ կետի համաձայն  բաժանման մասին որոշումը չի հաստատվում ընդհանուր ժողովի կողմից,   բաժանմանը մասնակցող բաժնետիրական ընկերության ղեկավար մարմինը պարտավոր է ընդհանուր ժողովին և  բաժանմանը մասնակցող յուրաքանչյուր ձեռնարկատիրական ընկերության ղեկավար մարմնին տեղեկացնել բաժանման պլանի նախագիծը կազմելուց հետո ընկած ժամանակահատվածում ակտիվների և պարտավորությունների էական փոփոխության իրականացման մասին՝ այդ փոփոխությունն իրականացնելուց հետո 5 աշխատանքային օրվա ընթացքում:
Հոդված 70. Բաժնետիրական ընկերության միաձուլման/բաժանման ծրագրի նախագծի ստուգումը
1. Եթե միաձուլմանը/բաժանմանը մասնակցում է բաժնետիրական ընկերությունը, բաժնետիրական ընկերության միաձուլման/բաժանման   նախագիծը ստուգում է միաձուլմանը/բաժանմանը   ներգրավված կողմերի կողմից ընտրված անկախ հաշվեստուգիչը: Միաձուլմանը/բաժանմանը մասնակցող բաժնետիրական ընկերությունը կարող է ունենալ մեկ կամ ավելի ընդհանուր հաշվեստուգիչ: Անկախ հաշվեստուգիչը պատրաստում է գրավոր եզրակացություն և այն ներկայացնում գործընկերներին: Անկախ հաշվեստուգիչի կողմից նշված պլանի նախագիծը ստուգել և գրավոր կարծիք ներկայացնել անհրաժեշտ չէ, եթե դրան համաձայն են միաձուլմանը/բաժանմանը մասնակցող բաժնետիրական ընկերության բոլոր բաժնետերերը։
2. Անկախ հաշվեստուգիչի եզրակացության մեջ պետք է տրված լինի նրա գնահատումը, թե արդյոք    բաժնետիրական ընկերության միաձուլման/բաժանման պլանի նախագծով նախատեսված բաժնեմասերի փոխանակման հարաբերակցությունը արդարացի և նպատակահարմար է: Այս եզրակացության մեջ պետք է տրված լինի նաև.
ա) բաժնեմասերի փոխանակման հարաբերակցությունը որոշելու համար օգտագործված մեթոդը,
բ) գնահատումը, թե որքանով է բաժնեմասերի փոխանակման հարաբերակցությունը որոշելու համար օգտագործված մեթոդը համարժեք տվյալ դեպքին, բաժնեմասերի ինչ հարաբերակցություն է որոշվում այս մեթոդներից յուրաքանչյուրի կիրառման արդյունքում, և ինչպիսին  է բաժնեմասերի փոխանակման հարաբերակցությունը որոշելու համար օգտագործվող յուրաքանչյուր մեթոդի  տեսակարար բաժինը,
գ) բաժնեմասերի փոխանակման հարաբերակցության որոշման հետ կապված դժվարությունները, եթե այդպիսի դժվարություններ առաջացել են։
3. Անկախ հաշվեստուգիչը իրավազոր է բաժնետիրական ընկերությունից ստանալ և ուսումնասիրել բոլոր անհրաժեշտ փաստաթղթերն ու տեղեկությունները:
Հոդված 71. Միաձուլման/բաժանման պլանի հաստատումը
1. Միաձուլման/բաժանման պլանը հաստատում է ընդհանուր ժողովը սույն օրենքի 61-րդ հոդվածով սահմանված կարգով: Միաձուլման/բաժանման պլանը ընդհանուր ժողովի կողմից հաստատվելու դեպքում միաձուլման/բաժանման մասին որոշումը համարվում է ընդունված:
2. Ընդհանուր ժողովում միաձուլման/բաժանման պլանի հետ միասին քվեարկվում է ձեռքբերող ձեռնարկատիրական ընկերության կանոնադրության մեջ փոփոխությունների իրականացման նախագիծը,   այդպիսի փոփոխությունների  անհրաժեշտության դեպքում, իսկ նոր ձեռնարկատիրական ընկերություն ստեղծելու դեպքում քվեարկվում է նոր ձեռնարկատիրական ընկերության կանոնադրության նախագիծը։
Հոդված 72. Միացմամբ և ձեռքբերմամբ բաժանելու առանձնահատուկ դեպքեր
1. Եթե ձեռք բերող ձեռնարկատիրական ընկերությունը տիրապետում է միացված ձեռնարկատիրական ընկերության բաժնեմասերի առնվազն 90 տոկոսին, սակայն չի տիրապետում ամբողջ բաժնեմասերին, ապա նման դեպքի վրա չեն տարածվում 66-րդ հոդվածի 3-րդ կետով, 68-րդ հոդվածի 1-ին կետի «ա» և «բ» ենթակետերով և  2-րդ կետով, 69-րդ հոդվածի 2-րդ և 4-րդ կետերով և 70-րդ հոդվածով սահմանված պահանջները, եթե գործընկերներն ունեն սույն օրենքի 75-րդ հոդվածով  սահմանված կարգով բաժնեմասերի հետգնման իրավունք։  
2. Եթե ձեռք բերող ձեռնարկատիրական ընկերությունը կամ նրա հանձնարարությամբ գործող  երրորդ անձը տիրապետում է միացված ձեռնարկատիրական ընկերության բոլոր բաժնեմասերին, նրա նկատմամբ չեն տարածվում  սույն օրենքի  66-րդ հոդվածի 3-րդ կետով, 67-րդ հոդվածի 2-րդ կետի «բ»-«դ» ենթակետերով, 68-րդ հոդվածով,    69-րդ հոդվածի 2-րդ կետի «դ» և «ե» ենթակետերով և 4-րդ կետով և 70-րդ հոդվածով   նախատեսված պարտավորությունները։
3. Եթե ձեռք բերող ձեռնարկատիրական ընկերությունները տիրապետում են բաժանված ձեռնարկատիրական ընկերության բոլոր բաժնեմասերին,   բաժանման մասին որոշումը բաժանված ձեռնարկատիրական ընկերության ընդհանուր ժողովի կողմից հաստատելու անհրաժեշտություն չկա։  
4. Եթե բաժանված ձեռնարկատիրական ընկերության գործընկերներին   յուրաքանչյուր նոր հիմնադրված ձեռնարկատիրական ընկերության բաժնեմասերը բաժանված ձեռնարկատիրական ընկերության կապիտալում նրանց բաժնեմասերի համամասնությամբ են շնորհվել,   նման դեպքի նկատմամբ չեն տարածվում սույն օրենքի   68-րդ հոդվածի առաջին կետով, 69-րդ հոդվածի 2-րդ կետի «գ»-«ե» ենթակետերով և 4-րդ   կետով և 70-րդ հոդվածքով սահմանված պահանջները:
5. Սույն հոդվածի 1-ին և 2-րդ կետերով նախատեսված ձեռքբերող ձեռնարկատիրական ընկերությունը      բաժանումը/միաձուլումը ուժի մեջ մտնելուց առնվազն 30 օր առաջ տեղեկացնում է ձեռնարկատիրական ընկերության գործընկերներին բաժանման/ միաձուլման մասին համապատասխան իրավական ձևի ձեռնարկատիրական ընկերության ընդհանուր ժողով հրավիրելու համար սահմանված կարգով։ Համապատասխան դեպքում կիրառվում են սույն օրենքի 69-րդ հոդվածով նախատեսված փաստաթղթերի հրապարակման և հասանելիության համար սահմանված կանոնները:  
6. Սույն հոդվածի 5-րդ կետով նախատեսված դեպքում ձեռքբերող ձեռնարկատիրական ընկերության գործընկերը/գործընկերների խումբը, որի մասնաբաժինը կազմում է ձեռնարկատիրական ընկերության կապիտալի առնվազն 5 տոկոսը, իսկ համատեղ պատասխանատվությամբ կամ կոմանդիտային  ընկերությունում` յուրաքանչյուր գործընկեր իրավունք ունի պահանջել ընդհանուր ժողով հրավիրել  ծանուցում  ստանալուց հետո 15 օրվա ընթացքում: Նման դեպքում միացնելու մասին որոշումն ընդունում է ընդհանուր ժողովը։ Համապատասխան դեպքերում կիրառվում են սույն օրենքի 69-րդ հոդվածով փաստաթղթերի հրապարակման և հասանելիության համար սահմանված կանոնները:
Հոդված 73. Միաձուլման/բաժանման գրանցումը
1. Միաձուլումը/բաժանումը ռեեստրում գրանցելու մասին դիմումը գրանցող մարմնին պետք է ներկայացվի միաձուլման/բաժանման պլանի հրապարակումից 1 ամիս հետո: Այս ժամկետի պահպանումը պարտադիր չէ, եթե բոլոր գործընկերները գրավոր հրաժարվում են օգտվել համապատասխան իրավունքի կիրառումից: Պարտատերերի իրավունքները սահմանվում են սույն օրենքի 74-րդ հոդվածով:
2. Միաձուլման/բաժանման ռեեստրում գրանցման մասին դիմումին պետք է կցվեն հետևյալ փաստաթղթերը.
ա) միաձուլման/բաժանման պլանը,
բ) ձեռք բերող ձեռնարկատիրական ընկերության կանոնադրության մեջ փոփոխությունները կամ նոր հիմնադրված ձեռնարկատիրական ընկերության կանոնադրությունը, 
գ) ընդհանուր ժողովի որոշումը, որով հաստատվել է միաձուլման/բաժանման պլանը, ինչպես նաև ընդհանուր ժողովի արձանագրությունը (առկայության դեպքում),
դ) առկայության դեպքում` որոշումը նոր հիմնադրված ձեռնարկատիրական ընկերության ղեկավար անձանց  և դիտորդական խորհրդի անդամների ընտրության մասին,
ե)  այդպիսինի առկայության դեպքում՝ անկախ հաշվեստուգիչի հաշվետվությունը,
զ) այդպիսինի առկայության դեպքում՝ միաձուլման/բաժանման հաշվետվությունը,
է) պետական ​​հիմնարկի կամ այլ իրավասու մարմնի համաձայնությունը միաձուլման/բաժանման մասին, եթե դա նախատեսված է Վրաստանի օրենսդրությամբ։
3. Եթե միաձուլումը/բաժանումը հանգեցնում է նոր ձեռնարկատիրական ընկերության հիմնադրման,  միաձուլման/բաժանման ռեեստրում գրանցման մասին դիմումին պետք է կցվեն բոլոր այլ փաստաթղթերն ու տվյալները, որոնք անհրաժեշտ են համապատասխան իրավական ձևի ձեռնարկատիրական ընկերություն հիմնադրելու համար:
4. Միաձուլումը/բաժանումը ուժի մեջ է մտնում գրանցման պահից: Թույլ չի տրվում միաձուլման/բաժանման գրանցումից հետո միաձուլման/բաժանման մասին ձեռնարկատիրական ընկերության որոշման անվավերությունը մատնանշել։   
5. Միաձուլման/բաժանման գրանցման հետ մեկտեղ միացված ձեռնարկատիրական ընկերության կամ բաժանված ձեռնարկատիրական ընկերության գրանցումը չեղարկվում է:
6. Վրաստանի օրենսդրությամբ նախատեսված դեպքերում գրանցող մարմնին պետք է ներկայացվի համապատասխան վարչական մարմնի համաձայնությունը:
Հոդված 74. Ձեռնարկատիրական ընկերության վերակազմավորման գործընթացում պարտատերերի պաշտպանությունը 
1. Վերակազմավորմանը մասնակցող ձեռնարկատիրական ընկերությունների պարտատերերն իրավունք ունեն վերակազմավորման գրանցումից հետո   3 ամսվա ժամկետում ձեռնարկատիրական ընկերությունից պահանջել իրենց պահանջների ապահովում, եթե ապացուցեն, որ վերակազմավորումը վտանգ է ստեղծում այդ պահանջների բավարարմանը: Այդ իրավունքն ունեն այն պարտատերերը, որոնց պահանջները ծագել են մինչև վերակազմավորման մասին  որոշման կամ միաձուլման/բաժանման պլանի հրապարակումը:
2. Սույն հոդվածի առաջին կետը տարածվում է նաև վերակազմավորման գործընթացում գտնվող ձեռնարկատիրական ընկերությունների պարտատոմսեր  տիրապետողների վրա, բացառությամբ այն դեպքի, երբ  վերակազմավորումը  հաստատել է պարտատոմսերի տիրապետողների  ժողովը, կամ յուրաքանչյուր տիրապետողն անհատապես է հաստատել։   
3. Բացի բաժնեմասից/բաժնետոմսից, այլ արժեթղթեր  տիրապետողներին, որոնց հատուկ իրավունքներ են շնորհվել նոր հիմնադրված ձեռնարկատիրական ընկերությունում/ձեռքբերող ձեռնարկատիրական ընկերությունում/վերափոխված ձեռնարկատիրական ընկերությունում   պետք է տրվեն նույն իրավունքները, ինչ նրանք ունեին վերակազմավորման գործընթացում գտնվող ձեռնարկատիրական ընկերությունում, բացառությամբ այն դեպքերի, երբ նշված իրավունքներում փոփոխություններն այս արժեթղթերի տիրապետողների ժողովը կամ յուրաքանչյուր տիրապետող անձամբ է հաստատել, կամ երբ գործում է  պայման, որ այդ իրավունքների տիրապետողները կունենան նոր հիմնադրված ձեռնարկատիրական ընկերությունից/ձեռքբերող ձեռնարկատիրական ընկերությունից/վերափոխված ձեռնարկատիրական ընկերությունից արժեթղթերի հետգնում պահանջելու իրավունք։  
Հոդված 75. Գործընկերների բաժնեմասերի հետգնումը ձեռնարկատիրական ընկերության վերակազմավորման ժամանակ
1. Ընդհանուր ժողովում ձեռնարկատիրական ընկերության վերակազմավորմանը դեմ քվեարկած գործընկերոջը պետք է տրվի սույն ժողովի անցկացումից հետո 20-օրյա ժամկետ ՝ գրավոր դիմելու ձեռնարկատիրական ընկերությանը՝ իր մասնաբաժինը հետգնելու պահանջով։  
2. Այն գործընկերներին, ովքեր սույն օրենքի հիման վրա բաժնեմասերի հետգնում են պահանջել, ձեռնարկատիրական ընկերությունը բաժնեմասերի դիմաց  արդար գին պետք է վճարի: Ձեռնարկատիրական ընկերության ղեկավար մարմինը պետք է որոշում կայացնի բաժնետոմսերի հետգնման գինը որոշելու մասին և ծանուցի գործընկերոջը սույն հոդվածի առաջին մասում նշված ժամկետը լրանալուց հետո 20 օրվա ընթացքում, իսկ բաժնեմասերի հետգնման գումարը պետք է վճարվի բաժնեմասերի հետգնման որոշում կայացնելուց ոչ ուշ, քան 30 օրում: Վերակազմավորման արդյունքում ձևավորված ձեռնարկատիրական ընկերությունն իրավունք ունի վերակազմավորումից հետո 1 տարվա ընթացքում վաճառել հետգնված բաժնեմասերը գործընկերների կողմից բաժնեմասերը  գնելու նախապատվության իրավունքով կամ որոշում կայացնել հետգնված բաժնեմասերը չեղարկելու մասին:
3. Իր բաժնեմասի հետգնման գնին չհամաձայնող գործընկերն իրավունք ունի բաժնեմասի հետգնման գնի մասին ծանուցումն ստանալուց հետո 20 օրվա ընթացքում դիմել դատարան՝ բաժնեմասի արդարացի գին  որոշելու պահանջով: Այս իրավունքի իրացման արդյունքում գործընկերը կորցնում է իր բոլոր իրավունքները բաժնեմասի նկատմամբ, բացառությամբ դրա դիմաց արդար գին ստանալու իրավունքի։ Դատական ​​քննարկման ընթացքում վերակազմավորման գործընթացը չի ընդհատվում։  

4. Եթե ​​դատարանի կողմից նշանակված անկախ հաշվեստուգիչը որոշի, որ գործընկերոջ բաժնեմասի արժեքը հավասար է ձեռնարկատիրական ընկերության առաջարկած արժեքին, կամ պակաս է դրանից, անկախ հաշվեստուգիչի ծախսերը կհատուցվեն գործընկերոջ կողմից: Հակառակ դեպքում այս ծախսերը կնշանակվեն գործընկեր ձեռնարկատիրական ընկերությանը։ Եթե  ​​դատարանի կողմից որոշված ​​բաժնեմասի արժեքն ավելի բարձր է, քան ձեռնարկատիրական ընկերության առաջարկած արժեքը,  ձեռնարկատիրական ընկերությունը   բոլոր գործընկերների բաժնեմասերը նույն, ավելի բարձր արժեքով պետք է  գնի: 
5. Ձեռնարկատիրական ընկերությունը գործընկերոջ բաժնեմասը պետք է  գնի դատարանի կողմից դրա արժեքը որոշելուց հետո 30 օրվա ընթացքում։   
6. Ձեռնարկատիրական ընկերության և    գործընկերների համաձայնությամբ բաժնեմասի  հետգնման ժամկետը կարող է երկարաձգվել բաժնեմասի  հետգնման արժեքի սահմանումից հետո ոչ ավելի, քան 3 ամսում։   
Հոդված 76. Ձեռնարկատիրական ընկերությունների միաձուլումը/ձեռնարկատիրական   ընկերության բաժանումը վերակազմավորման ժամանակ
Սույն օրենքի 65-րդ–75-րդ հոդվածները չեն տարածվում այն ​​ձեռնարկության վրա, որի նկատմամբ վերակազմավորման վարույթ է սկսվել։
Հոդված 77. Ձեռնարկատիրական ընկերության  ռեդոմիցիլացումը
1. Օտար  երկրում գրանցված ձեռնարկատիրոջ գրանցումը կարող է տեղափոխվել Վրաստան, այնպես, որ չխախտվի ձեռնարկատիրոջ գործունեության շարունակականությունը։
2. Սույն հոդվածի առաջին կետով նախատեսված ձեռնարկատերը կարող է գրանցվել միայն Վրաստանի օրենսդրությամբ նախատեսված իրավական ձևով։
3. Վրաստանում գրանցված ձեռնարկատերն իրավունք ունի իր գրանցումը տեղափոխել օտար երկիր այնպես, որ չխախտվի    ձեռնարկատիրոջ գործունեության շարունակականությունը ՝ հետևյալ պայմանների առկայության դեպքում.
ա) այս երկրի հետ կնքված միջազգային պայմանագրով արգելված չէ տվյալ օտար երկրում գրանցված ձեռնարկատիրոջ գրանցումը տեղափոխել այլ երկիր,
բ) Վրաստանում գրանցված ձեռնարկատիրոջ նկատմամբ չի ընթանում դատական ​​վեճ կամ անվճարունակության գործի վարույթ կամ քրեական վարույթ, 
գ) Վրաստանում գրանցված ձեռնարկատիրոջ գրանցումն օտար երկիր տեղափոխելու պահի դրությամբ   ձեռնարկատերը չունի հարկային պարտք Վրաստանի հարկային մարմինների նկատմամբ։
4. Օտար երկրում գրանցված ձեռնարկատիրոջ գրանցումը Վրաստան տեղափոխելը համարժեք է ձեռնարկատիրոջ վերակազմավորման, և դրա նկատմամբ կիրառվում են սույն օրենքով նախատեսված ձեռնարկատիրական ընկերության վերակազմավորումը կարգավորող նորմերը՝   դրանց բովանդակության նախատեսմամբ։ 
5. Օտար   երկրում գրանցված ձեռնարկատիրոջ գրանցումը Վրաստան տեղափոխելու և Վրաստանում գրանցված ձեռնարկության գրանցումն օտար երկիր տեղափոխելու կարգն ու պայմանները սահմանվում են Հրահանգով:
Գլուխ IX. Ձեռնարկատիրական ընկերության կազմալուծումը։ Թերություն ունեցող ընկերությունը  
Հոդված 78. Ձեռնարկատիրական ընկերության կազմալուծումը
1. Ձեռնարկատիրական ընկերության կազմալուծման հիմքերն են.
ա) ձեռնարկատիրական ընկերության գործընկերների որոշումը ձեռնարկատիրական ընկերության կազմալուծման մասին,
բ) ձեռնարկատիրական ընկերության գործընկերների պարտադիր թվաքանակի հետ կապված սույն օրենքով սահմանված պահանջի խախտումը,
գ) իրավաբանական անձի կազմալուծման մասին քրեական վարույթով դատարանի վճռի օրինական ուժի մեջ մտնելը,
դ) ձեռնարկատիրական ընկերության գործընկերոջ դիմումի/հայցի հիման վրա ձեռնարկատիրական ընկերության կազմալուծման մասին դատարանի կայացրած որոշումը,
ե) կանոնադրությամբ նախատեսված այլ հիմքեր:
2. Սույն հոդվածի առաջին կետի «ա», «բ» կամ «ե» ենթակետերով նախատեսված դեպքում ղեկավարության և ներկայացուցչության համար լիազորված անձը պետք է դիմի գրանցող մարմին՝ ձեռնարկատիրական ընկերության կազմալուծումը ռեեստրում    գրանցելու մասին դիմումով։ Սույն հոդվածի առաջին կետի «գ» կամ «դ» ենթակետերով նախատեսված դեպքում գրանցող մարմինը դատարանի կամ որևէ անձի դիմումի հիման վրա գրանցում է ձեռնարկատիրական ընկերության կազմալուծումը: Այս հիմքով ձեռնարկատիրական ընկերության կազմալուծման դեպքում Վրաստանի օրենսդրությամբ նախատեսված դեպքերում գրանցող մարմնին պետք է ներկայացվի նաև համապատասխան վարչական մարմնի համաձայնությունը։
3. Սահմանափակ պատասխանատվությամբ ընկերությունում, բաժնետիրական ընկերությունում, կոոպերատիվում ձեռնարկատիրական ընկերության կազմալուծման մասին որոշումն ընդունվում է քվեարկությանը մասնակիցների ձայների 3/4-ի մեծամասնությամբ, իսկ այլ դեպքում՝ այն ընդունում են բոլոր գործընկերները միաձայն։   
4. Այն ձեռնարկության կազմալուծման կարգը, որի բաժնետոմսերի կամ բաժնեմասերի 50 տոկոսից ավելին պատկանում են պետությանը, հաստատում է Վրաստանի էկոնոմիկայի և կայուն զարգացման նախարարը, իսկ այն ձեռնարկության կազմալուծման կարգը, որի բաժնետոմսերի կամ բաժնեմասի   50 տոկոսից ավելիին տիրապետում է Աբխազիայի կամ Աջարիայի Ինքնավար Հանրապետությունը՝   Աբխազիայի կամ Աջարիայի Ինքնավար Հանրապետության  էկոնոմիկայի ոլորտում իրավազոր համապատասխան նախարարը։    Սույն կետը չի տարածվում առևտրային բանկի ռեզոլյուցիայի ռեժիմում  Վրաստանի ֆինանսների նախարարության կողմից հիմնադրված ժամանակավոր բանկի  լուծարման և ռեզոլյուցիայի   ռեժիմում գտնվող առևտրային բանկի  լուծարման վրա, որոնք իրականացվում են հատուկ օրենսդրությամբ սահմանված կարգով։
5. Գրանցող մարմինը պարտավոր է Վրաստանի Ազգային բանկին անհապաղ տրամադրել տեղեկություն «Հարկային համակարգի և հարկային ծառայության  մասին»   Վրաստանի օրենքին համապատասխան գործող համակարգի մասնակից ձեռնարկության կազմալուծման գործընթացի մեկնարկի գրանցման մասին (առկայության դեպքում):
Հոդված 79. Ձեռնարկատիրական ընկերության կազմալուծումը դատարանի որոշմամբ գործընկերոջ դիմումի/հայցի հիման վրա 
1. Էական հիմքի առկայության դեպքում գործընկերոջ դիմումի/հայցի հիման վրա ձեռնարկատիրական ընկերությունը կարող է կազմալուծվել դատարանի վճռով: 
2. Էական հիմք գոյություն ունի, թե գործընկերներից որևէ մեկը դիտավորությամբ կամ կոպիտ անզգուշությամբ խախտել է օրենքով կամ կանոնադրությամբ իրեն վերապահված էական պարտականությունը, կամ եթե գործընկերն այլևս չի կարող կատարել իր պարտականությունը, և ձեռնարկատիրական ընկերության նպատակն այլևս չի կարող ձեռք բերվել:
3. Գործընկերը կարող է ձեռնարկատիրական ընկերության կազմալուծման մասին դիմումը դատարան ներկայացրած  գործընկերոջ բաժնեմասը դատարանի միջոցով արդար գնով  հետգնել  հետգնման դիմումի ներկայացումից հետո 30 օրվա ընթացքում: Այս դեպքում յուրաքանչյուր գործընկերոջ պետք է հնարավորություն տրվի մասնակցելու  հետգնմանը իր բաժնեմասի համամասնությամբ, եթե մյուս գործընկերները համաձայնության չեն եկել բաժնեմասերի բաշխման այլ եղանակի շուրջ:
4. Սույն հոդվածի 3-րդ կետով նախատեսված դեպքում առաջարկն անելուց հետո 30-օրյա ժամկետում   բաժնեմասերի  հետգնման արդար գնի շուրջ կողմերի անհամաձայնության դեպքում արդար գինը սահմանում է դատարանը:
5. Կանոնադրությամբ  կարող է բացառվել կամ սույն հոդվածով սահմանված նորմերին հակառակ սահմանափակվել ձեռնարկատիրական ընկերության կազմալուծման պահանջի իրավունքը:
Հոդված 80. Թերություն ունեցող ընկերությունը  
1. Եթե ձեռնարկատիրական ընկերության գրանցված տվյալներն այլևս չեն համապատասխանում սույն օրենքով սահմանված գրանցման պարտադիր պայմաններին, գրանցող մարմինն իր նախաձեռնությամբ որոշում է կայացնում թերությունը որոշելու մասին և ձեռնարկատիրական ընկերությանը թերություն ունեցող ընկերության կարգավիճակ է շնորհում, ինչի մասին նշվում է ռեեստրում և ծանուցվում ձեռնարկատիրական ընկերությանը: Թերություն ունեցող ընկերության կարգավիճակի առկայության ընթացքում ընդհատվում է գրանցված տվյալների գործողությունը   և ռեեստրից քաղվածք չի տրվում:
2. Գրանցող մարմինը   «Վրաստանի ազգային բանկի մասին» Վրաստանի օրգանական օրենքով սահմանված ֆինանսական հատվածի այն ներկայացուցչի նկատմամբ, որի կազմալուծումն իրականացնում է Վրաստանի Ազգային բանկը, համապատասխան թերություն որոշելու դեպքում, այդ մասին գրավոր տեղեկացնում է   Վրաստանի Ազգային բանկին։   
3. Գրանցված տվյալների գործողության կասեցման և ռեեստրից քաղվածք տրամադրելու անթույլատրելիության կարգը գործում է նույնիսկ գրանցող մարմնի որոշումը բողոքարկելու դեպքում:
4. Թերություն ունեցող ընկերության կողմից թերության վերացումը հաստատող տեղեկությունը/փաստաթուղթը ներկայացնելու  և դրա հիման վրա գրանցումը իրականացնելուց հետո թերություն ունեցող ընկերության կարգավիճակը չեղարկվում է:
Հոդված 81. Ձեռնարկատիրական ընկերության լուծարման գործընթաց սկսելը
1. Ձեռնարկատիրական ընկերության կազմալուծման գրանցումը հանգեցնում է ձեռնարկատիրական ընկերության լուծարման գործընթացի հարուցման, բացառությամբ այն դեպքի, երբ ձեռնարկատիրական ընկերության գույքի նկատմամբ սկսվել է անվճարունակության գործի վարույթ,  ինչպես նաև սույն հոդվածի 4-րդ կետով նախատեսված դեպքի:
2. Լուծարման գործընթացում գտնվող ձեռնարկատիրական ընկերությունը պահպանում է իրավաբանական անձի կարգավիճակը և օգտագործում իր ֆիրմային անվանումը՝  «լուծարման գործընթացում» լրացումով:
3. Լուծարման գործընթացում գտնվող ձեռնարկատիրական ընկերության մարմինները պահպանում են իրենց լիազորությունները, բացառությամբ այն ղեկավար անձանց, որոնց ղեկավար և ներկայացուցչական լիազորությունները դադարեցվում են լուծարային կառավարիչների գրանցման պահից:
4. Իրավաբանական անձի նկատմամբ քրեական գործ հարուցելու պահից մինչև դատարանի վճռի օրինական ուժի մեջ մտնելը կամ քրեական գործով վարույթը կարճելը   ​​թույլ չի  տրվում  քրեական վարույթ իրականացնող մարմնի դիմումի հիման վրա իրավաբանական անձի նկատմամբ լուծարման և վերակազմավորման ընթացակարգեր իրականացնել։
Հոդված 82. Ձեռնարկատիրական ընկերության կազմալուծման մասին պարտատերերին ծանուցելու պարտավորությունը.
1. Լուծարային կառավարիչները պարտավոր  են գրանցող մարմնի միասնական էլեկտրոնային հարթակում կամ իրենց կայքում  հայտարարություն հրապարակելով անհապաղ ծանուցել պարտատերերին ձեռնարկատիրական ընկերության կազմալուծման մասին և պետք է նրանց հրավիրեն  ներկայացնելու իրենց պահանջները: 
 2. Գրանցող մարմինը ձեռնարկության լուծարման գործընթացի մեկնարկի գրանցման մասին տեղեկությունն էլեկտրոնային հաղորդակցության միջոցով ուղարկում է Վրաստանի ֆինանսների նախարարության  ենթակայությամբ   գործող  հանրային իրավունքի իրավաբանական անձին` Եկամուտների ծառայությանը, որը համապատասխան ծանուցումն ստանալուց հետո 10 աշխատանքային օրվա ժամկետում  ապահովում է  գրանցող մարմնին սուբյեկտի  սպասվելիք հարկային պարտավորության առկայության մասին տեղեկության տրամադրում: Տեղեկությունն այն մասին, որ սպասելի է սուբյեկտի հարկային պարտավորության առկայություն,  պետք է ներառի այն ժամկետի մասին նշում, որում հարկային պարտավորության/պարտքի առկայությունը ստուգելու համար կիրականացվի հարկային ստուգում: Այս ժամկետը չպետք է գերազանցի ձեռնարկության լուծարման գործընթացի մեկնարկի գրանցումից հետո 90 օրը: Անհրաժեշտության դեպքում հարկային ստուգման 90-օրյա ժամկետը կարող է երկարաձգվել միայն մեկ անգամ, ոչ ավելի, քան 2 ամսով։ Սույն կետով նախատեսված սուբյեկտի  ակնկալվող հարկային պարտավորության առկայության մասին տեղեկության տրամադրման 10-օրյա ժամկետը, ինչպես նաև սույն տեղեկության մեջ նշված հարկային ստուգման իրականացման ժամկետն առանց արդյունք ավարտվելու դեպքում սուբյեկտը կհամարվի հարկային պարտավորություն չունեցող։ 
Հոդված 83. Լուծարային կառավարիչը
1. Ձեռնարկության լուծարման գործընթացը համատեղ ղեկավարում են ղեկավար անձինք, որոնք նշանակվում են լուծարային կառավարիչներ,    բացառությամբ այն դեպքի, երբ կանոնադրությունը կամ ընդհանուր ժողովի որոշումը  նախատեսում է լուծարային կառավարիչներ այլ անձանց նշանակում։   
2. Իրավաբանական անձի հարկադիր կազմալուծման վերաբերյալ քրեական գործով օրինական ուժի մեջ մտած դատարանի մեղադրական դատավճռի հիման վրա  իրավաբանական անձի լուծարումն իրականացնում է դատարանի կողմից սահմանված անձը։  
3. Լուծարային կառավարիչը պետք է բավարարի ձեռնարկատիրական ընկերության ղեկավար անձին ներկայացված պահանջները:
4. Ընդհանուր ժողովն իրավազոր է ցանկացած ժամանակ ազատել լուծարային կառավարչին, բացառությամբ այն դեպքերի, երբ լուծարային կառավարիչը նշանակված է դատարանի կողմից:
5. Էական հիմքի առկայության դեպքում դատարանն իրավազոր է ազատել լուծարային կառավարչին կամ նշանակել նոր լուծարային կառավարիչ ձեռնարկատիրական ընկերության որևէ գործընկերոջ, բաժնետիրական ընկերությունում, սահմանափակ պատասխանատվությամբ ընկերությունում կամ կոոպերատիվում՝    գործընկերների 10 տոկոսի,  իսկ դիտորդական խորհրդի առկայության դեպքում՝ նաև դիտորդական խորհրդի դիմումի հիման վրա: Սույն կետով նախատեսված հարցը քննում է առաջին ատյանի դատարանը՝ ըստ ձեռնարկատիրական ընկերության իրավաբանական հասցեի։  
6. Ղեկավար անձը պարտավոր է գրանցող մարմին դիմում ներկայացնել լուծարողներին ռեեստրում գրանցելու մասին: Գրանցման մարմնին սույն դիմումով դիմելու իրավունք ունի գործընկերը: Նշված դիմումին պետք է կցվի սույն օրենքի 4-րդ հոդվածի 3-րդ կետի համաձայն   վավերացված լուծարային կառավարչի նշանակման կամ ազատման և  լիազորությունների մասին փաստաթուղթը, լուծարային կառավարչի ստորագրության նմուշը, իսկ եթե լուծարողը ղեկավար անձը չէ՝  նաև լուծարային կառավարչի համաձայնությունը: Լուծարային կառավարչի կամ նրա լիազորությունների յուրաքանչյուր փոփոխության դեպքում լուծարային կառավարիչները դիմում են ներկայացնում փոփոխությունները ռեեստրում գրանցելու համար:
Հոդված 84. Լուծարային կառավարչի լիազորությունը
1. Լուծարման հետ կապված գործունեության իրականացման ժամանակ լուծարային կառավարիչներն օգտվում են նույն իրավունքներից և կրում են նույն պարտականությունները, որ  ունեն  ղեկավար անձինք, բացառությամբ մրցակցության արգելքի։     Լուծարային կառավարիչների նկատմամբ տարածվում է սույն օրենքի 51-րդ հոդվածով նախատեսված պարտավորությունը։
2. Լուծարային կառավարիչները պարտավոր են ավարտին հասցնել ընթացիկ գործերը, իրականացնել ակտիվների իրացում և կատարել ձեռնարկատիրական ընկերության   պարտավորությունները: Լուծարային կառավարիչներն իրավունք ունեն նոր գործարքներ կնքել, եթե դա անհրաժեշտ է լուծարման համար:
3. Լուծարային կառավարիչները նշանակվելուն պես պետք է կազմեն հաշվեկշիռ լուծարումը սկսելու օրվա դրությամբ:
Հոդված 85. Գույքի բաշխումը
1. Եթե կանոնադրությամբ այլ կարգ սահմանված չէ,  լուծարման գործընթացում գտնվող ձեռնարկատիրական ընկերության գույքը բաշխվում է գործընկերների միջև՝ նրանց բաժնեմասերի հետ կապված իրավունքներին համապատասխան:
2. Եթե ավանդներն ամբողջությամբ չեն ներդրվել,   սկզբից   վերադարձվում են ավանդները կամ դրանց արժեքը, իսկ մնացած գույքը բաշխվում է գործընկերների բաժնեմասերի հետ կապված իրավունքներին համապատասխան:
3. Եթե գույքը բավարար չէ ավանդները վերադարձնելու համար,   մնացած գույքը բաշխվում է բաժնեմասերի հետ կապված իրավունքներին համապատասխան, իսկ եթե ավանդներն ամբողջությամբ չեն ներդրված՝ ներդրված ավանդների համամասնությամբ:
Հոդված 86. Պարտատերերի պաշտպանությունը լուծարման գործընթացում
1. Գույքը կարող է բաշխվել ձեռնարկատիրական ընկերության պարտավորությունները մարելուց և ձեռնարկատիրական ընկերության լուծարման մասին հայտարարությունը հրապարակելուց   5 ամիս հետո։ Դատարանի որոշման հիման վրա գույքը կարող է բաշխվել ձեռնարկատիրական ընկերության լուծարման մասին հայտարարության հրապարակումից 3 ամիս հետո, եթե կա անկախ հաշվեստուգիչի եզրակացություն, որ բոլոր պարտավորությունները կատարված են, և ստեղծված իրավիճակից ելնելով, գույքի բաշխումը վտանգ չի ստեղծում երրորդ անձանց իրավունքներին։
2. Եթե հայտնի պարտատերերը չեն հայտարարում իրենց պահանջների մասին,  գույքը կարող է բաշխվել միայն նրանց պահանջներին համապատասխան արժեքը դատարանի կամ նոտարի դեպոզիտային հաշվին տեղադրելուց հետո:
3. Եթե պարտավորությունը վիճելի է,  կամ դրա կատարման վերջնաժամկետը դեռ չի հասել, գույքը կարող է բաշխվել միայն այն դեպքում, եթե պարտատիրոջը ներկայացվում է  պարտավորությանը համարժեք երաշխիք:
4. Հանրային իրավունքի իրավաբանական անձը` Կենսաթոշակային գործակալությունը (այսուհետ` Կենսաթոշակային գործակալություն) սույն օրենքի իմաստով պարտատեր չէ:  «Կուտակային կենսաթոշակի մասին» Վրաստանի օրենքով սահմանված մասնակցի սեփականության մեջ եղած կենսաթոշակային ակտիվների առնչությամբ   պարտատեր է/պարտատերեր են   համապատասխան մասնակիցը կամ մասնակցի ժառանգը/ ժառանգները:   Սույն օրենքի համաձայն՝ լուծարային կառավարչի դիմելու դեպքում Կենսաթոշակային գործակալությունը պարտավոր է նշված անձին տրամադրել էլեկտրոնային համակարգում առկա տեղեկությունը, կապված համապատասխան գործատուի կողմից կատարված կենսաթոշակային վճարների հետ, ինչպես նաև Վրաստանի ֆինանսների նախարարության կառավարման ներքո գտնվող հանրային իրավունքի իրավաբանական անձից՝ Եկամուտների ծառայությունից, ստացված տվյալների հետ համեմատության արդյունքում ստացված տեղեկությունը՝ «Կուտակային կենսաթոշակի մասին» Վրաստանի օրենքին համապատասխան։ 
[4. Հանրային իրավունքի իրավաբանական անձը` Վրաստանի կենսաթոշակային գործակալությունը (այսուհետ` Կենսաթոշակային գործակալություն) սույն օրենքի իմաստով պարտատեր չէ:  «Կուտակային կենսաթոշակի մասին» Վրաստանի օրենքով սահմանված մասնակցի սեփականության մեջ եղած կենսաթոշակային ակտիվների առնչությամբ   պարտատեր է/պարտատերեր են   համապատասխան մասնակիցը կամ մասնակցի ժառանգը/ժառանգները:   Սույն օրենքի համաձայն՝ լուծարային կառավարչի դիմելու դեպքում Վրաստանի կենսաթոշակային գործակալությունը պարտավոր է նշված անձին տրամադրել էլեկտրոնային համակարգում առկա տեղեկությունը, կապված համապատասխան գործատուի կողմից կատարված կենսաթոշակային վճարների հետ, ինչպես նաև Վրաստանի ֆինանսների նախարարության կառավարման ներքո գտնվող հանրային իրավունքի իրավաբանական անձից՝ Եկամուտների ծառայությունից, ստացված տվյալների հետ համեմատության արդյունքում ստացված տեղեկությունը՝ «Կուտակային կենսաթոշակի մասին» Վրաստանի օրենքին համապատասխան։   (Ուժի մեջ  մտնի 2025 թվականի մայիսի 1-ից)]
2023 թվականի նոյեմբերի 1-ի Վրաստանի № 3604 օրենք – կայք, 20.11.2023թ.
2024 թվականի հունիսի 27-ի Վրաստանի №4314 օրենք – կայք, 12.07.2024թ.
Հոդված 87. Կազմալուծված ձեռնարկատիրական ընկերության գոյության շարունակումը
1. Գործընկերների որոշման հիման վրա կազմալուծված   ձեռնարկատիրական ընկերությունը կարող է շարունակել գոյությունը, եթե դա որոշի ընդհանուր ժողովը քվեարկության մասնակիցների ձայների 3/4-ի մեծամասնությամբ, և չի սկսվել ձեռնարկատիրական ընկերության գույքի բաշխումը գործընկերների միջև:  Կանոնադրությունը կարող է նախատեսել  ավելի մեծ թվով ձայների կամ այլ նախապայմանների առկայության անհրաժեշտություն:
2. Կազմալուծված ձեռնարկատիրական ընկերության կողմից գոյությունը շարունակելու մասին որոշումը գրանցող մարմնի ռեեստրում  գրանցելու համար ներկայացնում են լուծարային կառավարիչները։ Նրանց վերապահվում է նաև նրա հաստատման պարտավորություն, որ ձեռնարկատիրական ընկերության գույքի բաժանումը   գործընկերների միջև չի սկսվել։
3. Կազմալուծված ձեռնարկատիրական ընկերության կողմից գոյությունը շարունակելու մասին որոշումն ուժի մեջ է մտնում միայն ռեեստրում գրանցվելուց հետո:
Հոդված 88. Ձեռնարկատիրական ընկերության գրանցումը չեղարկելը 
1. Ձեռնարկատիրական ընկերության գույքի ամբողջությամբ բաշխումը հանգեցնում է ձեռնարկության լուծարման ավարտին։ Ձեռնարկության լուծարման գործընթացը պետք է ավարտվի ձեռնարկության լուծարման գործընթացի մեկնարկի գրանցումից ոչ ուշ, քան 4 ամսում, իսկ հարկային ստուգման անցկացման ժամկետի երկարաձգման դեպքում՝ հարկային ստուգման ավարտի մասին տեղեկությունը գրանցող մարմնի կողմից ատանալուց հետո ոչ ուշ, քան 1 ամսում։
2. Լուծարային կառավարիչները պետք է դիմեն գրանցող մարմնին լուծարումը գրանցելու պահանջով, որի հիման վրա գրանցող մարմինը կչեղարկի ձեռնարկատիրական ընկերության գրանցումը:
3. Վրաստանի օրենսդրության հիման վրա ձեռնարկատիրական ընկերությունը սնանկ հայտարարելու դեպքում պարտապանի  ներկայացուցչության համար իրավազոր անձը    պարտավոր է գրանցող մարմնին ներկայացնել համապատասխան դատական ​​վճիռը, դրա հրապարակումից 30 օրվա ընթացքում, ինչի հետևանքով ձեռնարկատիրական ընկերության գրանցումը չեղարկվում է: 
Հոդված 89. Լուծարված ձեռնարկատիրական ընկերության փաստաթղթերը պահպանելու պարտականությունը
Լուծարված ձեռնարկատիրական ընկերության փաստաթղթերը պետք է պահպանվեն դրա ստեղծումից հետո 6 տարվա ընթացքում, իսկ եթե այդ փաստաթղթերը ներառում են ձեռնարկատիրական ընկերության կողմից կնքված պայմանագիր՝ պայմանագրի ժամկետը լրանալուց հետո 6 տարվա ընթացքում, անվտանգ վայրում, որը որոշում են լուծարային կառավարիչները,    իսկ նրանց անհամաձայնության դեպքում լուծարային կառավարչի կամ գործընկերոջ դիմումի հիման վրա դա որոշում է դատարանը: Նախկին գործընկերները և պարտատերերը կարող են ազատորեն ծանոթանալ այս փաստաթղթերին՝ Վրաստանի օրենսդրությամբ սահմանված սահմանափակումների նախատեսմամբ:
Հոդված 90. Լուծարման գործընթացի վերսկսում մնացած գույքը հայտնաբերելու կամ լրացուցիչ լուծարային գործողություններ կատարելու անհրաժեշտության պատճառով
Եթե ​​ձեռնարկատիրական ընկերության գրանցումը չեղարկելուց հետո պարզվի, որ մնացել է գույք   կամ անհրաժեշտ է կատարել լրացուցիչ լուծարային գործողություններ, ապա դատարանը իրավաբանական շահեր ունեցող անձի դիմումի հիման վրա նշանակում է նույն կամ նոր լուծարային կառավարիչ: Լուծարային կառավարիչների իրավունքներն ու պարտականությունները սահմանվում են սույն օրենքի 84-րդ հոդվածով: Լուծարման գործընթացը կավարտվի սույն օրենքով սահմանված ընդհանուր կարգով։
Հոդված 91. Անհատ ձեռնարկատիրոջ գրանցումը չեղարկելը
1. Անհատ ձեռնարկատիրոջ գրանցումը չեղարկելու հիմքերն են.
ա) անձնական դիմումը,
բ) որպես անհատ ձեռնարկատեր գրանցված ֆիզիկական անձի մահը, դատարանի կողմից նրան մահացած հայտարարելը կամ անհայտ կորած ճանաչելը, ինչպես նաև աջակցություն ստացող ճանաչելը, եթե աջակցություն ստացող ճանաչելու մասին դատարանի որոշմամբ այլ բան սահմանված չէ։
2. Անհատ ձեռնարկատիրոջ գրանցման չեղարկումը հանգեցնում է ընդհանուր առևտրային լիազորագրի (առկայության դեպքում) դադարեցմանը:
3. Անհատ ձեռնարկատիրոջ գրանցումը չեղարկելու դեպքում նրա իրավահաջորդ է համապատասխան ֆիզիկական անձը:
4. Սույն հոդվածի առաջին կետի «բ» ենթակետով նախատեսված դեպքերում անհատ ձեռնարկատիրոջ գրանցումը չեղարկվում է ցանկացած անձի պահանջով կամ գրանցող մարմնի նախաձեռնությամբ:
Գլուխ X. Վաղեմության ժամկետը և վիճարկումը։ Բողոքարկման լիազորությունը և ժամկետները
Հոդված 92. Վաղեմության և վիճարկման ժամկետները
1. Սույն օրենքով կարգավորվող իրավահարաբերություններից բխող պահանջների ընդհանուր վաղեմության ժամկետը 5 տարի է։ Համապատասխան դեպքերում օգտագործվում են Վրաստանի քաղաքացիական օրենսգրքի 128-րդ–146-րդ հոդվածները։
2. Սույն օրենքի համաձայն՝ վիճարկելու  ընդհանուր ժամկետը 6 ամիս է, որը հաշվարկվում է այն պահից, երբ վիճարկելու իրավունք ունեցող անձն իմացել է կամ պետք է իմանար վիճարկելու իրավունքի մասին։
Հոդված 93. Ընդհանուր ժողովի, դիտորդական խորհրդի, ղեեկավար մարմնի/ղեկավար անձի որոշումը վիճարկելու լիազորությունը և ժամկետները 
1. Ընդհանուր ժողովի, դիտորդական խորհրդի, ղեկավար մարմնի/ղեկավար անձի որոշումը վիճարկելի է և կարող է բողոքարկվել, եթե այն խախտում է Վրաստանի օրենսդրության կամ կանոնադրության պահանջները։ Սույն որոշումը թույլ չի տրվում անվավեր ճանաչել, եթե խախտումը էական չէ։
2. Ընդհանուր ժողովի որոշումը վիճարկելու իրավունք ունեն.
ա) ընդհանուր ժողովին մասնակցող գործընկերը, որը ներկա է եղել այս ժողովին և դեմ է քվեարկել նշված որոշմանը, իսկ բաժնետիրական ընկերության դեպքում՝ գործընկերը, որն իր հակառակ կարծիքը լրացուցիչ   ներառել է ընդհանուր ժողովի արձանագրության մեջ կամ դատարանին ապացույցներ ներկայացրել առ այն, որ իր հակառակ կարծիքն առանց հիմնավորման չի ներառվել ընդհանուր ժողովի արձանագրության մեջ,
բ) գործընկերը, որը ներկա չի գտնվել  ընդհանուր ժողովին,  եթե նրան առանց պատշաճ իրավական հիմքերի մերժել են մասնակցել այս ժողովին, կամ ժողովը հրավիրվել է սահմանված կանոնների խախտմամբ, և (կամ) այն հարցը, որով ընդունվել է նշված որոշումը, չի եղել ներառված ժողովի օրակարգում,
գ) ղեկավար մարմինը,
դ) ղեկավար մարմնի անդամը, ինչպես նաև դիտորդական խորհրդի անդամը, եթե նշված որոշումը նրա վրա պարտավորություն է դնում կամ սահմանափակում նրա իրավունքը:
3. Դիտորդական խորհրդի որոշումը վիճարկելու իրավունք ունեն  գործընկերը և ղեկավար մարմինը/ղեկավար անձը, ինչպես նաև դիտորդական խորհրդի անդամը,  եթե սույն որոշումը նրա վրա պարտավորություն է դնում կամ սահմանափակում նրա իրավունքը:
4. Ղեկավար մարմնի/ղեկավար անձի որոշումը վիճարկելու իրավունք ունեն գործընկերը և դիտորդական խորհուրդը, ինչպես նաև մեկ այլ ղեկավար անձ, եթե սույն որոշումը նրա վրա պարտավորություն է դնում կամ սահմանափակում է նրա իրավունքը, և վիճարկող անձը չի աջակցել այս որոշման ընդունմանը։   
5. Որոշումը վիճարկելու մասին հայցը պետք է ներկայացվի 1 ամսվա ընթացքում այն ​​պահից, երբ վիճարկելու իրավունք ունեցող անձը իմացել է կամ պետք է իմանար սույն որոշման ընդունման մասին, բայց ոչ ուշ, քան որոշման ընդունման օրվանից հետո 6 ամսվա ընթացքում, իսկ եթե ընդհանուր ժողովը հրավիրվել կամ կայացել է օրենքի կամ կանոնադրության պահանջների կոպիտ խախտմամբ՝ ոչ ուշ, քան որոշման ընդունման օրվանից 1 տարվա մեջ: Որոշումը կամ տեղեկությունը թաքցնելու դեպքում վիճարկման ժամկետը հաշվարկվում է այն պահից, երբ վիճարկելու իրավունք ունեցող անձին հայտնի է դարձել վերոհիշյալ որոշման մասին։ Թույլ չի տրվում վերականգնել որոշումը բողոքարկելու համար սահմանված ժամկետը։
Բաժին II. Հատուկ մաս
Գլուխ XI. Համատեղ պատասխանատվություն հասկացությունը   
Հոդված 94. Համատեղ պատասխանատվությամբ ընկերություն հասկացությունը  
1. Համատեղ պատասխանատվությամբ ընկերությունն այն ձեռնարկատիրական ընկերությունն է, որի գործընկերները համատեղ, մեկ ֆիրմային անվանումով  իրականացնում են ձեռնարկատիրական գործունեություն և այս ընկերության պարտավորությունների համար պարտատերերի առջև պատասխանատվություն են կրում ուղղակի և անսահմանափակ, որպես համատեղ պարտապաններ:
2. Համատեղ պատասխանատվությամբ ընկերությունը պետք է ունենա առնվազն 2 գործընկեր:
Հոդված 95. Կանոնադրության մեջ փոփոխություն կատարելը կոնսենսուսով
Կանոնադրության մեջ փոփոխություններ կարող են կատարվել միայն բոլոր գործընկերների համաձայնությամբ (կոնսենսուսի սկզբունք), եթե կանոնադրությամբ այլ բան նախատեսված չէ:
Հոդված 96. Ավանդներ ներդրնելու պարտավորությունը
1. Եթե գործընկերը կանոնադրության համաձայն ստանձնել է ավանդ ներդնելու պարտավորություն, այդ պարտավորությունը կանոնադրությամբ սահմանված ժամկետում չկատարելու դեպքում   մյուս գործընկերները կարող են որոշում կայացնել ավանդ ներդնելու պարտավորությունը խախտող գործընկերոջը համատեղ պատասխանատվությամբ ընկերությունից հեռացնելու մասին, եթե այլ բան նախատեսված չէ կանոնադրությամբ, կամ համատեղ պատասխանատվությամբ ընկերությունն ունի ընդամենը 2 գործընկեր: Եթե ​​համատեղ պատասխանատվությամբ ընկերությունն ունի ընդամենը 2 գործընկեր, սույն կետով նախատեսված պարտավորությունը չկատարելու դեպքում համատեղ պատասխանատվությամբ ընկերությունը կարող է կազմալուծվել սույն օրենքի IX գլխով սահմանված կարգով:
2. Գործընկերն իրավունք ունի համատեղ պատասխանատվությամբ ընկերության անունից պահանջել մեկ այլ գործընկերոջ կողմից ստանձնած ավանդը կատարելու   պարտավորության կատարում և այդ նպատակով համատեղ պատասխանատվությամբ ընկերությունը ներկայացնել դատարանում։  
3. Համատեղ պատասխանատվությամբ ընկերության անունից դատարան հայցով դիմելու իրավունք գործընկերն ունի միայն այն դեպքում, եթե    ավանդ ներդնելու պարտավորությունը խախտող գործընկերը գրավոր նախազգուշացվել է, և նա նշված պարտավորությունը չի կատարել նախազգուշացումից հետո 1 ամսվա ընթացքում:
Հոդված 97. Համատեղ պատասխանատվությամբ ընկերության ներկայացուցչությունը
1. Երրորդ անձանց հետ հարաբերություններում համատեղ պատասխանատվությամբ ընկերությունը ներկայացնելու իրավունք ունեն բոլոր գործընկերները:
2. Գործընկերը էական հիմքի առկայության դեպքում կարող է մյուս գործընկերների հայցի հիման վրա դատարանի կողմից կայացված որոշումով զրկվել ներկայացուցչական լիազորությունից։   Էական հիմք գոյություն ունի, եթե գործընկերը կոպտորեն խախտել է ստանձնած պարտավորությունները, կամ եթե նա չի կարող պատշաճ կերպով ներկայացնել համատեղ պատասխանատվությամբ ընկերությունը երրորդ անձանց հետ հարաբերություններում և այլն։  
Հոդված 98. Համատեղ պատասխանատվությամբ ընկերության գործընկերոջ հակընդդեմ հայցը
1. Եթե գործընկերոջը համատեղ պատասխանատվությամբ ընկերության պարտավորության հետ կապված պարտատիրոջ պահանջ է ներկայացվում է, նա կարող է հակընդդեմ հայց ներկայացնել։ Այն ներկայացնելու իրավունք ունի համատեղ պատասխանատվությամբ ընկերությունը կամ անձամբ գործընկերը պարտատիրոջ տվյալ պահանջի դեմ։  
2. Գործընկերը կարող է հրաժարվել պարտատիրոջ պահանջը բավարարելուց, քանի դեռ համատեղ պատասխանատվությամբ ընկերությունն իրավունք ունի  այն գործարքը վիճարկելու իրավունք, որը դրված է պարտատիրոջ նկատմամբ համատեղ պատասխանատվությամբ ընկերության պարտավորության հիմքում:
3. Գործընկերը կարող է հրաժարվել պարտատիրոջ պահանջի բավարարումից, քանի դեռ պարտատիրոջ պահանջը կարող է բավարարվել համատեղ պատասխանատվությամբ ընկերության ժամկետը լրացած հակընդդեմ պահանջի կատարմամբ (պահանջների երկուստեք փակում):
4. Գործընկերոջ գույքի նկատմամբ հարկադիր կատարում իրականացնելու համար պարտատերը պարտավոր է համատեղ պատասխանատվությամբ ընկերության նկատմամբ կատարողական թերթի տրամադրման հետ մեկտեղ պահանջել հիշյալ գործընկերոջ նկատմամբ կատարողական թերթի տրամադրում։   
Հոդված 99. Համատեղ պատասխանատվությամբ ընկերության ընդհանուր ժողովը
1. Գործընկերը կարող է մեկշաբաթյա ժամկետում հրավիրել համատեղ պատասխանատվությամբ ընկերության ընդհանուր ժողով՝ հրավերն ուղարկելով մյուս բոլոր գործընկերներին ապահովագրված նամակով կամ էլեկտրոնային փոստով։ Հրավերը պետք է ներառի ընդհանուր ժողովի օրակարգի նախագիծը: Հրավերը ստանալուց հետո 3-օրյա ժամկետում գործընկերները կարող են պահանջել ընդհանուր ժողովի օրակարգում լրացումների կատարում: Այս պահանջը պետք է բավարարվի:
2. Ընդհանուր ժողովում գործընկերներն իրենց կազմից, քվեարկության մասնակիցների ձայների մեծամասնությամբ, ընտրում են ընդհանուր ժողովի նախագահ: Ընդհանուր ժողովում յուրաքանչյուր գործընկեր ունի 1 ձայն:
Հոդված 100. Ընդհանուր ժողովի կողմից որոշումների ընդունումը
1. Եթե ընդհանուր ժողովի կողմից ընդունվելիք որոշումը վերաբերում է համատեղ պատասխանատվությամբ ընկերության գործունեության առարկայի փոփոխմանը կամ դուրս է   նրա բնականոն գործունեության շրջանակներից, ապա դրա ընդունման համար անհրաժեշտ է բոլոր գործընկերների համաձայնությունը, եթե այլ բան նախատեսված չէ կանոնադրությամբ կամ կանոնադրության մեջ կատարված փոփոխությամբ, որն ընդունված է  բոլոր գործընկերների համաձայնությամբ:
2. Եթե ընդհանուր ժողովի որոշումը որևէ գործընկերոջ դնում է անհավասար դրության մեջ մեկ այլ գործընկերոջ համեմատ,  անհրաժեշտ է այս գործընկերոջ համաձայնությունը:
3. Եթե ընդհանուր ժողովի կողմից ընդունվելիք որոշումը վերաբերում է համատեղ պատասխանատվությամբ ընկերության և գործընկերոջ միջև   վեճին կամ համատեղ պատասխանատվությամբ ընկերության և գործընկերոջ միջև կնքվելիք գործարքին,   այս գործընկերը չի մասնակցում քվեարկությանը:
Հոդված 101. Համատեղ պատասխանատվությամբ ընկերության ղեկավարությունը
1. Համատեղ պատասխանատվությամբ ընկերությունը ղեկավարելու իրավունք ունեն բոլոր գործընկերները: Գործընկերը, որն օգտվում է այս իրավունքից և չի հեռացված ղեկավարող գործունեությունից, պարտավոր է իրականացնել նշված գործունեությունը։ Գործընկերը չպետք է ձեռնարկի իր ղեկավարման լիազորությունից բխող այնպիսի գործողություն,   որին դեմ է ղեկավարման  լիազորություն ունեցող մեկ այլ գործընկեր:
2. Եթե կանոնադրությամբ ղեկավարման լիազորություն է շնորհված մեկ կամ մի քանի   գործընկերների,    մյուս գործընկերները չեն իրականացնում կառավարման գործունեություն:
3. Չի թույլատրվում բոլոր գործընկերներին ամբողջությամբ հեռացնել ղեկավարման գործունեությունից:
4. Եթե համատեղ պատասխանատվությամբ ընկերության գործընկերն իրավաբանական անձ է, ղեկավարման լիազորության  իրականացումը դրվում է նրա ղեկավարի/ղեկավարների վրա:
Հոդված 102. Գործընկերների համաձայնությունը և ղեկավար գործընկերոջը ղեկավարման լիազորությունից զրկելը
1. Որոշ գործարքների կնքման համար կանոնադրությամբ կարող է նախատեսվել գործընկերների նախնական, պարտադիր համաձայնություն:
2. Ղեկավար գործընկերն իրավունք ունի գործարք կնքել նույնիսկ առանց մյուս գործընկերների համաձայնության, եթե դրա կնքման ձգձգումը ծանր հետևանքներ  կհարուցի համատեղ պատասխանատվությամբ ընկերության համար, ինչի մասին նա պետք է անհապաղ տեղեկացնի վերոնշյալ գործընկերներին:
3. Էական հիմքի առկայության դեպքում ղեկավար գործընկերը  մնացած գործընկերների հայցի հիման վրա   դատարանի կողմից ընդունված որոշումով կարող է զրկվել ղեկավարության լիազորությունից։ Կարևոր հիմք գոյություն ունի, եթե գործընկերը կոպտորեն խախտել է իր պարտավորությունները, կամ եթե նա չի կարող պատշաճ կերպով կատարել համատեղ պատասխանատվությամբ ընկերության ղեկավարությունը և այլն։
Հոդված 103. Գործընկերոջ կողմից վերահսկողություն իրականացնելու իրավունքը
1. Բոլոր գործընկերները, այդ թվում, այն գործընկերները, ովքեր չեն մասնակցում համատեղ պատասխանատվությամբ ընկերության ղեկավարմանը, իրավունք ունեն տեղեկություն ստանալու համատեղ պատասխանատվությամբ ընկերության գործունեության մասին և ծանոթանալու նրա գործնական փաստաթղթերին: Այս իրավունքը չի կարող սահմանափակվել։
2. Բոլոր գործընկերները, այդ թվում` համատեղ պատասխանատվությամբ ընկերության ղեկավարմանը չմասնակցող գործընկերները, իրավունք ունեն մյուս գործընկերներից պահանջել համատեղ պատասխանատվությամբ ընկերության նկատմամբ իրենց պարտավորությունների կատարում և այդ մասին հայց ներկայացնել համատեղ պատասխանատվությամբ ընկերության անունից: 
Հոդված 104. Համատեղ պատասխանատվությամբ ընկերության շահույթը և վնասը
1. Եթե այլ բան նախատեսված չէ կանոնադրությամբ,   յուրաքանչյուր տնտեսական տարվա վերջում ֆինանսական հաշվետվողականության  հիման վրա որոշվում է համատեղ պատասխանատվությամբ ընկերության տարեկան շահույթը կամ վնասը և հաշվարկվում յուրաքանչյուր գործընկերոջ բաժինը:
2. Գործընկերոջ բաժին շահույթը կգումարվի այս գործընկերոջ ավանդին,    եթե այն ամբողջությամբ չէր իրականացված։  
3. Գործընկերոջ բաժին վնասը և  նրա կողմից տնտեսական տարվա ընթացքում համատեղ պատասխանատվությամբ ընկերության հաշվից ծախսված գումարը կհանվի այս գործընկերոջ բաժին շահույթից։  
Հոդված 105. Համատեղ պատասխանատվությամբ ընկերության շահույթի և վնասի բաշխումը
1. Գործընկերն իրավունք ունի համատեղ պատասխանատվությամբ ընկերության տարեկան շահույթից, որը որոշվել է տնտեսական տարվա վերջում, պահանջել շահաբաժին՝ համատեղ պատասխանատվությամբ ընկերության կապիտալում իր բաժնեմասին համապատասխանող գումարի 4 տոկոսի չափով: Եթե ​​տարեկան շահույթի չափը բավարար չէ, ապա շահաբաժնի  հաշվարկման տոկոսը համապատասխանաբար նվազեցվում է:
2. Սույն հոդվածի առաջին կետով նախատեսված շահաբաժինը հաշվարկելիս նկատի է առնվում գործընկերոջ կողմից տնտեսական տարվա ընթացքում կատարած ավանդը` դրա ներդրումից մինչև աշխատանքային տարվա ավարտը մնացած ժամանակի համամասնությամբ: Եթե ​​գործընկերը տնտեսական տարվա ընթացքում գումար  է ծախսել համատեղ պատասխանատվությամբ ընկերության կապիտալում իր բաժնեմասից,  ծախսված փողը/գումարը նկատի է առնվում մինչև ծախսելն  անցած ժամանակի համամասնությամբ:
3. Սույն հոդվածի 1-ին և 2-րդ կետերի  համաձայն՝ շահաբաժինը հաշվարկելիս գումարի հաշվարկի արդյունքում մնացած շահույթը, ինչպես նաև տնտեսական տարվա վնասը հավասարապես բաշխվում է գործընկերների միջև:
4. Կանոնադրությունը կարող է նախատեսել համատեղ պատասխանատվությամբ ընկերության շահույթի կամ վնասի բաշխման   սույն հոդվածով սահմանվածից տարբեր   կարգ։
5. Գործընկերը պարտավոր չէ վերադարձնել այն գումարը, որը նա կստանա բարեխղճորեն և պատշաճ ձևով կազմված հաշվեկշռի հիման վրա շահույթի տեսքով:
Հոդված 106. Գործընկերոջ կողմից գումար ծախսելը
1. Գործընկերն իրավունք ունի համատեղ պատասխանատվությամբ ընկերության դրամարկղից իր ծախսերի համար կանխիկացնել վերջին տնտեսական  տարում իր համար նախատեսված բաժին  կապիտալի մինչև 10 տոկոսի չափով գումար  և, եթե դա ակնհայտ վնաս չի պատճառում այս ընկերությանը, պահանջել վերջին տնտեսական տարվա շահույթից կանխիկացնել իր  բաժին շահույթը, որը կարող է գերազանցել նշված գումարը:  
2. Կանոնադրությունը կարող է նախատեսել գործընկերոջ կողմից գումար ծախսելու համար սույն հոդվածի առաջին կետտով սահմանվածից տարբեր կանոններ, այդ թվում,  գործընկերոջ կողմից գումար ծախսելու վերաբերյալ ընդհանուր ժողովի որոշում կայացնելու անհրաժեշտություն:
3. Բացառությամբ սույն հոդվածի առաջին կետով նախատեսված դեպքի, գործընկերն իրավունք չունի իր բաժին կապիտալից գումար պակասեցնել առանց մյուս գործընկերների համաձայնության։   
Հոդված 107. Գործընկերոջը  ծախսերի  հատուցումը
Համատեղ պատասխանատվությամբ ընկերությունը պարտավոր է գործընկերոջը հատուցել այն բոլոր անհրաժեշտ ծախսերը, որոնք նա վճարել է համատեղ պատասխանատվությամբ ընկերության գործունեությունն ապահովելու համար:
Հոդված 108. Գործընկերոջ կողմից բաժնեմասի օտարումը
1. Գործընկերը կարող է օտարել իր բաժնեմասը մյուս բոլոր գործընկերների նախնական համաձայնության դեպքում, եթե այլ բան նախատեսված չէ կանոնադրությամբ:
2. Գործընկերոջ կողմից բաժնեմասը օտարելու համար անհրաժեշտ է գրավոր պայմանագիր։
Հոդված 109. Համատեղ պատասխանատվությամբ ընկերությունից գործընկերոջ դուրս գալը կամ հեռացումը
1. Համատեղ պատասխանատվությամբ ընկերությունից դուրս գալու ցանկության դեպքում գործընկերը պարտավոր է այդ մասին տեղեկացնել աշխատանքային տարվա ավարտից առնվազն 6 ամիս առաջ:
2. Եթե գործընկերոջ նկատմամբ անվճարունակության վարույթի շրջանակներում սկսվում է սնանկության վարույթ,   նա համատեղ պատասխանատվությամբ ընկերությունից դուրս եկած է համարվում սնանկության ռեժիմը սկսելու պահից:
3. Եթե գործընկերը դիտավորությամբ կամ կոպիտ անփութությամբ չի կատարել համատեղ պատասխանատվությամբ ընկերության նկատմամբ ստանձնած պարտականությունը, կամ եթե այլևս չի կարող կատարել այդ պարտականությունը, կամ եթե կա մեկ այլ կարևոր հիմք, մյուս գործընկերների պահանջով  դատարանը կարող է որոշում կայացնել համատեղ պատասխանատվությամբ ընկերությունից գործընկերոջը հեռացնելու մասին:
Հոդված 110. Հարաբերությունները համատեղ պատասխանատվությամբ ընկերությունից գործընկերոջ  դուրս գալուց/հեռացնելուց հետո
1. Համատեղ պատասխանատվությամբ ընկերությունից գործընկերոջ դուրս գալու/հեռացնելու դեպքում համատեղ պատասխանատվությամբ ընկերությունում նրա բաժնեմասը կավելացվի այլ գործընկերների բաժնեմասերին՝ այս բաժնեմասերին համամասնորեն։ 
2. Մյուս գործընկերները պարտավոր են համատեղ պատասխանատվությամբ ընկերությունից դուրս եկած/հեռացված գործընկերոջը ազատել համատեղ պատասխանատվությամբ ընկերության պարտքերից և նրան վճարել փոխհատուցում այն ​​գումարի չափով, որը նա կստանար համատեղ պատասխանատվությամբ ընկերության կազմալուծման դեպքում: Համատեղ պատասխանատվությամբ ընկերությունից դուրս եկած/հեռացված գործընկերը  չունի ապահովում պահանջելու իրավունք:
3. Համատեղ պատասխանատվությամբ ընկերությունից դուրս եկած/հեռացված գործընկերոջ համատեղ պատասխանատվությամբ ընկերության պարտատերերի նկատմամբ ստանձնած այն պարտավորությունները,   որոնք ծագել են մինչև համատեղ պատասխանատվությամբ ընկերությունից նրա դուրս գալը/հեռացվելը, ուժի մեջ են մնում այս գործընկերոջ դուրս գալուց/հեռացվելուց հետո 3 տարվա ընթացքում։  
4. Համատեղ պատասխանատվությամբ ընկերության գույքի արժեքը պետք է գնահատվի այն օրվա դրությամբ, երբ համատեղ պատասխանատվությամբ ընկերությունից գործընկերոջ դուրս գալը ուժի մեջ է մտնում կամ գործընկերոջ նկատմամբ անվճարունակության գործի վարույթի շրջանակներում   սկսվում է սնանկության գործընթաց կամ հարուցվում է հայց գործընկերոջը բաժնետիրական ընկերությունից հեռացնելու մասին: Համապատասխան պահանջը պետք է կատարվի անջատվելու հաշվեկշիռը ներկայացնելիս։   
Հոդված 111. Համատեղ պատասխանատվությամբ ընկերության գործընկերոջ մահը
1. Համատեղ պատասխանատվությամբ ընկերության գործընկերոջ մահվան դեպքում նրա բաժնեմասն ավելացվում է մյուս գործընկերների բաժնեմասերին: Համատեղ պատասխանատվությամբ ընկերությունը մահացած գործընկերոջ ժառանգներին պետք է  վճարի սույն օրենքի 110-րդ հոդվածի 2-րդ մասով նախատեսված փոխհատուցումը, եթե այլ բան նախատեսված չէ կանոնադրությամբ։
2. Եթե կանոնադրությամբ նախատեսված է, որ մահացած գործընկերոջը պետք է փոխարինի իր ժառանգը, յուրաքանչյուր ժառանգ կարող է կայացնել  համատեղ պատասխանատվությամբ ընկերությանը մասնակցելու մասին որոշում, ըստ նրա,    թե նրան կշնորհվի արդյոք սահմանափակ կոմանդիտի կարգավիճակ,   և կհամարվի արդյոք մահացած գործընկերոջ ավանդից նրա բաժինը կոմանդիտային ավանդ:
3. Եթե այլ բան նախատեսված չէ կանոնադրությամբ, կոմանդիտի բաժին շահույթը սահմանվում է ըստ մահացած գործընկերոջ ավանդից ժառանգի հասանելի բաժնեմասի:
4. Եթե մնացած գործընկերները համաձայն չեն սույն հոդվածի 2-րդ կետի համաձայն մնալ մահացած գործընկերոջ ժառանգի կոմանդիտ,   կիրառվում է սույն հոդվածի 1-ին կետը:
5. Մահացած գործընկերոջ ժառանգը կարող է համապատասխան հայտարարություն անել ժառանգությունը ստանալուց հետո 6 ամսվա ընթացքում: Եթե ​​ժառանգը ընդգրկված չէ համատեղ պատասխանատվությամբ ընկերությունում, որպես համատեղ պատասխանատու գործընկեր, նա պատասխանատու է այս ընկերության այն պարտքերի համար, որոնք առաջացել են մինչև նրա կարգավիճակի ծագումը, և Վրաստանի քաղաքացիական օրենսգրքով սահմանված այն կանոններին համապատասխան, որոնք կտակային պարտավորությունների համար սահմանում են ժառանգի պատասխանատվությունը:
6. Եթե մահացած գործընկերոջ մի քանի ժառանգներ ցանկանում են լինել գործընկերներ, նրանք կլինեն համագործընկերներ:
7. Մահացած գործընկերոջ ժառանգի կողմից նրան կոմանդիտի  կարգավիճակով փոխարինելը հանգեցնում է համատեղ պատասխանատվությամբ ընկերության վերափոխման  կոմանդիտային ընկերության,  որի նկատմամբ չեն տարածվում ձեռնարկատիրական ընկերության վերակազմավորման սույն օրենքով սահմանված նորմերը: Կոմանդիտային ընկերությունը պարտավոր է ապահովել գրանցման փաստաթղթերի համապատասխանեցում կոմանդիտային ընկերության   կարգավորող կանոններին,  մահացած գործընկերոջ իրավահաջորդի կողմից   նրա՝ կոմանդիտի կարգավիճակով փոխարինելու մասին որոշումն ընդունելուց հետո  2-ամսյա ժամկետում։   
Գլուխ XII. Կոմանդիտային ընկերությունը
Հոդված 112. Կոմանդիտային ընկերություն հասկացությունը 
1. Կոմանդիտային ընկերությունը ձեռնարկատիրական ընկերություն է, որի գործընկերները համատեղ, մեկ ֆիրմային անվանումով իրականացնում են ձեռնարկատիրական գործունեություն, և որոնցից առնվազն 1 գործընկերոջ պատասխանատվությունը կոմանդիտային ընկերության պարտատերերի նկատմամբ սահմանափակված է համապատասխան երաշխիքային գումարի չափով (կոմանդիտ), իսկ մյուս գործընկերը/գործընկերները պարտատերերի նկատմամբ պատասխանատու է/պատասխանատու  են    ուղղակի և անսահմանափակ, որպես համատեղ պարտատերեր (կոմպլեմենտար)։
2. Կոմանդիտային ընկերության առնչությամբ սույն օրենքի ընդհանուր մասով սահմանված կանոնների հետ կիրառվում են համատեղ պատասխանատվությամբ ընկերության կարգավորող նորմերը, եթե այլ բան նախատեսված չէ սույն գլխով:
Հոդված 113. Կոմանդիտի կողմից վերահսկողություն իրականացնելու իրավունքը
1. Կոմանդիտն իրավունք ունի պահանջելու կոմանդիտային ընկերության տարեկան հաշվետվության պատճենը և համապատասխան գործնական փաստաթղթերին ծանոթանալու հիման վրա ստուգելու  սույն հաշվետվության ճշգրտությունը:
2. Էական հիմքի առկայության դեպքում դատարանը կարող է ցանկացած ժամանակ կոմանդիտներից մեկի դիմումի հիման վրա պահանջել   կոմանդիտային ընկերության հաշվեկշռի և տարեկան հաշվետվության տվյալների, ինչպես նաև այլ տեղեկությունների և փաստաթղթերի տրամադրում իրեն։ 
3. Սույն հոդվածի 1-ին և 2-րդ կետերով նախատեսված իրավունքը չի կարող խլվել կոմանդիտից կամ սահմանափակվել կանոնադրությամբ:
Հոդված 114. Կոմանդիտային ընկերության ղեկավարությունը
1. Կոմանդիտը չի կարող գործել կոմանդիտային ընկերության սովորական ձեռնարկատիրական գործունեության շրջանակներում կոմպլեմենտարների կողմից իրականացված   ղեկավար գործունեության  դեմ։   Եթե ​​կոմպլեմենտարների   գործողությունը դուրս է կոմանդիտային ընկերության սովորական ձեռնարկատիրական գործունեությունից,   պահանջվում է ընդհանուր ժողովի որոշումը, որի ընդունմանը մասնակցում են նաև կոմանդիտները:
2. Եթե կոմանդիտին պայմանագրով շնորհված է    իրավաբանական նշանակության գործողություն կատարելու լիազորություն,   նա կոմանդիտային  ընկերության առջև պատասխանատու է, որպես սահմանափակ պատասխանատվությամբ ընկերության ղեկավար   մարմին։ Կոմանդիտի կողմից   բաժնեմասը օտարելու դեպքում ղեկավարման լիազորությունը չի փոխանցվում բաժնեմաս ձեռք բերողին:
Հոդված 115. Կոմանդիտի ձայնի իրավունքը
1. Կոմանդիտն իրավունք ունի մասնակցելու ընդհանուր ժողովին:
2. Կոմանդիտն ընդհանուր ժողովում քվեարկելու իրավունք ունի միայն օրենքով կամ կանոնադրությամբ նախատեսված դեպքերում: Յուրաքանչյուր կոմանդիտ ունի 1 ձայն, եթե այլ բան նախատեսված չէ կանոնադրությամբ:
Հոդված 116. Կոմանդիտի երաշխիքային գումարը
1. Կոմանդիտի երաշխիքային գումարը երաշխիքային  ընկերության պարտատերերի նկատմամբ որոշվում է ռեեստրում նշված երաշխիքային գումարի չափով:
2. Կոմանդիտը կոմանդիտային ընկերության պարտատերերի առջև պատասխանատվություն է կրում միայն երաշխիքային գումարով: Եթե երաշխիքային գումարն ամբողջությամբ չի մուտքագրված,  կոմանդիտը կոմանդիտային  ընկերության կոմանդիտների առջև պատասխանատվություն է կրում  նաև իր կողմից չկատարված ավանդի չափով:
3. Կոմանդիտին երաշխիքային գումարը  վերադարձնելու դեպքում կոմանդիտային ընկերության  պարտատերերի նկատմամբ երաշխիքային գումարը չի համարվում մուտքագրված:
4. Ռեեստրում նշված երաշխիքային գումարի չգրանցված ավելացման վրա պարտատերերը կարող են հիմնվել միայն այն դեպքում, եթե ավելացումը հայտնի  կդառնա գործնական հարաբերություններում սահմանված կարգով կամ  կոմանդիտային ընկերությունն այդ մասին պարտատերերին այլ ճանապարհով կծանուցի:  
Հոդված 117. Կոմանդիտի երաշխիքային գումարի նվազեցումը
Կոմանդիտի երաշխիքային գումարի նվազեցումը չի առաջացնում նրա պատասխանատվության նվազեցում, եթե պարտատիրոջ նկատմամբ կոմանդիտային ընկերության պատասխանատվությունը ծագել է մինչև նրա երաշխիքային գումարի նվազեցումը:
Հոդված 118. Կոմանդիտային ընկերության ներկայացուցչությունը
Երրորդ անձանց հետ հարաբերություններում կոմանդիտային ընկերությունը ներկայացնում են կոմպլեմենտարները, եթե կոմպլեմենտարների   ներկայացուցչական լիազորությունը սահմանափակված չէ կանոնադրությամբ։
Հոդված 119. Կոմանդիտի ներկայացուցչական լիազորությունը
Կոմանդիտային ընկերության ներկայացուցչության լիազորություն կոմանդիտն ունի  միայն լիազորագրի հիման վրա, որը տրվում է կոմպլեմենտարների կողմից։   
Հոդված 120. Կոմանդիտային ընկերության շահույթի և վնասի բաշխումը
1. Կոմանդիտի բաժին շահույթը միայն մինչև այն ժամանակ կփոխանցվի կոմանդիտային ընկերության կապիտալում նրա բաժնեմասին, քանի դեռ այս բաժնեմասը կանոնադրությամբ նախատեսված    երաշխիքային գումարի չափին չի հասել:
2. Կոմանդիտը մասնակցում է կոմանդիտային ընկերության վնասի հատուցմանը` իր երաշխիքային գումարի և իր կողմից չկատարված ավանդի չափով:
Հոդված 121. Կոմանդիտի կողմից շահույթ ստանալը
1. Կոմանդիտը  կարող է շահույթ ստանալ միայն իր բաժնեմասի համամասնությամբ: Նա չի կարող պահանջել այդ շահույթը, քանի դեռ իր ավանդը պակաս է օրենքով նախատեսված գումարից։
2. Կոմանդիտը պարտավոր չէ վերադարձնել այն գումարը, որը նա շահույթի տեսքով կստանա բարեխղճորեն և պատշաճ կազմված հաշվեկշռի հիման վրա :
Հոդված 122. Կոմանդիտի կողմից բաժնեմասի օտարումը կամ ժառանգությամբ փոխանցումը
1. Կոմանդիտն իր բաժնեմասը կարող է օտարել կամ ժառանգությամբ փոխանցել առանց   այլ գործընկերների համաձայնության,   եթե կանոնադրությամբ այլ բան նախատեսված չէ:
2. Կոմանդիտի կողմից բաժնեմասը վաճառելու համար անհրաժեշտ է գրավոր պայմանագիր:
Գլուխ XIII. Սահմանափակ պատասխանատվությամբ ընկերություն
Հոդված 123. Սահմանափակ պատասխանատվությամբ ընկերություն հասկացությունը 
1. Սահմանափակ պատասխանատվությամբ ընկերությունը ձեռնարկատիրական ընկերություն է, որի կապիտալը բաժանված է բաժնեմասերի, իսկ այս ընկերության պարտավորությունների համար գործընկերների պատասխանատվությունը  սահմանափակ է:
2. Սահմանափակ պատասխանատվությամբ ընկերությունը պարտատիրոջ առջև պատասխանատվություն է կրում իր ողջ գույքով:
3. Սահմանափակ պատասխանատվությամբ ընկերությունը պատասխանատվություն չի կրում գործընկերների պարտավորությունների համար:
Հոդված 124. Սահմանափակ պատասխանատվությամբ ընկերության ղեկավար մարմինը
1. Սահմանափակ պատասխանատվությամբ ընկերությունը ղեկավարում և երրորդ անձանց հետ հարաբերություններում ներկայացնում է ղեկավար մարմինը, որը բաղկացած է մեկ կամ մի քանի ղեկավար անձանցից: Մի քանի ղեկավար անձանց առկայության դեպքում կիրառվում են բաժնետիրական ընկերության մարմինների մասին համապատասխան նորմերը։ Ղեկավար անձը կարող է լինել ինչպես ֆիզիկական, այնպես էլ իրավաբանական անձ:
2. Ղեկավար անձը պարտավոր է ղեկավարման  և ներկայացուցչական լիազորություններն իրականացնելիս   ենթարկվել գործընկերների որոշմանը:
3. Ղեկավար անձն  իրավազոր  է որոշում կայացնել բոլոր այն հարցերի վերաբերյալ, որոնք օրենքով կամ կանոնադրությամբ չեն պատկանում գործընկերների կամ դիտորդական խորհրդի իրավասությանը: Ինչպես նաև, ընդհանուր ժողովն իրավազոր  է սույն օրենքի 195-րդ հոդվածի 3-րդ կետով նախատեսված մեծամասնությամբ կայացնել որոշում ցանկացած հարցի վերաբերյալ:
4. Ղեկավար անձի հետ հարաբերության  բովանդակությունը և նրա գործունեության համար վարձատրությունը սահմանվում են սույն օրենքով և ծառայողական պայմանագրով, որը ղեկավար անձի հետ կնքում է ընդհանուր ժողովը, իսկ ​​կառավարման դուալիստական համակարգի դեպքում՝ դիտորդական խորհուրդը:
5. Ղեկավար անձի մահվան, պաշտոնանկության կամ լիազորությունների այլ կերպ դադարեցման դեպքում գործընկերները 1 ամսվա ընթացքում պետք է ընտրեն նոր ղեկավար։
Հոդված 125. Սահմանափակ պատասխանատվությամբ ընկերության դիտորդական խորհուրդը
1. Սահմանափակ պատասխանատվությամբ ընկերությունը ստեղծում է դիտորդական խորհուրդ, եթե օրենքով կամ կանոնադրությամբ նախատեսված է դիտորդական խորհրդի գոյություն:
2. Դիտորդական խորհրդի նկատմամբ համապատասխան դեպքերում տարածվում են սույն օրենքի 209-րդ–220-րդ հոդվածները, եթե այլ բան նախատեսված չէ կանոնադրությամբ:
3. Դիտորդական խորհրդի անդամի նկատմամբ տարածվում են սույն օրենքի 51-րդ և 53-րդ հոդվածները, եթե այլ բան նախատեսված չէ կանոնադրությամբ:
Հոդված 126. Սահմանափակ պատասխանատվությամբ ընկերության գործընկերների որոշումը
1. Գործընկերների կողմից որոշումների ընդունումն անհրաժեշտ է հետևյալ հարցերի որոշման համար.
ա) ֆինանսական հաշվետվության հաստատում,
բ) սահմանափակ պատասխանատվությամբ ընկերության գույքի բաշխում գործընկերների միջև,
գ) սահմանափակ պատասխանատվությամբ ընկերության կողմից սեփական կապիտալում բաժնեմասի ձեռքբերում,
դ) բաժնեմասերից կամ բաժնեմասերի դասերից բխող իրավունքների փոփոխում,
ե) սահմանափակ պատասխանատվությամբ ընկերությունից գործընկերոջ հեռացում,
զ) սահմանափակ պատասխանատվությամբ ընկերությունից գործընկերոջ դուրս գալ,
է) ղեկավար անձի պաշտոնի նշանակում, նրա հետ աշխատանքային պայմանագրի կնքում և զբաղեցրած պաշտոնից ազատում,
ը) դիտորդական խորհրդի ստեղծում, բացառությամբ այն դեպքերի, երբ դիտորդական խորհրդի ստեղծումը նախատեսված է օրենքով,
թ) դիտորդական խորհրդի անդամի ընտրություն, ընտրության ժամկետի սահմանում,  ազատում,
ժ) տնօրենի և դիտորդական խորհրդի հաշվետվությունների հաստատում,
ժա) դիտորդական խորհրդի անդամի գործունեության համար վարձատրության սահմանում,
ժբ) դիտորդական խորհրդի անդամի կամ տնօրենի նկատմամբ ընթացող դատական ​​գործընթացին մասնակցություն (այդ թվում՝ այս գործընթացի համար ներկայացուցչի նշանակում),
ժգ) սահմանափակ պատասխանատվությամբ ընկերության վերակազմավորում,
ժդ) սահմանափակ պատասխանատվությամբ ընկերության կազմալուծում, 
ժե) սահմանափակ պատասխանատվությամբ ընկերության հիմնադիր համաձայնագրի/ կանոնադրության փոփոխության  ընդունում։
2. Գործընկերների որոշում կայացնելու համար անհրաժեշտ է քվեարկության մասնակիցների ձայների կեսից ավելին, եթե այլ բան նախատեսված չէ կանոնադրությամբ: Գործընկերոջ ձայների թիվը հաշվարկվում է սահմանափակ պատասխանատվությամբ ընկերության կապիտալում այս գործընկերոջ բաժնեմասի համաձայն, եթե այլ բան նախատեսված չէ կանոնադրությամբ:
3.Սահմանափակ պատասխանատվությամբ ընկերության հիմնադիր համաձայնագրի/կանոնադրության փոփոխությունը պետք է ընդունվի քվեարկության մասնակիցների ձայների 3/4-ի մեծամասնությամբ, եթե կանոնադրությամբ ավելի մեծ թվով ձայներ նախատեսված չեն։
4. Բաժնեմասերի որևէ դասի հետ կապված իրավունքի փոփոխության հետ կապված որոշման ընդունումը (ներառյալ իրավունքի իրականացման կարգի փոփոխությունը) լրացուցիչ պահանջում է փոփոխության ենթակա դասի տեղաբաշխված բաժնեմասերի հետ կապված ձայների ընդհանուր թվի առնվազն 3/4-ին տիրապետողների համաձայնությունը, եթե կանոնադրության համապատասխան մասով, որը գործընկերներն ընդունել են միաձայն,  այլ բան նախատեսված չէ։   
5. Եթե գործընկերը, ընդունվելիք որոշման համաձայն, ազատվում է սահմանափակ պատասխանատվությամբ ընկերության նկատմամբ ստանձնած պարտավորությունից, նրա պարտավորության ծավալը նվազում է, որոշումը վերաբերում է նրա հետ գործարք կնքելուն կամ նրա դեմ հայց հարուցելուն, համաձայնության գալուն կամ հայցից հրաժարվելուն, այս գործընկերը նշված հարցերի հետ կապված քվեարկելու իրավունք չունի: Նա նաև այլ գործընկերոջ անունից քվեարկելու իրավունք չունի, բացառությամբ այն դեպքի, երբ նրա լիազորագիրը   վերաբերում է տվյալ հարցին։
Հոդված 127. Սահմանափակ պատասխանատվությամբ ընկերության ընդհանուր ժողովը
1. Սահմանափակ պատասխանատվությամբ ընկերության ղեկավար մարմինը, իսկ կանոնադրությամբ նախատեսված դեպքում` դիտորդական խորհուրդը տարեկան առնվազն մեկ անգամ հրավիրում է ընդհանուր ժողով, բացառությամբ սույն օրենքի 129-րդ հոդվածով նախատեսված դեպքի:
2. Ընդհանուր ժողովը, որը  քննարկում է սահմանափակ պատասխանատվությամբ ընկերության գործունեության տարեկան արդյունքները, հրավիրվում է տարեկան հաշվեկշռի կազմման պահից 6 ամսվա ընթացքում, եթե կանոնադրությամբ ավելի կարճ ժամկետ նախատեսված չէ:
3. Ընդհանուր ժողովն անցկացվում է ղեկավար մարմնի,  իսկ կանոնադրությամբ նախատեսված դեպքում` դիտորդական խորհրդի կողմից ընդհանուր ժողով  հրավիրելու մասին ծանուցումը հրապարակելուց և գործընկերներին հրավերներ ուղարկելուց հետո,   առնվազն 14 օր հետո։ Կանոնադրությամբ կարող է սահմանվել այլ ժամկետ: Ընդհանուր ժողովի անցկացման վայրն ու ժամը չպետք է անհիմն կերպով սահմանափակի  գործընկերոջ ընդհանուր ժողովին մասնակցելու իրավունքը:
4. Ընդհանուր ժողովի հրավիրման մասին ծանուցումը/հրավերը պետք է ներառի ընդհանուր ժողովի օրակարգը:
5. Գործընկերն իրավունք ունի ղեկավար մարմնից պահանջել պարզաբանումների տրամադրում ընդհանուր ժողովի օրակարգի յուրաքանչյուր կետի վերաբերյալ և ներկայացնել իր պահանջը/կարծիքը: Եթե ​​գործընկերոջ պահանջը գրավոր ներկայացվում է ընդհանուր ժողովից առնվազն 3 օր առաջ, ապա այն պետք է բավարարվի կամ ներառվի որպես օրակարգի հարցերից մեկը: Գործընկերը կարող է նույն կարգով պահանջել  օրակարգում ընդգրկել/ավելացնել հարց: Ընդհանուր ժողովի օրակարգում ընդգրկված հարցի վերաբերյալ պարզաբանումներ տալուց հրաժարում կամ օրակարգում հարց ընդգրկելու պահանջի մերժում թույլ է տրվում   միայն սահմանափակ պատասխանատվությամբ ընկերության էական շահերը պաշտպանելու համար, որոնք պետք է հիմնավորված լինեն գրավոր:
6. Ընդհանուր ժողովին կարող են հրավիրվել նաև սահմանափակ պատասխանատվությամբ ընկերության ղեկավար անձինք, դիտորդական խորհրդի անդամներ և այլ անձինք:
Հոդված 128. Սահմանափակ պատասխանատվությամբ ընկերության գործընկերների արտահերթ ժողովը
1. Գործընկերների արտահերթ ժողով հրավիրելու իրավունք ունի/ունեն ղեկավար  մարմինը կամ դիտորդական խորհուրդը (եթե այդպիսիք կան), իսկ ղեկավար անձանց բացակայության դեպքում (մահանալ, հրաժարական տալ, նրանց լիազորության  այլ կերպ դադարեցում և այլն)՝ գործընկերը/գործընկերները, որը/որոնք տիրապետում է/են սահմանափակ պատասխանատվությամբ ընկերության բաժնեմասերի կամ ձայնի իրավունք ունեցող  բաժնեմասերի առնվազն 5 տոկոսին։
2. Գործընկերը/գործընկերները, որը/որոնք տիրապետում է/տիրապետում են  սահմանափակ պատասխանատվությամբ ընկերության բաժնեմասերի կամ ձայնի իրավունք ունեցող բաժնեմասերի առնվազն 5 տոկոսին (նախաձեռնող   գործընկերը/գործընկերներն), իրավունք ունի/ունեն  կանոնադրությանը համաձայն ժողով հրավիրելու իրավազորություն ունեցող մարմնից պահանջելու  հրավիրել գործընկերների արտահերթ ժողով: Գործընկերների արտահերթ ժողով հրավիրել պահանջելու   իրավունքը ծագում է վերջին ընդհանուր ժողովի անցկացումից ոչ շուտ, քան 1 ամիս հետո:
3. Գործընկերների արտահերթ ժողովի հրավիրում նախաձեռնող գործընկերոջ/ գործընկերների պահանջը պետք է ներկայացվի գրավոր և ներառի նրա օրակարգի հարցերը: Այս հարցերի բովանդակությունը պետք է համապատասխանի Վրաստանի օրենսդրությանը, սահմանափակ պատասխանատվությամբ ընկերության նպատակներին և գործունեության բնույթին: Ընդհանուր ժողով հրավիրելու լիազորություն ունեցող մարմինը պարտավոր է անցկացնել գործընկերների արտահերթ ժողով նշված պահանջը ստանալուց ոչ ուշ, քան 3 ամսում։ 
4. Եթե գործընկերների արտահերթ ժողով հրավիրելու մասին նախաձեռնող գործընկերոջ/գործընկերների  պահանջը ներկայացնելուց հետո 20-օրյա ժամկետում այն ​​չի հրավիրվում, նախաձեռնող գործընկերը/գործընկերներն իրավունք ունեն իրենք հրավիրել արտահերթ ժողով, հաստատել դրա օրակարգը և   սույն օրենքի 36-րդ հոդվածով սահմանված կարգով ընտրել արտահերթ ժողովի նախագահ։ Գործընկերների արտահերթ ժողովն իրավունակ է որոշումներ կայացնելու, եթե դրան ներկա են սահմանափակ պատասխանատվությամբ ընկերության ձայների մեծամասնությանը տիրապետող գործընկերները:
5. Գործընկերների արտահերթ ժողով հրավիրելու ծախսերը կրում է սահմանափակ պատասխանատվությամբ ընկերությունը: Գործընկերների արտահերթ ժողովը հրավիրվում և անցկացվում է ընդհանուր ժողովի համար սույն օրենքով կամ կանոնադրությամբ սահմանված ընդհանուր կանոնների պահպանմամբ:
Հոդված 129. Սահմանափակ պատասխանատվությամբ ընկերության ընդհանուր ժողովի որոշումն առանց ընդհանուր ժողովի անցկացման ընդունելը
1. Կանոնադրությամբ նախատեսված դեպքում գործընկերների որոշում կայացնելու համար պարտադիր չէ հրավիրել ընդհանուր ժողով: Ընդհանուր ժողով հրավիրելու իրավազոր մարմինը/անձը որոշվելիք հարցեր ներառող  օրակարգն ու գործընկերների որոշման նախագիծն   ուղարկում է գործընկերներին նրանց գրանցման հասցեներով, իսկ կանոնադրությամբ նախատեսված դեպքում՝ էլեկտրոնային տարբերակով: Առաքույթը գործընկերների որոշման նախագծի և օրակարգի հետ միասին պետք է ներառի.
ա)  այն ​​ժամկետի մատնանշում, երբ գործընկերները պետք է ընդհանուր ժողով հրավիրելու լիազորված մարմնին գրավոր    տեղեկացնեն իրենց դիրքորոշումը որոշվելիք հարցերի առնչությամբ, բացառությամբ այն դեպքի, երբ այդ ժամկետը սահմանված  է կանոնադրությամբ կամ որոշման նախագծով: Եթե ​​կանոնադրությամբ կամ որոշման նախագծով նշված ժամկետը սահմանված չէ, ապա այն 15 օր է և հաշվվում է գործընկերոջ կողմից որոշման նախագծի ընդունման պահից,
բ) որոշում կայացնելու համար անհրաժեշտ բոլոր փաստաթղթերը  և տեղեկությունները/տվյալները, 
գ) կանոնադրությամբ նախատեսված այլ փաստաթղթեր և տեղեկություններ/տվյալներ:
2. Կանոնադրությունը կարող է նախատեսել գործընկերոջ գրավոր դիրքորոշման   վրա գործընկերոջ ստորագրության նոտարական կարգով վավերացում:
3. Եթե գործընկերը սույն հոդվածի առաջին կետի «ա» ենթակետով նախատեսված ժամկետում ընդհանուր ժողով հրավիրելու լիազորություն ունեցող մարմնին գրավոր չի ծանուցի իր համաձայնությունը գործընկերների որոշման նախագծի մասին, համարվում է, որ   նա համաձայն չէ սույն նախագծին:
4. Առանց ընդհանուր ժողով անցկացնելու գործընկերների որոշում կայացնելիս ձայների մեծամասնությունը հաշվարկվում է բոլոր գործընկերների ձայների ընդհանուր թվից:
5. Սույն հոդվածի  համաձայն ընդունված գործընկերների որոշումը ստորագրում է ընդհանուր ժողով հրավիրելու լիազորություն ունեցող մարմինը: Նա այն պատճենները, որոնց վրա նշվում է որոշման ընդունման ամսաթիվը, ուղարկում է գործընկերներին սույն որոշումն ընդունելուց ոչ ուշ, քան 5 օրում։
Հոդված 130. Սահմանափակ պատասխանատվությամբ ընկերության մասնակցությունը գործընկերոջ ընդհանուր ժողովին
1. Սահմանափակ պատասխանատվությամբ ընկերության գործընկերը ընդհանուր ժողովին մասնակցում է անձամբ կամ ներկայացուցչի միջոցով: Ներկայացուցչական լիազորությունը (լիազորագիրը) տրվում է գրավոր՝ մեկ կամ մի քանի ընդհանուր ժողովներում ներկայացուցչության կամ որոշակի ժամկետով ներկայացուցչության  իրավունքով։
2. Ընդհանուր ժողովին գործընկերոջ ներկայացուցչի միջոցով մասնակցության մասին պետք է ծանուցվի ընդհանուր ժողովը հրավիրող մարմինը, և նրան ներկայացվի համապատասխան լիազորագիրը մինչև այս ժողովի կայացումը կամ ժողովը սկսվելուն պես:
Հոդված 131. Սահմանափակ պատասխանատվությամբ ընկերության գործընկերոջ կողմից քվեարկության և գործընկերների որոշումների կայացմանը մասնակցելու կանոններն ու պայմանները 
1. Սահմանափակ պատասխանատվությամբ ընկերության գործընկերոջ քվեարկության և գործընկերների որոշումների կայացմանը մասնակցելու կանոններն ու պայմանները սահմանվում են կանոնադրությամբ: Անհրաժեշտ է այս կանոններին և պայմաններին հղում կատարել ընդհանուր ժողով հրավիրելու մասին փաստաթղթում կամ գործընկերներին ուղարկված գործընկերների որոշման նախագծում: Եթե ​​ նշված կանոններն ու պայմանները կանոնադրությամբ սահմանված չեն, ապա դրանք սահմանում է սահմանափակ պատասխանատվությամբ ընկերության ղեկավար մարմինը:
2. Ընկերության կանոնադրությամբ կարող է սահմանվել, որ գործընկերը, որն ընդհանուր ժողովին ոչ անձամբ է մասնակցում, ոչ էլ ներկայացուցչի միջոցով,  կարող է մինչև ժողովի անցկացումը հեռավար, գրավոր,  սույն հոդվածի 3-րդ կետով սահմանված կարգով  քվեարկել   օրակարգում ընդգրկված հարցերի առնչությամբ։ Տվյալ դեպքում համարվում է, որ գործընկերը մասնակցել է ընդհանուր ժողովի օրակարգում նախատեսված հարցերի քննարկմանը:
3. Եթե կանոնադրությամբ թույլատրվում է ընդհանուր ժողովին ներկա կամ բացակայող գործընկերոջ կողմից տեխնիկական միջոցների կիրառմամբ քվեարկություն, այս կերպ տրված ձայնը նկատի կառնվի միայն այն դեպքում, եթե հնարավոր է ձայնի իրավունքն իրացնելու լիազորված անձին և համապատասխան բաժնեմասերը արժանահավատորեն նույնականացնել: Կամքը էլեկտրոնային հաղորդակցության միջոցով արտահայտելիս՝  անհրաժեշտ է այն հաստատել նոտարի կողմից կամ էլեկտրոնային ստորագրությամբ՝ Վրաստանի օրենսդրությամբ սահմանված կարգով։
4. Քվեարկելու իրավունքն օգտագործելու լիազորություն ունեցող անձի և համապատասխան բաժնեմասերն արժանահավատորեն  նույնականացնելու համար պատասխանատվություն են կրում ընդհանուր ժողովի նախագահը և սույն ժողովը հրավիրող մարմինը։  
Հոդված 132. Սահմանափակ պատասխանատվությամբ ընկերությունում ձայների ակումուլացման մեթոդի կիրառումը
Կանոնադրությամբ նախատեսված դեպքում կամ գործընկերների որոշմամբ նախատեսված   սահմանափակ պատասխանատվությամբ ընկերության ղեկավար մարմին  կամ դիտորդական խորհուրդ ընտրելու համար օգտագործվում է սույն օրենքի 199-րդ հոդվածով նախատեսված ձայների ակումուլացման մեթոդը:
Հոդված 133. Բաժնեմասը սահմանափակ պատասխանատվությամբ ընկերությունում
1. Բաժնեմասը իրավունքի առարկա է, որը որոշում է անձի մասնակցությունը սահմանափակ պատասխանատվությամբ ընկերության կապիտալում:
2. Սահմանափակ պատասխանատվությամբ ընկերության կապիտալում գործընկերոջ ավանդը սահմանվում է նրա բաժնեմասին համամասնորեն:
Հոդված 134. Սահմանափակ պատասխանատվությամբ ընկերության տեղաբաշխված կապիտալը
1. Սահմանափակ պատասխանատվությամբ ընկերությունը կարող է ունենալ տեղաբաշխված կապիտալ:
2. Եթե սահմանափակ պատասխանատվությամբ ընկերությունն ունի միայն անվանական արժեքով բաժնեմասեր, տեղաբաշխված կապիտալի չափը պետք է կազմի անվանական արժեքով բաժնեմասերի  գումարը: Եթե ​​սահմանափակ պատասխանատվությամբ ընկերությունը տեղաբաշխել է ինչպես անվանական արժեք ունեցող, այնպես էլ  անվանական արժեք չունեցող բաժնեմասեր,   տեղաբաշխված կապիտալի չափը գերազանցում է անվանական արժեք ունեցող բաժնեմասերի գումարը: Եթե ​​սահմանափակ պատասխանատվությամբ ընկերությունը տեղաբաշխել է միայն անվանական արժեք չունեցող բաժնեմասեր, ապա տեղաբաշխված կապիտալը կարող է սահմանվել ցանկացած չափով։
3. Սահմանափակ պատասխանատվությամբ ընկերության կապիտալը պետք է արտահայտված լինի ազգային արժույթով:
4. Սահմանափակ պատասխանատվությամբ ընկերության կապիտալի սկզբնական չափը որոշվում է հիմնադիր համաձայնագրով: Տեղաբաշխված կապիտալի չափի փոփոխության մասին որոշումը կայացնում են գործընկերները։
5. Հիմնադիր համաձայնագրով կարող է սահմանվել բաժնեմասերի/որևէ դասի բաժնեմասերի ընդունելի նվազագույն ավանդը (բաժնեմասի անվանական արժեքը): Տարբեր դասերի բաժնեմասերի անվանական արժեքները կարող են որոշվել տարբեր չափերով:
Հոդված 135. Սահմանափակ պատասխանատվությամբ ընկերության բաժնեմասերի դասերը
1. Կանոնադրությամբ կարող է թույլատրվել սահմանափակ պատասխանատվությամբ ընկերության բաժնեմասերի տարբեր դասերի առկայություն: Բաժնեմասերը, որոնք առաջացնում են միանման իրավունքներ և պարտականություններ, կազմում են բաժնեմասերի մեկ դաս:
2. Մեկ դասի բոլոր բաժնեմասերի անվանական արժեքը պետք է լինի նույնը:
3. Բաժնեմասերի տարբեր դասերի հետ կապված իրավունքներն ու պարտականությունները և դրանց բովանդակությունը կարգավորում է կանոնադրությունը:
4. Այն որոշման ընդունումը, որը վերաբերում է բաժնեմասերի որևէ դասի հետ կապված իրավունքի փոփոխությանը    (այդ թվում՝ իրավունքի իրականացման կամ պարտականության կատարման ընթացակարգի փոփոխությանը),  լրացուցիչ պահանջում է համապատասխան դասի տեղաբաշխված բաժնեմասերի հետ կապված ձայների ընդհանուր թվի առնվազն 3/4-ին տիրապետողների համաձայնություն, եթե կանոնադրության համապատասխան մասով, որն   ընդունել են գործընկերները,    այլ բան նախատեսված չէ։
Հոդված 136. Բաժնեմասերի տեսակները և սահմանափակ պատասխանատվությամբ ընկերության կողմից նոր բաժնեմասերի թողարկումը
1. Բաժնեմասը համարվում է տեղաբաշխված, եթե այն տրված է սահմանափակ պատասխանատվությամբ ընկերության կողմից այլ անձի  որոշակի վճարի դիմաց՝ անկախ այն հանգամանքից, թե այս ընկերությունը ստացել է այդ վճարը, թե՝ ոչ։
2. Բաժնեմասերը, որոնց տեղաբաշխման մասին որոշումը կայացրել է/են գործընկերների որոշմամբ կամ կանոնադրությամբ սահմանված ​​մարմինը կամ գործընկերները, թողարկված բաժնեմասեր են: Թողարկված բաժնեմասերը ռեեստրում հաշվառվում են և մինչև տեղաբաշխումը չեն առաջացնում իրավունքներ և պարտականություններ: Բաժնեմասերի տեղաբաշխումն իրականացնում է սահմանափակ պատասխանատվությամբ ընկերության ղեկավար մարմինը:
3. Բաժնեմասը, որը գործընկերների որոշմամբ կարող է հետագայում թողարկվել և   տեղաբաշխվել, թույլատրված բաժնեմաս է: Թույլատրված բաժնեմասի չափը, դասը, սահմանափակ պատասխանատվությամբ ընկերության կապիտալում համապատասխան բաժնեմասը, ինչպես նաև անվանական արժեքը (նման արժեքի սահմանման դեպքում) պետք է արտացոլվի սահմանափակ պատասխանատվությամբ ընկերության հիմնադիր համաձայնագրում:
4. Գործընկերների որոշմամբ կամ սահմանափակ պատասխանատվությամբ ընկերության հիմնադիր համաձայնագրով կարող են սահմանվել այն պայմանները, որոնց առկայության դեպքում և որոնց համաձայն պետք է թողարկվեն և տեղաբաշխվեն թույլատրված բաժնեմասերը:
5. Թույլատրված բաժնեմասերի շրջանակներում բաժնեմասերի թողարկման մասին որոշումը կայացնում են գործընկերները, կամ կայացնում է կանոնադրությամբ կամ գործընկերների որոշմամբ սահմանված իրավազոր մարմինը: Նշված որոշումը պետք է պարունակի բաժնեմասերի չափը, անվանական արժեքը (եթե այդպիսի արժեքը որոշված ​​է) և դասը: Սույն որոշումը կարող է ներառել նաև բաժնեմասերի տեղաբաշխման ժամկետ, նվազագույն գին կամ այլ պայմաններ:
6. Կանոնադրությամբ կամ գործընկերների որոշմամբ կարող է սահմանվել, որ բաժնեմասերը որոշակի պայմաններով չտեղաբաշխվելու դեպքում չտեղաբաշխված բաժնեմասերը կարող են չեղարկվել, ինչն, իր հերթին, կարող է հանգեցնել թողարկված բաժնեմասերի քանակի նվազման չեղարկված բաժնեմասերի չափով: Սահմանափակ պատասխանատվությամբ ընկերության ղեկավար մարմինը համապատասխան փոփոխություններ է կատարում հիմնադիր համաձայնագրում։
7. Կանոնադրությամբ նախատեսված դեպքում, գործընկերների որոշման համաձայն,  բաժնեմասերը կարող են տրամադրվել գործընկերներին կամ մեկ կամ մի քանի դասի բաժնետոմսերի տիրապետող գործընկերներին համամասնորեն՝ առանց ավանդներ ներդնելու պահանջի (սահմանափակ պատասխանատվությամբ ընկերության գույքից բաժնեմասերի թողարկում): Մի դասի բաժնեմասերը չեն կարող տրամադրվել, որպես բաժնեմասեր սահմանափակ պատասխանատվությամբ ընկերության գույքից, մեկ այլ դասի բաժնեմասեր տիրապետող գործընկերներին, բացառությամբ այն դեպքի, երբ մինչև տրվելիք բաժնեմասերի կամ դրանց մասի թողարկումը կանոնադրությունը նախատեսում էր նման հնարավորություն, կամ թողարկվելիք դասի բաժնեմասեր  տիրապետող գործընկերները ձայների մեծամասնությամբ համաձայնել են այս բաժնեմասերի տրամադրմանը   և (կամ)  տեղաբաշխված բաժնեմասերում  թողարկվելիք բաժնեմասերի դաս  գոյություն չունի։  
Հոդված 137. Սահմանափակ պատասխանատվությամբ ընկերության կողմից թողարկված նոր բաժնեմասեր  գնելու նախապատվության իրավունքը
1. Եթե այլ բան նախատեսված չէ կանոնադրությամբ, սահմանափակ պատասխանատվությամբ ընկերության կողմից թողարկված նոր բաժնեմասերը գնելու նախապատվության իրավունք  ունեն գործընկերները։ 
2. Եթե կանոնադրությամբ կամ սույն հոդվածի 6-րդ կետի  համաձայն ընդունված որոշմամբ  այլ բան նախատեսված չէ, սահմանափակ պատասխանատվությամբ ընկերությունն իրավունք չունի   տեղաբաշխել թողարկված բաժնեմասերը կամ անձանց անորոշ շրջանակի առաջարկել  բաժնեմասերի տեղաբաշխում ցանկացած պայմաններով,  մինչև նա գործընկերներին գրավոր չառաջարկի գնել թողարկված բաժնետոմսերը նույն պայմաններով և դրա համար ողջամիտ ժամկետ չսահմանի:
3. Թողարկված նոր բաժնեմասեր գնելու նախապատվության իրավունքի օգտագործում   առաջարկելու դեպքում սահմանափակ պատասխանատվությամբ ընկերությունը պարտավոր է գործընկերոջը ողջամիտ ժամկետ տալ այդ իրավունքից օգտվելու համար, բայց ոչ պակաս, քան 14 օր:
4. Թողարկված նոր բաժնեմասերը  գնելու նախապատվության իրավունքը   գործում է բաժնեմասի համամասնությամբ, եթե բոլոր գործընկերները համաձայնության չեն եկել այս իրավունքից օգտվելու այլ եղանակի մասին: Եթե ​​համամասնության պահպանմամբ առաջարկված բաժնեմասերը հնարավոր չէ ճշգրտորեն բաշխել գործընկերների միջև,   այն բաժնեմասերը  գնելու նախապատվության արտոնյալ եղանակը, որը չի կարող բաշխվել գործընկերների միջև, որոշում են գործընկերները ձայների մեծամասնությամբ:
5. Նոր թողարկված բաժնեմասերը  գնելու նախապատվության իրավունք ունեցող գործընկերը սույն հոդվածի 3-րդ կետով սահմանված ժամկետում կարող է հրաժարվել նշված իրավունքից՝   ցանկացած երրորդ անձի օգտին:
6. Նոր բաժնեմաս թողարկելիս բաժնեմասերը  գնելու նախապատվության իրավունքը կարող է սահմանափակվել կամ բացառվել գործընկերների որոշմամբ, որն ընդունվում է քվեարկության մասնակիցների ձայների առնվազն 3/4-ի մեծամասնությամբ: Սույն որոշումը կարող է ընդունվել միայն սահմանափակ պատասխանատվությամբ ընկերության ղեկավար մարմնի զեկույցի հիման վրա, որտեղ նշվում են նշված իրավունքի սահմանափակման կամ բացառման ողջամիտ հիմքերը և հիմնավորված է  բաժնեմասերի փոխանցման արժեքը:
Հոդված 138. Սահմանափակ պատասխանատվությամբ ընկերության գործընկերոջ կողմից ավանդ ներդնելը
1. Գործընկերը պարտավոր է համաձայնեցված ավանդը կատարել դրամական կամ ոչ դրամական տեսքով, եթե ոչ դրամական ավանդն արգելված չէ կանոնադրությամբ:
 2. Ընդհանուր ժողովն իրավազոր է գործընկերոջն ազատել ավանդ ներդնելու պարտականությունից, բացառությամբ այն դեպքերի, երբ ավանդն անհրաժեշտ է պարտատերերի պահանջները բավարարելու կամ սահմանափակ պատասխանատվությամբ ընկերության գործունեության համար էական շահեր  բավարարելու  նպատակով:
3. Եթե ավանդ ներդնելու պարտավորությունից ազատումը վերաբերում է անվանական արժեքով բաժնեմասին, ապա ազատումը թույլատրվում է միայն տեղաբաշխված կապիտալի համապատասխան նվազեցմամբ:
4. Ավանդը պետք է կատարվի կանոնադրությամբ կամ գործընկերների համաձայնագրով սահմանված կարգով: Ավանդի ամբողջական կամ մասնակի ներդրում պարտադիր չէ բաժնեմասերի տեղաբաշխումից անմիջապես հետո: Ավանդների ներդրման ժամկետի վերաբերյալ համաձայնության բացակայության դեպքում ավանդը պետք է ներդրվի սահմանափակ պատասխանատվությամբ ընկերության պահանջից հետո ողջամիտ ժամկետում, որը սահմանվում է   այս ընկերության կարիքների, գործընկերների գույքային դրության  և կատարվելիք պարտավորության ծավալի նախատեսմամբ:
Հոդված 139. Սահմանափակ պատասխանատվությամբ ընկերության գործընկերոջ կողմից ավանդը չներդնելը և դրա հետևանքները
1. Եթե գործընկերը սահմանված ժամկետում ավանդը չի ներդնում, ապա ժամկետանց ավանդի արժեքին գումարվում է այս ժամկետանցման տարեկան տոկոսը   Վրաստանի Ազգային բանկի կողմից համապատասխան ժամանակահատվածի համար սահմանված վերաֆինանսավորման տոկոսադրույքի կրկնապատիկի չափով, եթե այլ բան նախատեսված չէ օրենքով:  
2. Ավանդ ներդնելու ժամկետը խախտելու դեպքում ղեկավար մարմինը կարող է սկսել բաժնեմասի բռնագանձման գործընթաց։ Գործընկերը պետք է ծանուցվի այս գործընթացի մեկնարկի մասին և ավանդը կատարելու համար պետք է տրամադրվի լրացուցիչ 30 օրից ոչ պակաս ժամկետ:
3. Ավանդ ներդնելու լրացուցիչ ժամկետն անարդյունք անցնելուց հետո, այն խախտող գործընկերոջն ուղարկվում է համապատասխան գրավոր ծանուցում, և նա  սահմանափակ պատասխանատվությամբ ընկերության օգտին կորցնում է իր բաժնեմասը, մասնակի ներդրված ավանդը և դրա հետ կապված իրավունքները: Ավանդի հետ կապված պահանջները մնում են ուժի մեջ:
Հոդված 140. Պարտադիր և կամավոր լրացուցիչ ավանդներ
1. Մինչ բաժնեմասերի տեղաբաշխումը կանոնադրությունը կամ կանոնադրության փոփոխությունը, որը միաձայն ընդունվել է համապատասխան բաժնեմասին տիրապետող  գործընկերների կողմից, կարող է նախատեսել գործընկերների կողմից լրացուցիչ կանխիկ եղանակով ավանդ ներդնելու պարտավորության և սահմանել, թե որ բաժնեմասին է վերաբերում լրացուցիչ ավանդ ներդնելու պարտավորություն։   Նման դեպքում կանոնադրությունը  պետք է սահմանի լրացուցիչ ավանդի առավելագույն չափը։
2. Գործընկերները լրացուցիչ ավանդներ են ներդնում իրենց բաժնեմասերի համամասնությամբ:
3. Պարտադիր լրացուցիչ ավանդը չներդնելու  ժամանակ համապատասխան դեպքում կիրառվում է սույն օրենքի 139-րդ հոդվածը, բացառությամբ այն դեպքի, երբ գործընկերը դուրս է գալիս սահմանափակ պատասխանատվությամբ ընկերությունից սույն օրենքի 144-րդ հոդվածի համաձայն:
4. Գործընկերը տնօրենի համաձայնությամբ կարող է ներդնել նաև լրացուցիչ կամավոր ավանդ ոչ դրամական ձևով, նույնիսկ այն դեպքում, երբ կանոնադրությունը չի նախատեսում լրացուցիչ ավանդ ներդնելու պարտավորություն։   
Հոդված 141. Սահմանափակ պատասխանատվությամբ ընկերության բաժնեմասի փոխանցումը
1. Գործընկերը կարող է փոխանցել (օտարել կամ իրավանական առումով ծանրաբեռնել) իր բաժնեմասը առանց սահմանափակ պատասխանատվությամբ ընկերության և գործընկերների համաձայնության:
2. Որոշումը, որը սահմանափակում, արգելում և (կամ) սահմանափակ պատասխանատվությամբ ընկերության համաձայնությունից կախյալ է դարձնում  գործընկերոջ կողմից իր բաժնեմասի փոխանցումը (օտարումը կամ ծանրաբեռնումը)   կամ փոփոխություն է կատարում գործող սահմանափակման, արգելման կամ  բաժնեմասի փոխանցման (օտարման կամ ծանրաբեռնման) համար  անհրաժեշտ համաձայնություն տալու կարգի մեջ, ընդունվում է միայն այն գործընկերոջ համաձայնությամբ, որին տվյալ սահմանափակումը կամ արգելքը չի վերաբերում։  
3. Բաժնեմասերի փոխանցման մասին համաձայնագիրը  պետք է ձևակերպվի գրավոր:
4. Գործընկերը պարտավոր է բաժնեմասերի փոխանցման մասին համաձայնագիրը կնքելուց անմիջապես հետո այդ մասին տեղեկացնել սահմանափակ պատասխանատվությամբ ընկերությանը:
5. Բաժնեմասի փոխանցումն ուժի մեջ է մտնում գրանցող մարմնի կողմից բաժնեմասը  նոր գործընկերոջ անունով գրանցելուն պես: Այս դեպքում կիրառվում են բարեխիղճ գնորդի վերաբերյալ Վրաստանի օրենսդրությամբ սահմանված նորմերը։
6. Բաժնեմասի օտարման պահին օտարված բաժնեմասի հետ կապված չկատարված պարտավորությունների համար սահմանափակ պատասխանատվությամբ ընկերության առջև համատեղ պատասխանատու են բաժնեմասն օտարող  ու բաժնեմասը ձեռք բերող    գործընկերները,   եթե այլ բան նախատեսված չէ կանոնադրությամբ:
Հոդված 142. Սահմանափակ պատասխանատվությամբ ընկերության կողմից սեփական կապիտալում բաժնեմասի ձեռքբերումը
1. Սահմանափակ պատասխանատվությամբ ընկերության կողմից  սեփական կապիտալում բաժնեմաս ձեռք բերելիս, համապատասխան դեպքերում կիրառվում են սույն օրենքի 145-րդ հոդվածի 1-ին, 4-րդ և 7-րդ կետերը: Թույլ է տրվում սեփական կապիտալում ձեռք բերել այն բաժնեմասը, որի ընդունելի ավանդն ամբողջությամբ կատարվել է։
2. Թույլ չի տրվում սահմանափակ պատասխանատվությամբ ընկերության կողմից սեփական կապիտալում ամբողջությամբ ձեռք բերել այն բաժնեմասը, որը տալիս է անսահմանափակ ձայնի իրավունք կամ    սահմանափակ պատասխանատվությամբ ընկերության լուծարման գործընթացի ավարտից հետո նրա գույքը ստանալու իրավունք:
3. Սահմանափակ պատասխանատվությամբ ընկերության կողմից սեփական կապիտալում բաժնեմաս ձեռք բերելու կամ նույն բաժնեմասը ընկերության դուստր ձեռնարկության կողմից   ձեռք բերելու դեպքում այդ բաժնեմասը   ձայները հաշվելու, այս ընկերության գույքը բաշխելու, դրա կազմալուծման պահանջի  և բաժնեմասի տիրապետումից բխող այլ իրավունքների իրականացման համար չի նախատեսվում:
4. Եթե կանոնադրությունը նախատեսում է սահմանափակ պատասխանատվությամբ ընկերության կողմից սեփական կապիտալով ձեռք բերված բաժնեմասի չեղարկում,   այս բաժնեմասի չեղարկման մասին որոշումը  կայացնում են գործընկերները: Նշված բաժնեմասի չեղարկումը պետք է արտացոլվի կանոնադրության մեջ:
5. Սույն օրենքի կամ կանոնադրության խախտմամբ սահմանափակ պատասխանատվությամբ ընկերության կողմից սեփական կապիտալում ձեռք բերված բաժնեմասը պետք է վաճառվի կամ չեղարկվի մինչև այն օրացուցային տարվա ավարտը, որում այն ​​ձեռք է բերվել:
6. Սույն հոդվածի պահանջները, համապատասխան դեպքերում, տարածվում են երրորդ անձի կողմից իր անունից և սահմանափակ պատասխանատվությամբ ընկերության միջոցների հաշվին սահմանափակ պատասխանատվությամբ ընկերության կապիտալում բաժնեմաս ձեռք բերելու վրա:
Հոդված 143. Գործընկերոջը սահմանափակ պատասխանատվությամբ ընկերությունից հեռացնելը
1. Էական հիմքի առկայության դեպքում դատարանը կարող է գործընկերների որոշման համաձայն ներկայացված սահմանափակ պատասխանատվությամբ ընկերության հայցի հիման վրա որոշում կայացնել գործընկերոջը սահմանափակ պատասխանատվությամբ ընկերությունից հեռացնելու մասին։ 
2. Էական պատճառ կա, երբ գործընկերոջ արարքը էական վնաս է հասցնում սահմանափակ պատասխանատվությամբ ընկերության շահերին, կամ նրա գործընկեր մնալը վնասում է սահմանափակ պատասխանատվությամբ ընկերության հետագա գործունեությանը, եթե գործընկերոջը սահմանափակ պատասխանատվությամբ ընկերությունը գրավոր ապարդյուն զգուշացրել է սահմանափակ պատասխանատվությամբ ընկերության շահերը վնասող արարքի  դադարեցման և հնարավոր հեռացման մասին։   
3. Եթե կանոնադրությամբ ավելի մեծ թվով ձայներ նախատեսված չեն, ապա սույն հոդվածի առաջին կետով նախատեսված գործընկերների որոշումը կայացվում է քվեարկության մասնակիցների ձայների մեծամասնությամբ, բայց ոչ պակաս, քան սահմանափակ պատասխանատվությամբ ընկերության բաժնեմասերի ընդհանուր գումարի կեսով, որոնք այդ հարցով քվեարկությանը մասնակցելու իրավունք են տալիս: Այս դեպքում գործընկերը, որի դեմ պետք է կայացվի որոշումը, ձայնի իրավունք չունի։ Սահմանափակ պատասխանատվությամբ ընկերությունում, որն ունի 2 գործընկեր, որոշումը սույն օրենքի 20-րդ հոդվածի առաջին կետի համաձայն կայացնում է երկրորդ գործընկերը:
4. Սահմանափակ պատասխանատվությամբ ընկերությունը կարող է սույն հոդվածի առաջին կետով նախատեսված հայցով դիմել դատարան՝ համապատասխան գործընկերների որոշումից հետո 30-օրյա ժամկետում։ 
5. Դատարանը կարող է սահմանափակ պատասխանատվությամբ ընկերության պահանջով մինչև գործով վերջնական որոշում կայացնելը կասեցնել գործընկերոջ ձայնի կամ այլ ոչ գույքային իրավունքներ:
6. Եթե դատարանը որոշում է կայացնում գործընկերոջը սահմանափակ պատասխանատվությամբ ընկերությունից հեռացնելու մասին,   դատարանի որոշումն օրինական ուժի մեջ մտնելու պահից գործընկերը համարվում է հեռացված:
7. Սահմանափակ պատասխանատվությամբ ընկերությունից հեռացված գործընկերոջ բաժնեմասերը փոխանցվում են սահմանափակ պատասխանատվությամբ ընկերությանը: Կանոնադրությունը կարող է նախատեսել մնացած գործընկերներին հեռացված գործընկերոջ բաժնեմասերի  համաչափ փոխանցում կամ բաժնեմասի/բաժնեմասերի չեղարկում:  
8. Սահմանափակ պատասխանատվությամբ ընկերությունից հեռացված գործընկերոջը պետք է տրվի բաժնեմասի արդար գին: Համապատասխան դեպքերում կիրառվում են սույն օրենքի 145-րդ հոդվածի 1-ին, 4-րդ և 7-րդ կետերը:
Հոդված 144. Գործընկերոջ դուրս գալը սահմանափակ պատասխանատվությամբ ընկերությունից
1. Գործընկերն իրավունք ունի դուրս գալ սահմանափակ պատասխանատվությամբ ընկերությունից օրենքով նախատեսված դեպքերում կամ այն դեպքում, եթե սահմանափակ պատասխանատվությամբ ընկերության ղեկավարության կամ այլ գործընկերների գործողությունները էապես վնասում են նրա շահերը, կամ եթե առկա է հետևյալ կարևոր հիմքերից/հանգամանքներից մեկը.
ա) սահմանափակ պատասխանատվությամբ ընկերության գործունեության առարկան էապես փոխվել է,
բ) սահմանափակ պատասխանատվությամբ ընկերությունը վերջին 3 տարում շահաբաժիններ չի բաշխել, չնայած նրան, որ սահմանափակ պատասխանատվությամբ ընկերության ֆինանսական վիճակը տալիս էր դրա հնարավորություն,
գ) սահմանափակ պատասխանատվությամբ ընկերությունն ընդունել է սույն օրենքի 135-րդ հոդվածի 4-րդ կետով նախատեսված որոշումը,
դ) այլ գործընկերներ որոշում են կայացրել լրացուցիչ ավանդ ներդնելու   պարտավորության մասին, որը տարածվում է նաև նրա վրա։
2. Եթե սույն հոդվածի առաջին կետով նախատեսված հանգամանքի առաջացման հիմք է հանդիսանում գործընկերների որոշումը,   գործընկերն իրավունք ունի դուրս գալ սահմանափակ պատասխանատվությամբ ընկերությունից միայն այն դեպքում, եթե նա չի աջակցել նշված որոշմանը:
3. Գործընկերը սահմանափակ պատասխանատվությամբ ընկերությանը պետք է գրավոր տեղեկացնի այս ընկերությունից իր դուրս գալու և դուրս գալու  պատճառների մասին: Նշված ծանուցումը ստանալուն պես սահմանափակ պատասխանատվությամբ ընկերության ղեկավար մարմինը տեղեկացնում է մյուս գործընկերներին ընկերությունից այս գործընկերոջ դուրս գալու մասին, որից հետո գործընկերները որոշում են կայացնում սահմանափակ պատասխանատվությամբ ընկերությունից գործընկերոջ դուրս գալուն համաձայնություն տալու, ինչպես նաև նրա բաժնեմասը սահմանափակ պատասխանատվությամբ ընկերությանը փոխանցելու, մնացած գործընկերներին համամասնորեն բաշխելու կամ չեղարկելու մասին։ 
4. Եթե համապատասխան ծանուցումը ստանալուց հետո 30 օրվա ընթացքում գործընկերները չեն ընդունի սույն հոդվածի 3-րդ կետով նախատեսված որոշումները կամ որոշումով կմերժեն  համաձայնություն տալ սահմանափակ պատասխանատվությամբ ընկերությունից գործընկերոջ դուրս գալուն,  ղեկավար մարմինն այդ մասին անհապաղ կտեղեկացնի ընկերությունից հեռանալ ցանկացող գործընկերոջը: Եթե ​​ղեկավար մարմինը սահմանափակ պատասխանատվությամբ ընկերությունից դուրս գալ ցանկացող գործընկերոջը համապատասխան ծանուցումը ստանալուց հետո 30 օրվա ընթացքում  չծանուցի  գործընկերների կողմից որևէ որոշում   կայացնելու մասին,    համարվում է, որ գործընկերները մերժել են սահմանափակ պատասխանատվությամբ ընկերությունից   գործընկերոջ դուրս գալուն համաձայնություն  տալը։ 
5. Սահմանափակ պատասխանատվությամբ ընկերությունից դուրս գալ ցանկացող գործընկերոջ բաժնեմասի արժեքը պետք է որոշվի կողմերի համաձայնությամբ, իսկ նրանց համաձայնության անհնարինության դեպքում՝ կողմերի կողմից նշանակված անկախ հաշվեստուգիչի կողմից: Եթե ​​կողմերը չեն կարողանում պայմանավորվել անկախ հաշվեստուգիչի թեկնածության շուրջ, անկախ հաշվեստուգիչին  կողմերից մեկի դիմումի հիման վրա նշանակում է դատարանը։
6. Կողմերը հավասարապես պատասխանատու են անկախ հաշվեստուգիչի ծառայությունների  վճարի համար, և նրանք հաշվեստուգիչի ծառայությունների արժեքի վճարման համար նրա նկատմամբ համատեղ պատասխանատվություն են կրում, եթե այլ բան նախատեսված չէ կողմերի համաձայնագրով:
7. Գործընկերոջ սահմանափակ պատասխանատվությամբ ընկերությունից դուրս գալու մասին որոշումը գործընկերոջ դիմումի հիման վրա կայացնում է դատարանը, սույն հոդվածի առաջին կետով նախատեսված հանգամանքների առկայության դեպքում: Նշված դիմումը թույլ է տրվում   ներկայացնել գործընկերների կողմից սույն հոդվածի 4-րդ կետով նախատեսված որոշումն ընդունելուց հետո 30 օրվա ընթացքում, իսկ եթե սույն որոշումը չի կայացվել՝ 30-օրյա ժամկետն անարդյունք լրանալուց հետո 30 օրվա ընթացքում: Դատարանը սահմանում է նաև սահմանափակ պատասխանատվությամբ ընկերությունից դուրս եկող գործընկերոջ բաժնեմասի արժեքը և նրան   բաժնեմասի արժեքը հատուցելու ժամկետը, որը չպետք է գերազանցի դատարանի որոշումն ուժի մեջ մտնելուց հետո 30 օրը։
8. Սահմանափակ պատասխանատվությամբ ընկերությունից դուրս եկող գործընկերոջ բաժնեմասի արժեքը   պետք է վճարվի.
ա)  վճարի չափի մասին կողմերի համաձայնությունից հետո, 15 օրվա ընթացքում, եթե կողմերը չեն համաձայնել այլ ժամկետի մասին,
բ) անկախ հաշվեստուգիչի կողմից կողմերին գրավոր հաշվետվություն ներկայացնելուց հետո, 30 օրվա ընթացքում,
գ) դատարանի կողմից սահմանված ժամկետում:
9. Սույն հոդվածի 8-րդ կետով նախատեսված դեպքում կիրառվում են սույն օրենքի 145-րդ հոդվածի 1-ին, 4-րդ և 7-րդ կետերը:
Հոդված 145. Սահմանափակ պատասխանատվությամբ ընկերության շահաբաժնի բաշխումը
1. Սահմանափակ պատասխանատվությամբ ընկերության ղեկավար մարմինը,   ֆինանսական հաշվետվությունների տվյալների նախատեսմամբ, պատրաստում է առաջարկություն սահմանափակ պատասխանատվությամբ ընկերության շահաբաժինը գործընկերներին բաշխելու վերաբերյալ և այն ներկայացնում գործընկերներին: Ղեկավար մարմինը պարտավոր է գործընկերներին սահմանափակ պատասխանատվությամբ ընկերության շահաբաժնի բաշխման վերաբերյալ  առաջարկության հետ    ներկայացնել դիմում   ընկերության վճարունակության մասին, որով հաստատվում է, որ շահաբաժինը բաշխելու օրվանից հաջորդ օրացուցային տարվա ընթացքում այս ընկերությունը կկարողանա կատարել իր ժամկետը եկած պարտավորությունները բնականոն և (կամ) պլանավորված գործունեության շրջանակներում:
2. Գործընկերները կայացնում են ղեկավար մարմնի առաջարկությանը համապատասխան կամ նրանից տարբեր որոշում   շահաբաժինը գործընկերներին բաշխելու մասին։    Շահաբաժինը գործընկերներին բաշխելու մասին գործընկերների որոշման մեջ պետք է նշվի    շահաբաժնի   բաշխման ամսաթիվը։
3. Շահաբաժին պահանջելու իրավունք ծագում է այն անձի մոտ, որը սույն հոդվածի 2-րդ կետով նախատեսված որոշումը կայացնելու պահին հանդիսանում է սահմանափակ պատասխանատվությամբ ընկերության գործընկեր:
4. Շահաբաժինը պետք է բաշխվի գործընկերներին շահաբաժինը  բաշխելու մասին գործընկերների որոշման մեջ նշված ամսաթվից կանոնադրությամբ կամ սույն որոշմամբ սահմանված ժամկետում, որը չպետք է գերազանցի նշված որոշումից հետո 9 ամիսը: Եթե ​​գործընկերներին շահաբաժնի բաշխման որոշման մեջ ժամկետ  նշված չէ, ապա շահաբաժնի բաշխման ամսաթիվ է համարվում   սույն որոշման ընդունման ամսաթիվը: Շահաբաժինը մինչև դրա բաշխումը սահմանափակ պատասխանատվությամբ ընկերության պարտավորությունն է:
5. Տեղաբաշխված կապիտալի նվազման դեպքում չի թույլատրվում տեղաբաշխված կապիտալի ազատված չափով շահաբաժինը բաշխել տեղաբաշխված կապիտալի նվազման օրվանից 6 ամսվա ընթացքում:   Համապատասխան դեպքում կիրառվում է սույն օրենքի 169-րդ հոդվածը:
6. Գործընկերներին շահաբաժնի բաշխում չի թույլատրվում, եթե մեծ է նրա հավանականությունը, որ դրա հետևանքով սահմանափակ պատասխանատվությամբ ընկերությունը հաջորդ օրացուցային տարվա ընթացքում չի կարողանա կատարել իր ժամկետը լրացած պարտավորությունները բնականոն և (կամ) պլանավորված գործունեության շրջանակներում: Չի թույլատրվում նաև շահաբաժին բաշխել գործընկերներին, եթե դրա արդյունքում սահմանափակ պատասխանատվությամբ ընկերության ակտիվները այլևս չեն կարողանա մարել պարտավորությունները և տեղաբաշխված կապիտալի չափը: Պահուստների բաշխում նույնպես չի թույլատրվում, եթե դա արգելված է օրենքով կամ կանոնադրությամբ:
7. Գործընկերը կամ գործընկերոջ հետ փոխկապակցված անձը կարող է պայմանագրային հարաբերություն ունենալ սահմանափակ պատասխանատվությամբ ընկերության հետ (այդ թվում, ղեկավար անձը կամ վերահսկիչ խորհրդի անդամը  և համապատասխան պայմանագրի հիման վրա այս ընկերությունից վարձատրություն ստանալ), եթե պայմանագրի պայմանները և պայմանագրով սահմանված վարձատրությունը էապես համապատասխանում են անկախ անձանց միջև պայմանագրային հարաբերությունների պայմաններին:
8. Սույն հոդվածով նախատեսված պարտավորությունները չկատարելու դեպքում գործընկերը պարտավոր է վերադարձնել ստացված շահաբաժինը/վարձատրությունը, եթե նա գիտեր կամ պետք է իմանար շահաբաժնի բաշխման կամ շահաբաժին/վարձատրություն ստանալու անթույլատրելիության մասին: Սույն հոդվածով նախատեսված պարտավորությունները չկատարելու համար սահմանափակ պատասխանատվությամբ ընկերության ղեկավար անձը համատեղ պատասխանատվություն է կրում իր ողջ ունեցվածքով` ուղղակի և անմիջականորեն: Սահմանափակ պատասխանատվությամբ ընկերությունը չի կարող հրաժարվել այս իրավունքի կիրառումից:
Հոդված 146. Սահմանափակ պատասխանատվությամբ ընկերության գործընկերոջ՝ տեղեկություններ ստանալու և փաստաթղթերին ծանոթանալու իրավունքը
1. Սահմանափակ պատասխանատվությամբ ընկերության ղեկավար մարմինը պարտավոր է գործընկերոջ պահանջելուն պես, ողջամիտ ժամկետում գործընկերոջը տեղեկություն տրամադրել սահմանափակ պատասխանատվությամբ ընկերության գործունեության մասին և հնարավորություն ընձեռել ծանոթանալու սահմանափակ պատասխանատվությամբ ընկերության գործնական փաստաթղթերին:
2. Սույն հոդվածի առաջին կետով նախատեսված տեղեկության տրամադրումը թույլ է տրվում  մերժել     սահմանափակ պատասխանատվությամբ ընկերության էական շահերը խախտելու ռիսկից պաշտպանելու համար: Մերժումը պետք է հիմնավորված լինի գրավոր: Տեղեկության տրամադրումը թույլ է տրվում մերժել,   եթե պահանջվող տեղեկությունը հրապարակավ հասանելի է:
3. Սահմանափակ պատասխանատվությամբ ընկերության գործընկերոջ կողմից  հատուկ հաշվեստուգիչ նշանակելու պահանջի նկատմամբ կիրառվում է սույն օրենքի 174-րդ հոդվածը:
Հոդված 147. Սահմանափակ պատասխանատվությամբ ընկերության օգտին գործընկերոջ հայց ներկայացնելու իրավունքը
Սահմանափակ պատասխանատվությամբ ընկերության օգտին գործընկերոջ հայց ներկայացնելու դեպքում կիրառվում է սույն օրենքի 222-րդ հոդվածը։   
Հոդված 148. Սահմանափակ պատասխանատվությամբ ընկերության գործընկերոջ կողմից գերիշխող դիրքի չարաշահումը
Սահմանափակ պատասխանատվությամբ ընկերության գործընկերոջ կողմից գերիշխող դիրքի չարաշահման դեպքում կիրառվում է սույն օրենքի 176-րդ հոդվածը։
Հոդված 149. Սահմանափակ պատասխանատվությամբ ընկերության գործընկերների համաձայնագիրը
Սահմանափակ պատասխանատվությամբ ընկերության գործընկերների համաձայնագրի վրա տարածվում են սույն օրենքի 177-րդ և 178-րդ հոդվածները։   
Գլուխ XIV. Բաժնետիրական ընկերությունը
Հոդված 150. Բաժնետիրական ընկերություն հասկացությունը 
1. Բաժնետիրական ընկերությունը ձեռնարկատիրական ընկերություն է, որի կապիտալը բաժանված է բաժնեմասերի:
2. Բաժնետերը պատասխանատվություն չի կրում բաժնետիրական ընկերության պարտավորությունների համար:
3. Բաժնետիրական ընկերությունը պարտատիրոջ առջև պատասխանատվություն է կրում իր ողջ գույքով:
4. Բաժնետիրական ընկերությունը պատասխանատվություն չի կրում բաժնետերերի պարտավորությունների համար:
Հոդված 151. Բաժնետոմս հասկացությունը
1. Բաժնետոմսը գրանցված արժեթուղթ է կամ ապանյութականանացված արժեթուղթ, որը սահմանում է անձի մասնակցությունը բաժնետիրական ընկերության կապիտալում:
2. Գրանցված բաժնետոմսը Վրաստանի քաղաքացիական օրենսգրքի 928-րդ հոդվածով սահմանված գրանցված արժեթուղթ է:
3. Եթե բաժնետիրական ընկերության բաժնետոմսերը հանրային արժեթղթեր են,   այս բաժնետոմսերը պետք է ապանյութականացվեն, բացառությամբ հատուկ օրենսդրությամբ նախատեսված բացառությունների:
2023 թվականի նոյեմբերի 16-ի Վրաստանի № 3720 օրենք – կայք, 07.12.2023թ.
Հոդված 152. Բաժնետիրական ընկերություն ավանդ ներդնելը
1. Աշխատանքի կատարումը կամ ծառայությունների մատուցումը չի կարող լինել բաժնետիրական ընկերությանը ոչ դրամական ավանդ ներդնելու առարկա:
2. Ավանդ ներդնելու կարգը և ժամկետը սահմանվում են օրենքով և (կամ) կանոնադրությամբ: Եթե ​​նշված ժամկետը սահմանված չէ,   բաժնետերը պարտավոր է ավանդը ներդնել    բաժնետիրական ընկերության պահանջելուց հետո՝ ողջամիտ ժամկետում։ Բաժնետոմսը օտարելու պահի դրությամբ չկատարված պարտավորությունների համար օտարող   բաժնետերը գնողի հետ մեկտեղ բաժնետիրական ընկերության առաջ համատեղ պատասխանատվություն է կրում,    եթե այլ բան նախատեսված չէ կանոնադրությամբ:
3. Բաժնետիրական ընկերություն հիմնադրելիս կամ դրա կապիտալն ավելացնելիս բաժնետերը պետք է ավանդը ներդնի  բաժնետիրական ընկերության գրանցման կամ կապիտալի ավելացման պահից 5 տարվա ընթացքում, եթե ավելի կարճ ժամկետ նախատեսված չէ կանոնադրությամբ:
4. Բաժնետիրական ընկերության գրանցման կամ կապիտալի ավելացման պահի դրությամբ բաժնետերը պետք է   դրամական ավանդ ներդնի` համապատասխան թողարկված բաժնետոմսի անվանական արժեքի առնվազն 25 տոկոսի չափով, իսկ անվանական արժեքի բացակայության դեպքում` սույն օրենքի 156-րդ հոդվածի 2-րդ կետով սահմանված արժեքի առնվազն 25 տոկոսի չափով:
5. Եթե բաժնետերը խախտել է դրամական ավանդ ներդնելու ժամկետը, ապա ժամկետը լրացած չկատարված դրամական ավանդի վրա հաշվեգրվում է տարեկան տոկոսադրույք՝ Վրաստանի Ազգային բանկի կողմից համապատասխան ժամանակահատվածի համար սահմանված վերաֆինանսավորման տոկոսադրույքի կրկնապատիկի չափով, եթե այլ բան նախատեսված չէ օրենքով: Բաժնետիրական ընկերությունը լրացուցիչ կարող է պահանջել նշված ժամկետի խախտմամբ հարուցված վնասի հատուցում։ Նույն կարգը տարածվում է ոչ դրամական ավանդի վրա։ 
6. Բաժնետիրոջ կողմից դրամական ներդրում կատարելու ժամկետը խախտելու դեպքում բաժնետիրական ընկերության ղեկավար մարմինը կարող է սկսել բաժնետոմսից զրկելու գործընթացը: Այս դեպքում բաժնետիրական ընկերությունը պարտավոր է բաժնետիրոջը նախազգուշացնել բաժնետոմսերից զրկելու գործընթացն սկսելու մասին և նրան դրամական ավանդը կատարելու համար տալ առնվազն 30 օր լրացուցիչ ժամկետ։
7. Լրացուցիչ ժամկետի ապարդյուն   ավարտից հետո բաժնետերը ղեկավար մարմնի կողմից ուղարկված ծանուցմամբ կորցնում է բաժնետոմսը, կատարած ավանդը և դրա հետ կապված իրավունքները հօգուտ բաժնետիրական ընկերության: Չկատարված ավանդի հետ կապված բաժնետիրական ընկերության պահանջները մնում են ուժի մեջ։
8. Ղեկավար մարմինը ցանկացած պահի կարող է որոշում կայացնել բաժնետոմսերից զրկման գործընթացը դադարեցնելու մասին։
9. Ղեկավար մարմնի կողմից սույն հոդվածով նախատեսված լիազորություններն իրականացնելու համար կանոնադրությամբ կարող է նախատեսվել դիտորդական խորհրդի հաստատման անհրաժեշտություն: Այդ լիազորությունները կարող են ամբողջությամբ կամ մասնակիորեն սահմանվել որպես ընդհանուր ժողովի լիազորություններ, եթե կանոնադրությունը նախատեսում է նման հնարավորություն։
10. Մինչ բաժնետիրական ընկերության գրանցումը բաժնետերերի կողմից ընտրված անկախ հաշվեստուգիչը ցանկացած ոչ դրամական ներդրման վերաբերյալ պետք է կազմի հաշվետվություն, որը պետք է հրապարակվի   գրանցող մարմնի էլեկտրոնային հարթակում: Անկախ հաշվեստուգիչը կարող է լինել ֆիզիկական անձ կամ իրավաբանական անձ:
11. Անկախ հաշվեստուգիչի հաշվետվությունը պետք է առնվազն ներառի ոչ դրամական ավանդի   բաղկացուցիչ   յուրաքանչյուր ակտիվի նկարագրությունը, գնահատման կիրառված մեթոդները և ցուցում այն մասին, թե արդյոք այդ մեթոդներով ստացված արժեքը համապատասխանում է համապատասխան բաժնետոմսերի թվին և անվանական արժեքին, իսկ անվանական արժեքի բացակայության դեպքում՝ սույն օրենքի 156-րդ հոդվածի 2-րդ մասով սահմանված արժեքին:
12. Միաձուլման/բաժանման արդյունքում հիմնադրված նոր ձեռնարկատիրական ընկերության նկատմամբ  չի կիրառվում սույն հոդվածի 9-րդ կետի պահանջը,    եթե միաձուլման/բաժանման պլանի նախագիծը սույն օրենքի 70-րդ հոդվածի համաձայն ստուգված է  անկախ հաշվեստուգիչի կողմից:  
Հոդված 153. Թույլատրված, թողարկված և տեղաբաշխված բաժնետոմսերը
1. Թույլատրված բաժնետոմսերը սահմանվում են հիմնադիր համաձայնագրով նախատեսված տեղաբաշխվելիք բաժնետոմսերի  առավելագույն քանակով:
2. Թողարկված բաժնետոմսեր են համարվում այն բաժնետոմսերը, որոնց ճշգրիտ թիվը սահմանվում է բաժնետիրական ընկերության իրավազոր մարմնի որոշմամբ, և որոնք   տեղաբաշխման մասին որոշմամբ սահմանված պայմանով պետք է տեղաբաշխվեն և վճարվեն։   
3. Տեղաբաշխված բաժնետոմս է համարվում այն բաժնետոմսը, որը  բաժնետիրական ընկերության կողմից տրված է այլ անձի որոշակի գումարի կամ այլ վճարում կատարելու  պայմանով,  և  որին տիրապետում է բաժնետերը  սույն օրենքի 162-րդ հոդվածով սահմանված կարգով։   
2023 թվականի նոյեմբերի 16-ի Վրաստանի № 3720 օրենք – կայք, 07.12.2023թ.
Հոդված 154. Բաժնետոմսի անվանական արժեքը
1. Հիմնադիր պայմանագրով կարող է սահմանվել այն արժեքը, որից ցածր  արժեքով չի թույլատրվում համապատասխան դասի բաժնետոմսերի թողարկում (բաժնետոմսի անվանական արժեքը):
2. Մի դասի բոլոր բաժնետոմսերի անվանական արժեքը պետք է լինի նույնը:
Հոդված 155. Բաժնետոմս առանց անվանական արժեքի
1. Բաժնետիրական ընկերությունը կարող է թողարկել առանց անվանական արժեքի բաժնետոմս:
2. Առանց անվանական արժեքի բաժնետոմսի թողարկման նվազագույն արժեքը սահմանվում է համապատասխան տեղաբաշխված կապիտալում նրա բաժնեմասով:
Հոդված 156. Բաժնետիրական ընկերության տեղաբաշխված կապիտալը
1. Բաժնետիրական ընկերության տեղաբաշխված կապիտալի նվազագույն չափը բաժնետիրական ընկերության գրանցման պահին պետք է կազմի առնվազն 100 000 լարի:
2. Եթե բաժնետիրական ընկերությունն ունի միայն անվանական արժեքով բաժնետոմսեր,   տեղաբաշխված կապիտալի չափը պետք է կազմի անվանական արժեքով բաժնետոմսերի գումարը: Եթե ​​բաժնետիրական ընկերությունը տեղաբաշխել է ինչպես անվանական արժեքով, այնպես էլ առանց անվանական արժեքի բաժնետոմսեր,  տեղաբաշխված կապիտալի չափը գերազանցում է անվանական արժեքով բաժնետոմսերի գումարը: Եթե ​​բաժնետիրական ընկերությունը տեղաբաշխել է միայն անվանական արժեք չունեցող բաժնետոմսեր,   տեղաբաշխված կապիտալի չափն առնվազն սույն հոդվածի առաջին կետով սահմանված չափն է:
3. Եթե բաժնետոմսի տեղաբաշխման արդյունքում ստացված արժեքը գերազանցում է բաժնետոմսի անվանական արժեքը,  նշված ավելցուկը բաժնետիրական ընկերության պահուստային կապիտալն է, որի վրա չեն տարածվում սույն օրենքի 168-րդ հոդվածի առաջին և երկրորդ կետերի պահանջները:
4. Տեղաբաշխված կապիտալի չափը նշվում է բաժնետիրական ընկերության հաշվեկշռում:
Հոդված 157. Բաժնետոմսերի համախմբումը և մասնատումը
1. Անվանական արժեքով բաժնետոմսերը կարող են համախմբվել կամ մասնատվել յուրաքանչյուր բաժնետոմսի անվանական արժեքի և թվի համապատասխան փոփոխությամբ:
2. Անվանական արժեք չունեցող բաժնետոմսերը կարող են համախմբվել կամ մասնատվել դրանց քանակի համապատասխան փոփոխությամբ:
3. Բաժնետոմսերի համախմբման կամ մասնատման մասին որոշումն ընդունում է ընդհանուր ժողովը՝ քվեարկության մասնակիցների ձայների ոչ պակաս, քան 3/4-ի մեծամասնությամբ, եթե այլ բան նախատեսված չէ կանոնադրությամբ: Տարբեր դասերի բաժնետոմսերի առկայության դեպքում անհրաժեշտ է նաև կապիտալի այն մասի տիրապետողների 3/4-ի մեծամասնության համաձայնությունը, որի վրա ընդունվելիք որոշումն ազդեցություն է ունենում։   
4. Բաժնետոմսերի համախմբումն ու բաժանումն իրականացվում է բաժնետիրական ընկերության կապիտալում յուրաքանչյուր բաժնետիրոջ բաժնեմասը պահպանելու պայմանով:
Հոդված 158. Բաժնետոմսի դաս։ Բաժնետոմսի վերածվող այլ արժեթուղթ
1. Եթե կանոնադրությամբ այլ բան նախատեսված չէ, ապա բաժնետոմսը կարող է լինել սովորական կամ արտոնյալ: 1 սովորական բաժնետոմսը ընդհանուր ժողովում ապահովում է 1 ձայնի իրավունք: Արտոնյալ բաժնետոմսը ձայնի իրավունք չի ապահովում, բացառությամբ օրենքով կամ կանոնադրությամբ նախատեսված դեպքերի: Արտոնյալ բաժնետոմսերի քանակը չպետք է գերազանցի տեղաբաշխված բաժնետոմսերի թվի կեսը:
2. Արտոնյալ բաժնետոմսը այն տիրապետողին շնորհում է կանոնադրությամբ սահմանված առավելություն շահաբաժնի դրույքաչափի և ստացման հերթականության առումով: Նույն նախապատվությունը գործում է կազմալուծված ձեռնարկատիրական ընկերության գույքը բաժնետերերի միջև բաշխելու ժամանակ, եթե այլ բան նախատեսված չէ կանոնադրությամբ։
3. Մեկ դասի բաժնետոմսերը հավասար իրավունքներ են տալիս իրենց տիրապետողներին:
4. Բաժնետիրական ընկերությունը կարող է ներմուծել սույն հոդվածով նախատեսվածից տարբեր դասի բաժնետոմսեր:
5. Ցանկացած դասի բաժնետոմսերի քանակը, դրանց հետ կապված իրավունքներն ու պարտականությունները, ինչպես նաև այդ իրավունքներն ու պարտականությունները փոխելու պայմանը պետք է արտացոլվեն ընկերության կանոնադրության մեջ (իսկ հրապարակային առաջարկի դեպքում՝ նաև թողարկման ազդագրում) մինչև այս դասի բաժնետոմսերի տեղաբաշխումը: Բաժնետոմսը տեղաբաշխելուց հետո տեղաբաշխված բաժնետոմսի հետ կապված իրավունքների և պարտականությունների փոփոխությունը թույլատրվում է միայն համապատասխան դասի բաժնետոմսերի տիրապետողների 3/4-ի համաձայնությամբ:
6. Բաժնետիրական ընկերությունը կարող է օրենքով սահմանված կարգով թողարկել բաժնետոմսի փոխարկվող այլ արժեթուղթ:
Հոդված 159. Բաժնետոմսերի փոխանցումը, որը կախված է բաժնետիրական ընկերության համաձայնությունից
1. Որոշ տեսակի բաժնետոմսերի փոխանցումը կարող է կախված լինել բաժնետիրական ընկերության համաձայնությունից: Նման բաժնետոմսի փոխանցմանը բաժնետիրական ընկերության համաձայնություն  տալու կարգը սահմանվում է կանոնադրությամբ մինչև բաժնետոմսի փոխանցումը:
2. «Արժեթղթերի շուկայի մասին» Վրաստանի օրենքով սահմանված հանրային ​​արժեթղթերի փոխանցման նկատմամբ բաժնետիրական ընկերության համաձայնություն տալ սահմանելն անթույլատրելի է։   
Հոդված 160. Բաժնետիրական ընկերության կողմից նոր բաժնետոմսերն իր օգտին  տեղաբաշխելու արգելքը
1. Բաժնետիրական ընկերությունը չի կարող իր օգտին տեղաբաշխել   նոր բաժնետոմսեր։ 
2. Եթե բաժնետիրական ընկերության բաժնետոմսերը տեղաբաշխվել են հօգուտ այնպիսի երրորդ անձի, որը հանդես է գալիս իր անունից և գործում է բաժնետիրական ընկերության հանձնարարությամբ,   համարվում է, որ այդ բաժնետոմսերը տեղաբաշխվել են հօգուտ երրորդ անձի:
3. Սույն հոդվածի առաջին կետի պահանջի խախտման դեպքում բաժնետիրական ընկերության բաժնետերերը, իսկ տեղաբաշխված կապիտալի ավելացման դեպքում` կառավարման մարմնի անդամները պարտավոր են վճարել բաժնետոմսերի արժեքը, բացառությամբ այն դեպքի, երբ նրանք կապացուցեն իրենց   մեղքի բացակայությունը:
Հոդված 161. Սեփական բաժնետոմսը
1. Բաժնետիրական ընկերությունն իրավունք ունի սույն հոդվածի 3-րդ կետով սահմանված պայմանների պահպանմամբ  գնելու և տնօրինելու սեփական բաժնետոմսերը:
2. Բաժնետիրական ընկերության համար սեփական բաժնետոմսերից բաժնետիրոջ իրավունքներ չեն ծագում: Նույն կարգը տարածվում է նրա դուստր ձեռնարկությանը պատկանող բաժնետոմսերից բխող ձայնի իրավունքի նկատմամբ:
3. Բաժնետիրական ընկերության կողմից սեփական բաժնետոմսերի  հետգնումը թույլատրվում է հետևյալ պայմանների պահպանմամբ.
ա) ընդհանուր ժողովը պետք է թույլտվություն տա սեփական բաժնետոմսերի  հետգնման մասին․ այս թույլտվության մեջ պետք է նշվի  հետգնման ենթակա բաժնետոմսերի առավելագույն քանակը, թույլտվության գործողության ժամկետը, որը պետք է լինի ոչ ավելի, քան 5 տարի, ինչպես նաև բաժնետոմսերի  հետգնման նվազագույն և առավելագույն գները՝ վճարումով  հետգնման դեպքում, 
բ) սեփական բաժնետոմսերի  հետգնումը չպետք է հանգեցնի բաժնետիրական ընկերության զուտ ակտիվի նվազեցման մինչև բաժնետիրական ընկերության վերջին հաստատված ֆինանսական տարվա ֆինանսական հաշվետվության մեջ նշված տեղաբաշխված կապիտալի գումարից   պակաս չափի, ինչպես նաև օրենքով կամ կանոնադրությամբ նախատեսված այն պահուստների գումարից պակաս չափի, որոնց բաշխում բաժնետերերին   չի թույլատրվում,
գ) պետք է գնվեն միայն այն բաժնետոմսերը, որոնց համապատասխան ավանդն ամբողջությամբ ներդրված է։  
4. Բաժնետիրական ընկերության կողմից հետգնված սեփական բաժնետոմսերի անվանական արժեքը չպետք է գերազանցի տեղաբաշխված բաժնետոմսերի 25 տոկոսը: Նույն կարգը կիրառվում է սույն օրենքի 156-րդ հոդվածի 2-րդ մասով սահմանված արժեքի նկատմամբ, եթե բաժնետոմսի անվանական արժեքը որոշված ​​չէ։
5. Սույն հոդվածի 4-րդ կետով նախատեսված սեփական բաժնետոմսերի հետգնում չի թույլատրվում, եթե բաժնետիրական ընկերությունը այդ բաժնետոմսերի  հետգնման պահին անվճարունակ է կամ բաժնետոմսերի  հետգնման հետևանքով նա կարող է  հայտնվել անվճարունակության վտանգի առաջ:
6. Սեփական բաժնետոմսերը, որոնք բաժնետիրական ընկերությունը ձեռք է բերել տեղաբաշխված կապիտալը նվազեցնելու նպատակով կամ  հետգնել է, պետք է չեղարկի բաժնետիրական ընկերության կառավարման մարմինը։  
7. Սույն հոդվածի 3-րդ կամ 4-րդ կետի պահանջների խախտման դեպքում բաժնետիրական ընկերությունը պարտավոր է 1 տարվա ընթացքում օտարել  հետգնված սեփական բաժնետոմսերը: Եթե ​​ հետգնված բաժնետոմսերը նշված ժամկետում չօտարվեն,  դրանք պետք է չեղարկվեն  և տեղաբաշխված կապիտալը պետք է նվազեցվի։
8. Սույն հոդվածով սահմանված կանոնները տարածվում են նաև երրորդ անձի կողմից  բաժնետոմսն իր անունից կամ բաժնետիրական ընկերության հանձնարարությամբ ձեռքբերման դեպքի վրա։   
9. Բաժնետիրական ընկերության կողմից սեփական բաժնետոմսերի հետգնման դեպքում այդ բաժնետոմսերից բխող իրավունքները կասեցվում են:
10. Բաժնետիրական ընկերության կողմից սեփական բաժնետոմսերի ձեռքբերման դեպքում ֆինանսական հաշվետվությունները պետք է արտացոլեն Վրաստանի «Հաշվապահական հաշվառման, հաշվետվողականության և աուդիտի մասին» օրենքի 7-րդ հոդվածի 6-րդ կետի «ե» ենթակետով նախատեսված տվյալները:
11. Բաժնետիրական ընկերության կողմից ուղղակիորեն  կամ սույն հոդվածի 8-րդ կետով նախատեսված երրորդ անձի միջոցով  բաժնետիրական ընկերության բաժնետոմսերը որպես ապահովման միջոց կիրառելու թույլտվություն   տալու համար    համապատասխան դեպքում տարածվում են սույն հոդվածով սեփական բաժնետոմսերի ձեռքբերման համար սահմանված կանոնները,  բացառությամբ այն դեպքի, երբ բաժնետոմսերը որպես ապահովման միջոց օգտագործում են առևտրային բանկերը, միկրոբանկերը և այլ ֆինանսական ինստիտուտներ սովորական գործունեության շրջանակներում։   
12. Եթե բաժնետիրական ընկերությունը   մեկ այլ բաժնետիրական ընկերությունում կամ սահմանափակ պատասխանատվությամբ ընկերությունում տիրապետում է ձայնի իրավունք ունեցող բաժնետոմսերի կամ բաժնեմասերի կեսից ավելիին կամ այլ կերպ գտնվում է գերիշխող դիրքում, ապա այդ բաժնետիրական ընկերության կամ սահմանափակ պատասխանատվությամբ ընկերության կողմից բաժնետիրական ընկերության բաժնեմասերի ձեռքբերումը կամ տիրապետումը համարվում է սեփական բաժնետոմսերի ձեռքբերում, և դրա նկատմամբ տարածվում են համապատասխան կարգավորող նորմեր, բացառությամբ  այն դեպքի, երբ ձեռքբերողը անվանական տիրապետողն է և չի գործում   բաժնետիրական ընկերության անունից կամ հանձնարարությամբ, որում  բաժնետիրական ընկերությունը տիրապետում է ձայնի իրավունք ունեցող   բաժնետոմսերի կամ բաժնեմասերի կեսից ավելիին կամ այլ կերպ գտնվում է գերիշխող դիրքում:  
2023 թվականի փետրվարի 22-ի Վրաստանի № 2613 օրենք – կայք, 10.03.2023թ.
Հոդված 162. Բաժնետոմսերի ռեեստրը, բաժնետոմսերի տիրապետումը, դրա նկատմամբ բաժնետիրոջ սեփականության իրավունքի հաստատումը
1. Եթե բաժնետերերի թիվը 50 է կամ 50-ից պակաս,   բաժնետիրական ընկերությունն իրավունք ունի բաժնետոմսերի ռեեստր վարել ինքնուրույն կամ արտոնագրված արժեթղթերը գրանցողի միջոցով: Եթե ​​բաժնետերերի թիվը 50-ից ավելի է, բաժնետիրական ընկերությունը բաժնետոմսերի ռեեստրը պետք է վարի արտոնագրված արժեթղթեր  գրանցողի միջոցով: Բաժնետիրական ընկերության բաժնետոմսերի ռեեստրը վարում են   Վրաստանի Ազգային բանկի կողմից ընդունված համապատասխան կանոնների նախատեսմամբ: Եթե ​​բաժնետիրական ընկերությունը բաժնետոմսերի ռեեստրը վարում է ինքը կամ արտոնագրված արժեթղթերի գրանցողի միջոցով, բաժնետոմսի նկատմամբ բաժնետիրոջ սեփականության իրավունքը հաստատվում է բաժնետիրական ընկերությունը բաժնետոմսերը ռեեստրում գրանցելով, իսկ եթե բաժնետոմսը բաժնետոմսերի ռեեստրում առկա գրառման համաձայն անվանական սեփականության է փոխանցված՝ համապատասխան անվանական տիրապետողի գրառումով: Բաժնետիրոջ պահանջելու դեպքում նրան պետք է տրվի քաղվածք բաժնետիրական ընկերության բաժնետոմսերի ռեեստրից կամ անվանական տիրապետողի գրառումից: Եթե ​​«Արժեթղթերի շուկայի մասին» Վրաստանի օրենքի համաձայն, գրանցված բաժնետոմսի տիրապետումը չի իրականացվում Վրաստանում, բաժնետոմսի նկատմամբ բաժնետիրոջ իրավունքը հաստատվում է այն ֆինանսական հաստատության գրառումով, որը բաժնետոմսը տիրապետում է  բաժնետիրոջ օգտին։ Սույն կետը չի վերաբերում այն ​​բաժնետիրական ընկերությանը, որի բաժնետոմսերն ապանյութականացված են:
2. Ոչ նյութականացված բաժնետոմսերի տիրապետումը և շրջանառությունը կարգավորվում են, ինչպես նաև այսպիսի բաժնետոմսի նկատմամբ բաժնետիրոջ սեփականության իրավունքի հաստատման կարգը սահմանվում է «Ապանյութականացված արժեթղթերի տիրապետման մասին» Վրաստանի օրենքի համաձայն: Եթե ​​«Ապանյութականացված արժեթղթերի տիրապետման մասին» Վրաստանի օրենքի համաձայն, ապանյութականանացված բաժնետոմսի տիրապետումը չի իրականացվում Վրաստանում,   բաժնետոմսի նկատմամբ բաժնետիրոջ իրավունքը հաստատվում է այն ֆինանսական հաստատության գրառումով, որը բաժնետոմսը տիրապետում է բաժնետիրոջ օգտին։    
2023 թվականի նոյեմբերի 16-ի Վրաստանի № 3720 օրենքը – կայք, 07.12.2023թ.
Հոդված 163. Բաժնետիրական ընկերության տեղաբաշխված կապիտալում փոփոխություններ կատարելու կարգը
1. Բաժնետիրական ընկերության կապիտալի փոփոխությունն իրականացվում է Վրաստանի օրենսդրության  և կանոնադրության  համաձայն:
2. Տեղաբաշխված կապիտալի փոփոխության մասին որոշումը կայացնում է ընդհանուր ժողովը:
3. Տեղաբաշխված կապիտալի փոփոխության մասին որոշման մեջ պետք է նշվեն փոփոխություն կատարելու հիմքը, կարգը և համապատասխան գումարը: Սույն որոշումը պետք է ներառի նաև տեղեկություն տեղաբաշխվելիք կամ չեղարկվելիք բաժնետոմսերի    քանակի և անվանական արժեքի մասին, եթե բաժնետոմսի արժեքը սահմանված ​​է:
4. Տեղաբաշխված կապիտալի փոփոխության մասին որոշումը վավեր է նրա գրանցման և հրապարակման պահից: Համապատասխան պահանջի ապահովման համար պատասխանատու է բաժնետիրական ընկերության ղեկավար մարմինը:
5. Տեղաբաշխված կապիտալն ավելացնելիս հնարավոր է.
ա) թողարկվեն և տեղաբաշխվեն նոր բաժնետոմսեր,
բ) թողարկվեն և տեղաբաշխվեն նոր բաժնետոմսեր՝ օգտագործելով բաժնետիրական ընկերության սեփական գույքը,
գ) թողարկվեն և տեղաբաշխվեն նոր բաժնետոմսեր տեղաբաշխված բաժնետոմսերի անվանական   արժեքի բարձրացման հաշվին՝ օգտագործելով բաժնետիրական ընկերության սեփական գույքը։
6. Նոր բաժնետոմսերի թողարկումը, ինչպես նաև տեղաբաշխված բաժնետոմսերի անվանական արժեքի բարձրացումը պետք է գրանցվեն սահմանված կարգով:
 7. Տեղաբաշխված կապիտալի փոփոխության մասին որոշում կայացնելու համար անհրաժեշտ է անցկացնել առանձին-առանձին քվեարկություն բոլոր դասերի բաժնետոմսերի համար, որոնց տիրապետողների իրավունքների վրա ազդում է  նշված որոշումը:
8. Սույն հոդվածի պահանջները կիրառվում են բաժնետոմսերի փոխարկվող այլ արժեթղթերի թողարկման ժամանակ  համապատասխան դեպքում, սակայն չեն ազդում բուն փոխարկման վրա: 

Հոդված 164. Կապիտալի ավելացում լրացուցիչ բաժնետոմսերի թողարկումով
1. Եթե այլ բան նախատեսված չէ կանոնադրությամբ, լրացուցիչ բաժնետոմսերի թողարկման միջոցով կապիտալը ավելացնելու մասին որոշումը կայացնում է ընդհանուր ժողովը` քվեարկության մասնակիցների ձայների առնվազն 3/4-ով:
2. Լրացուցիչ բաժնետոմսերի թողարկման միջոցով կապիտալ ավելացնելու մասին որոշման մեջ նշվում են տեղաբաշխվելիք բաժնետոմսերի քանակը և տեսակը, ինչպես նաև դրանց տեղաբաշխման կարգն ու պայմանները:
3. Կապիտալի ավելացման ժամանակ թողարկված բաժնետոմսերը դրանց տեղաբաշխման պահի դրությամբ պետք է կանխիկացվեն անվանական արժեքի առնվազն 25 տոկոսով, իսկ անվանական արժեքի բացակայության դեպքում՝ սույն օրենքի 156-րդ հոդվածի 2-րդ մասով սահմանված արժեքի առնվազն 25 տոկոսով: Եթե ​​բաժնետոմսերը թողարկվում են նշված արժեքներից բարձր գնով, ապա տարբերությունը պետք է ամբողջությամբ վճարվի:
4. Եթե կապիտալի ավելացման ժամանակ բաժնետոմսերը տրվում են ոչ դրամական ավանդի դիմաց,  այդ ավանդը պետք է ամբողջությամբ ներդրվի կապիտալի ավելացման մասին որոշում կայացնելու օրվանից 5 տարվա ժամկետում: Այս դեպքում ոչ դրամական ավանդը պետք է գնահատվի և հրապարակվի սույն օրենքի 152-րդ հոդվածի 10-րդ և 11-րդ կետերով սահմանված կարգով:
5. Սույն հոդվածի 4-րդ կետով նախատեսված գնահատումը չի պահանջվում, եթե բաժնետիրական ընկերության կապիտալն ավելացվում է բաժնետոմսերի հրապարակային առաջարկի շրջանակներում կամ միաձուլման/բաժանման ժամանակ միացված ձեռնարկատիրական ընկերության/բաժանված ձեռնարկատիրական ընկերության բաժնետերերին վարձատրություն տրամադրելու նպատակով և միաձուլման/բաժանման պլանի նախագիծը սույն օրենքի 70-րդ հոդվածով սահմանված կարգով ստուգվել է անկախ հաշվեստուգիչի կողմից:
Հոդված 165. Նոր բաժնետոմսերի թողարկումը բաժնետիրական ընկերության սեփական գույքի հաշվին 
Եթե ​​այլ բան նախատեսված չէ կանոնադրությամբ, ընդհանուր ժողովը կարող է քվեարկությանը մասնակցողների ձայների առնվազն 3/4-ով որոշում կայացնել սույն օրենքի 156-րդ հոդվածի 3-րդ կետով նախատեսված բաժնետիրական ընկերության պահուստային կապիտալի  վերափոխմամբ կամ չբաշխված շահույթի օգտագործմամբ նոր բաժնետոմսերի թողարկման մասին, որոնք  համամասնորեն բաշխվում են բաժնետերերին: Պահուստային կապիտալը և չբաշխված շահույթը չեն կարող վերափոխվել տեղաբաշխված կապիտալի, եթե բաժնետիրական ընկերության վերջին տարեկան կամ միջանկյալ հաշվեկշիռները վկայում են վնաս: 
Հոդված 166. Բաժնետիրական ընկերության ղեկավար մարմնի կողմից կապիտալի ավելացումը թույլատրված կապիտալի սահմաններում 
1. Կանոնադրությամբ կամ ընդհանուր ժողովի որոշմամբ բաժնետիրական ընկերության ղեկավար մարմնին կարող է շնորհվել լիազորություն  նոր բաժնետոմսերի թողարկման մասին որոշում կայացնելու՝ մինչև կանոնադրությամբ սահմանված առավելագույն քանակ: Այս լիազորության առավելագույն ժամկետը սահմանվում է կանոնադրությամբ: Այն չպետք է գերազանցի 5 տարին։ Թողարկված նոր բաժնետոմսերի առավելագույն քանակը չպետք է գերազանցի թույլատրված բաժնետոմսերի թվի 50 տոկոսը: Եթե ​​նոր բաժնետոմսերի թողարկման լիազորությունը շնորհված է ոչ թե կանոնադրությամբ, այլ ընդհանուր ժողովի որոշմամբ, ապա սույն որոշումը պետք է հրապարակվի։
2. Հիմնադիր համաձայնագրում կամ ընդհանուր ժողովի որոշման մեջ կարող են նշվել տեղաբաշխման ենթակա բաժնետոմսերի քանակը, դասը և նվազագույն գինը:
3. Կանոնադրությամբ կամ ընդհանուր ժողովի որոշմամբ սույն հոդվածով նախատեսված լիազորությունից օգտվելու համար կարող են սահմանվել լրացուցիչ պայմաններ։  
4. Սույն հոդվածի պահանջները կիրառվում են բաժնետոմսերի փոխարկվող այլ արժեթղթերի թողարկման համապատասխան դեպքում, բայց չեն ազդում բուն փոխարկման վրա:
2023 թվականի նոյեմբերի 16-ի Վրաստանի № 3720 օրենք – կայք, 07.12.2023թ.
Հոդված 167. Բաժնետոմսերի ձեռքբերման նախապատվության իրավունքը
1. Ընդհանուր ժողովի կողմից նոր բաժնետոմսեր թողարկելու մասին որոշում կայացնելու դեպքում սկզբից նույն դասի բաժնետոմսերի տիրապետող բաժնետերը, իսկ հետո՝  մյուս բաժնետերը կունենան իրենց բաժնետոմսերի համամասնությամբ նոր բաժնետոմսերը նախապատվությամբ գնելու իրավունք:
2. Բաժնետոմսերը նախապատվությամբ գնելու իրավունքը կարող է չեղարկվել նոր բաժնետոմսերի թողարկման վերաբերյալ ընդհանուր ժողովի որոշմամբ, որն ընդունվում է քվեարկության մասնակիցների ձայների մեծամասնությամբ, ինչպես նաև սույն օրենքի 166-րդ հոդվածով նախատեսված դեպքում թույլատրված  կապիտալի սահմաններում կապիտալն ավելացնելիս՝ ընդհանուր ժողովի նախնական համաձայնությամբ ընդունված բաժնետիրական ընկերության ղեկավար մարմնի որոշմամբ։  Նման դեպքում ընդհանուր ժողովում պետք է ներկայացված լինեն ընդհանուր ձայների առնվազն 2/3-ին տիրապետող  բաժնետերերը։ Տվյալ որոշումը կարող է ընդունվել միայն բաժնետիրական ընկերության ղեկավար մարմնի գրավոր հաշվետվության հիման վրա, որտեղ նշված են բաժնետոմսերի գնման նախապատվության իրավունքի վերացման հիմքերը և հիմնավորված է նոր բաժնետոմսերի թողարկման արժեքը: Բաժնետոմսերի նախապատվությամբ գնման իրավունքը չեղարկելու մասին ընդհանուր ժողովի որոշումը պետք է հրապարակվի սույն օրենքով սահմանված կարգով:
3. Բաժնետոմսերի գնման նախապատվության իրավունքը չի չեղարկվում, եթե նոր բաժնետոմսերի թողարկման վերաբերյալ ընդհանուր ժողովի որոշումը նախատեսում է նոր բաժնետոմսերի թողարկում առևտրային բանկի, միկրոբանկի կամ բրոքերային ընկերության համար այն պարտավորությամբ, որ նա ստացված բաժնետոմսերը կառաջարկի բաժնետիրական ընկերության բաժնետերերին բաժնետոմսերի գնման նախապատվության իրավունքի իրականացման համար։ 
4. Բաժնետիրական ընկերությունը ձայնի իրավունք ունեցող բաժնետոմսերի առնվազն 1 տոկոսը տիրապետող բաժնետերերին բաժնետոմսերի գնման նախապատվության իրավունքի իրականացման մասին ծանուցում է պատվիրված նամակով, իսկ մնացած բաժնետերերին պատվիրված նամակով կամ համապատասխան տեղեկությունը հրապարակելով իր կայքում կամ գրանցող մարմնի էլեկտրոնային հարթակում: Բաժնետիրական ընկերությունը պարտավոր է բաժնետերերին այդ իրավունքից օգտվելու համար տալ առնվազն 14-օրյա ժամկետ, որը հաշվարկվում է ծանուցումը համապատասխան անձին հանձնելու կամ տեղեկությունը հրապարակելու պահից։
5. Սույն հոդվածով սահմանված կանոնները կիրառվում են բաժնետիրական ընկերության կողմից բաժնետոմսերը փոխարկելու կամ բաժնետոմսերով փոխանակելու իրավունք ունեցող արժեթղթեր թողարկելու ժամանակ կամ  համապատասխան դեպքում վարկային պարտավորություն ստանձնելիս,  սակայն չեն կիրառվում այդ արժեթղթերից կամ վարկային պարտավորություններից բխող փոխարկման կամ փոխանակման իրավունքի իրականացման նկատմամբ:
6. Եթե այլ բան նախատեսված չէ կանոնադրությամբ, բաժնետոմսերի գնման նախապատվության իրավունքը չի կիրառվում.
ա) այն բաժնետոմսերի նկատմամբ, որոնք թողարկված են ձեռնարկության կամ նրա դուստր ձեռնարկատիրական ընկերության ղեկավար մարմնի անդամների, ներկայացուցիչների, աշխատակիցների, փոխկապակցված անձանց վարձատրություն տալու նպատակով, այդ թվում, նրանց պատկանող, բաժնետոմսերով փոխարկվող արժեթղթերից կամ  օպցիոններից բխող իրավունքների բավարարման համար: Եթե ​​վերոհիշյալ բաժնետոմսերը այս նպատակով, ըստ նշանակության, չեն օգտագործվել, դրանց նկատմամբ տարածվում է բաժնետոմսերը նախապատվությամբ գնելու իրավունքը, 
բ) ոչ դրամական ավանդի դիմաց թողարկված բաժնետոմսերի նկատմամբ, 
գ) բաժնետիրական ընկերության կողմից հետգնված սեփական բաժնետոմսերի նկատմամբ՝ դրանց վերատեղաբշխման դեպքում:
7. Եթե բաժնետիրական ընկերությունում առկա են տարբեր դասերի բաժնետոմսեր, որոնք ունեն ձայնի կամ բաժնետիրական ընկերության գույքի բաշխմանը մասնակցելու տարբեր իրավունքներ,  հիմնադիր համաձայնագրով կարող է նախատեսվել բաժնետոմսերի արտոնյալ գնման նախապատվության իրավունքն այն դասի բաժնետոմսերին տիրապետող բաժնետերերի կողմից նախապատվությամբ կիրառելու իրավունք, որ դասի բաժնետոմսերի թողարկում որ տեղի է ունենում։  
2023 թվականի փետրվարի 22-ի Վրաստանի № 2613 օրենք – կայք, 10.03.2023թ.
Հոդված 168. Պահուստային կապիտալ
1. Կանոնադրությունը կարող է նախատեսել պահուստային կապիտալի ստեղծում: Պահուստային կապիտալը պետք է կազմի տեղաբաշխված կապիտալի առնվազն 10 տոկոսը, եթե կանոնադրությամբ ավելի մեծ չափ սահմանված չէ: Պահուստային կապիտալի վերը նշված քանակության մեջ ներառվում է սույն օրենքի 156-րդ հոդվածի 3-րդ կետով նախատեսված քանակությունը (առկայության դեպքում):
2. Քանի դեռ պահուստային կապիտալի չափը չի հասել կանոնադրությամբ սահմանված սահմանաչափին, բաժնետիրական ընկերությունը պարտավոր է տարեկան զուտ շահույթից պահուստային կապիտալ տեղափոխել միջոցներ՝ ընդհանուր ժողովի սահմանած չափով, որը պետք է տարեկան զուտ շահույթի 5 տոկոսից պակաս չլինի:
3. Պահուստային կապիտալը նախատեսված է բաժնետիրական ընկերության նախորդ տնտեսական տարվա կորստի կամ կորստի մնացորդի մարման և բաժնետիրական ընկերության բաժնետոմսերի հետգնման համար, եթե բաժնետիրական ընկերությունը այլ միջոցներ չունի:
Հոդված 169. Տեղաբաշխված կապիտալի նվազեցումը
1. Բաժնետիրական ընկերությունը իրավազոր է նվազեցնել իր տեղաբաշխված կապիտալը:
2. Տեղաբաշխված կապիտալը կարող է նվազեցվել բաժնետոմսերի անվանական արժեքի կամ սույն օրենքի 156-րդ հոդվածի 2-րդ կետով սահմանված արժեքի նվազեցման կամ բաժնետոմսերի ընդհանուր քանակի նվազեցման դեպքում, այդ թվում, բաժնետիրական ընկերության կողմից տեղաբաշխված բաժնետոմսերի մի մասի հետգնման և չեղարկման դեպքում։  
3. Տեղաբաշխված կապիտալի նվազեցման մասին որոշումը և դրա նվազեցման մասին տեղեկությունները պետք է հրապարակվեն։
4. Տեղաբաշխված կապիտալի բաժնետոմսերի անվանական արժեքը կամ սույն օրենքի 156-րդ հոդվածի 2-րդ կետով սահմանված արժեքը նվազեցնելու մասին որոշմամբ կարող է նախատեսվել բաժնետիրական ընկերության կողմից համապատասխան բաժնետերերին գումարների վճարում: Սույն որոշմամբ պետք է սահմանվի.
ա) այն քանակությունը, որով նվազեցվում է տեղաբաշխված կապիտալը,
բ) այն բաժնետոմսերի տեսակները, որոնց արժեքը նվազում է, և այն մեծությունը, որով նվազեցվում է յուրաքանչյուր բաժնետոմսի արժեքը,
գ) յուրաքանչյուր տեսակի բաժնետոմսի նվազեցված արժեքը,
դ) այն գումարը, որն օգտագործվում է բաժնետոմսերի արժեքի նվազեցման արդյունքում ընկերության կողմից բաժնետերերին  վճարելու համար։  
5. Տեղաբաշխված կապիտալի նվազեցման մասին որոշումը կայացնում է ընդհանուր ժողովը՝ քվեարկությանը մասնակցողների ձայների 3/4-ի մեծամասնությամբ: Նման դեպքում ընդհանուր ժողովում պետք է ներկայացված լինեն ընդհանուր ձայների առնվազն 2/3-ին տիրապետող  բաժնետերերը։ Այս որոշումը կայացնելու համար պետք է անցկացվի առանձին-առանձին քվեարկություն բաժնետոմսերի բոլոր դասերի համար, որոնց վրա ազդում է տվյալ որոշումը։ Ընդհանուր ժողովն այս որոշումը կարող է ընդունել միայն բաժնետիրական ընկերության դիտորդական խորհրդի, իսկ մոնիստիկ կառավարման համակարգի դեպքում՝ բաժնետիրական ընկերության կառավարման մարմնի առաջարկության հիման վրա: Ընդհանուր ժողով հրավիրող ծանուցման մեջ պետք է նշվեն տեղաբաշխված կապիտալի նվազեցման նպատակը և մեթոդը:
6. Այն անձանց շրջանակի մասին տվյալները, որոնք տեղաբաշխված կապիտալի բաժնետոմսերի արժեքը նվազեցնելու մասին որոշման հիման վրա իրավունք ունեն բաժնետիրական ընկերությունից ստանալ գումար և (կամ)  բաժնետիրական ընկերության արժեթղթեր, սահմանվում են կանոնադրության մեջ իրականացված փոփոխության հրապարակման ամսաթվով։ 
7. Բաժնետիրական ընկերությունն իրավունք չունի որոշում կայացնել իր տեղաբաշխված կապիտալը նվազեցնելու մասին, եթե.
ա) նվազեցման արդյունքում տեղաբաշխված կապիտալի չափը չի բավարարում սույն օրենքի 156-րդ հոդվածի 1-ին մասի պահանջները,
բ) չի ավարտվել բոլոր բաժնետոմսերի հետգնումը, որոնք սույն հոդվածի 2-րդ կետի համաձայն պետք է հետգնվեն,
գ) սույն որոշման կայացման դեպքում բաժնետիրական ընկերությունը իր կողմից բաժնետերերին գումարներ վճարելու կամ բաժնետիրական ընկերության այլ արժեթղթերի փոխանցման արդյունքում կդառնա  անվճարունակ կամ կկանգնի անվճարունակության վտանգի առաջ, 
դ) կան Վրաստանի օրենսդրությամբ նախատեսված այլ դեպքեր։
8. Տեղաբաշխված կապիտալի նվազեցման արդյունքում բաժնետերերին գումարի վճարում  կամ տեղաբաշխված կապիտալում ավանդ ներդնելուց նրանց լրիվ կամ մասնակի ազատում թույլ է  տրվում   միայն տեղաբաշխված կապիտալի նվազեցման մասին որոշում կայացնելու մասին տեղեկության հրապարակումից առնվազն 6 ամիս հետո, եթե պարտատերերի այն պահանջները, որոնք առաջացել են մինչև տեղաբաշխված կապիտալի նվազեցման մասին որոշման հրապարակումը,  բաժնետիրական ընկերությունը բավարարել կամ ապահովել է, կամ եթե դատարանը նրանց պահանջը չի բավարարել։  Վերոնշյալ բավարարումը կամ ապահովումը պարտատերերը բաժնետիրական ընկերությունից պետք է ստանան, եթե նրանք այդ մասին վերոհիշյալ որոշման հրապարակման պահից 6 ամսվա ընթացքում ծանուցել են բաժնետիրական ընկերությանը, բացառությամբ այն դեպքի, երբ բաժնետիրական ընկերության ակտիվների նախատեսմամբ, անհրաժեշտ չէ պաշտպանել պարտատերերին: Պարտատերերի տվյալ իրավունքների մասին պետք է նշված լինի տեղաբաշխված կապիտալի նվազեցման մասին հրապարակված որոշման մեջ։  
2023 թվականի նոյեմբերի 16-ի Վրաստանի №3720 օրենք – կայք, 07.12.2023թ.
Հոդված 170. Կապիտալի նվազեցումը բաժնետիրական ընկերության կողմից բաժնետոմսերի չեղարկումով 
1. Ընդհանուր ժողովն իրավազոր է կապիտալը նվազեցնելու նպատակով չեղարկել բաժնետիրական ընկերության կամ այն երրորդ անձի կողմից հետգնված բաժնետոմսերը, որն իր անունից և բաժնետիրական ընկերության հանձնարարությամբ է գործում, ինչպես նաև, հարկադրանքով չեղարկել տեղաբաշխված  բաժնետոմսերը: Եթե ​​կանոնադրությամբ բաժնետոմսերի չեղյալ հայտարարման պայմաններն ու ընթացակարգը սահմանված չեն, ապա դրանք սահմանվում են ընդհանուր ժողովի որոշմամբ:
2. Տեղաբաշխված բաժնետոմսերի հարկադիր չեղարկում  թույլ է  տրվում է, եթե դա ուղղակիորեն նախատեսված է կամ թույլ  է տրվում կանոնադրությամբ մինչև բաժնետոմսերի տեղաբաշխումը: Եթե ​​ կանոնադրությամբ թույլ է տրված  միայն բաժնետոմսերի հարկադրաբար չեղարկում,  բաժնետոմսերը հարկադրաբար չեղարկվում են ընդհանուր ժողովի որոշմամբ,  բացառությամբ այն դեպքի, երբ բաժնետոմսերի հարկադիր չեղարկմանը միաձայն համաձայն են այն բաժնետերերը, որոնց վերաբերում է սույն որոշումը:
3. Բաժնետոմսի չեղարկման նկատմամբ տարածվում են կապիտալի նվազեցման մասին կանոնները՝  սույն հոդվածի առանձնահատկությունների նախատեսմամբ:
4. Եթե բաժնետիրական ընկերությունը թողարկել է տարբեր դասերի բաժնետոմսեր, բաժնետոմսերը չեղարկելու մասին որոշումը քվեարկվում է բոլոր դասերի բաժնետոմսերին տիրապետողների համար առանձին-առանձին, եթե այդ որոշումն ազդում է նրանց իրավունքների վրա: Համապատասխան դեպքերում կիրառվում են սույն օրենքի 37-րդ հոդվածի առաջին կետը և 195-րդ հոդվածը:
5. Սույն օրենքի 169-րդ հոդվածի 8-րդ կետով սահմանված կանոնները չեն տարածվում այն ​​բաժնետոմսերի վրա, որոնց համապատասխան ավանդը լրիվ ներդրված է, եթե․  
ա) բաժնետոմսերը բաժնետիրական ընկերությանն անհատույց են փոխանցվում,
բ) բաժնետոմսերի չեղարկման համար փոխհատուցումը վճարվում է սույն օրենքի 181-րդ հոդվածի 1-ին և 2-րդ կետերով թույլատրված գումարի շրջանակներում։
6. Սույն հոդվածի 4-րդ կետով նախատեսված դեպքում բաժնետիրական ընկերությունը չեղարկված  բաժնետոմսերի անվանական արժեքի, իսկ դրա բացակայության դեպքում՝ սույն օրենքի 157-րդ հոդվածի 2-րդ կետով սահմանված արժեքի չափով պետք է ստեղծի պահուստ, որը չի կարելի բաշխել բաժնետերերին: Նշված պահուստի օգտագործումը թույլատրվում է միայն բաժնետիրական ընկերության վնասը մարելու կամ տեղաբաշխված կապիտալն ավելացնելու համար:
7. Բաժնետոմսերի չեղարկմամբ կապիտալի նվազեցման դեպքում սույն օրենքի 169-րդ հոդվածի 5-րդ կետի պահանջները չեն կիրառվում:
Հոդված 171. Բաժնետիրական ընկերության կապիտալի էական կորուստը
Եթե, ըստ հաշվետու ժամանակաշրջանի կամ միջանկյալ ֆինանսական հաշվետվության, բաժնետիրական ընկերության զուտ ակտիվների արժեքը պակաս է բաժնետիրական ընկերության տեղաբաշխված կապիտալի կեսից,  պետք է անհապաղ հրավիրվի ընդհանուր ժողով՝ քննարկելու բաժնետիրական ընկերության հնարավոր կազմալուծման հարցը կամ այլ անհրաժեշտ միջոցառումների իրականացման հնարավորությունը, ներառյալ թողարկված կապիտալի նվազեցումը կամ բաժնետերերի կողմից լրացուցիչ ավանդների ներդրումը:
Հոդված 172. Բաժնետերերի իրավունքները
1. Բաժնետերն իրավունք ունի.
ա) մասնակցել ընդհանուր ժողովին,
բ) ծանոթանալ ընդհանուր ժողովի օրակարգում ընդգրկված հարցերին,
գ) օրենքով և կանոնադրությամբ սահմանված կարգով ծանոթանալ բաժնետիրական ընկերության փաստաթղթերին և ստանալ դրանց պատճենները տպագիր կամ էլեկտրոնային եղանակով, եթե բաժնետերը նախապես համաձայնություն է հայտնել տեղեկությունները ստանալ էլեկտրոնային կապի միջոցներով, ինչպես նաև բաժնետիրական ընկերությունից ստանալ տեեկություններ սույն օրենքի 202-րդ հոդվածով և կանոնադրությամբ սահմանված կարգով։
դ) ստանալ շահաբաժին,
ե) ազատ  տնօրինել իր սեփականության մեջ գտնվող բաժնետոմսերը,
զ) օրենքով նախատեսված դեպքում բաժնետիրական ընկերությանից պահանջել իր սեփականության մեջ եղած բաժնետոմսերի հետգնում, 
է) բաժնետիրական ընկերության լուծարման արդյունքում ստանալ մնացորդային գույքը,
ը) իրականացնել սույն օրենքով, Վրաստանի այլ օրենսդրական ակտերով կամ օրենքի համաձայն՝ կանոնադրությամբ նախատեսված այլ լիազորություններ։
2. Բաժնետերն իրավունք ունի ազատորեն տնօրինելու իր տիրապետության մեջ գտնվող բաժնետոմսերը՝ առանց բաժնետիրական ընկերության կամ այլ բաժնետերերի համաձայնության, եթե այլ բան նախատեսված չէ օրենքով կամ կանոնադրությամբ:
Հոդված 173. Բաժնետերերի լրացուցիչ իրավունքները
1. 5 տոկոս ձայնի տիրապետող բաժնետերերը, բացի սույն օրենքի 172-րդ հոդվածով նախատեսված իրավունքներից, սույն օրենքով կամ կանոնադրությամբ սահմանված կարգով իրավունք ունեն.
ա) բաժնետիրական ընկերության համապատասխան ղեկավար մարմնից պահանջել բաժնետիրական ընկերության անունից կնքված գործարքների պատճենները։ Բաժնետիրական ընկերության համապատասխան մարմինը իրավազոր է, ելնելով բաժնետիրական ընկերության շահերից, հրաժարվել այդ պատճենների/տեղեկության տրամադրումից,
բ) պահանջել բաժնետիրական ընկերության դիտորդական խորհրդից, իսկ մոնիստիկ կառավարման համակարգի դեպքում՝ բաժնետիրական ընկերության ղեկավար մարմնից արտահերթ նիստի անցկացում,
գ) օրենքով նախատեսված դեպքում հրավիրել արտահերթ ընդհանուր ժողով,
դ) պահանջել ընդհանուր ժողովի օրակարգում հարց ավելացնել սույն օրենքի 191-րդ հոդվածով սահմանված կարգով:
2. Կանոնադրությունը բաժնետիրոջը կամ սույն հոդվածի 1-ին կետով նախատեսված  բաժնետերերին/բաժնետերերի խմբին կարող է շնորհել այլ լրացուցիչ իրավունքներ:
Հոդված 174. Հատուկ հաշվեստուգիչի նշանակումը
1. Բաժնետիրական ընկերությունը պարտավոր է բաժնետոմսերի առնվազն 5 տոկոսին տիրապետող  բաժնետերերի դիմումով և ընդհանուր ժողովի որոշմամբ անցկացնել բաժնետիրական ընկերության տնտեսական գործունեության կամ տարեկան ֆինանսական հաշվետվության հատուկ ստուգում, եթե այն օրենքով ենթակա չէ պարտադիր հաշվեստուգման: Այդ նպատակով նա նշանակում է հատուկ հաշվեստուգիչ։
2. Այն բաժնետերը, որի շահերին վերաբերում է բաժնետիրական ընկերության տնտեսական գործունեության հատուկ ստուգումը, ձայնի իրավունք չունի:
3. Եթե ընդհանուր ժողովը մերժում է հատուկ հաշվեստուգիչ նշանակել բաժնետիրական ընկերության տնտեսական գործունեության հատուկ ստուգում անցկացնելու համար, որից հետո չի անցել 5 տարուց ավելի, հատուկ հաշվեստուգիչին նշանակում է դատարանը բաժնետոմսերի առնվազն 5 տոկոսին տիրապետող  բաժնետերերի դիմումի հիման վրա, եթե հիմնավոր ենթադրություն կա, որ այս տնտեսական գործունեությունն իրականացնելիս օրենքը կամ կանոնադրությունը կոպտորեն խախտվել է:
4. Եթե ընդհանուր ժողովը նշանակում է հատուկ հաշվեստուգիչ, դատարանը կարող է բաժնետոմսերի առնվազն 5 տոկոսին տիրապետող բաժնետերերի դիմումի հիման վրա փոխարինել ընդհանուր ժողովի կողմից նշանակված հատուկ հաշվեստուգիչին, եթե նա չունի համապատասխան որակավորում կամ կասկածներ կան նրա անաչառության և հուսալիության վերաբերյալ: Դատարան բողոք ներկայացնելու ժամկետը 14 օր է, որը հաշվվում է ընդհանուր ժողովի օրվանից։
5. Դատարանի կողմից հատուկ հաշվեստուգիչ նշանակելու դեպքում բաժնետիրական ընկերությունը պարտավոր է հատուցել դատարանի ծախսերը, ինչպես նաև դատարանի կողմից նշանակված հատուկ հաշեստուգիչին վճարել դատարանի կողմից սահմանած վարձատրությունը:
6. Բաժնետիրական ընկերության ղեկավար մարմինը և դիտորդական խորհուրդը պարտավոր են համագործակցել հատուկ հաշվեստուգիչի հետ, այդ թվում՝  նրան հնարավորություն ընձեռել ստուգել բաժնետիրական ընկերության փաստաթղթերը, դրամական միջոցներն ու ապրանքային պաշարները և տրամադրել բոլոր այլ անհրաժեշտ տեղեկությունները:
7. Եթե դատարանի կողմից հատուկ հաշվեստուգիչ նշանակելը հիմնված է եղել դիմումատուների կողմից դատարանին դիտավորությամբ կամ կոպիտ անփութությամբ տրամադրված սխալ տեղեկության վրա, ապա դիմողները պարտավոր են բաժնետիրական ընկերությանը հատուցել կատարած ծախսերը:
8. Հատուկ հաշվեստուգիչը պետք է կազմի տնտեսական գործունեության հատուկ ստուգման արդյունքների հետ կապված  գրավոր հաշվետվություն: Այս եզրակացության մեջ պետք է արտացոլվեն նաև այն հանգամանքները, որոնք կարող են էական վնաս պատճառել բաժնետիրական ընկերության շահերին, բայց որոնց ծանոթանալն անհրաժեշտ ընդհանուր ժողովի կողմից ստուգված տնտեսական ակտիվությունը գնահատելու համար:
9. Հատուկ հաշվեստուգիչը պարտավոր է իր կողմից ստորագրված եզրակացությունը անհապաղ ներկայացնել բաժնետիրական ընկերության ղեկավար մարմնին: Այս եզրակացությունը պետք է հրապարակվի։ Բաժնետիրական ընկերության ղեկավար մարմինը վերոհիշյալ եզրակացությունը պետք է ներկայացնի բաժնետիրական ընկերության դիտորդական խորհրդին և դրա քննարկման հարցը ներառի հաջորդ ընդհանուր ժողովի օրակարգում:
Հոդված 175. Բաժնետերերի պարտականությունները
Բաժնետերը պարտավոր է.
ա) ավանդ ներդնել  հասանելիք բաժնետոմսը ստանալու համար,
բ) բաժնետիրական ընկերությանը կամ լիցենզավորված արժեթղթեր գրանցողին/անվանական տիրապետողին/հաշվետվություն վարողին տեղեկություն տրամադրել իր հետ կապված տվյալների ցանկացած փոփոխության մասին, որը գրանցված է բաժնետոմսերի ռեեստրում/անվանական տիրապետողի մոտ/հաշվետվություն վարողի մոտ, 
գ) կատարել այն պարտականությունները, որոնք նախատեսված են օրենքով կամ, օրենքից բխող, կանոնանդրությամբ։  
2023 թվականի նոյեմբերի 16-ի Վրաստանի № 3720 օրենք – կայք, 07.12.2023թ.
Հոդված 176. Բաժնետիրոջ կողմից գերիշխող դիրքի չարաշահումը և վնասը հատուցելու պարտավորությունը
1. Եթե բաժնետիրական ընկերության գերիշխող բաժնետերը դիտավորությամբ օգտագործել է իր գերիշխող դիրքն ի վնաս այս բաժնետիրական ընկերության, նա պետք է հատուցի պատճառված վնասը:
2. Գերիշխող բաժնետեր է համարվում բաժնետերը կամ համատեղ գործող բաժնետերերի խումբը, որն ունի ընդհանուր ժողովում քվեարկության արդյունքների վրա վճռորոշ ազդեցություն գործելու գործնական հնարավորություն: Այս բաժնետերը/բաժնետերերի խումբը պարտավոր է, բացի բաժնետիրական ընկերությանը պատճառված վնասից, հատուցել բաժնետիրոջը պատճառված վնասը, բացառությամբ այն վնասի, որը նրան հասցվել է, ելնելով բաժնետիրական ընկերությանը պատճառված վնասից, այդ թվում՝ նրա բաժնետոմսերի արժեքը նվազեցնելով:
3. Այն անձը, որը դիտավորությամբ օգտագործում էր իր իշխանությունը բաժնետիրական ընկերության դեմ, ինչպես նաև ազդեցություն էր գործադրում բաժնետիրական ընկերության կառավարման մարմնի անդամի վրա, որպեսզի այդ անդամը բաժնետիրական ընկերության դեմ այնպիսի գործողություն իրականացներ, որը հանգեցրել է վնասի,  պարտավոր է հատուցել բաժնետիրական ընկերությանը պատճառված վնասը: Նշված անձը պարտավոր է, բացի բաժնետիրական ընկերությանը պատճառված վնասից, հատուցել բաժնետիրոջը պատճառված վնասը, բացառությամբ այն վնասի, որը նրան հասցվել է, ելնելով բաժնետիրական ընկերությանը պատճառված վնասից, այդ թվում՝ նրա բաժնետոմսերի արժեքը նվազեցնելով:
4. Բաժնետիրական ընկերության կառավարման մարմնի այն անդամը, որը չի կատարել իր պարտականությունը, համատեղ պատասխանատվություն է կրում, սույն հոդվածի 3-րդ կետով նախատեսված անձի հետ: Դիտորդական խորհրդի կամ ղեկավար մարմնի կողմից սույն գործողությանը հավանություն տալը բաժնետիրական ընկերության ղեկավար մարմնի անդամին չի ազատում վնասը հատուցելու պարտավորությունից: Ղեկավար անձը պարտավոր չէ հատուցել վնասը, եթե նրա գործողությունը հիմնվում է օրենքի համաձայն  ընդհանուր ժողովի  ընդունված որոշման վրա:
5. Բաժնետիրական ընկերությանը պատճառված վնասի համար համատեղ պատասխանատվություն է կրում նաև այն անձը, որը վնաս պատճառող գործողության արդյունքում օգուտ է ստացել և դիտավորությամբ ազդել է սույն հոդվածի 3-րդ կետով նախատեսված անձի վրա:
6. Պարտատիրոջը վնասի հատուցման պարտավորությունը չի չեղարկվում բաժնետիրական ընկերության կողմից համապատասխան պահանջները մերժելով կամ նրա մատնանշմամբ, որ վնաս պատճառող գործողությունը ընդհանուր ժողովի որոշման վրա էր հիմնվում։
Հոդված 177. Բաժնետերերի համաձայնագիրը
1. Բաժնետերերը կամ բաժնետերերը և երրորդ անձը իրավազոր են կնքել պայմանագիր, որի հիման վրա պայմանագրի մասնակից կողմերը պարտավոր կլինեն սահմանված կարգով իրականացնել բաժնետոմսից բխող կամ այլ իրավունքներ և կատարել համապատասխան պարտավորություններ (բաժնետերերի համաձայնագիր)։  Բաժնետիրական ընկերությունը պետք է անհապաղ տեղեկացվի բաժնետերերի համաձայնագրի կնքման մասին:
2. Բաժնետերերի համաձանագիրը հատուկ ձև չի պահանջում։ Բաժնետերերի համաձայնագրի մասնակից կողմի կողմից այն բաժնետոմսի օտարման դեպքում, որի հետ կապված կնքված է բաժնետերերի համաձայնագիրը, բաժնետերերի համաձայնագրից բխող իրավունքներն ու պարտականությունները չեն փոխանցվում ձեռք բերողին, բացառությամբ այն դեպքի, երբ դա հատուկ էր նախատեսված բաժնետերերի համաձայնագրով և բաժնետոմսը օտարելու պայմանագրով։  
3. Բաժնետերերի համաձայնագրի կատարումը պարտադիր է միայն նրա կողմերի համար: Բաժնետիրոջը չպետք է մերժվի բաժնետոմսից բխող իրավունքներն իրականացնել նույնիսկ նրա կողմից բաժնետերերի համաձայնագիրը խախտելու դեպքում: Բաժնետերերի համաձայնագրի խախտումը չի կարող հանդիսանալ բաժնետիրական ընկերության մարմինների որոշումները չեղարկելու հիմք։ 
Հոդված 178. Բաժնետիրական ընկերության մասնակցությունը բաժնետերերի համաձայնագրին
Բաժնետիրական ընկերությունը իրավազոր է մասնակցել բաժնետերերի համաձայնագրին, եթե դա չի հակասում Վրաստանի օրենսդրությանը կամ կանոնադրությանը:
Հոդված 179. Բաժնետիրական ընկերության կողմից բաժնետոմսերի հետգնումը
1. Բաժնետերն իրավունք ունի պահանջելու բաժնետիրական ընկերության սույն հոդվածով սահմանված կարգով գնահատել իր բաժնետոմսերը և հետգնել,  եթե նա ընդհանուր ժողովում չի աջակցել այնպիսի որոշման, որն անհիմն և էապես խախտում է տվյալ բաժնետիրոջ իրավունքները կամ վերաբերում է բաժնետիրական ընկերության վերակազմավորմանը: Կանոնադրությունը կարող է մանրամասնորեն կարգավորել բաժնետոմսերի գնահատման և հետգնման հետ կապված հարցերը:
2. Եթե պլանավորված է սույն հոդվածի 1-ին կետով նախատեսված  որոշման ընդունում,  ընդհանուր ժողով հրավիրելու մասին ծանուցման մեջ մանրամասն պետք է նկարագրվի  որոշվելիք հարցը, դրա հետ կապված բաժնետոմսերի հետգնման պահանջի իրավունքը և դրա իրականացման կարգը:
3. Սույն հոդվածի 1-ին կետով նախատեսված որոշման ընդունումից հետո, 45-օրյա ժամկետում բաժնետերն իրավունք ունի բաժնետիրական ընկերությունից գրավոր պահանջել իր բաժնետոմսերի հետգնում: Այս իրավունքը գոյություն չունի, եթե՝
ա) բաժնետերը ամբողջությամբ չի կատարել հետգնվելիք բաժնետոմսերի համար համապատասխան ավանդի ներդրումը, 
բ) բաժնետերը հետգնվելիք բաժնետոմսերը ձեռք է բերել սույն հոդվածի 2-րդ կետով նախատեսված ծանուցումն ուղարկելուց հետո։ 
4. Բաժնետոմսը պետք է հետգնվի առնվազն իր շուկայական արժեքով: Բաժնետոմսի շուկայական արժեքը սահմանվում է առանց նկատի առնելու այն փոփոխությունը, որը հարուցել է բաժնետոմսի հետգնման իրավունք ստեղծած գործողությունը։ 
 5. Բաժնետիրական ընկերության ղեկավար մարմինը պետք է որոշում կայացնի հետգնման ենթակա բաժնետոմսերի քանակի և առաջարկվող հետգնման գնի մասին սույն հոդվածի 3-րդ կետով սահմանված ժամկետը լրանալուց հետո, 30 օրվա ընթացքում, իսկ բաժնետոմսերի հետգնման գումարը պետք է վճարվի ոչ ուշ, քան նշված որոշման ընդունումից 30 օր հետո, եթե կողմերն այլ բանի մասին չեն համաձայնել։ 
6. Բաժնետերը, որը համաձայն չէ բաժնետիրական ընկերության կառավարման մարմնի՝ բաժնետոմսերը հետգնելու մերժմանը կամ բաժնետիրական ընկերության ղեկավար մարմնի որոշմամբ սահմանված ​​բաժնետոմսերի հետգնման պայմաններին, իրավունք ունի դիմել դատարան սույն որոշման մասին ծանուցում ուղարկելու օրվանից 30 օրվա ընթացքում:
7. Բաժնետոմսերի հետգնում թույլ չի տրվում, եթե.
ա) բաժնետոմսերի հետգնման համար վճարման ենթակա գումարը գերազանցում է սեփական կապիտալի 25 տոկոսը,
բ) բաժնետոմսերի հետգնման պահին բաժնետիրական ընկերությունն անվճարունակ է կամ բաժնետոմսերի հետգնման արդյունքում կարող է հայտնվել անվճարունակության վտանգի տակ։
8. Եթե առաջարկված է նրանից ավելի շատ բաժնետոմսերի հետգնում, քան թույլատրվում է սույն հոդվածի 7-րդ կետով, ապա այդ բաժնետոմսերը պետք է հետգնվեն տարբեր վաճառողներից համամասնորեն:
Հոդված 180. Տարեկան հաշվետվության և տնտեսական վիճակի մասին հաշվետվության կազմումը
1. Բաժնետիրական ընկերության ղեկավար մարմինը կազմում է տարեկան հաշվետվություն և հաշվետվություն տնտեսական վիճակի մասին, ինչպես նաև զուտ շահույթի օգտագործման վերաբերյալ առաջարկություն՝ դիտորդական խորհրդին ներկայացնելու համար:
2. Զուտ շահույթի օգտագործման վերաբերյալ առաջարկին հավանություն տալու դեպքում դիտորդական խորհուրդն այն ներկայացնում է ընդհանուր ժողովի հաստատմանը: Եթե ​​բաժնետիրական ընկերության ղեկավար մարմինը և դիտորդական խորհուրդը չեն կարողանում համաձայնության գալ զուտ շահույթի օգտագործման շուրջ, նրանք պետք է ընդհանուր ժողովին ներկայացնեն զուտ շահույթի օգտագործման երկու առաջարկներն էլ և պետք է ապահովեն, որ ընդհանուր ժողովը կարողանա ընտրել այլընտրանքային առաջարկների միջև:
3. Ընդհանուր ժողովի որոշմամբ զուտ շահույթը կարող է ամբողջությամբ կամ մասնակի մնալ բաժնետիրական ընկերությանը և հաշվի առնվի նոր հաշվետվություն կազմելու ժամանակ:
Հոդված 181. Բաժնետիրական ընկերությունում շահաբաժինների տրամադրման կարգը
1. Բաժնետիրական ընկերությունն իրավազոր է միջանկյալ կամ տարեկան ֆինանսական արդյունքների հիման վրա օրենքով սահմանված կարգով որոշում կայացնել տեղաբաշխված բաժնետոմսերին շահաբաժինների տեսքով  շահույթի բաշխման մասին, բացառությամբ հետևյալ դեպքերի, երբ.
ա) մինչև շահաբաժինների բաշխումը կամ շահաբաժնի բաշխման հետևանքով բաժնետիրական ընկերության վերջին ֆինանսական հաշվետվության մեջ զուտ ակտիվի չափը կլինի ավելի պակաս, քան տեղաբաշխված կապիտալի չափը  և օրենքով կամ կանոնադրությամբ նախատեսված այն պահուստների չափը, որոնց բաշխումը բաժնետերերին   թույլ չի  տրվում, 
բ) բաշխվելիք շահաբաժնի չափն ավել է, քան վերջին ֆինանսական հաշվետվությունում նշված, իսկ միջանկյալ շահաբաժնի դեպքում՝ վերջին ֆինանսական հաշվետվությունը կազմելուց հետո ստացված, բաժնետիրական ընկերության զուտ շահույթին   գումարած  նախորդ տարիների չբաշխված շահույթն ու ազատ պահուստներից ազատված միջոցները և  հանած նախորդ տարիների չմարված վնասն ու   օրենքով կամ կանոնադրությամբ սահմանված պահուստ փոխանցվելիք գումարները,   ստացված քանակությունը։
գ) շահաբաժինների վճարման օրվա դրությամբ կամ շահաբաժինների վճարման արդյունքում բաժնետիրական ընկերությունը  դառնում է անվճարունակ կամ կանգնում անվճարունակության վտանգի առջև:
2. Եթե տեղաբաշխված կապիտալի չպահանջված մասը չի մատնանշված հաշվեկշռային փաստաթղթում նշված ակտիվներում,  դրա արժեքը պետք է հանվի սույն հոդվածի 1-ին կետի «ա» ենթակետով նախատեսված ներդրված կապիտալից:
3. Շահաբաժինը պետք է վճարվի կանխիկ, եթե շահաբաժինների վճարման մասին ընդհանուր ժողովի որոշմամբ սահմանված չէ շահաբաժինների տրամադրում այլ գույքով։ 
4. Շահաբաժինների վճարման (այդ թվում, շահաբաժնի ծավալը և բաժնետոմսերի յուրաքանչյուր տեսակի համար շահաբաժինների թողարկման ձևը) մասին որոշումը կայացնում է ընդհանուր ժողովը: Շահաբաժնի ծավալը չի կարող գերազանցել բաժնետիրական ընկերության դիտորդական խորհրդի կողմից, իսկ մոնիստիկ կառավարման համակարգի դեպքում՝ բաժնետիրական ընկերության կառավարման մարմնի կողմից 2/3-ի մեծամասնության որոշումով առաջարկված քանակը:
5. Շահաբաժինների տրամադրման ժամկետը և կարգը սահմանվում են կանոնադրությամբ կամ ընդհանուր ժողովի որոշմամբ: Շահաբաժինների տրամադրման ժամկետը չպետք է գերազանցի ընդհանուր ժողովի կողմից շահաբաժին վճարելու մասին որոշում կայացնելու օրվանից հետո 6 ամիսը, եթե կանոնադրությամբ կամ ընդհանուր ժողովի որոշմամբ շահաբաժինների վճարման ավելի կարճ ժամկետ սահմանված չէ:
6. Բաժնետիրոջը տրված շահաբաժինը, որն այդ բաժնետերը չի ստանա,  պետք է չեղարկվի շահաբաժին վճարելու մասին որոշում կայացնելու օրվանից 5 տարի հետո, և բաժնետիրական ընկերությանը չի թույլատրում պահանջել այն:
7. Կանոնադրությունը կարող է նախատեսել բաժնետոմսերի հետ կապված ավանդի ներդրված մասի համամասնորեն բաշխում:
Հոդված 182. Բաժնետիրական ընկերության մարմինների համակարգը
1. Բաժնետիրական ընկերության մարմիններն են` ընդհանուր ժողովը և ղեկավար մարմինը (մոնիստիկ կառավարման համակարգ ընտրելիս) կամ ընդհանուր ժողովը, դիտորդական խորհուրդը և ղեկավար մարմինը (դուալիստական կառավարման համակարգ ընտրելիս):
2. Բաժնետիրական ընկերությունը կարող է ունենալ կառավարման դուալիստական ​​կամ մոնիստիկ ​​ համակարգ: Դուալիստական կառավարման համակարգն այն է, երբ բաժնետիրական ընկերությունը, բացի ընդհանուր ժողովից և ղեկավար մարմնից, ունի նաև դիտորդական խորհուրդ: Մոնիստիկ կառավարման համակարգն այն համակարգն է, որտեղ բաժնետիրական ընկերությունը չունի դիտորդական խորհուրդ: Կառավարման համակարգի ընտրության մասին որոշումը կայացվում է բաժնետիրական ընկերություն ստեղծելիս և նշվում է կանոնադրության մեջ: Կառավարման համակարգի ընտրության մասին որոշումը կարող է փոփոխվել, եթե դրա փոփոխմանը կաջակցի ընդհանուր ժողովը՝ քվեարկությանը մասնակցողների ձայների առնվազն 3/4-ով։
3. Եթե բաժնետիրական ընկերությունը «Արժեթղթերի շուկայի մասին» Վրաստանի օրենքով սահմանված հաշվետու ձեռնարկություն է, որի արժեթղթերը թույլատրված են առևտրի բորսայում, կամ եթե բաժնետիրական ընկերությունը Վրաստանի Ազգային բանկի կողմից լիցենզավորված է,  պարտադիր է ստեղծել դիտորդական խորհուրդ, որը բաղկացած է առնվազն 3 և ոչ ավելի, քան 21 անդամից:
Հոդված 183. Բաժնետիրական ընկերության տարեկան և արտահերթ ընդհանուր ժողովները
1. Ընդհանուր ժողովը հրավիրվում է օրենքով և կանոնադրությամբ նախատեսված դեպքերում:
2. Բաժնետիրական ընկերության տարեկան ընդհանուր ժողովն անցկացվում է կանոնադրությամբ սահմանված ժամկետում, բայց ոչ ուշ, քան աշխատանքային տարվա ավարտից 3 ամիս հետո:
Հոդված 184. Ընդհանուր ժողովի իրավասությունը
1. Ընդհանուր ժողովը որոշումներ է ընդունում սույն օրենքով և կանոնադրությամբ ընդհանուր ժողովի իրավասությանը վերաբերող հարցերի վերաբերյալ, այդ թվում.
ա) կանոնադրության մեջ փոփոխություն կատարելու, կանոնադրության նոր խմբագրության ընդունման մասին,
բ) սույն օրենքի 5-րդ հոդվածի 6-րդ կետով նախատեսված հարցերի մասին,
գ) բաժնետիրական ընկերության կառավարման համակարգը (մոնիստիկ կամ դուալիստական) փոխելու մասին,
դ) բաժնետիրական ընկերության վերակազմավորման մասին,
ե) բաժնետիրական ընկերության կազմալուծմամբ, լուծարային կառավարիչ նշանակելու, միջանկյալ և վերջնական լուծարման հաշվեկշիռները հաստատելու մասին, 
զ) բաժնետիրական ընկերության կողմից բաժնետոմսերի հետգնման թույլտվություն տալու մասին, 
է) թողարկված կապիտալի փոփոխության մասին,
ը) դիտորդական խորհրդի (դուալիստական ​​կառավարման համակարգի դեպքում) կամ ղեկավար մարմնի (մոնիստիկ կառավարման համակարգի դեպքում) կազմի, անդամների թվի, դրանց ընտրություն, վաղաժամկետ հետկանչի, վարձատրության չափի և կառուցվածքի սահմանման մասին,
թ) բաժնետիրական ընկերության հաշվեստուգման հաշվետվությունը հաստատելու և հաշվեստուգում իրականացնող անձի ընտրության մասին,
ժ) ֆինանսական հաշվետվությունը հաստատելու և շահաբաժինները բաշխելու մասին,
ժա) ընդհանուր ժողովի ընթացքի կարգը սահմանելու և ձայները հաշվող հանձնաժողով ընտրելու մասին,
ժբ) բաժնետիրական ընկերության ղեկավար մարմնի/անձանց և բաժնետիրական ընկերության դիտորդական խորհրդի անդամների դեմ ընթացող դատավարությանը մասնակցելու, այդ թվում՝ նշված վարույթում ներկայացուցչի նշանակման մասին–,
ժգ) եթե այլ բան նախատեսված չէ կանոնադրությամբ, բաժնետիրական ընկերության կողմից այն գույքի ձեռքբերման, օտարման, փոխանակման (փոխկապակցված գործարքների) կամ այլ կերպ ծանրաբեռնելու մասին, որի արժեքը կազմում է բաժնետիրական ընկերության ակտիվների հաշվեկշռային արժեքի կեսից ավելին, բացառությամբ այն գործարքի, որը վերաբերում է սովորական ձեռնարկատիրական գործունեությանը, 
ժդ) բաժնետոմսերի քանակի, անվանական արժեքի, դասերի և դրանց հետ կապված իրավունքների որոշման մասին,
ժե) բաժնետոմսերի անվանական արժեքի փոփոխության կամ լրացուցիչ բաժնետոմսերի տեղաբաշխման մասին,
ժզ) սույն օրենքով կամ կանոնադրությամբ նախատեսված գործարքին համաձայնություն տալու մասին,
ժէ) այլ իրավաբանական անձի հիմնադրման կամ սեփական կապիտալում մասնակցության մասին,
ժը) ղեկավար անձանց վարձատրության ձևը և չափը սահմանելու մասին,
ժթ) բաժնետոմսերի ապանյութականացման մասին։
2. Կանոնադրությամբ կամ ընդհանուր ժողովի որոշմամբ սույն հոդվածի 1-ին կետի «ժդ»- «ժթ» ենթակետերով նախատեսված հարցերի վերաբերյալ որոշումներ կայացնելու լիազորությունը կարող է փոխանցվել բաժնետիրական ընկերության դիտորդական խորհրդին կամ կառավարման մարմնին:
3. Ընդհանուր ժողովն իրավունք չունի որոշումներ կայացնել այն հարցերի վերաբերյալ, որոնք այլ մարմինների իրավասությանն են պատկանում, բացառությամբ այն դեպքի, երբ այդ մարմինները դիմում են ընդհանուր ժողովին իրենց իրավասությանը հատկացված հարցը վճռելու խնդրանքով։   
2023 թվականի նոյեմբերի 16-ի Վրաստանի № 3720 օրենք – կայք, 07.12.2023թ.
Հոդված 185. Կատարված աշխատանքին հավանություն տալը 
1. Տարեկան հաշվետվությունը, տարեկան հաշվեկշիռը և շահույթի բաշխման մասին որոշումը հաստատելիս հերթական ընդհանուր ժողովը որոշում է կայացնում բաժնետիրական ընկերության դիտորդական խորհրդի և ղեկավար մարմնի կողմից տարվա ընթացքում կատարված աշխատանքներին հավանություն տալու մասին: Ընդհանուր ժողովի որոշմամբ կամ ձայնի իրավունք ունեցող բաժնետոմսերի 10 տոկոսին տիրապետող  բաժնետերերի պահանջով դիտորդական խորհրդի առանձին անդամների և առանձին ղեկավար անձանց կողմից կատարված աշխատանքին հավանություն տալու համար անցկացվում է առանձին քվեարկություն։  
2. Բաժնետիրական ընկերության դիտորդական խորհրդի և ղեկավար մարմնի կողմից կատարված աշխատանքին հավանություն տալը նրանց չի ազատում բաժնետիրական ընկերության առջև վնասի հատուցման պարտականությունից:
Հոդված 186. Ընդհանուր ժողով հրավիրելու կարգը
1. Ընդհանուր ժողովը հրավիրում է բաժնետիրական ընկերության ղեկավար մարմինը: Օրենքը կամ կանոնադրությունը կարող է նախատեսել նաև ընդհանուր ժողովի հրավիրում այլ անձանց կողմից: 
2. Եթե բաժնետիրական ընկերության ղեկավար մարմինը չի կատարում իր պարտականությունը և չի հրավիրում ընդհանուր ժողով,  բաժնետիրական ընկերության դիտորդական խորհուրդը պարտավոր է հրավիրել ընդհանուր ժողով:
3. Ընդհանուր ժողով հրավիրելու մասին որոշումն ընդունվում է քվեարկությանը մասնակցողների ձայների մեծամասնությամբ, որի մասին կազմվում է նիստի արձանագրություն: Նիստի արձանագրության մեջ պետք է նշվի, թե ընդհանուր ժողովը հրավիրվում է բաժնետերերի նախաձեռնությամբ, թե՝ ոչ:
4. Ընդհանուր ժողովի հրավիրման, նախապատրաստման և անցկացման ծախսերը հոգում է բաժնետիրական ընկերությունը:
Հոդված 187. Բաժնետիրոջ/բաժնետերերի պահանջով ընդհանուր ժողով հրավիրելը 
1. Անհրաժեշտության դեպքում բաժնետիրական ընկերության ղեկավար մարմինը պարտավոր է կապիտալի առնվազն 5 տոկոսը տիրապետող բաժնետիրոջ/բաժնետերերի (բաժնետերերի խմբի) գրավոր պահանջի հիման վրա, այդ պահանջը  ստանալուց հետո 10-օրյա ժամկետում հրապարակել որոշումը ընդհանուր ժողով հրավիրելու մասին։
2. Ընդհանուր ժողով հրավիրելու բաժնետիրոջ /բաժնետերերի գրավոր պահանջի մեջ պետք է նշված լինի ընդհանուր ժողովի հրավիրման անհրաժեշտությունը, նպատակը և պատճառը, ինչպես նաև դրա օրակարգը, որում արտացոլված են բաժնետիրոջ/բաժնետերերի պահանջած բոլոր հարցերը: Բաժնետիրական ընկերության ղեկավար մարմինն իրավունք ունի հարցեր ավելացնել ընդհանուր ժողովի օրակարգում:
3. Եթե ընդհանուր ժողով հրավիրելու մասին բաժնետերերի պահանջը չի բավարարվում,  դատարանը կարող է նշված բաժնետերերի դիմումի հիման վրա դիմումատու բաժնետերերին տալ ընդհանուր ժողով հրավիրելու լիազորություն և նշանակել ընդհանուր ժողովի նախագահ:
4. Արտահերթ ընդհանուր ժողովի հրավիրման, նախապատրաստման և անցկացման ծախսերը հոգում է բաժնետիրական ընկերությունը:
Հոդված 188. Ընդհանուր ժողովի նախապատրաստումը
1. Ընդհանուր ժողովին նախապատրաստվելիս բաժնետիրական ընկերության ղեկավար մարմինը պետք է որոշի հետևյալ հարցերը.
ա) ընդհանուր ժողովի անցկացման ամսաթիվը և վայրը,
բ) ընդհանուր ժողովի անցկացման և քվեարկության ձևերը,
գ) ընդհանուր ժողովի օրակարգը,
դ) ընդհանուր ժողովի նշանակման մասին բաժնետերերին ծանուցելու ձևը,
ե) բաժնետերերին բաժանվող նյութերի ցանկը և այդ նյութերի փոխանցման կարգը,
զ) ընդհանուր ժողովի հաշվառման օրը։ 
2. Բաժնետիրական ընկերության ղեկավար մարմինը պարտավոր է վճռել ընդհանուր ժողովի անցկացման համար անհրաժեշտ բոլոր կազմակերպչական հարցերը:
Հոդված 189. Ծանուցում ընդհանուր ժողով հրավիրելու մասին
1. Ընդհանուր ժողով հրավիրելու մասին որոշումը պետք է հրապարակվի գրանցող մարմնի էլեկտրոնային հարթակում ընդհանուր ժողովի անցկացման օրվանից առնվազն 21 օր առաջ:
2. Ընդհանուր ժողովի հրավիրման մասին որոշումը հրապարակվում է նաև բաժնետիրական ընկերության կայքում (առկայության դեպքում):
3. Յուրաքանչյուր հաջորդ ընդհանուր ժողով կարող է հրավիրվել սույն հոդվածի 1-ին կետով սահմանված նվազագույն ժամկետից շուտ, եթե ընդհանուր ժողովը  հրավիրվելու է  առաջին ընդհանուր ժողովի հրավիրման համար անհրաժեշտ քվորումի բացակայության պատճառով,  առաջին ընդհանուր ժողովը հրավիրվել է Վրաստանի օրենսդրությամբ սահմանված կարգով, և դրա օրակարգում որևէ հարց չի ավելացվել: Այս դեպքում վերջին ընդհանուր ժողովի և հաջորդ ընդհանուր ժողովի ամսաթվերի միջև պետք է լինի առնվազն 10-օրյա միջակայք։ 
4. Ընդհանուր ժողովի հրավիրման վերաբերյալ հրապարակված տեղեկության հավաստիության և դրա հասանելիության ապահովման համար պատասխանատվությունը կրում է բաժնետիրական ընկերության ղեկավար մարմնին։ 
5. Ընդհանուր ժողովի հրավիրման մասին հրապարակված տեղեկությունը պետք է ներառի առնվազն հետևյալ տվյալները.
ա) բաժնետիրական ընկերության ֆիրմային անվանումը և իրավաբանական հասցեն,
բ) ընդհանուր ժողովի անցկացման վայրը, ամսաթիվը և ժամանակը,
գ) նշում, թե հերթական ընդհանուր ժողով է անցկացվում է, թե՝ արտահերթ,
դ) ընդհանուր ժողովի հաշվառման ամսաթիվը և նշում, որ ընդհանուր ժողովին մասնակցելու և քվեարկելու իրավունք ունեն միայն այն անձինք, որոնք հաշվառման օրը գրանցված են որպես բաժնետերեր, 
ե) ընդհանուր ժողովի օրակարգը։
6. Այն բաժնետիրական ընկերության կայքում, որը «Արժեթղթերի շուկայի մասին» Վրաստանի օրենքով սահմանված հաշվետու ձեռնարկություն է, որի արժեթղթերը վաճառքի են թույլատրված առևտրի բորսայում, ընդհանուր ժողովի անցկացումից առաջ առնվազն 21- օրյա շարունակական ժամանակաշրջանում, իսկ սույն հոդվածի 3-րդ կետով նախատեսված դեպքում՝ համապատասխանաբար նվազեցված ժամկետում, ինչպես նաև, ընդհանուր ժողով անցկացնելու օրը բաժնետերերին, բացառությամբ սույն հոդվածով նախատեսված տվյալների, պետք է լրացուցիչ հասանելի լինեն առնվազն հետևյալ տեղեկությունները․  
ա) սույն հոդվածով նախատեսված ընդհանուր ժողովի հրավիրման մասին ծանուցումը,
բ) տեղեկություն ընդհանուր ժողովի հրավիրման օրվա դրությամբ բաժնետոմսերի ընդհանուր թվի և ձայների մասին (այդ թվում, յուրաքանչյուր դասի բաժնետոմսերի ընդհանուր թվի մասին տեղեկություն, եթե բաժնետիրական ընկերության կապիտալը բաժանված է բաժնետոմսերի երկու կամ ավելի դասերի), 
գ) ընդհանուր ժողովին ներկայացվող փաստաթղթերը.
դ) ընդունվելիք որոշման նախագիծը, իսկ դրա բացակայության դեպքում՝ բաժնետիրական ընկերության ղեկավար մարմնի մեկնաբանությունն ընդհանուր ժողովի օրակարգով նախատեսված յուրաքանչյուր հարցի մասին, ինչպես նաև բաժնետերերի կողմից սույն օրենքի 191-րդ հոդվածի 1-ին կետի համաձայն ներկայացված առաջարկությունների նախագծերը, որոնք բաժնետիրական ընկերությունը պետք է տեղաբաշխի իր կայքում սույն որոշումն ընդունելուց հետո ողջամիտ ժամկետում, 
ե) անհրաժեշտության դեպքում, ներկայացուցչի միջոցով  և գրավոր քվեարկության ձևերը, բացառությամբ այն դեպքի, երբ այդ ձևերը ուղարկվում են յուրաքանչյուր բաժնետիրոջ անձամբ,
զ) այն ընթացակարգի հստակ նկարագրությունը, որը բաժնետերը պետք է անցնի ընդհանուր ժողովին մասնակցելու և քվեարկելու համար, այդ թվում.
զ.ա) սույն օրենքի 191-րդ հոդվածով նախատեսված իրավունքները, եթե այդ իրավունքներից օգտվելը հնարավոր է ընդհանուր ժողովի հրավիրման մասին ծանուցումից հետո՝ նույն օրենքի 202-րդ հոդվածի պահանջների և նշված իրավունքների համար սահմանված ժամկետների նախատեսմամբ, 
զ.բ) ներկայացուցչի կողմից քվեարկության ընթացակարգը, մասնավորապես՝ քվեարկության ձևը և ներկայացուցչի նշանակման մասին բաժնետիրական ընկերության կողմից ծանուցումը էլեկտրոնային եղանակով ստանալու հնարավորությունը,
զ․գ) սույն օրենքի 194-րդ հոդվածի 2-րդ կետով նախատեսված դեպքում բաժնետիրոջ կողմից գրավոր կամ էլեկտրոնային հաղորդակցության միջոցով քվեարկելու ընթացակարգը,
է) ընդհանուր ժողովի նյութերին լիարժեք ծանոթանալու վայրը և պայմանները։
7. Եթե սույն հոդվածի 6-րդ կետի «ե» ենթակետով նախատեսված քվեարկության ձևերը տեխնիկական պատճառներով հասանելի չեն բաժնետիրական ընկերության կայքում, բաժնետիրական ընկերությունը պարտավոր է նշել դրանց  նյութական տեսքով հասանելիության մասին: Բաժնետիրոջ պահանջելու դեպքում բաժնետիրական ընկերությունը պետք է այդ ձևաթղթերը նրան փոստով անվճար ուղարկի:
Հոդված 190. Ընդհանուր ժողովի նյութերին ծանոթանալը
1. Ընդհանուր ժողովի օրակարգի նյութերը պետք է ներառեն որոշում կայացնելու համար անհրաժեշտ բոլոր տեղեկությունները:
2. Եթե ընդհանուր ժողովի օրակարգով նախատեսված է կանոնադրության փոփոխություն կամ դրա նոր խմբագրության ընդունում, փոփոխության կամ նոր խմբագրության տեքստը պետք է հրապարակվի ընդհանուր ժողովի հրավիրման մասին տեղեկության հետ միասին, բացառությամբ այն դեպքերի, երբ այդ փաստաթղթերն ուղարկվում է անձամբ բոլոր բաժնետերերին:
3. Բաժնետիրական ընկերության ղեկավար մարմինը և դիտորդական խորհուրդը պարտավոր են հրապարակել ընդհանուր ժողովի օրակարգով նախատեսված  հարցերի վերաբերյալ իրենց կողմից պատրաստված որոշումների նախագծերը և նշել այդ որոշումների հիմքերը:
Հոդված 191. Ընդհանուր ժողովի օրակարգում հարցեր ավելացնելու և ընդունվելիք որոշման նախագիծը ներկայացնելու իրավունքները
1. Բաժնետերը/բաժնետերերի խումբը, որը տիրապետում է կապիտալի առնվազն 5 տոկոսին, իրավունք ունի ընդհանուր ժողովի օրվանից 14 օր առաջ գրավոր դիմել բաժնետիրական ընկերության ղեկավար մարմնին և․
ա) պահանջել  ընդհանուր ժողովի օրակարգում հարցեր ավելացնել և յուրաքանչյուր հարցի կցել համապատասխան հիմնավորումը կամ ընդունվելիք որոշման նախագիծը,
բ) ներկայացնել ընդհանուր ժողովի օրակարգով նախատեսված  կամ նախատեսվելիք հարցերի վերաբերյալ կայացվելիք որոշումների նախագծերը և հիմնավորումը։ 
2. Եթե սույն հոդվածի 1-ին կետի «ա» ենթակետով նախատեսված դեպքը հանգեցնում է բաժնետերերին արդեն իսկ տրամադրված ընդհանուր ժողովի օրակարգի փոփոխության,  բաժնետիրական ընկերությունը պարտավոր է բաժնետերերին տրամադրել թարմացված օրակարգը մինչև ընդհանուր ժողովի հաշվառման օրը՝ սույն օրենքի 189-րդ հոդվածի 1-ին և 2-րդ կետերով սահմանված կարգով: Եթե ​​բաժնետերերին ընդհանուր ժողովի համար թարմացված օրակարգ տրամադրելու պարտավորությունը ծագում է հաշվառման ամսաթվից հետո,  այն պետք է տրամադրվի ընդհանուր ժողովից անցկացումից ողջամիտ ժամկետով առաջ,  որպեսզի բաժնետերերը հնարավորություն ունենան ներկայացուցիչներ նշանակելու կամ գրավոր քվեարկելու համար:
3. Ձայնի իրավունք ունեցող բաժնետոմսերի առնվազն 5 տոկոսին տիրապետող բաժնետերը/բաժնետերերի խումբն իրավունք ունի թեկնածուներ առաջադրել, որպես բաժնետիրական ընկերության դիտորդական խորհրդի անդամներ, իսկ մոնիստիկ կառավարման համակարգի դեպքում՝ որպես բաժնետիրական ընկերության ղեկավար մարմնի անդամ ընտրվելիք թեկնածուներ, եթե նա համապատասխան դիմում/առաջարկ կներկայացնի ղեկավար մարմնին ընդհանուր ժողովի անցկացումից առնվազն 14 օր առաջ: Այս առաջարկը պետք է ներառի նշված թեկնածուների համար օրենքով պահանջվող նույնականացման տվյալները:
4. Բաժնետիրական ընկերության ղեկավար մարմինը առաջարկվող հարցը համապատասխան դիմումը ստանալուց հետո, 5-օրյա ժամկետում պետք է ներառի ընդհանուր ժողովի օրակարգում, բացառությամբ այն դեպքի, երբ խախտվել է դիմումի ներկայացման ժամկետը կամ հարցը չի պատկանում ընդհանուր ժողովի իրավասությանը: Ընդհանուր ժողովի օրակարգում կատարվելիք փոփոխության, ինչպես նաև բաժնետիրոջ կողմից ներկայացված որոշումների նախագծերի նկատմամբ համապատասխան դեպքում կիրառվում են հրապարակման մասին սույն օրենքի 189-րդ հոդվածով սահմանված կանոնները։ 
5. Ընդհանուր ժողովի օրակարգում հարց ընդգրկելու վերաբերյալ բաժնետերերի դիմումը բաժնետիրական ընկերության ղեկավար մարմնի կողմից մերժելը  կարող է բողոքարկվել դատական ​​կարգով: Դատարանը կարող է դիմումատու բաժնետերերին   շնորհել համապատասխան տեղեկության հրապարակումով օրակարգում հարց ավելացնելու լիազորություն։ Համապատասխան հայցը բավարարելու դեպքում դատական ​​ծախսերը կրում է բաժնետիրական ընկերությունը։  
6. Ընդհանուր ժողովի օրակարգը ընդհանուր ժողովում կարող է փոփոխվել միայն այն դեպքում, եթե ժողովին ներկա են բոլոր բաժնետերերը: Ընդհանուր ժողովի օրակարգում տվյալ պահանջը խախտումով ներառված հարցի մասին կայացված  որոշումն անվավեր է։  
Հոդված 192. Ընդհանուր ժողովին մասնակցող բաժնետերերը
1. Ընդհանուր ժողովին մասնակցելու և քվեարկելու իրավունք ունեն միայն այն բաժնետերերը, որոնք ընդհանուր ժողովի հաշվառման օրվա դրությամբ բաժնետոմսերի սեփականության իրավունք ունեին։
2. Ընդհանուր ժողովի հաշվառման ամսաթիվը չպետք է լինի ընդհանուր ժողովի անցկացման օրվանից ոչ ուշ, քան 30 օր առաջ: Սույն օրենքի 189-րդ հոդվածի 3-րդ կետով նախատեսված դեպքում ընդհանուր ժողովի հրավիրման օրվանից մինչև հաշվառման օրվա/ամսաթվի միջև պետք է լինի առնվազն 6 օր:
3. Ընդհանուր ժողովին մասնակցելու իրավունք ունեցող անձանց ցուցակը պետք է ներառի իրավազոր անձանց նույնականացման համար անհրաժեշտ տվյալները, բաժնետոմսերի և գործընկերների դասերը, ձայների քանակը և հասցեները, որոնց պետք է ուղարկվի ընդհանուր ժողովի մասնակիցների ցուցակում ընդգրկվելու մասին ծանուցում:
4. Բաժնետերն իրավունք ունի բաժնետիրական ընկերությունից պահանջել ընդհանուր ժողովի մասնակիցների ցուցակում  իրեն ընդգրկելու, իրեն պատկանող բաժնետոմսերի և ձայների քանակի  հաստատում  տրամադրել։  Բաժնետիրոջ  սույն պահանջը չկատարելը համարվում է ընդհանուր ժողովի հրավիրման ընթացակարգի էական խախտում:
5. Բաժնետիրոջ կարգավիճակի հաստատումը կարող է պահանջվել միայն բաժնետիրոջ նույնականացման նպատակով և միայն այն շրջանակներում, որոնք համաչափ են այդ նպատակին հասնելու համար:
6. Բաժնետիրոջ իրավունքը՝ վաճառելու կամ այլ կերպ տնօրինելու իր բաժնեմասը, սույն հոդվածի 2-րդ կետով սահմանված հաշվառման ամսաթվի/օրվա և ընդհանուր ժողովի հրավիրման ամսաթվի միջակայքում ընկած ժամանակահատվածում չի կարող ենթարկվել այնպիսի սահմանափակման, որը սովորաբար չի գործի նրա նկատմամբ:
7. Ընդհանուր ժողովի մասնակիցների ցուցակի ճշգրտության համար պատասխանատվություն է կրում ընդհանուր ժողով հրավիրող մարմինը:
Հոդված 193. Մասնակցություն ընդհանուր ժողովին
1. Բաժնետերը ընդհանուր ժողովին մասնակցելու և քվեարկելու իր իրավունքը կարող է իրականացնել ինչպես անձամբ, այնպես էլ ներկայացուցչի միջոցով:
2. Ներկայացուցչի նշանակումը և ներկայացուցչի նշանակման մասին ծանուցումը կատարվում է գրավոր կամ էլեկտրոնային եղանակով: Բացի այդ, «Արժեթղթերի շուկայի մասին» Վրաստանի օրենքով սահմանված հաշվետու ձեռնարկությունը, որի արժեթղթերը թույլատրված են ֆոնդային բորսայում վաճառքի, բաժնետերերին պետք է առաջարկի անձամբ կամ երրորդ անձի միջոցով ծանուցման առնվազն 1 արդյունավետ էլեկտրոնային միջոց։
3. Բաժնետիրական ընկերության ղեկավարը և դիտորդական խորհրդի անդամն իրավունք չունեն մասնակցել ընդհանուր ժողովին որպես բաժնետերերի ներկայացուցիչներ:
4. Ներկայացուցիչը ընդհանուր ժողովում ելույթ ունենալու և հարցեր տալու նույն իրավունքներն ունի, ինչ կունենար իր կողմից ներկայացված բաժնետերը:
5. Թույլ չի տրվում սահմանափակել բաժնետիրոջ իրավունքները ներկայացուցչի միջոցով իրականացումը,   բացառությամբ ներկայացուցչի և այն բաժնետիրոջ միջև հնարավոր շահերի բախման առկայության դեպքի, որի անունից պետք է գործի ներկայացուցիչը:
6. Ներկայացուցիչը պարտավոր է բացահայտել բաժնետիրոջ կողմից այն ռիսկի գնահատման համար անհրաժեշտ փաստերը,  որ  ներկայացուցիչը կարող է իրականացնել ոչ թե բաժնետիրոջ, այլ մեկ այլ անձի շահերը։  
7. Ներկայացուցչի և բաժնետիրոջ միջև շահերի բախումն առաջանում է, եթե ներկայացուցիչը.
ա) բաժնետիրական ընկերությունում վերահսկիչ փաթեթի տիրապետող բաժնետեր է կամ այլ ձեռնարկատիական ընկերություն, որին այսպիսի բաժնետերը վերահսկում է,  
բ) բաժնետիրական ընկերության կամ սույն կետի «ա» ենթակետով նախատեսված ձեռնարկատիրական ընկերության կառավարման մարմնի կամ դիտորդական խորհրդի անդամ է,
գ) բաժնետիրական ընկերության կամ սույն կետի «ա» ենթակետով նախատեսված ձեռնարկատիրական ընկերության հաշվեստուգիչ է կամ աշխատակից,
դ) սույն կետի «ա»–«գ» ենթակետերում նշված որևէ ֆիզիկական անձի ընտանիքի անդամ է։
8. Ներկայացուցիչը պետք է քվեարկի իր ներկայացրած բաժնետիրոջ հրահանգներին համապատասխան:
9. Եթե մի քանի բաժնետերերի ներկայացուցիչը միևնույն անձն է,  նա իրավունք ունի տարբեր բաժնետերերի օգտին քվեարկելու տարբեր կերպ:
10. Ներկայացուցչական լիազորությունների դադարեցման նկատմամբ տարածվում է սույն հոդվածի 2-րդ կետը։ 
11. Ղեկավար մարմինը և դիտորդական խորհուրդը պարտավոր են մասնակցել ընդհանուր ժողովի աշխատանքներին:
12. Բաժնետիրական ընկերության ղեկավար մարմնի և դիտորդական խորհրդի առնվազն մեկ անդամի պետք է տրվի ընդհանուր ժողովում ելույթ ունենալու հնարավորություն:
Հոդված 194. Ընդհանուր ժողովի և քվեարկության անցկացման ձևերը
1. Կանոնադրությամբ կամ կանոնադրությամբ նախատեսված դեպքում, բաժնետիրական ընկերության ղեկավար մարմնի որոշմամբ, ընդհանուր ժողովին մասնակիցները կարող են ոչ միայն անձամբ մասնակցել, այլև սույն ձևի հետ մեկտեղ կամ դրա փոխարեն օգտագործել էլեկտրոնային կապի միջոցներ:
2. Կանոնադրությամբ կամ կանոնադրությամբ նախատեսված դեպքերում բաժնետիրական ընկերության ղեկավար մարմնի որոշմամբ բաժնետիրոջը կարող է թույլատրվել հեռակա քվեարկել ընդհանուր ժողովում, այդ թվում՝ էլեկտրոնային կապի միջոցների կիրառմամբ: Կանոնադրությամբ կամ կառավարման մարմնի որոշմամբ նախատեսված դեպքերում բաժնետիրական ընկերության բաժնետերը կարող է քվեարկել գրավոր/էլեկտրոնային հաղորդակցության միջոցով մինչև ընդհանուր ժողովը սկսվելը կամ ընդհանուր ժողովի ընթացքում:
3. Քվեարկության համար էլեկտրոնային կապի միջոցներ օգտագործելու դեպքում պետք է ապահովվի անձի նույնականացման հնարավորությունը և էլեկտրոնային կապի համակարգի անվտանգությունը, ինչի համար պատասխանատու է բաժնետիրական ընկերության ղեկավար մարմինը:
4. Կանոնադրությամբ նախատեսված դեպքում բաժնետիրական ընկերության կառավարման մարմնի որոշումով հնարավոր է իրականացնել ընդհանուր ժողովի տեսա- և ձայնային հեռարձակում, ինչպես նաև ապահովել երկկողմ էլեկտրոնային հաղորդակցություն, որը բաժնետերերին հնարավորություն կտա հեռավար կարգով դիմել ընդհանուր ժողովին:
Հոդված 195. Ձայների մեծամասնության սկզբունքը և կանոնադրության/հիմնադիր պայմանագրի մեջ փոփոխություններ կատարելը
1. Ընդհանուր ժողովը որոշումն  ընդունում է քվեարկությանը մասնակցողների ձայների մեծամասնությամբ, եթե սույն օրենքով կամ կանոնադրությամբ որոշում կայացնելու համար ավելի մեծ թվով ձայներ նախատեսված չեն:
2. Քվեարկությունը կարող է անցկացվել առանձին-առանձին` ըստ բաժնետոմսերի դասերի:
3. Կանոնադրության/հիմնադիր համաձայնագրի մեջ փոփոխությունը պետք է ընդունվի ձայների 3/4-ի մեծամասնությամբ, եթե կանոնադրությամբ ավելի մեծ թվով ձայներ նախատեսված չեն։
Հոդված 196. Բաժնետիրոջ ձայնի իրավունքը
1. Եթե այլ բան նախատեսված չէ կանոնադրությամբ, բաժնետիրոջ ձայնի իրավունքը որոշվում է ըստ բաժնետոմսերի քանակի:
2. Բաժնետիրոջ ձայնի իրավունքը ծագում է բաժնեմասի դիմաց ավանդն   ամբողջությամբ կատարելու պահից, եթե կանոնադրությամբ սահմանված չէ ձայնի իրավունքի ծագում ավանդը   մասնակի ներդնելու դեպքի համար:
2023 թվականի նոյեմբերի 16-ի Վրաստանի № 3720 օրենք – կայք , 07.12.2023թ.
Հոդված 197. Ձայնի իրավունքի ինքնուրույն իրականացումը
1. Անվավեր է այն պայմանագիրը կամ կանոնադրության գրառումը, որով բաժնետիրոջը հանձնարարվում է ձայնի իրավունքն իրականացնել բաժնետիրական ընկերության ղեկավար մարմնի կամ դիտորդական խորհրդի ցուցումով։  
2. Անվավեր է այն համաձայնագիրը, որն ընդհանուր առմամբ պարտավորեցնում է բաժնետիրոջը ձայնի իրավունքն օգտագործել  բաժնետիրական ընկերության մարմինների ցուցումների համաձայն:
3. Բաժնետերը կամ նրա ներկայացուցիչը չի կարող օգտվել իր ձայնի իրավունքից, եթե ընդհանուր ժողովը քննարկում է այս բաժնետիրոջը  բաժնետիրական ընկերության պահանջ ներկայացնելու կամ նրա հետ գործարք կնքելու հարցը, տվյալ բաժնետերը քննարկվելիք հարցի հետ կապված ունի շահերի բախում, կամ այս հարցն այլ կերպ ուղղակիորեն կապված է նրա հետ:
Հոդված 198. Ընդհանուր ժողովի ընթացքը
1. Ընդհանուր ժողովն անցկացվում է սույն օրենքով կամ կանոնադրությամբ սահմանված կարգով:
2. Ընդհանուր ժողովը նախագահում է բաժնետիրական ընկերության դիտորդական խորհրդի նախագահը, իսկ մոնիստիկ կառավարման համակարգի դեպքում՝ բաժնետիրական ընկերության ղեկավար մարմնի նախագահը: Նրանց բացակայության դեպքում ընդհանուր ժողովն է ձայների մեծամասնությամբ ընտրում  ընդհանուր ժողովի նախագահ: Կանոնադրությամբ կարող է սահմանվել ընդհանուր ժողովի նախագահի որոշման այլ կարգ:
3. Մինչև ընդհանուր ժողովի բացումը կատարվում է ընդհանուր ժողովին ներկայացած բաժնետերերի (նրանց ներկայացուցիչների) գրանցում: Չգրանցված բաժնետերը քվորում որոշելիս չի նախատեսվում, և նա իրավունք չունի մասնակցելու քվեարկությանը։
4. Քվեարկության ձևը կարող է սահմանվել կանոնադրությամբ: Եթե ​​կանոնադրությամբ քվեարկության ձևը սահմանված չէ, ապա այն որոշում է ընդհանուր ժողովը՝ քվեարկությանը մասնակցողների ձայների մեծամասնությամբ։ Ընդհանուր ժողովում կանոնադրությամբ սահմանված քվեարկության ձևից տարբերվող քվեարկության ձև կարող է որոշվել քվեարկությանը մասնակցողների ձայների առնվազն 3/4-ով։
5. Ընդհանուր ժողովի նախագահը   ընդհանուր ժողովին մասնակցող բոլոր բաժնետերերին  պետք է   ընձեռի իր օրակարգով նախատեսված  հարցերի քննարկման ժամանակ ելույթ ունենալու հնարավորություն:
6. Քվեարկության արդյունքները հայտարարվում են ընդհանուր ժողովում:
Հոդված 199. Բաժնետիրական ընկերության դիտորդական խորհրդի անդամի և ղեկավար անձի ընտրությունը ձայների ակումուլացման մեթոդով
Կանոնադրությամբ նախատեսված դեպքում կամ ընդհանուր ժողովի որոշմամբ բաժնետիրական ընկերության դիտորդական խորհրդի անդամ կամ ղեկավար անձ ընտրելու համար կիրառվում է ձայների ակումուլացման մեթոդը, համաձայն որի․ 
ա) բաժնետերն իր բոլոր ձայները բաշխում է ցանկացած թվով թեկնածուների միջև, այնպես, որ քվեարկությանը մասնակցելիս իր ձայների ընդհանուր թիվը չգերազանցի իր տնօրինման մեջ եղած ձայների ընդհանուր թիվը,
բ) բաժնետերը կարող է յուրաքանչյուր իր ձայնով միայն աջակցել թեկնածուին,
գ) եթե թեկնածուների թիվը փոքր է ընտրվելիք անդամների/անձանց սահմանված թվից կամ հավասար է դրան, ընտրված են համարվում բոլոր այն թեկնածուները, որոնք ստացել են առնվազն 1 ձայն։  Եթե ​​թեկնածուների թիվը գերազանցում է ընտրվելիք անդամների/անձանց սահմանված թվաքանակը, ապա ընտրված են համարվում այն ​​թեկնածուները, որոնք ստացել են քվեարկության մասնակիցների ձայների մեծամասնությունը: 
Հոդված 200. Ընդհանուր ժողովի արձանագրությունը
1. Ընդհանուր ժողովի արձանագրությունը պետք է կազմվի ընդհանուր ժողովի ավարտից հետո 15 օրվա ընթացքում և ստորագրվի ընդհանուր ժողովի նախագահի կողմից: Եթե ընդհանուր ժողովին ներկա է նոտար, ընդհանուր ժողովի արձանագրությունը կազմում  և նաև ստորագրում է նոտարը: «Արժեթղթերի շուկայի մասին» Վրաստանի օրենքով սահմանված հաշվետու ձեռնարկության դեպքում, որի արժեթղթերը վաճառքի են թույլատրված  առևտրի բորսայում, ընդհանուր ժողովի արձանագրությունը կազմում է նոտարը և ստորագրում են նոտարն ու ընդհանուր ժողովի նախագահը:
2. Ընդհանուր ժողովի արձանագրությունում պետք է նշվի.
ա) բաժնետիրական ընկերության ֆիրմային անվանումը,
բ) ընդհանուր ժողովի անցկացման վայրը և ամսաթիվը,
գ) ձայնի իրավունք ունեցող բաժնետոմսերի ընդհանուր քանակը,
դ) ընդհանուր ժողովին մասնակցող կամ ընդհանուր ժողովին ներկայացված ձայնի իրավունք ունեցող  բաժնետոմսերի քանակը,
ե) ընդհանուր ժողովի անցկացման ձևը, քվեարկության ձևը և ընդունված որոշումները՝ ըստ ընդհանուր ժողովի օրակարգով նախատեսված հարցերի հերթականության,
զ) յուրաքանչյուր որոշման համար՝ այն բաժնետոմսերի քանակը, որոնցից ելնելով էլ օրինաչափ տրված էին ձայները, այս ձայներով ներկայացված բաժնեմասը տեղաբաշխված կապիտալում, ձայների ընդհանուր թիվը, ինչպես որոշմանը կողմ, այնպես էլ նրա դեմ տրված ձայների քանակը և նրանց թիվը, ով ձեռնպահ է մնացել  քվեարկելուց։ 
3. Ընդհանուր ժողովի արձանագրությանը պետք է կցվեն ընդհանուր ժողովի սահմանված կարգով հրավիրումը հաստատող բոլոր փաստաթղթերը:
Հոդված 201. Քվեարկության արդյունքների մասին տեղեկությունը հրապարակելու պարտավորությունը
Այն բաժնետիրական ընկերության կայքում, որն «Արժեթղթերի շուկայի մասին» Վրաստանի օրենքով սահմանված հաշվետու ձեռնարկություն է,  որի արժեթղթերը վաճառքի են թույլ տրված  առևտրի բորսայում, ընդհանուր ժողովի անցկացումից ոչ ուշ, քան 15 օր հետո պետք է հրապարակվի տեղեկություն քվեարկության արդյունքների մասին:
Հոդված 202. Բաժնետիրոջ տեղեկություն ստանալու իրավունքը 
1. Ընդհանուր ժողովի ընթացքում ընդհանուր ժողովին մասնակցող բաժնետերն իրավունք ունի նրա օրակարգով նախատեսված հարցերի հետ կապված բաժնետիրական ընկերության ղեկավար մարմնին/անձանց հարցեր ուղղել և պահանջել այդ հարցերի պատշաճ քննարկման և գնահատման համար անհրաժեշտ ցանկացած տեղեկություն:
2. Բաժնետիրական ընկերության ղեկավար մարմինը պարտավոր է պատասխանել բաժնետիրոջ հարցերին և նրան տրամադրել պահանջվող տեղեկությունն ամբողջությամբ:
3. Բաժնետիրական ընկերության ղեկավար մարմինն իրավունք ունի, որ մերժի բաժնետիրոջը տրամադրել պահանջվող տեղեկությունը,  եթե.
ա) համապատասխան տեղեկության տրամադրումը կարող է էական վնաս պատճառել բաժնետիրական ընկերությանը,
բ) համապատասխան տեղեկության տրամադրման միջոցով գաղտնի տեղեկություն կբացահայտվի,
գ) տրված հարցի պատասխանը ընդհանուր ժողովը սկսվելուց առաջ և դրա ընթացքում բաժնետիրական ընկերության կայքում հրապարակվել է հարց ու պատասխանի ձևաչափով։
4. Եթե մինչև ընդհանուր ժողովը բաժնետիրական ընկերությունը սեփական նախաձեռնությամբ տեղեկություն է տրամադրել որևէ բաժնետիրոջ՝ ելնելով բաժնետիրոջ կարգավիճակից,  նույն տեղեկությունը պետք է տրամադրվի ընդհանուր ժողովին մասնակցող մյուս բոլոր բաժնետերերին, նույնիսկ եթե այդ տեղեկությունը պարտադիր չէ ընդհանուր ժողովի օրակարգով նախատեսված հարցերի քննարկման համար:
5. Տեղեկատվություն տրամադրելու բաժնետիրական ընկերության ղեկավար մարմնի մերժումը կարող է բողոքարկվել դատարան ընդհանուր ժողովի արձանագրությունը կազմելու օրվանից հետո, 15-օրյա ժամկետում:
6. Եթե դատարանը բավարարի բաժնետիրոջ պահանջը,  բաժնետիրոջը պահանջված տեղեկությունը կտրամադրվի նույնիսկ առանց ընդհանուր ժողովի: Բաժնետիրական ընկերությունը պետք է նույն տեղեկությունը հասանելի դարձնի մյուս բոլոր շահագրգիռ բաժնետերերին:
Հոդված 203. Բաժնետիրական ընկերության ղեկավար մարմինը
1. Բաժնետիրական ընկերության ղեկավար մարմինը կառավարում է բաժնետիրական ընկերությունն իր պատասխանատվությամբ:
2. Բաժնետիրական ընկերության ղեկավար մարմինն իր գործառույթներն իրականացնելիս պարտավոր չէ կատարել բաժնետիրական ընկերության դիտորդական խորհրդի, ընդհանուր ժողովի կամ առանձին բաժնետերերի ցուցումները: Օրենքով կամ կանոնադրությամբ նախատեսված դեպքերում բաժնետիրական ընկերության ղեկավար մարմինը պարտավոր է իր որոշումները համաձայնեցնել բաժնետիրական ընկերության դիտորդական խորհրդի հետ:
3. Բաժնետիրական ընկերության ղեկավար մարմինը պարտավոր է կատարել ընդհանուր ժողովի և բաժնետիրական ընկերության դիտորդական խորհրդի իր իրավասության սահմաններում կայացրած որոշումները:
4. Բաժնետիրական ընկերության ղեկավար մարմինը պարտավոր է ընդհանուր ժողովի պահանջով նախապատրաստել այն հարցերը, որոնց վճռումը պատկանում է ընդհանուր ժողովի իրավասությանը: 
5. Բոլոր այն հարցերը, որոնք օրենքով կամ կանոնադրությամբ չեն պատկանում ընդհանուր ժողովի կամ բաժնետիրական ընկերության դիտորդական խորհրդի իրավասությանը, պատկանում են բաժնետիրական ընկերության ղեկավար մարմնի իրավասությանը:
6. Բաժնետիրական ընկերության ղեկավար մարմնի անդամները բաժնետիրական ընկերությունը ղեկավարում են համատեղ: Նույն կարգը գործում է մոնիստիկ կառավարման համակարգում, բացառությամբ այն դեպքերի, երբ ղեկավարման լիազորությունը փոխանցված են 1 ղեկավար անձի:
7. Բաժնետիրական ընկերության ղեկավար մարմինը որոշումներ է ընդունում քվեարկությանը մասնակցողների ձայների մեծամասնությամբ, եթե կանոնադրությամբ ավելի մեծ թվով ձայներ նախատեսված չեն:
8. Կանոնադրությամբ կամ օրենքով և կանոնադրությամբ սահմանված շրջանակներում բաժնետիրական ընկերության ղեկավար մարմնի կանոնակարգով կարող է սահմանվել ղեկավար անձանց միջև գործառույթների բաշխում և նրանց կողմից որոշումների ընդունման կարգ,  որ ապահովված լինի յուրաքանչյուր ղեկավար անձի համար նվազագույն պարտադիր գործառույթի պահպանումը: 
9. Մոնիստիկ կառավարման համակարգի դեպքում բաժնետիրական ընկերության ղեկավար մարմինը ներկայացնում է բաժնետիրական ընկերությունը բաժնետիրական ընկերության ղեկավար անձանց դեմ վեճում, բացառությամբ այն անդամի, որի դեմ վեճ է ընթանում:
Հոդված 204. Բաժնետիրական ընկերության ղեկավար անձի նշանակումը
1. Բաժնետիրական ընկերության ղեկավար անձին 3 տարուց ոչ ավելի ժամկետով պաշտոնի է նշանակում և պաշտոնից ազատում  դիտորդական խորհուրդը, իսկ մոնիստիկ կառավարման համակարգի դեպքում նրան պաշտոնի է նշանակում բաժնետիրական ընկերության ընդհանուր ժողովը՝ վերանշանակելու իրավունքով, եթե այլ բան նախատեսված չէ կանոնադրությամբ:
2. Անձին բաժնետիրական ընկերության ղեկավար նշանակելուց հետո, բաժնետիրական ընկերությունը նրա հետ կնքում է ծառայողական պայմանագիր՝ սույն օրենքի 45-րդ հոդվածին համապատասխան: Սույն պայմանագրի ժամկետը պետք է համապատասխանի նշված պաշտոնին անձի նշանակման ժամկետին: Ծառայողական պայմանագիրը բաժնետիրական ընկերության անունից կնքում է դիտորդական խորհրդի նախագահը, իսկ մոնիստիկ համակարգի դեպքում՝ ընդհանուր ժողովի նախագահը։
3. Եթե ձգձգվում է այն բաժնետիրական ընկերության կառավարչի նշանակումը, առանց որի բաժնետիրական ընկերությունը չի կարող իրականացնել իր գործունեությունը, բաժնետիրոջ կամ պարտատիրոջ դիմումի հիման վրա կառավարիչ կարող է նշանակվել դատարանի կողմից: Դատարանի կողմից նշանակված բաժնետիրական ընկերության ղեկավարն իրավունք ունի բաժնետիրական ընկերությունից պահանջել վարձատրություն իր գործունեության համար և ողջամիտ սահմաններում դրամական ծախսերի հատուցում: Դատարանի կողմից նշանակված ղեկավար անձի և բաժնետիրական ընկերության միջև անհամաձայնության դեպքում դատարանն ինքը պետք է որոշի տվյալ վարձատրության և վճարվելիք ֆինանսական ծախսերի չափերը:
4. Դատարանի կողմից նշանակված բաժնետիրական ընկերության ղեկավար անձի լիազորությունը դադարեցվում է այն պահից, երբ ղեկավար անձ է նշանակում դիտորդական խորհուրդը, իսկ մոնիստիկ կառավարման համակարգի դեպքում՝ ընդհանուր ժողովը։  
Հոդված 205. Բաժնետիրական ընկերության ղեկավար մարմնի նախագահը
1. Բաժնետիրական ընկերության մի քանի ղեկավար անձանց առկայության դեպքում բաժնետիրական ընկերության դիտորդական խորհուրդը, իսկ մոնիստիկ կառավարման համակարգի դեպքում՝ բաժնետիրական ընկերության ղեկավար մարմինը կարող է բաժնետիրական ընկերության անդամներից որևէ մեկին նշանակել ղեկավար մարմնի նախագահ:
2. Բաժնետիրական ընկերության ղեկավար մարմնի նախագահը, որպես կոլեգիալ մարմնի ներկայացուցիչ, համակարգում է բաժնետիրական ընկերության ղեկավար մարմնի գործունեությունը, նախագահում է ղեկավար մարմնի նիստերը և վերահսկում ղեկավար մարմնին հաշվետու մարմինների կողմից իրենց վերապահված պարտականությունների պատշաճ կատարումը: Կանոնադրությունը կարող է նախատեսել ղեկավար մարմնի նախագահի լրացուցիչ գործառույթներ:
3. Բաժնետիրական ընկերության ղեկավար մարմնի նախագահը պաշտոնի է ընտրվում և պաշտոնից ազատվում  քվեարկությանը մասնակցողների ձայների մեծամասնությամբ, եթե կանոնադրությամբ ավելի մեծ թվով ձայներ նախատեսված չեն:
4. Բաժնետիրական ընկերության ղեկավար մարմնի նախագահի լիազորության ժամկետը չի կարող գերազանցել նրա՝ որպես ղեկավար մարմնի անդամի լիազորության ժամկետը։
5. Բաժնետիրական ընկերության ղեկավար մարմնի նախագահը դիտորդական խորհրդին, իսկ մոնիստիկ կառավարման համակարգի դեպքում՝ ընդհանուր ժողովին պետք է տրամադրի տեղեկություն կառավարման մարմնի և նրա ենթակա մարմինների գործունեության մասին: 
Հոդված 206. Բաժնետիրական ընկերության գործադիր ղեկավար անձը
Կանոնադրությունը կարող է նախատեսել ղեկավարման լիազորության փոխանցում բաժնետիրական ընկերության գործադիր ղեկավարի անձին: Բաժնետիրական ընկերությունը կարող է ունենալ մի քանի գործադիր ղեկավար անձ:
Հոդված 207. Բաժնետիրական ընկերության ղեկավար մարմնի նիստը
1. Բաժնետիրական ընկերության ղեկավար մարմնի նիստ հրավիրելու և անցկացնելու համար կիրառվում են դիտորդական խորհրդի նիստ հրավիրելու և անցկացնելու համար սույն օրենքով սահմանված կանոնները, եթե կանոնադրությամբ նիստ հրավիրելու և անցկացնելու այլ կարգ սահմանված չէ։  
2. Բաժնետիրական ընկերության ղեկավար մարմնի նիստը կամ այդ  նիստի մի մասը կարող է դռնփակ լինել այն ղեկավար անձի համար, որի հետ կապված հարցը քննարկվում է տվյալ նիստին:
Հոդված 208. Շահերի բախումը
1. Բաժնետիրական ընկերության ղեկավար անձը պարտավոր է, համապատասխան փաստի մասին տեղեկանալուն պես, ծանուցել ընդհանուր ժողովին կամ բաժնետիրական ընկերության  դիտորդական խորհրդին, իսկ մոնիստիկ կառավարման համակարգի դեպքում՝ ընդհանուր ժողովին կամ բաժնետիրական ընկերության ղեկավար մարմնին կնքված կամ կնքվելիք այնպիսի գործարքի մասին, որի նկատմամբ ինքը շահագրգիռ անձ է, ինչպես նաև նշում է իր հետաքրքրվածության բնույթը:
2. Սույն հոդվածի 1-ին կետով նախատեսված ղեկավար անձը համարվում է շահագրգիռ անձ, եթե նա կամ նրա հետ փոխակապակցված անձը.
ա) գործարքի մյուս կողմն է.
բ) ուղղակիորեն կամ անուղղակիորեն տիրապետում է այն ձեռնարկատիրական ընկերության բաժնետոմսերի 50 տոկոսին կամ ավելի քան 50 տոկոսին, որը գործարքի մյուս կողմն է, 
գ) ուղղակիորեն կամ անուղղակիորեն տիրապետում է այն ձեռնարկատիրական ընկերության բաժնեմասերի 50 տոկոսին կամ ավելի, քան 50 տոկոսին, որի առնվազն 50 տոկոսանոց բաժնեմասի սեփականատերը գործարքի մյուս կողմն է,  
դ) ձեռնարկատիրական ընկերության ղեկավար անձ է կամ դիտորդական խորհրդի անդամ, որը հանդիսանում է գործարքի մյուս կողմ,  
ե) օգուտ է ստանում այնպիսի գործարքի արդյունքում, որը կապված չէ ձեռնարկատիրական ընկերության բաժնեմասի տիրապետման կամ ղեկավար մարմնի  անդամության հետ,
զ) շահագրգիռ անձ է համարվում կանոնադրության համաձայն:
3. Սույն օրենքի իմաստով «փոխակապակցված անձը» սահմանվում է «Արժեթղթերի շուկայի մասին» Վրաստանի օրենքին համապատասխան:
4. Գործարքը, որին մասնակցում է շահագրգիռ կողմը, նախապես հաստատում է բաժնետիրական ընկերության դիտորդական խորհուրդը, իսկ դրա բացակայության դեպքում՝ ընդհանուր ժողովը: Շահագրգիռ անձին արգելվում է համապատասխան հարցով քվեարկել բաժնետիրական ընկերության որևէ մարմնում։
5. Եթե բաժնետիրական ընկերության դիտորդական խորհրդի անդամների մեծամասնությունը շահագրգիռ անձ է,  գործարքը հաստատում է ընդհանուր ժողովը:
6. Այն գործարքի հաստատման մասին որոշման մեջ, որին մասնակցում էր շահագրգիռ անձը, պետք է նշվեն տվյալ անձի շահագրգռվածության բնույթը,  չափը և գործարքի այլ կարևոր պայմաններ:
7. Սույն հոդվածի պահանջները չեն տարածվում այն ​​բաժնետիրական ընկերության վրա, որն ունի միայն մեկ գործընկեր, որը միևնույն ժամանակ հանդիսանում է բաժնետիրական ընկերության ղեկավար անձ, ինչպես նաև այն գործարքի վրա, որը կնքվում է բաժնետիրական ընկերության և նրա 100 տոկոսանոց դուստր ձեռնարկության կամ 100 տոկոսանոց գործընկերոջ միջև:
8. Եթե պայմանագիրը կնքելու պահին պայմանադիր կողմը տեղյակ է եղել շահերի բախման գոյության և բաժնետիրական ընկերության թույլտվության բացակայության մասին, բաժնետիրական ընկերությունն  ունի այդպիսի պայմանագիրը վիճարկելու իրավունք:
9. Շահերի բախման կանոնները պահպանելու պարտավորությունը խախտելու ժամանակ բաժնետիրական ընկերությունը կարող է խախտողից պահանջել իր խախտումով բաժնետիրական ընկերությանը պատճառված վնասը հատուցել և համաձայնեցված տուգանքը վճարել, բացառությամբ այն դեպքերի, երբ շահերի բախման բացակայության դեպքում գործարքը կկնքվեր էականորեն նույն պայմաններով: Բաժնետիրական ընկերությունը խախտողից կարող է վնասի հատուցման դիմաց պահանջել բաժնետիրական ընկերությանը փոխանցել իր կամ երրորդ անձի անունից կնքված գործարքից խախտողի ստացած օգուտը կամ զիջել այդպիսի օգուտ ստանալու իրավունքը:
Հոդված 209. Բաժնետիրական ընկերության դիտորդական խորհրդի իրավասությունը
1. Բաժնետիրական ընկերության դիտորդական խորհուրդն իրականացնում է բաժնետիրական ընկերության կառավարման մարմնի գործունեության վերահսկողություն և սահմանված շրջանակներում համագործակցում նրա հետ՝ բաժնետիրական ընկերության համար կարևոր հարցեր նախապատրաստելու և որոշելու գործընթացում:
2. Մոնիստիկ կառավարման համակարգի առկայության դեպքում դիտորդական խորհրդի գործառույթն իրականացնում է/իրականացնում են ոչ գործադիր ղեկավար անձը/անձինք։ Եթե ​​ղեկավար մարմինը բաղկացած է միայն գործադիր ղեկավար անձանցից,  բաժնետիրական ընկերության դիտորդական խորհրդի գործառույթը կատարում է ընդհանուր ժողովը: Համապատասխան դեպքում կիրառվում են դիտորդական խորհրդի իրավասության մասին սույն օրենքով սահմանված նորմերը:
3. Բաժնետիրական ընկերության դիտորդական խորհուրդն իրավունք ունի.
ա) բաժնետիրական ընկերության ղեկավար մարմնից ցանկացած ժամանակ պահանջել բաժնետիրական ընկերության գործունեության հաշվետվություն,
բ) պահանջել, քննարկել, ստուգել և ուսումնասիրել բաժնետիրական ընկերության գործնական փաստաթղթերը, այդ թվում հաշվապահական փաստաթղթերը, բաժնետիրական ընկերության գույքային օբյեկտները և դրամարկղը, այդ գործողությունների իրականացում հանձնարարել դիտորդական խորհրդի յուրաքանչյուր անդամի  կամ դրանք իրականացնելու համար հրավիրել փորձագետների, 
գ) ստուգել բաժնետիրական ընկերության ղեկավար մարմնի տարեկան հաշվետվությունները, առաջարկությունները շահույթի բաշխման մասին, գործունեության հաշվետվությունը և դրանց մասին զեկուցել ընդհանուր ժողովին,
դ) ներկայացնել բաժնետիրական ընկերությունը ղեկավար անձանց հետ հարաբերություններում, այդ թվում` դատարանում,
ե) սույն օրենքով կամ կանոնադրությամբ նախատեսված դեպքերում բողոքարկել ընդհանուր ժողովի որոշումները:
4. Դիտորդական խորհրդի անդամն իրավունք ունի ծանոթանալ ղեկավար մարմնի/ղեկավար անձի կողմից ներկայացված հաշվետվություններին և տեղեկություններին:
5. Բաժնետիրական ընկերության դիտորդական խորհուրդը պարտավոր է հրավիրել ընդհանուր ժողով, եթե դա պահանջում է բաժնետիրական ընկերության շահը:
6. Կանոնադրությամբ կամ օրենքով և կանոնադրությամբ սահմանված շրջանակներում դիտորդական խորհրդի դրույթներով կարող են այնպես սահմանվել դիտորդական խորհրդի անդամների միջև գործառույթների բաշխումը և նրանց կողմից որոշումների կայացման կարգը, որ ապահովվի դիտորդական  խորհրդի յուրաքանչյուր անդամի համար նվազագույն պարտադիր գործառույթի պահպանումը: 
Հոդված 210. Բաժնետիրական ընկերության դիտորդական խորհրդի անդամի պատասխանատվությունը
Բաժնետիրական ընկերության դիտորդական խորհրդի անդամի նկատմամբ համապատասխան դեպքերում տարածվում են սույն օրենքի 50-րդ, 51-րդ, 53-րդ և 55-րդ հոդվածները բաժնետիրական ընկերության ղեկավար անձանց պատասխանատվության մասին:
Հոդված 211. Բաժնետիրական ընկերության դիտորդական խորհրդի համաձայնությունը
1. Բաժնետիրական ընկերության ղեկավար մարմնի գործառույթները բաժնետիրական ընկերության ղեկավարության ոլորտում չեն կարող փոխանցվել բաժնետիրական ընկերության դիտորդական խորհրդին:
2. Կանոնադրությամբ կամ բաժնետիրական ընկերության դիտորդական խորհրդի որոշմամբ կարող են սահմանվել հարցեր, որոնց վճռման համար բաժնետիրական ընկերության ղեկավար մարմնին անհրաժեշտ է  բաժնետիրական ընկերության դիտորդական խորհրդի համաձայնությունը:
3. Եթե բաժնետիրական ընկերության դիտորդական խուրհուրդը մերժում է համաձայնություն տալը,    բաժնետիրական ընկերության ղեկավար մարմինն իրավազոր է ընդհանուր ժողովից պահանջել, որ տա համապատասխան համաձայնությունը: Ընդհանուր ժողովի կողմից համաձայնություն տալու համար անհրաժեշտ է քվեարկության մասնակիցների ձայների առնվազն 3/4-ի մեծամասնությունը:
Հոդված 212. Բաժնետիրական ընկերության դիտորդական խորհրդի անդամների ընտրությունը
1. Բաժնետիրական ընկերության դիտորդական խորհուրդը պետք է բաղկացած լինի առնվազն 3 անդամից: Կանոնադրությամբ կարող է սահմանվել նրա անդամների առավելագույն քանակ։ 
2. Բաժնետիրական ընկերության դիտորդական խորհրդի անդամ կարող է լինել ինչպես ֆիզիկական, այնպես էլ իրավաբանական անձ:
3. Բաժնետիրական ընկերության դիտորդական խորհրդի անդամին ընտրում է ընդհանուր ժողովը քվեարկության մասնակիցների ձայների մեծամասնությամբ կամ դիտորդական խորհրդի անդամի պատվիրակմամբ, եթե այլ բան նախատեսված չէ օրենքով կամ կանոնադրությամբ:
4. Բաժնետիրական ընկերության դիտորդական խորհուրդ անդամ պատվիրակելու իրավունք կարող է տրվել միայն առանձին բաժնետերերի կամ որոշակի բաժնետոմսերի տիրապետողների: Բաժնետիրական ընկերության դիտորդական խորհրդի պատվիրակված անդամների թիվը չպետք է գերազանցի դիտորդական խորհրդի անդամների 1/3-ը:
5. Բաժնետիրական ընկերության դիտորդական խորհրդի յուրաքանչյուր անդամ ընտրվում է առավելագույնը 3 տարի ժամկետով: Դիտորդական խորհրդի անդամի լիազորության ժամկետը լրանալուց հետո, ավտոմատ կերպով այն երկարաձգվում է մինչև ընդհանուր ժողովի անցկացումը և այս ժողովում նոր անդամներ ընտրելը: Դիտորդական խորհրդի անդամը կարող է ընտրվել նոր ժամկետով:
Հոդված 213. Բաժնետիրական ընկերության դիտորդական խորհրդի անդամությունից հետկանչը և դուրս գալը 
1. Բաժնետիրական ընկերության դիտորդական խորհրդի ընտրված անդամը կարող է ընդհանուր ժողովի որոշմամբ ցանկացած ժամանակ հետ կանչվել դիտորդական խորհրդի անդամությունից: Այս որոշումն ընդունվում է քվեարկության մասնակիցների ձայների մեծամասնությամբ, եթե կանոնադրությամբ ավելի մեծ թվով ձայներ նախատեսված չեն։
2. Իրավազոր անձը ցանկացած ժամանակ կարող է հետ կանչել բաժնետիրական ընկերության դիտորդական խորհրդի պատվիրակված անդամին: Եթե ​​կանոնադրությամբ նախատեսված պատվիրակման հիմքերն այլևս չկան,  դիտորդական խորհրդի պատվիրակված անդամին հետ կանչելու մասին որոշումն ընդունում է ընդհանուր ժողովը:
3. Դիտորդական խորհրդի յուրաքանչյուր անդամ կարող է ցանկացած ժամանակ դուրս գալ դիտորդական խորհրդի անդամությունից այնպես, որ չվնասի բաժնետիրական ընկերությանը, բացառությամբ այն դեպքի, երբ նա ունի հարգելի պատճառ։ 
4. Եթե բաժնետիրական ընկերության դիտորդական խորհրդի անդամի դիտորդական խորհրդի անդամությունից դուրս գալուց հետո, 6 ամսվա ընթացքում չընտրվի նոր անդամ, դատարանը բաժնետիրական ընկերության ղեկավար մարմնի դիմումի հիման վրա կարող է նշանակել դիտորդական խորհրդի նոր անդամ: Այս կարգը կիրառվում է նաև այն դեպքում, երբ դիտորդական խորհրդի անդամների թիվը պակաս է կանոնադրությամբ սահմանված թվից։
5. Դատարանի կողմից նշանակված բաժնետիրական ընկերության դիտորդական խորհրդի անդամի լիազորությունը դադարեցվում է օրենքով սահմանված կարգով դիտորդական խորհրդի նոր անդամի ընտրությունից անմիջապես հետո:
Հոդված 214. Պաշտոնների համատեղման անթույլատրելիությունը
1. Բաժնետիրական ընկերության դիտորդական խորհրդի անդամը չի կարող միաժամանակ լինել բաժնետիրական ընկերության ղեկավար մարմնի անդամ:
2. Կանոնադրությամբ կարող է լրացուցիչ սահմանվել այն պաշտոնների ցանկը, որոնց համատեղումը արգելվում է բաժնետիրական ընկերության դիտորդական խորհրդի անդամին:
Հոդված 215. Բաժնետիրական ընկերության դիտորդական խորհրդի կազմում փոփոխության մասին տեղեկության հրապարակումը
Բաժնետիրական ընկերության ղեկավար մարմինը պարտավոր է հրապարակել բաժնետիրական ընկերության դիտորդական խորհրդի կազմի փոփոխության, դիտորդական խորհրդի նախագահի ընտրության և դրա հետ կապված բոլոր փոփոխությունների մասին տեղեկությունը, ինչպես նաև այդ տեղեկությունը տեղադրել բաժնետիրական ընկերության կայքում (առկայության դեպքում):
Հոդված 216. Բաժնետիրական ընկերության դիտորդական խորհրդի նախագահը և նրա տեղակալը
1. Դիտորդական խորհրդի նախագահին և նրա տեղակալին ընտրում է բաժնետիրական ընկերության դիտորդական խորհուրդն իր անդամներից՝ քվեարկության մասնակիցների ձայների մեծամասնությամբ։ Եթե ​​թեկնածուները ստանան հավասար թվով ձայներ, դիտորդական խորհրդի նախագահ կնշանակվի նրանցից ամենատարեց թեկնածուն, եթե այլ բան նախատեսված չէ օրենքով։
2. Բաժնետիրական ընկերության դիտորդական խորհրդի նախագահը համակարգում է դիտորդական խորհրդի գործունեությունը, նախագահում է դիտորդական խորհրդի նիստերը և ներկայացնում է դիտորդական խորհուրդը բաժնետիրական ընկերության այլ մարմինների, պաշտոնատար անձանց և աշխատողների հետ հարաբերություններում:
3. Բաժնետիրական ընկերության դիտորդական խորհրդի նախագահը պարտավոր է կանոնավոր կերպով հարաբերություններ ունենալ բաժնետիրական ընկերության ղեկավար մարմնի հետ, նրա հետ քննարկել բաժնետիրական ընկերության զարգացման ռազմավարությունը և ակնկալվող ռիսկերը:
4. Բաժնետիրական ընկերության ղեկավար մարմինը պարտավոր է բաժնետիրական ընկերության դիտորդական խորհրդի նախագահին տրամադրել տեղեկություն այն կարևոր իրադարձությունների մասին, որոնք կարող են ազդել բաժնետիրական ընկերության գործունեության վրա,  ինչպես նաև գնահատել ակնկալվող արդյունքները: Դիտորդական խորհրդի նախագահը պարտավոր է ստացված տեղեկությունը տրամադրել դիտորդական խորհրդի անդամներին և անհրաժեշտության դեպքում հրավիրել դիտորդական խորհրդի նիստ։
5. Բաժնետիրական ընկերության դիտորդական խորհրդի նախագահի տեղակալը կատարում է դիտորդական խորհրդի նախագահի գործառույթները նրա բացակայության կամ պարտականությունների կատարման անհնարինության դեպքում:
6. Կանոնադրությամբ կարող է սահմանվել բաժնետիրական ընկերության դիտորդական խորհրդի նախագահի լրացուցիչ լիազորություն, եթե դա չի հակասում օրենքին:
Հոդված 217. Բաժնետիրական ընկերության դիտորդական խորհրդի նիստը
1. Բաժնետիրական ընկերության դիտորդական խորհրդի նիստը պետք է անցկացվի առնվազն տարին մեկ անգամ: Բաժնետիրական ընկերության դիտորդական խորհրդի նախագահը պարտավոր է ապահովել դիտորդական խորհրդի նիստի անցկացում։ 
2. Դիտորդական խորհրդի անդամը կամ ղեկավար մարմինն իրավունք ունի դիտորդական խորհրդի նախագահից պահանջել անհապաղ հրավիրել դիտորդական խորհրդի նիստ: Այս պահանջի մեջ պետք է նշվեն արտահերթ նիստի անցկացման պատճառներն ու նպատակները։ Դիտորդական խորհրդի նախագահը պարտավոր է պահանջելուց հետո 10-օրյա ժամկետում ապահովել դիտորդական խորհրդի նիստի անցկացում։ 
3. Եթե դիտորդական խորհրդի նիստ հրավիրելու մասին պահանջը չի բավարարվի, բաժնետիրական ընկերության դիտորդական խորհրդի անդամը կամ ղեկավար մարմինը կարող է անձամբ հրավիրել դիտորդական խորհրդի նիստ:
4. Բաժնետիրական ընկերության դիտորդական խորհրդի նիստը վարում է դիտորդական խորհրդի նախագահը, նրա բացակայության դեպքում` դիտորդական խորհրդի նախագահի տեղակալը, իսկ վերջինիս բացակայության դեպքում` դիտորդական խորհրդի անդամներից մեկը: Նշված նիստի ընթացքի և ընդունված որոշումների վերաբերյալ կազմվում է դիտորդական խորհրդի նիստի արձանագրություն: Սույն արձանագրության ճշգրտության և լիարժեքության համար պատասխանատու է դիտորդական խորհրդի նիստի նախագահը:
Հոդված 218. Բաժնետիրական ընկերության դիտորդական խորհրդի որոշումները
1. Բաժնետիրական ընկերության դիտորդական խորհուրդն իրավունակ է որոշում կայացնելու, եթե  նրա նիստին ներկա է դիտորդական խորհրդի անդամների առնվազն կեսը: Կանոնադրությունը կարող է այլ կերպ կարգավորել դիտորդական խորհրդի որոշումներ կայացնելու իրավունակության հարցը։  
2. Եթե բաժնետիրական ընկերության դիտորդական խորհուրդը իրավունակ չէ որոշումներ կայացնելու,  նրա նիստի նախագահը պարտավոր է ոչ ուշ, քան 10 օր հետո հրավիրել նոր նիստ, որն իրավունակ կլինի որոշումներ կայացնելու՝ անկախ քվեարկությանը մասնակցող դիտորդական խորհրդի անդամների թվից, եթե այլ բան նախատեսված չէ կանոնադրությամբ:
3. Բաժնետիրական ընկերության դիտորդական խորհուրդը որոշում է կայացնում քվեարկության մասնակիցների ձայների մեծամասնությամբ: Դիտորդական խորհրդի անդամն ունի 1 ձայն, եթե այլ բան նախատեսված չէ օրենքով կամ կանոնադրությամբ: Ձայների հավասար բաժանման դեպքում վճռորոշ է դիտորդական խորհրդի նախագահի, իսկ նրա բացակայության դեպքում՝ նիստի նախագահի ձայնը։
4. Բաժնետիրական ընկերության դիտորդական խորհրդի որոշումը ձևակերպվում է այն գրառելով նիստի արձանագրության մեջ:
Հոդված 219. Բաժնետիրական ընկերության դիտորդական խորհրդի անդամների վարձատրությունը
1. Բաժնետիրական ընկերության դիտորդական խորհրդի անդամներին իրենց վերապահված գործառույթների կատարման համար պետք է տրվի վարձատրություն, ինչը պետք է համապատասխանի բաժնետիրական ընկերության ֆինանսական հնարավորություններին:
2. Բաժնետիրական ընկերության դիտորդական խորհրդի անդամի վարձատրության չափը, կառուցվածքը և դրա հատկացման պարբերականությունը սահմանվում են կանոնադրությամբ կամ ընդհանուր ժողովի որոշմամբ: Դիտորդական խորհրդի անդամին հաջող գործունեության համար կարող են լրացուցիչ տրվել նախապես սահմանված ​​պարգևավճարներ կամ այլ բոնուսներ:
3. Բաժնետիրական ընկերության դիտորդական խորհրդի անդամների վարձատրության մասին որոշման մեջ պետք է նշվեն այն առավելություններն ու արտոնությունները, որոնցից կօգտվեն դիտորդական խորհրդի անդամներն իրենց անդամության ընթացքում:
Հոդված 220. Բաժնետիրական ընկերության դիտորդական խորհրդի հանձնաժողովները
1. Բաժնետիրական ընկերության դիտորդական խորհուրդն իր անդամներից կարող է ձևավորել հանձնաժողովներ, որոնց նպատակը այլ լիազորությունների իրականացման հետ մեկտեղ կլինի խորհրդի նիստերի հրավիրումը կամ դրանցում քննարկվելիք հարցերի նախապատրաստումը և ընդունված որոշումների կատարման վերահսկումը:
2. Հանձնաժողովների ղեկավարները պետք է պարբերաբար համապատասխան տեղեկություններ տրամադրեն դիտորդական խորհրդին:
3. Հանձնաժողովների անվանումները և թիվը կարող են սահմանվել կանոնադրությամբ:
4. Բաժնետիրական ընկերության դիտորդական խորհրդի գործառույթները չեն կարող ամբողջությամբ փոխանցվել հանձնաժողովներին:
Հոդված 221. Պատասխանատվության նախաձեռնումը
1. Ընդհանուր ժողովը, բաժնետիրական ընկերության դիտորդական խորհուրդը և բաժնետիրական ընկերության ղեկավար մարմինն իրավունք ունեն իրենց իրավասության սահմաններում պահանջել հատուցել այդ մարմինների անդամների կողմից բաժնետիրական ընկերությանը պատճառված վնասը:
2. Ընդհանուր ժողովի որոշմամբ դիտորդական խորհրդին կամ կառավարման մարմնին կարող է հանձնարարվել, որ այն պաշտոնատար անձանցից պահանջի հատուցել իրենց պարտականությունները չկատարելով բաժնետիրական ընկերությանը հասցված վնասը:
3. Վնասի հատուցման պահանջի մասին ընդհանուր ժողովի որոշումը պետք է կատարվի նրա ընդունման պահից 6 ամսվա ընթացքում։ Ընդհանուր ժողովն իրավունք ունի նշանակել հատուկ ներկայացուցիչ՝ նշված պահանջը կատարելու նպատակով։
Հոդված 222. Բաժնետիրական ընկերության պահանջից բխող բաժնետիրոջ հայցը 
1. Մեկ կամ մի քանի բաժնետեր իրավունք ունեն հայց ներկայացնել իրենց անունից և  բաժնետիրական ընկերության օգտին բաժնետիրական ընկերությանը պատկանող պահանջի կատարման համար, այդ թվում՝ բաժնետիրական ընկերության պաշտոնատար անձանց դեմ՝ նրանց կողմից, իրենց պարտականությունները չկատարելով, բաժնետիրական ընկերությանը պատճառված վնասը հատուցելու դիմաց ստացված օգուտը  բաժնետիրական ընկերությանը  փոխանցելու կամ նման օգուտը ստանալու իրավունքը զիջելու պահանջով։  
2. Բաժնետերը համարվում է պատշաճ հայցորդ, եթե բավարարում է հետևյալ պայմանները.
ա) նրա կողմից հայց հարուցելու պահանջով  բաժնետիրական ընկերությանը գրավոր դիմելուց հետո անցել է 90 օր, բացառությամբ այն դեպքի, երբ բաժնետիրական ընկերությունը մինչ այդ ժամկետի լրանալը կհրաժարվի հայց հարուցելուց կամ նշված ժամկետի պահպանումը կարող է անուղղելի վնաս պատճառել բաժնետիրական ընկերությանը,
բ) դատարանը կորոշի, որ բաժնետիրոջ պահանջի բավարարումը չի հակասում բաժնետիրական ընկերության գերակա շահին:
3. Բաժնետիրական ընկերությունն իրավունք ունի հայց ներկայացնող բաժնետիրոջ հետ համաձայնությամբ ցանկացած ժամանակ փոխարինել նրան:
4. Եթե դատարանը բաժնետիրոջը համարի  պատշաճ հայցվոր,  բաժնետիրական ընկերությունը պարտավոր է ողջամիտ սահմաններում նրան հատուցել հայցի հետ կապված կատարած ծախսերը: Բաժնետիրական ընկերությունն ազատվում է այդ ծախսերը հատուցելու պարտավորությունից, եթե ապացուցի, որ հայցի բավարարումը վնաս է հասցրել բաժնետիրական ընկերությանը: Եթե ​​բաժնետերը համարվել է ոչ պատշաճ հայցվոր,   նրա վրա է դրվում բաժնետիրական ընկերության կողմից ողջամիտ սահմաններում կատարված այն ծախսերի հատուցումը,   որոնք ծագել են  բաժնետիրոջ պահանջի առնչությամբ:
Հոդված 223. Կարևոր գործարք
1. Եթե այլ բան նախատեսված չէ կանոնադրությամբ, կարևոր գործարք է համարվում այն գործարքը կամ մեկ նպատակի համար հատկացված  մի քանի փոխկապակցված գործարքները, որը/որոնք ուղղակիորեն կամ անուղղակիորեն կապված են բաժնետիրական ընկերության գույքի (բաժնետիրական ընկերության ակտիվների հաշվեկշռային արժեքի) 25 տոկոսի կամ ավելիի  ձեռքբերման, օտարման կամ իրավական առումով ծանրաբեռնման հետ:
2. Բաժնետիրական ընկերության ակտիվների հաշվեկշռային արժեքը որոշվում է վերջին ֆինանսական հաշվետվության տվյալների հիման վրա: Բացառություն են կազմում այն գործարքները, որոնք կապված են բաժնետիրական ընկերության սովորական գործունեության հետ, բաժնետիրական ընկերության սովորական բաժնետոմսերի ստորագրման (իրացման) միջոցով տեղաբաշխման հետ, ինչպես նաև բաժնետիրական ընկերության կողմից սովորական բաժնետոմսերի փոխարկվող արժեթղթերի տեղաբաշխման հետ։ 
Հոդված 224. Կարևոր գործարքի կնքման կարգը
1. Եթե այլ բան նախատեսված չէ կանոնադրությամբ, ղեկավար մարմինը պարտավոր է մինչև կարևոր գործարք կնքելը ստանալ դիտորդական խորհրդի կամ ընդհանուր ժողովի, իսկ կառավարման մոնիստական ​​համակարգի դեպքում՝ ոչ գործադիր ղեկավար անձի կամ ընդհանուր ժողովի համաձայնությունը,  ըստ նրա, թե ինչպես է բաշխում այդպիսի գործարք կնքելու համաձայնության համար մարմինների միջև իրավասությունը օրենքը կամ կանոնադրությունը։ 
2. Եթե այլ բան նախատեսված չէ կանոնադրությամբ, այն կարևոր գործարքի կնքմանը համաձայնություն տալու մասին որոշումը, որի արժեքը կազմում է բաժնետիրական ընկերության ակտիվների հաշվեկշռային արժեքի 25-ից մինչև 50 տոկոսը, ընդունում է բաժնետիրական ընկերության դիտորդական խորհուրդը կամ ընդհանուր ժողովը, իսկ մոնիստական ​​կառավարման համակարգի դեպքում՝ ոչ գործադիր ղեկավար անձը կամ ընդհանուր ժողովը:
3. Այն կարևոր գործարքի կնքմանը համաձայնություն տալու մասին որոշումը, որի արժեքը կազմում է բաժնետիրական ընկերության ակտիվների հաշվեկշռային արժեքի 50 տոկոսից ավելին, ընդունում է ընդհանուր ժողովը քվեարկության մասնակիցների ձայների մեծամասնությամբ, եթե այլ բան նախատեսված չէ կանոնադրությամբ:
4. Կարևոր գործարք կնքելու համաձայնություն տալու մասին որոշումը պետք է պարունակի տվյալներ գործարքի կողմ հանդիսացող անձի վերաբերյալ, ինչպես նաև տեղեկություններ գործարքի արժեքի, առարկայի և այլ էական պայմանների մասին:
5. Եթե կարևոր գործարքը պարունակում է շահերի բախում պարունակող գործարքի նշաններ, ապա դրա նկատմամբ կիրառվում են շահերի բախում պարունակող գործարքի համար սույն օրենքով սահմանված նորմերը:

6. Կարևոր գործարքը, որի նկատմամբ խախտված են սույն օրենքով սահմանված նորմերը գույքի արժեքը որոշելու կամ համաձայնություն տալու կարգի մասին, վիճարկելի է այն դեպքում, եթե գործարքի մյուս կողմը գիտեր, որ այդ գործարքը կնքվել է կարևոր գործարքի կնքման համար սահմանված կանոնների խախտմամբ:
7. Եթե բաժնետիրական ընկերությունը գրանցումից հետո, 2 տարվա ընթացքում բաժնետիրական ընկերության բաժնետիրոջից ձեռք կբերի ակտիվ, որի արժեքը կազմում է սեփական տեղաբաշխված կապիտալի 10 տոկոսից ոչ պակաս,  այս գործարքի հետ կապված պետք է կազմվի անկախ հաշվեստուգիչի հաշվետվություն: Այդ հաշվետվությունը պետք է հրապարակվի սույն օրենքի 152-րդ հոդվածի 10-րդ և 11-րդ կետերի համաձայն: Այն պետք է հաստատի ընդհանուր ժողովը, բացառությամբ այն դեպքի, երբ գործարքը կնքվել է բաժնետիրական ընկերության սովորական գործունեության շրջանակներում կամ կապված է ֆոնդային բորսայում կատարված գնումների հետ:
Հոդված 225. Մոնորիտար բաժնետիրոջը բաժնետոմսի պարտադիր վաճառքը
1. Եթե բաժնետերը բաժնետոմսերի ձեռքբերման արդյունքում որպես սեփականություն ունի բաժնետիրական ընկերության ձայների ոչ պակաս, քան 95 տոկոսը, այդ բաժնետերը (սույն հոդվածի իմաստով` գնորդը) իրավունք ունի արդար գնով հետգնել այլ բաժնետերերի բաժնետոմսերը:
2. Բաժնետոմսերի պարտադիր վաճառքի մասին որոշումը  կայացնում է դատարանը Վրաստանի քաղաքացիական դատավարության օրենսգրքով սահմանված կարգով: Բաժնետոմսերի հետգնման արդարացի գինը և հետգնման հաշվառման ամսաթիվը որոշում է դատարանը Վրաստանի քաղաքացիական դատավարության օրենսգրքով սահմանված կարգով` բաժնետոմսերի պարտադիր վաճառքի մասին որոշմամբ:
3. Գնորդը դատարան դիմելուց ոչ ուշ, քան 1 ամիս առաջ հրապարակում է իր հայտարարությունը բաժնետոմսերի պարտադիր վաճառքի մասին։ Այս հայտարարությունը պետք է պարունակի տեղեկություն բաժնետոմսերի հետգնման պատճառների/պայմանների և ընթացակարգերի մասին:
4. Գրանցված բաժնետոմսերի ռեեստրը վարող անձը կամ ապանյութականացված բաժնետոմսերի դեպքում՝ «Ապանյութականացված արժեթղթերի տիրապետման մասին» Վրաստանի օրենքով սահմանված կենտրոնական դեպոզիտարիան (սույն հոդվածի իմաստով՝ գրանցողը) դատարանի կողմից սահմանված հետգնման հաշվառման ամսաթիվը  այդ ամսաթվից ոչ ուշ, քան 5 օր առաջ տեղեկացնում է բոլոր անվանական տիրապետողներին/հաշվետվություն վարողներին։  Հետգնման հաշվառման օրվանից մինչև բաժնետոմսերի հետգնման ընթացակարգերի ավարտը նշված բաժնետոմսերի հետ կապված գործառնությունները դադարեցվում են, բացառությամբ սույն հոդվածով նախատեսված գործողությունների: Գրանցողը հետգնման հաշվառման օրվա դրությամբ կազմում է բոլոր բաժնետերերի անվանացանկը (այս ցանկում նշված են բաժնետերերի ինքնությունը, հասցեները և նրանց սեփականության մեջ եղած բաժնետոմսերի քանակը)  (հետգնման ռեեստր), և  գնորդի կողմից սույն հոդվածի 1-ին և 2-րդ կետերի համաձայն գործողությունների կատարումը հաստատող փաստաթղթերի (այդ թվում, բաժնետոմսերի հետգնման գումարն ամբողջությամբ դեպոնացումը հաստատող փաստաթղթի) ներկայացման հիման վրա բոլոր բաժնետոմսերը կվերաձևակերպի գնորդի անունով կամ գնորդի ընտրությամբ համապատասխան անվանական տիրապետողի/հաշվետվությունը վարողի անունով։  Բաժնետոմսերի հետգնման հետ կապված գրանցողի ծախսերը վճարում է գնորդը: Գնորդը բոլոր մնացած բաժնետոմսերի հետգնման գումարը կտեղաբաշխի մնացած բաժնետերերի օգտին բացված  անվանական տիրապետման հաշվեհամարին առևտրային բանկում, կենտրոնական դեպոզիտարիայի կամ բրոքերային ընկերության մոտ և այն կփոխանցի հետգնման ռեեստրին։ 
2023 թվականի փետրվարի 22-ի Վրաստանի №2613 օրենք – կայք, 10.03.2023թ.
2023 թվականի նոյեմբերի 16-ի Վրաստանի № 3720 օրենք – կայք, 07.12.2023թ.

Գլուխ XV. Կոոպերատիվը
Հոդված 226. Կոոպերատիվ հասկացությունը
1. Կոոպերատիվը անդամների աշխատանքային գործունեության վրա հիմնված կամ անդամների տնտեսական կամ սոցիալական գործունեությունը խթանելու նպատակով ստեղծված ձեռնարկատիրական ընկերություն է, որի խնդիրն է բավարարել իրենց պահանջմունքները, և որի առաջնային նպատակը շահույթ ստանալը չէ:
2. Կոոպերատիվներին են պատկանում․  
ա) հումք արդյունահանող կոոպերատիվը, որը հումք է արդյունահանում իր անդամների համար,
բ) գյուղատնտեսական կամ արդյունահանական արտադրանքի համատեղ իրացնող կոոպերատիվը,
գ) կոոպերատիվը, որն արտադրում է գյուղմթերքներ և տարբեր ապրանքներ և իրականացնում դրանց վաճառք համատեղ ծախսերով (գյուղատնտեսական և արտադրական կոոպերատիվ),
դ) զանգվածային սպառման ապրանքները մեծածախ առևտրի կարգով ձեռքբերող  և մանրածախ առևտրով դրանց իրացում իրականացնող կոոպերատիվը, 
ե) գյուղատնտեսական արտադրության կամ արդյունաբերության համար անհրաժեշտ նյութատեխնիկական ռեսուրսներ ձեռք բերող, արտադրող կամ դրանք համատեղ օգտագործող  կոոպերատիվը,
զ) գյուղատնտեսական վարկային կոոպերատիվը,
է) սպառողական (բազմաբնագավառ) կոոպերատիվը, որի իրավական, տնտեսական և սոցիալական հիմքերը կարգավորվում են Վրաստանի «Սպառողական կոոպերատիվի մասին» օրենքով,
ը) ոչ բանկային ավանդապահ հաստատությունը` վարկային միությունը,
թ) գյուղատնտեսական կոոպերատիվը, որի իրավական, տնտեսական և սոցիալական հիմքերը կարգավորվում են սույն օրենքով և «Գյուղատնտեսական կոոպերատիվի մասին» Վրաստանի օրենքով:
3. Կոոպերատիվը պարտատերերի նկատմամբ իր պարտավորությունների համար պատասխանատու է միայն իր գույքով:
Հոդված 227. Կոոպերատիվի հիմնադիրները
1. Կոոպերատիվի հիմնադիրներ կարող են լինել ինչպես ֆիզիկական, այնպես էլ իրավաբանական անձինք:
2. Կոոպերատիվ հիմնադրելու համար պահանջվում է առնվազն 5 հիմնադիր:
Հոդված 228. Կոոպերատիվի տեղաբաշխված կապիտալը
1. Կանոնադրությամբ կարող է սահմանվել կոոպերատիվի տեղաբաշխված կապիտալը:
2. Կոոպերատիվի անդամը կարող է ունենալ մի քանի փայ:
3. Կոոպերատիվի տեղաբաշխված կապիտալը կարող է ավելացվել կոոպերատիվ  լրացուցիչ անդամների ընդունմամբ և նրանց կողմից ավանդների ներդրմամբ,  ինչպես նաև կոոպերատիվի անդամների մնացած ավանդն ամբողջությամբ կատարելով կամ լրացուցիչ ավանդներ կատարելով:
Հոդված 229. Կոոպերատիվի անդամների ռեեստրը
1. Կոոպերատիվի ղեկավար մարմինը պարտավոր է վարել կոոպերատիվի անդամների ռեեստր, որում մուտքագրվում են կոոպերատիվի յուրաքանչյուր անդամի նույնականացման տվյալները, ինչպես նաև նրա փայի չափն ու կատեգորիան:
2. Կոոպերատիվի անդամների ռեեստրը պետք է հասանելի լինի կոոպերատիվի բոլոր անդամների համար: Այն պետք է հասանելի լինի կոոպերատիվի կայքում, եթե կոոպերատիվն ունի կայք: Այս պարտավորության կատարումը վերագրվում է ղեկավար մարմնին:
3. Կոոպերատիվ  անդամի ընդունումը, կոոպերատիվից անդամի դուրս գալը, փայի փոփոխությունը կամ նոր փայի ձեռքբերումն իրավաբանական ուժ է ստանում միայն կոոպերատիվի անդամների ռեեստրում գրանցման պահից:
4. Կոոպերատիվի անդամների ռեեստրում այն փաստը, որի գրանցումը պարտադիր է, պետք է գրանցվի դրա առաջանալուց հետո 1 ամսվա ընթացքում:
Հոդված 230. Փայը
1. Համաձայն կոոպերատիվի կանոնադրության՝ փայի օտարումը կարող է կախված լինել ղեկավար մարմնի համաձայնությունից:
2. Կոոպերատիվի կանոնադրությամբ կարող են նախատեսվել տարբեր կատեգորիայի փայեր։ 
3. Նույն կատեգորիայի փայի տիրապետողներն ունեն միանման իրավունքներ ու պարտականություններ:
Հոդված 231. Կոոպերատիվում անդամի ընդունումը
1. Կոոպերատիվը կոոպերատիվի անդամների ռեեստրում գրանցելուց հետո, կոոպերատիվի անդամություն ցանկացողին կոոպերատիվի անդամ ընդունելու համար անհրաժեշտ է նրա գրավոր դիմումը կոոպերատիվին անդամակցելու մասին:
2. Կոոպերատիվի անդամ ընդունելու մասին որոշումը կայացնում է կոոպերատիվի ղեկավար մարմինը ձայների մեծամասնությամբ: Որպես կոոպերատիվի անդամ ընդունելու մերժումը կարող է բողոքարկվել ընդհանուր ժողովում:
3. Կոոպերատիվի անդամ ընդունելու մասին դրական որոշում կայացնելիս՝ ղեկավար մարմինը կոոպերատիվի անդամության համար դիմողին պետք է գրանցի կոոպերատիվի անդամների ռեեստրում: Կոոպերատիվի անդամությունը ծագում է կոոպերատիվի անդամություն ցանկացողի դիմումի հիման վրա, նրան կոոպերատիվի անդամների ռեեստրում գրանցելու պահից:
4. Կոոպերատիվի անդամություն ցանկացողի  դիմումում պետք է նշվի կոոպերատիվի անդամի պարտավորությունը, որ նա օրենքի և կանոնադրության համաձայն կիրականացնի սահմանված ավանդը  (կներդնի փայը):
5. Եթե կանոնադրությամբ նախատեսված է, որ կոոպերատիվի անդամը պետք է լրացուցիչ ավանդ ներդնի ամբողջությամբ կամ սահմանափակ՝ միայն երաշխիքային գումարի չափով, կոոպերատիվի անդամություն ցանկացողի դիմումում պետք է նշվի՝ կոոպերատիվի անդամը պարտատերերին բավարարելու համար ամբողջությամբ կիրականացնի լրացուցիչ ավանդը, թե կվճարի  կանոնադրությամբ նախատեսված երաշխիքային գումարի չափով:
Հոդված 232. Կոոպերատիվի ներդնող անդամը
1. Կանոնադրությունը կարող է նախատեսել կոոպերատիվում ներդնող անդամի ընդունում:
2. Կոոպերատիվի ներդնող անդամին կանոնադրությամբ կարող է տրվել վետոյի իրավունք այն որոշման առնչությամբ, որը վերաբերում է նրա կողմից  կատարված ներդրումներին։ 
3. Կոոպերատիվի ներդնող անդամը չի կարող ունենալ ձայների 25 տոկոսից ավելին:
Հոդված 233. Կոոպերատիվի անդամության դադարեցումը
1. Կոոպերատիվի անդամության դադարեցման հիմքերն են.
ա) անդամի դուրս գալը կոոպերատիվից,
բ) անդամի հեռացումը կոոպերատիվից,
գ) կոոպերատիվի անդամի կողմից փայի օտարումը,
դ) կոոպերատիվի անդամ իրավաբանական անձի գրանցման չեղարկումը, 
ե) կոոպերատիվի անդամի մահը։
2. Կանոնադրությունը կարող է նախատեսել նաև կոոպերատիվի անդամության դադարեցման այլ հիմքեր:
Հոդված 234. Կոոպերատիվից անդամի դուրս գալը
1. Կոոպերատիվի անդամն իրավունք ունի դուրս գալ կոոպերատիվից: Կոոպերատիվից անդամի դուրս գալը թույլ է տրվում  միայն տնտեսական տարվա վերջում: Կոոպերատիվից դուրս գալու մասին դիմումը պետք է գրավոր ներկայացվի դուրս գալուց առնվազն 3 ամիս առաջ: Կանոնադրությամբ կարող է սահմանվել կոոպերատիվից դուրս գալու ավելի երկար ժամկետ, բայց ոչ ավելի, քան 1 տարի:
2. Եթե կանոնադրության մեջ կատարվել է այնպիսի փոփոխություն, որն էապես փոխում է կոոպերատիվի գործունեության առարկան, ապա կոոպերատիվից դուրս գալու իրավունք ունեն.
ա) ընդհանուր ժողովին մասնակցող կոոպերատիվի անդամը, եթե նա բացասական դիրքորոշում է հայտնել ընդհանուր ժողովի արձանագրության մեջ ընդգրկված որոշման նկատմամբ, կամ եթե մերժվել է նշված տեղեկատվության ընդգրկումը սույն արձանագրության մեջ, 
բ) ընդհանուր ժողովին չներկայացած կոոպերատիվի անդամը, եթե նրան օրենքի կամ կանոնադրության պահանջների խախտմամբ թույլ չի տրվել ներկա գտնվել ընդհանուր ժողովին,  կամ խախտվել է ընդհանուր ժողովի հրավիրման ընթացակարգը, կամ պատշաճ կերպով տեղեկացված չի եղել որոշման առարկայի մասին։
3. Սույն հոդվածի 2-րդ կետով նախատեսված դեպքում կոոպերատիվից դուրս գալու մասին դիմումը կարող է ներկայացվել որոշումը կոոպերատիվի համապատասխան անդամին ծանոթացնելուց հետո, 1 ամսվա ընթացքում: Կոոպերատիվից անդամի դուրս գալը ձևակերպվում է տնտեսական տարվա վերջում, բայց կանոնադրության մեջ այս ընթացքում կատարված փոփոխությունը չի տարածվում կոոպերատիվից դուրս եկող անդամի վրա:
4. Կոոպերատիվի ղեկավար մարմինը պարտավոր է կոոպերատիվից անդամի դուրս գալու պատճառով փոփոխություն կատարել կոոպերատիվի անդամների ռեեստրում:
5. Կոոպերատիվի անդամների ռեեստրում անհապաղ պետք է նշվի կոոպերատիվից անդամի դուրս գալու հիմնավորված պատճառը: Կոոպերատիվի անդամը համարվում է կոոպերատիվից դուրս եկած կոոպերատիվից նրա դուրս գալը  կոոպերատիվի անդամների ռեեստրում գրանցելու պահից:
Հոդված 235. Կոոպերատիվից դուրս եկած անդամի հետ վերջնահաշվարկը
1. Կոոպերատիվից դուրս եկած անդամի հետ վերջնահաշվարկն իրականացվում է կոոպերատիվից դուրս գալու օրվա դրությամբ կոոպերատիվի հաշվեկշռին փայի փոխհատուցմամբ: Փոխհատուցումը հաշվարկվում է ըստ կոոպերատիվից դուրս եկած անդամի ավանդի ներդրման և չբաշխված շահույթում նրա բաժնի:
2. Կոոպերատիվից դուրս եկած անդամն իրավունք չունի պահանջելու կոոպերատիվի այլ գույք, եթե այլ բան նախատեսված չէ կանոնադրությամբ:
3. Կոոպերատիվը կոոպերատիվից դուրս եկած անդամի հետ վերջնահաշվարկը պետք է կատարի կոոպերատիվից նրա դուրս գալուց հետո 6 ամսվա ընթացքում:
Հոդված 236. Կոոպերատիվից անդամի հեռացումը
1. Կոոպերատիվի անդամը կարող է հեռացվել կոոպերատիվից, եթե առկա է էական պատճառ:
2. Էական պատճառ կա, եթե կոոպերատիվի անդամը մեղավոր կերպով խախտել է իրեն վերապահված պարտականությունները, ինչով վնաս է պատճառել կոոպերատիվին։
3. Կոոպերատիվից անդամին հեռացնելու մասին որոշումը կայացնում է ընդհանուր ժողովը՝ կոոպերատիվի ղեկավար մարմնի ներկայացման հիման վրա:
4. Կոոպերատիվից հեռացված անդամի հետ վերջնահաշվարկն իրականացվում է սույն օրենքի 235-րդ հոդվածով սահմանված կարգով:
Հոդված 237. Կոոպերատիվի անդամի կողմից փայի օտարումը
1. Եթե այլ բան նախատեսված չէ կանոնադրությամբ, կոոպերատիվի անդամը կարող է ցանկացած ժամանակ, նույնիսկ տնտեսական տարվա ընթացքում, օտարել իր բաժնեմասը և այդպիսով դուրս գալ կոոպերատիվից առանց վերջնահաշվարկի։ 
2. Կանոնադրությունը կարող է նախատեսել, որ կոոպերատիվի մյուս անդամներն ունեն փայի նախապատվությամբ  գնման իրավունք:
3. Փայը օտարելիս կոոպերատիվից անդամի դուրս գալու օրը համարվում է կոոպերատիվից նրա դուրս գալը գրանցելու օրը: 
Հոդված 238. Կոոպերատիվի անդամի մահը
1. Կոոպերատիվի անդամի մահվան դեպքում անդամությունը փոխանցվում է նրա ժառանգներին: Կոոպերատիվի անդամի ժառանգները ընդհանուր ժողովում ձայնի իրավունքը կարող են իրականացնել միայն մեկ ընդհանուր ներկայացուցչի միջոցով:
2. Կանոնադրությունը կարող է նախատեսել, որ կոոպերատիվի անդամի մահվան դեպքում անդամակցության շարունակումը կախված դառնա նրա ժառանգի անձնական հնարավորություններից: Ժառանգությունը մի քանի ժառանգների կողմից ընդունելու դեպքում կանոնադրությամբ կարող է նաև նախատեսված լինել, որ կոոպերատիվի անդամությունը կդադարեցվի,  եթե այն կանոնադրությամբ սահմանված ժամկետներում չփոխանցվի կոոպերատիվի անդամի ժառանգներից մեկին: Այս դեպքում կոոպերատիվի անդամությունը դադարեցվում է այն տնտեսական տարվա վերջում, որում բացվել է ժառանգությունը: Համապատասխան դեպքերում կիրառվում են սույն օրենքի 235-րդ հոդվածով սահմանված կանոնները:
3. Կոոպերատիվի ղեկավար մարմինը պարտավոր է կոոպերատիվի անդամի մահը նշել կոոպերատիվի անդամների ռեեստրում:
Հոդված 239. Որոշում կայացնելը կոոպերատիվի ընդհանուր ժողովի կողմից
1. Ընդհանուր ժողովը որոշում է կայացնում քվեարկության մասնակիցների ձայների մեծամասնությամբ, եթե օրենքով կամ կանոնադրությամբ ավելի մեծ թվով ձայներ կամ այլ լրացուցիչ պահանջներ նախատեսված չեն:
2. Կանոնադրության փոփոխությունը պետք է ընդունվի քվեարկության մասնակիցների ձայների 3/4-ի մեծամասնությամբ, եթե կանոնադրությամբ ավելի մեծ թվով ձայներ նախատեսված չեն։
3. Կանոնադրությամբ կարող է կոոպերատիվի մարմինների անդամների ընտրությունների համար սահմանվել քվեարկության այլ կարգ:
4. Կոոպերատիվի անդամն ունի 1 ձայն, բացառությամբ այն դեպքի, երբ 1 փայն ունի մեկից ավելի տիրապետող, որի ժամանակ 1 փայի մի քանի տիրապետողներ ունեն 1 ձայն: Կանոնադրությամբ կամ կանոնադրությամբ նախատեսված դեպքում գործընկերների առանձին պայմանագրով կարող է սահմանվել ձայների տարբեր բաշխում:
Հոդված 240. Մասնակցություն ընդհանուր ժողովի աշխատանքներին
1. Կոոպերատիվի անդամները կոոպերատիվի գործունեության հետ կապված իրենց իրավունքները իրականացնում են ընդհանուր ժողովում, եթե այլ բան նախատեսված չէ օրենքով:
2. Կոոպերատիվի անդամն իրավունք ունի անձամբ կամ ներկայացուցչի միջոցով մասնակցել ընդհանուր ժողովի աշխատանքներին և օգտվել իր ձայնի իրավունքից:
3. Ընտրելու իրավունքից չի կարող օգտվել այն անձը, ում հարցը քննարկում է ընդհանուր ժողովը:
Հոդված 241. Ընդհանուր ժողովի հրավիրումը
1. Ընդհանուր ժողովը, բացառությամբ սույն օրենքով և կանոնադրությամբ հատուկ նախատեսված դեպքերի, պետք է հրավիրվի առնվազն տարին մեկ անգամ:
2. Գործընկերների տարեկան ժողովը պետք է հրավիրվի տարեկան հաշվեկշիռը կազմելուց հետո, 6 ամսվա ընթացքում:
3. Ընդհանուր ժողովը հրավիրում է կոոպերատիվի ղեկավար մարմինը, եթե ընդհանուր ժողով հրավիրելու լիազորություն օրենքով կամ կանոնադրությամբ այլ անձի ևս տրված չէ: Ընդհանուր ժողովի հրավիրումը ղեկավար մարմնի պարտականությունն է։
4. Ընդհանուր ժողովը պետք է հրավիրվի անհապաղ, եթե կոոպերատիվի անդամների 10 տոկոսը կամ կանոնադրությամբ նախատեսված կոոպերատիվի անդամների մեկ այլ քանակ, կոնկրետ նպատակի նշմամբ գրավոր պահանջում է ընդհանուր ժողովի հրավիրում:
5. Եթե ընդհանուր ժողով հրավիրելու մասին կոոպերատիվի անդամների պահանջը չի բավարարվում,  դատարանը կարող է կոոպերատիվի դիմող անդամներին տալ ընդհանուր ժողով հրավիրելու լիազորություն:
Հոդված 242. Ընդհանուր ժողովի հրավիրման ժամկետը և օրակարգը
1. Ընդհանուր ժողովը հրավիրվում է դրա անցկացման օրվանից առնվազն 1 ամիս առաջ՝ կանոնադրությամբ սահմանված կարգով կամ տեղեկությունը գրանցող մարմնի էլեկտրոնային հարթակում հրապարակելու միջոցով:
2. Ընդհանուր ժողովի օրակարգը պետք է հրապարակվի այն ​​հրավիրելիս գրանցող մարմնի էլեկտրոնային հարթակում: Ընդհանուր ժողովի օրակարգի մասին տեղեկությունը պետք է ներառի ցանկացած այլ ձևով տարածված տեղեկություն, որով հրավիրվում է ընդհանուր ժողովը:
3. Այն հարցի վերաբերյալ, որը չի ներառված ընդհանուր ժողովի  հայտարարված օրակարգում, թույլ չի տրվում որոշում կայացնել։  Բացառություն են կազմում ընդհանուր ժողով անցկացնելու և գործընկերների արտահերթ ժողով հրավիրելու մասին որոշումները։
4. Ընդհանուր ժողովը կարող է որոշում կայացնել հերթական ընդհանուր ժողովի օրվա/ամսաթվի, տեղի և ենթադրյալ օրակարգի վերաբերյալ:
Հոդված 243. Հայտարարություն ընդհանուր ժողով հրավիրելու մասին
1. Ընդհանուր ժողով հրավիրելու մասին հայտարարությունը պետք է ներառի հետևյալ տեղեկությունները.
ա) կոոպերատիվի ֆիրմային անվանումը,
բ) ընդհանուր ժողովի անցկացման վայրը, օրը և ժամը,
գ) նշում, թե անցկացվում է գործընկերների տարեկան ժողով, թե՝ արտահերթ ժողով,
դ) ընդհանուր ժողովի օրակարգը։
2. Ընդհանուր ժողով հրավիրելու մասին հայտարարության մեջ, բացի սույն հոդվածի առաջին կետով նախատեսված տեղեկություններից, պետք է նշվի նաև ընդհանուր ժողովի օրակարգի հարցերի մասին առաջարկություններ և լրացումներ ներկայացնելու հնարավորության մասին։
Հոդված 244. Ընդհանուր ժողովի արձանագրությունը
1. Ընդհանուր ժողովի արձանագրությունը ստորագրում են ընդհանուր ժողովի նախագահը և կոոպերատիվի ղեկավար մարմնի այն անդամները, որոնք ներկա էին ընդհանուր ժողովին։  Ընդհանուր ժողովի արձանագրությանը պետք է կցվեն ընդհանուր ժողովի հրավերի նյութերը:
2. Կոոպերատիվի անդամն իրավունք ունի ծանոթանալու ընդհանուր ժողովի արձանագրությանը, ինչպես նաև ստանալու արձանագրության պատճենը կամ քաղվածք արձանագրությունից: Ընդհանուր ժողովի արձանագրությունը պահպանում է կոոպերատիվը:
Հոդված 245. Գործընկերների տարեկան ժողովի իրավասությունը
1. Գործընկերների տարեկան ժողովը կոոպերատիվի բարձրագույն մարմինն է:
2. Գործընկերների տարեկան ժողովը որոշումներ է ընդունում հետևյալ հարցերի վերաբերյալ.
ա) տարեկան հաշվետվության հաստատումը,
բ) կոոպերատիվի ղեկավար մարմնի և դիտորդական խորհրդի կողմից տարվա ընթացքում կատարված աշխատանքներին հավանություն տալը,  
գ) տարեկան շահույթի օգտագործումը կամ տարեկան վնասի մարումը։
3. Տարեկան հաշվետվությունը տարեկան հաշվեկշռի հետ և ղեկավար մարմնի ու դիտորդական խորհրդի զեկուցումը գործընկերների տարեկան ժողովի անցկացումից  առնվազն 1 շաբաթ առաջ պետք է տեղադրվի  կոոպերատիվի կայքում (եթե այդպիսին կա) և կոոպերատիվի գրասենյակում և (կամ) կոոպերատիվի ղեկավար անձի կողմից սահմանված այլ տեղում, որպեսզի կոոպերատիվի անդամները կարողանան ծանոթանալ դրանց:
4. Կոոպերատիվի անդամն իրավունք ունի իր միջոցների հաշվին ստանալ պահանջվող տարեկան հաշվետվության և ղեկավար մարմնի և դիտորդական խորհրդի հաշվետվության պատճենները:
Հոդված 246. Ընդհանուր ժողովի բացառիկ իրավասությունը այլ հարցերի առնչությամբ
1. Ընդհանուր ժողովի բացառիկ իրավասությանն են պատկանում հետևյալ հարցերի վերաբերյալ որոշումներ կայացնելը.
ա) կոոպերատիվի կանոնադրության մեջ փոփոխություններ կատարելը,
բ) կոոպերատիվի իրավաբանական հասցեն փոխելը,
գ) կոոպերատիվի ֆիրմային անվանումը փոխելը,
դ) փայի ավելացումը,
ե) լրացուցիչ ավանդ կատարելու պարտավորության ներդրումը կամ ընդլայնումը՝ համապատասխան փայի տիրապետողի համաձայնությամբ,
զ) կոոպերատիվի ներդնող անդամի ընդունումը կամ նրա ձայնի իրավունքի սահմանումը,
է) մի քանի ձայնի իրավունքի սահմանումը կամ ավելացումը,
ը) փայի մասերի բաժանումը։
2. Սույն հոդվածով նախատեսված որոշումը կայացնելու համար անհրաժեշտ է քվեարկության մասնակիցների ձայների մեծամասնությունը, եթե այլ բան նախատեսված չէ օրենքով:
3. Ընդհանուր ժողովի որոշումները սույն հոդվածով նախատեսված հարցի վերաբերյալ, որով կանոնադրության մեջ փոփոխություն է կատարվում,  ինչպես նաև սույն հոդվածի առաջին կետի «ա»-«գ» ենթակետերով նախատեսված հարցերի վերաբերյալ պետք է վավերացվեն նոտարական կարգով:
4. Սույն հոդվածի առաջին պարբերության «ա»-«գ» ենթակետերով նախատեսված հարցերի վերաբերյալ ընդհանուր ժողովի որոշումներն ուժի մեջ են մտնում ռեեստրում գրանցման պահից:
Հոդված 247. Ներկայացուցիչների ժողովը
1. Եթե կոոպերատիվի անդամների թիվը 500-ից ավելի է, ընդհանուր ժողովի փոխարեն հրավիրվում է ներկայացուցիչների ժողով, իսկ եթե կոոպերատիվի անդամների թիվը 200-ից ավելի է,  կանոնադրությամբ կարող է սահմանվել, որ ընդհանուր ժողովի փոխարեն անցկացվի ներկայացուցիչների ժողով:
2. Ներկայացուցիչ կարող է ընտրվել ցանկացած գործունակ ֆիզիկական անձ, որը կոոպերատիվի անդամ է, բացառությամբ կոոպերատիվի ղեկավար անձի և դիտորդական խորհրդի անդամի:
3. Ներկայացուցիչների ժողովը բաղկացած է կոոպերատիվի անդամների կողմից ընտրված առնվազն 50 ներկայացուցիչներից: Ներկայացուցիչը իրավունք չունի իր լիազորությունը փոխանցել այլ անձի:
4. Ներկայացուցիչը ընտրվում է համընդհանուր, ուղղակի, հավասար ընտրությունների հիման վրա՝ փակ գաղտնի քվեարկությամբ։
5. Անձը չի կարող ընտրվել որպես ներկայացուցիչ 4 տարուց ավելի ժամկետով։
6. Կանոնադրությամբ պետք է սահմանվի.
ա) կոոպերատիվի քանի անդամի համար է ընտրվում մեկ ներկայացուցիչ,
բ) ներկայացուցչության ժամկետը։
7. Ներկայացուցիչների ընտրությունների անցկացման կարգի (այդ թվում՝ ընտրությունների արդյունքների որոշումը) վերաբերյալ մանրամասն դրույթներ կարող են ձևակերպվել կոոպերատիվի ղեկավար մարմնի կողմից ընդունված, իսկ կոոպերատիվի կառավարման դուալիստական համակարգի դեպքում՝ ղեկավար մարմնի և դիտորդական խորհրդի կողմից համատեղ ընդունված ընտրական կանոնակարգում։ Դրա համար անհրաժեշտ է ընդհանուր ժողովի համաձայնությունը:
8. Ներկայացուցիչների ընտրությունների անցկացման համար պատասխանատու է ղեկավար մարմինը:
9. Եթե ներկայացուցիչը հրաժարվում է ներկայացուցչությունից  կամ այլ պատճառով չի կարողանում իրականացնել իր գործունեությունը, մնացած ժամկետով պետք է ընտրվի նոր ներկայացուցիչ:
10. Ընտրված ներկայացուցիչների ցուցակը պետք է հրապարակված լինի առնվազն 2 շաբաթվա ընթացքում կամ նույն ժամանակահատվածով պետք է տեղադրվի կոոպերատիվի գրասենյակում և կոոպերատիվի կայքում (առկայության դեպքում), որպեսզի կոոպերատիվի անդամները ծանոթանան դրան: Ընտրված ներկայացուցիչների լիազորությունը սկսվում է նշված ցուցակի հրապարակման կամ տեղադրման օրվանից: Սույն ցուցակի պատճենը պահանջելուն պես տրամադրվում է կոոպերատիվի անդամին:
Հոդված 248. Կոոպերատիվի կառավարման համակարգի/մոդելի ընտրության հնարավորությունը
1. Կոոպերատիվը կարող է ունենալ մոնիստիկ կամ դուալիստական ​​կառավարման համակարգ:
2. Կոոպերատիվի դուալիստական կառավարման համակարգի դեպքում ղեկավարման և վերահսկման գործառույթները բաշխված են ղեկավար մարմնի  և դիտորդական խորհրդի միջև:
3. Կանոնադրության մեջ պետք է նշվի կոոպերատիվի կառավարման համակարգի ընտրության մասին։ Եթե ​​կանոնադրության մեջ նշված չէ կոոպերատիվի կառավարման համակարգի ընտրության մասին, ենթադրվում  է, որ օգտագործվում է կոոպերատիվի կառավարման դուալիստական ​​համակարգը:
Հոդված 249. Կոոպերատիվի դիտորդական խորհուրդը
1. Կոոպերատիվի դիտորդական խորհուրդը բաղկացած է ընդհանուր ժողովի կողմից քվեարկության մասնակիցների ձայների մեծամասնությամբ ընտրված առնվազն 3 և ոչ ավելի, քան 15 անդամից։ Դիտորդական խորհրդի անդամների թիվը սահմանվում է կանոնադրությամբ։
2. Ընդհանուր ժողովի որոշմամբ դիտորդական խորհրդի անդամն իրավունք ունի, կախված իր գործունեության արդյունքներից, ստանալ սահմանված վարձատրություն:
3. Ընդհանուր ժողովի որոշմամբ, որն ընդունվում է քվեարկության մասնակիցների ձայների մեծամասնությամբ, դիտորդական խորհրդի անդամը ցանկացած ժամանակ կարող է հետ կանչվել անդամությունից:
4. Դիտորդական խորհրդի անդամն իրավունք չունի միաժամանակ լինել կոոպերատիվի ղեկավար անձ կամ նրա տեղակալը կամ այլ կերպ իրականացնել կոոպերատիվի ղեկավարումը:
5. Կոոպերատիվի ղեկավար մարմնից դուրս եկած անդամը մինչև նրա հաշվետվության հաստատումը չի կարող ընտրվել դիտորդական խորհրդի անդամ։ 
Հոդված 250. Կոոպերատիվի դիտորդական խորհրդի իրավասությունը
1. Կոոպերատիվի դիտորդական խորհուրդը վերահսկում է կոոպերատիվի ղեկավար մարմնի գործունեությունը սույն օրենքով և կանոնադրությամբ սահմանված կանոններին և պայմաններին համապատասխան:
2. Դիտորդական խորհուրդը տեղեկություն է ստանում կոոպերատիվի գործերի ընթացքի մասին: Նա կարող է ցանկացած ժամանակ հաշվետվություն պահանջել ղեկավար մարմնից/ղեկավար անձից և ստուգել կոոպերատիվի փաստաթղթերն ուղղակիորեն կամ իր կողմից նշանակված անձանց միջոցով: Դիտորդական խորհուրդը պետք է ստուգի տարեկան հաշվեկշիռը, կոոպերատիվի ֆինանսական վիճակի մասին հաշվետվությունը, տարեկան շահույթի բաշխման վերաբերյալ առաջարկությունները և այդ ստուգման արդյունքները զեկուցի գործընկերների ժողովին մինչև տարեկան հաշվեկշռի հաստատումը:
3. Դիտորդական խորհուրդը սահմանված կարգով պետք է հրավիրի ընդհանուր ժողով/ ներկայացուցիչների ժողով:
4. Դիտորդական խորհրդի այլ գործառույթներ կարող են սահմանվել կանոնադրությամբ: Դիտորդական խորհրդի անդամն իրավունք չունի իր գործառույթները փոխանցելայլ անձի։
5. Դիտորդական խորհուրդն իրավազոր է ներկայացնել կոոպերատիվը նրա ղեկավար անձի դեմ կոոպերատիվի անունից ընթացող իրավական ​​վեճում:
6. Դիտորդական խորհրդի համաձայնություն անհրաժեշտ է ցանկացած վարկի համար, որը կոոպերատիվը կտա   իր ղեկավար անձին, կամ նրա երաշխավորությունը:
Հոդված 251. Կոոպերատիվի ղեկավար մարմինը և նրա իրավասությունը
1. Կոոպերատիվի կառավարման մոնիստական ​​համակարգում կոոպերատիվի ղեկավար մարմնին շնորհված է կոոպերատիվի ղեկավարման և երրորդ անձանց հետ հարաբերություններում կոոպերատիվի ներկայացման լիազորություն:
2. Կոոպերատիվի ղեկավար մարմինը բաղկացած է առնվազն 2 անդամից, եթե այլ բան նախատեսված չէ կանոնադրությամբ:
3. Կոոպերատիվի ղեկավարն ընտրվում է ընդհանուր ժողովի կողմից 3 տարուց ոչ ավելի ժամկետով:
4. Ղեկավար անձը ցանկացած ժամանակ կարող է հետ կանչվել ղեկավար մարմնի անդամությունից, եթե սույն որոշմանը կողմ է ընդհանուր ժողովի մասնակիցների 2/3-ը:
5. Ղեկավար մարմնի նախագահն ընտրվում է դիտորդական խորհրդի անդամներից ձայների մեծամասնությամբ: Եթե ​​խորհուրդը բաղկացած է 2 անդամից,  նրանք ամեն տարի հերթով են կատարում ղեկավար մարմնի նախագահի գործառույթները։ Այլ դեպքերում կիրառվում են սույն օրենքի ընդհանուր մասով սահմանված նորմերը ղեկավար մարմնի վերաբերյալ:
Հոդված 252. Կոոպերատիվի ղեկավար անձի գործառույթները և նրա ընտրությունը
1. Կոոպերատիվի ղեկավար անձն իր պատասխանատվությամբ իրականացնում է կոոպերատիվի ղեկավարումը և երրորդ անձանց հետ հարաբերություններում կոոպերատիվի ներկայացուցչությունը։ 
2. Կոոպերատիվ կառավարման դուալիստական համակարգում ղեկավար անձին 3 տարուց ոչ ավելի ժամկետով պաշտոնի է ընտրում և պաշտոնից ազատում   դիտորդական խորհուրդը:
3. Ղեկավար անձը չի կարող միաժամանակ լինել դիտորդական խորհրդի անդամ:
Հոդված 253. Կոոպերատիվի շահույթի և վնասի բաշխումը
1. Տարեկան հաշվետվությունը հաստատելիս ընդհանուր ժողովը որոշում է կայացնում տնտեսական տարում կոոպերատիվի շահույթը կամ վնասը կոոպերատիվի անդամներին բաշխելու մասին:
2. Առաջին տնտեսական տարում շահույթը կամ վնասը բաշխվում է կոոպերատիվի անդամների կատարած ավանդների ներդրումներին համամասնորեն, իսկ յուրաքանչյուր հաջորդ տնտեսական տարում՝ գումարելով շահույթը և դուրս գրելով վնասը՝ նախորդ տնտեսական տարվա վերջում առկա փայերի ընդհանուր գումարին  համամասնորեն:
3. Կանոնադրությունը կարող է նախատեսել կոոպերատիվի շահույթի և վնասի բաշխման այլ կանոններ:
4. Կանոնադրության կամ ընդհանուր ժողովի որոշումը կարող է նախատեսել, որ կոոպերատիվի շահույթը ամբողջությամբ կամ մասնակի հաշվեգրվի պահուստին:
Գլուխ XVI. Անցումային և եզրափակիչ դրույթներ
Հոդված 254. Անցումային դրույթներ
1. Մինչև սույն օրենքի ուժի մեջ մտնելը գրանցված ձեռնարկությունը, բացառությամբ անհատ ձեռնարկատիրոջ, պարտավոր է մինչև 2025 թվականի ապրիլի 1-ը ապահովել ձեռնարկության և (կամ) մասնաճյուղի գրանցման տվյալների համապատասխանեցում սույն օրենքի պահանջներին: Այդ նպատակով գրանցման մարմնին պետք է ներկայացվի հիմնադիրների որոշումը, որն ընդունվում է ձեռնարկության վերջին, մինչև 2022 թվականի հունվարի 1-ը գրանցված կանոնադրությամբ ընդհանուր ժողովի որոշում ընդունելու համար սահմանված ընդհանուր կարգով որոշված ձայների քանակով: Եթե ​​մինչև 2022 թվականի հունվարի 1-ը գրանցված ձեռնարկության գրանցված կանոնադրությամբ  համապատասխան հարցի վերաբերյալ ընդհանուր ժողովի որոշում կայացնելու համար սահմանված է ընդհանուր կարգով որոշված ձայների քանակից ավել ձայների թիվ,  ձեռնարկության գրանցման տվյալների համապատասխանությունը սույն օրենքի պահանջներին ապահովելիս, համապատասխան հարցի վերաբերյալ հիմնադիրների որոշումը կայացվում է նշված կանոնադրությամբ սահմանված ձայների քանակով: Ընդհանուր կարգով սահմանված ​​ձայների քանակով որոշում կայացնելը թույլատրելի է, եթե ձեռնարկության գրանցված կանոնադրությամբ նախատեսված համապատասխան հարցի բովանդակությունն անփոփոխ է արտացոլված ձեռնարկության նոր հիմնադիր համաձայնագրում և չի հակասում օրենքին։
11. Մինչև սույն օրենքի ուժի մեջ մտնելը գրանցված ձեռնարկության գրանցումը կասեցվում է  սույն օրենքի առաջին կետով սահմանված պարտավորությունը չկատարելու դեպքում, այդ մասին նշվում է ռեեստրում և ռեեստրից քաղվածք այլևս չի տրվում: Գրանցող մարմինը նշված ձեռնարկության նույնականացման տվյալները տրամադրում է Վրաստանի ֆինանսների նախարարության կառավարման ոլորտում գործող հանրային իրավունքի իրավաբանական անձին` Եկամուտների ծառայությանը, հանրային իրավունքի իրավաբանական անձին` Վրաստանի ներքին գործերի նախարարության ծառայությունների գործակալությանը և Վրաստանում գործող բանկերին: Գրանցման կասեցումը ենթադրում է ձեռնարկության/մասնաճյուղի ներկայացուցչական լիազորություն ունեցող անձի/անձանց ներկայացուցչական լիազորությունների սահմանափակում, ինչպես նաև գրանցումը կասեցված ձեռնարկության կողմից գույք տնօրինելու, հարկային գործառնություններին մասնակցելու, բանկային հաշիվ կառավարելու, նոր հաշիվ բացելու, հաշվի վրա եղած գումարը տնօրինելու և վարկ վերցնելու հնարավորության սահմանափակում: Գրանցումը վերականգնվում է սույն հոդվածի առաջին կետով սահմանված պարտավորության կատարման պես։ 
12. Գրանցման կասեցման մասին որոշումը տեղեկության տեսքով հրապարակվում է գրանցող մարմնի միասնական էլեկտրոնային հարթակի գրանցված տվյալների էջում, որը հատուկ նախատեսված է լինելու վերագրանցման մասին տեղեկության տեղադրման համար:
13. Սույն հոդվածի առաջին կետով սահմանված պարտավորությունը չկատարելու դեպքում գրանցող մարմինը 2026 թվականի հունվարի 1-ից որոշում է կայացնում այդ պարտավորությունը խախտող ձեռնարկատիրոջ գրանցման թերության մասին և թերությունը վերացնելու համար սահմանում է 3 ամիս ժամկետ: Համապատասխան տեղեկությունը հրապարակվում է սույն հոդվածի 12 կետով սահմանված կարգով:
14. Սույն հոդվածի 1-ին կետով սահմանված պարտավորությունը կատարելու համար դիմումը սույն հոդվածի 13 կետով սահմանված ժամկետում չներկայացնելու դեպքում գրանցող մարմինը որոշում է կայացնում ձեռնարկատիրոջ և (կամ) մասնաճյուղի գրանցումը չեղարկելու մասին:
15. Ձեռնարկատիրական ընկերության լուծարումն իրականացվում է ընդհանուր կարգով: Եթե ​​ձեռնարկատիրական ընկերության գրանցումը չեղարկելուց հետո, շահագրգիռ անձի նախաձեռնությամբ, հաստատվի, որ ձեռնարկատիրական ընկերությանը մնացել է գույք, ձեռնարկատիրական ընկերության գործընկերոջ կամ պարտատիրոջ դիմումի հիման վրա դատարանը նշանակում է լուծարային կառավարիչ։ Տվյալ դեպքում կիրառվում է ձեռնարկատիրական ընկերության լուծարման համար սույն օրենքով սահմանված կարգը։ Նույն կարգը կիրառվում է այն դեպքում, երբ ձեռնարկատերը սույն կետով նախատեսված դիմումը ներկայացրել է, սակայն դրա հետ առնչվող ավարտված վարույթի շրջանակներում չի կատարել սույն հոդվածի առաջին կետով նախատեսված պարտավորությունը:
16. Սույն հոդվածի առաջին կետով նախատեսված գրանցման տվյալների համապատասխանությունը սույն օրենքի պահանջներին ապահովելու պարտականությունը չի տարածվում անհատ ձեռնարկատիրոջ վրա:
17. Մինչև սույն օրենքի ուժի մեջ մտնելը գրանցված ոչ ձեռնարկատիրական (ոչ առևտրային) իրավաբանական անձն իրավազոր է սահմանված կարգով դիմել գրանցող մարմնին գրանցման տվյալները  Վրաստանի քաղաքացիական օրենսգրքի 29-րդ, 31-րդ և 32-րդ հոդվածների և «Հանրային ռեեստրի մասին» Վրաստանի օրենքի 201 հոդվածի համաձայն սույն օրենքի պահանջներին համապատասխանեցումն ապահովելու նպատակով: Գրանցող մարմինը պարտավոր է այն ոչ ձեռնարկատիրական (ոչ առևտրային) իրավաբանական անձին, որն ապահովում է  սույն օրենքի պահանջներին հաշվառման տվյալների համապատասխանեցումը, ապահովել սույն օրենքի կիրարկումից հետո գրանցված ձեռնարկության համար նախատեսված բոլոր հնարավորությունների հասանելիությունը։
18. 2024 թվականի մայիսի 1-ից ձեռնարկության (բացառությամբ անհատ ձեռնարկատիրոջ), գործընկերը/գործընկերները, որի/որոնց  սեփականության բաժնեմասը/բաժնեմասերը գերազանցում են 50 տոկոսը, իրավազոր է/են  դիմել գրանցող մարմին ձեռնարկության գրանցումը չեղարկելու մասին պահանջով: Ձեռնարկության գրանցումը կարող է չեղարկվել, եթե միաժամանակ առկա են հետևյալ պայմանները.
ա) հայտի ներկայացման օրվա դրությամբ և մինչև այդ օրը վերջին 5 տարիների ընթացքում ձեռնարկությունը գրանցված չէ.
ա.ա) որպես հանրային ռեեստրում  անշարժ գույքի սեփականատեր,
ա.բ) որպես ձեռնարկատերերի և ոչ ձեռնարկատիրական (ոչ առևտրային) իրավաբանական անձանց ռեեստրում մեկ այլ ձեռնարկության բաժնեմասի սեփականատեր,
բ) հայտի ներկայացման օրվա դրությամբ և այս օրվանից առաջ վերջին 5 տարվա ընթացքում հանրային իրավունքի իրավաբանական անձի՝ Վրաստանի ներքին գործերի նախարարության ծառայությունների գործակալության գրանցման տվյալների բազայում  ձեռնարկության վրա չի գրանցված տրանսպորտային միջոց,  
գ) Վրաստանի ֆինանսների նախարարության կառավարման ոլորտում ընդգրկված հանրային ​​իրավունքի իրավաբանական անձի՝ Եկամուտների ծառայության տվյալների համաձայն, դիմելու օրվա դրությամբ և մինչև այդ օրը վերջին 5 տարվա ընթացքում ձեռնարկությունը չունի հարկային պարտք, չունի ներկայացված հարկային/մաքսային հայտարարագիր և չի վճարել համապատասխան հարկ/տուրք Վրաստանի օրենսդրությանը համապատասխան:
19. Գրանցող մարմինը սույն հոդվածի 18 կետով նախատեսված դիմումի ներկայացման մասին տեղեկությունը տրամադրում է նշված դիմումը ստանալուց հետո ոչ ուշ, քան 10 աշխատանքային օրում  Վրաստանի ֆինանսների նախարարության կառավարման ոլորտում ընդգրկված հանրային իրավունքի իրավաբանական անձին` Եկամուտների ծառայությանը: Գրանցող մարմինը այս տեղեկությունը նույն ժամկետում պետք է հրապարակի սույն հոդվածի 11 կետով սահմանված կարգով։ 
110. Սույն հոդվածի 18 կետով նախատեսված դիմումի հիման վրա թույլ է տրվում չեղարկել ձեռնարկության գրանցումը   նշված բողոքը ներկայացնելուց 3 ամիս անցնելուն պես։ 
111. Սույն հոդվածի 18 կետով նախատեսված դիմումը ներկայացնելիս անձն իրավազոր է ինքը գտնելու նույն  կետում նշված հանգամանքները հաստատող ապացույցներ կամ գրանցող մարմնից պահանջել համապատասխան տեղեկություններ գտնել: Գրանցող մարմինը պարտավոր է ապահովել սույն հոդվածի 18 կետով նախատեսված ձեռնարկության վերաբերյալ տվյալների հավաքագրումը, եթե նշված դիմումը ներկայացնելիս պահանջվի այդպիսի տվյալների հայթայթում: Գրանցող մարմինն իրավազոր է ստանալու այդ ծառայությունը մատուցելու համար վճար, որի չափը սահմանվում է Վրաստանի կառավարության համապատասխան որոշմամբ: Նշված գնի չափը չպետք է գերազանցի 150 լարին։
2. Մինչև սույն օրենքի ուժի մեջ մտնելը գրանցված անհատ ձեռնարկատերերի և ձեռնարկատիրական ընկերությունների վրա սույն օրենքի 16-րդ հոդվածի 5-րդ կետի պահանջները տարածվում են միայն այն դեպքում, եթե նրանք պահանջեն  ֆիրմային անվանման փոփոխում։  
3. Մինչև 2021 թվականի նոյեմբերի 1-ը.
ա) Վրաստանի արդարադատության նախարարն ապահովի սույն օրենքով նախատեսված ստանդարտ կանոնադրության հաստատում,
բ) հանրային իրավունքի իրավաբանական անձը՝ Հանրային ռեեստրի ազգային գործակալությունն ապահովի սույն օրենքով նախատեսված էլեկտրոնային հարթակի ստեղծում, 
գ) Վրաստանի էկոնոմիկայի և կայուն զարգացման նախարարն ապահովի այն ձեռնարկության կազմալուծման կարգի հաստատում, որի բաժնետոմսերը կամ բաժնեմասի 50 տոկոսից ավելին պատկանում են պետությանը,
դ) Աբխազիայի կամ Աջարիայի Ինքնավար Հանրապետության էկոնոմիկայի բնագավառում իրավազոր համապատասխան նախարարն ապահովի այն ձեռնարկության կազմալուծման կարգի հաստատումը, որի բաժնետոմսերը կամ բաժնեմասի 50 տոկոսից ավելին պատկանում են Աբխազիայի կամ Աջարայի Ինքնավար Հանրապետությանը:
2023 թվականի նոյեմբերի 30-ի Վրաստանի № 3884 օրենք – կայք, 19.12.2023թ.
Հոդված 255. Եզրափակիչ դրույթներ
1. 2022 թվականի հունվարի 1-ից ուժը կորցրած հայտարարվի 1994 թվականի հոկտեմբերի 28-ի Վրաստանի «Ձեռնարկատերերի մասին» օրենքը (Վրաստանի խորհրդարանի տեղեկատուներ, 1994, №№21-22, հոդվ․ 455):
2. Սույն օրենքը, բացառությամբ սույն օրենքի 1-ին-253-րդ և 254-րդ հոդվածի 1-ին և 2-րդ կետերի, ուժի մեջ  մտնի հրապարակման պահից անմիջապես հետո:
3. Սույն օրենքի 1-ին-253-րդ հոդվածները և 254-րդ հոդվածի 1-ին և 2-րդ կետերն ուժի մեջ մտնեն 2022 թվականի հունվարի 1-ից:
Վրաստանի նախագահ Սալոմե Զուրաբիշվիլի

Թբիլիսի,
2 օգոստոսի, 2021 թ․
N875-VԱՆ-XՀՆ

 






